
ས་བཅད་དང་པོ། མཚམས་སྦྱོར།

ཧན་རེ་ཏྲོང་། ༼Anne Harrington༽

ལེའུ་དང་པོ། ངོ་སྤྲོད།

༄༅། །ཕྱི་ལོ་ ༢༠༠༣ ལོའི་ཟླ་དགུ་པའི་ནང་། ཉིན་གཉིས་ཀྱི་རིང་ལ་སེམས་

དང་ཚེ་སྲོག་གི་ཚོགས་འདུ་ཞིག་ཨད་མི་ཨ་ཡེ་ཏྲེར་༼MIT༽ཚོགས་པ་རེད། ཚོགས་

འདུ་དེ་ནི“སེམས་ལ་དཔྱད་པ”ཞེས་པའི་མིང་བྱང་དཀྱུས་མ་འདིའི་འོག་ཏུ་སྐོང་

ཚོགས་བྱས་ཡོད་ཀྱང་། ཚོགས་འདུའི་དབུ་འཛུགས་ནི་རྒྱུན་ལྡན་ཞིག་མ་ཡིན་པར། 

བོད་ཀྱི་ཏཱ་ལའི་བླ་མ་སྐུ་ཕྲེང་བཅུ་བཞི་པ་བསྟན་འཛིན་རྒྱ་མཚོ་མཆོག་ཨད་མི་ཨ་ཡེ་

ཏྲེའི་ཁི་རེ་སི་ཀེ་ཚོགས་ཁང་གི་སྡིངས་ཆའི་དབུས་སུ་རྐུབ་སྟེགས་སྟེང་དཀྱིལ་

དཀྲུང་དུ་བཞུགས་འདུག ༼ཁོང་གི་ལྷམ་གཉིས་རང་གི་མདནུ་ད་ུབསྒྲིགས་ནས་བཞག་འདགུ༽ ཏཱ་

ལའི་བླ་མ་མཆོག་རྒྱལ་ས་ཝ་ཤིང་ཏྲོང་དུ་སྲིད་འཛིན་འཇོད་ཇི་བྷོ་ཤི་༼George W. 

Bush༽དང་མཇལ་འཕྲད་གནང་སྟེ། གནམ་གྲུའི་ནང་མཐོ་སློབ་འདིར་ཕེབས་པ་རེད། 

དེ་ལྟ་ནའང་། ཁོང་གིས་ཨད་མི་ཨ་ཡེ་ཏྲེའི་ཚོགས་འདུ་འདི་ནི་རང་ཉིད་བྱང་ཨ་མི་རི་

ཀའི་ཕྱོགས་སུ་བསྐྱོད་པའི་གཟའ་འཁོར་གསུམ་རིང་གི་མཛད་རིམ་གལ་ཆེ་ཤོས་དེ་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

ཡིན་པར་གསུངས་སོང་། ཏཱ་ལའི་བླ་མ་མཆོག་གི་གཡོན་དུ་ནང་པའི་མཁས་དབང་

དང་། ཉམས་ལེན་པ་སྐོར་ཞིག་མར་བསྡད་ཡོད་པའི་ཁྲོད་དུ་འགའ་ཤས་ཀྱིས་སྐྱ་

ཆས་དང་། གཞན་འགས་ངུར་སྨིག་གི་གཟན་ཤམ་གྱོན་འདུག གཟབ་ནན་གཅིག་

མཚུངས་ཀྱིས་བདམས་པའི་དབང་རྩའི་ཚན་རིག་པ་དང་། ཡུལ་རྟོགས་ཚན་རིག་པ་

སྐོར་ཞིག་ཁོང་གི་གཡས་སུ་བསྡད་འདུག ཏཱ་ལའི་བླ་མ་མཆོག་གི་གཡས་གཡོན་དུ་

ཡོད་པའི་མེ་ཏོག་ཆུན་པོ་དེ་དག་གིས་འདུ་འཛོམས་འདི་ཁྱད་པར་བ་ཞིག་ཡིན་པར་

མཚོན་ཡོད་པ་ལས། གཞན་སྡིངས་ཆའི་སྟེང་གི་ས་གདན་སྐྱ་བོ་དང་། ཆུའི་ཤེལ་

དམ། ལག་འཁྱེར་གློག་ཀླད་འཇོག་སའི་མདུན་ཅོག་དམའ་པོ་་དང་། བརྙན་པར་སྟོན་

ཆས་བཅས་ཀྱིས་ཚོགས་འདུ་འདི་ནི་ཆེད་སྦྱོང་ཤེས་རིག་གི་ཟབ་སྦྱོང་ངམ་མཁས་

པ་སྐོར་ཞིག་ཁྱིམ་ཚང་ཞིག་ཏུ་འཛོམས་ནས་གླེང་མོལ་བྱེད་ཀྱིན་པའི་ཚོར་སྣང་ཞིག་

སྟེར། གལ་སྲིད་དེ་ནི་དམིགས་དོན་ཞིག་ཡིན་ཡང་། གླེང་མོལ་འདི་ཚོགས་ཞུགས་

མི་སྣ་ཆིག་སྟོང་ཉིས་བརྒྱའི་གམ་དུ་འབྱུང་གི་ཡོད་ལ། ཚོགས་ཞུགས་པའི་གྲས་སུ་

ཆེད་ལས་མཁས་པ་དང་། ཚན་རིག་པ། གསར་འགོད་པ། ནང་པའི་ཉམས་ལེན་པ། 

ཧོད་ལེ་ཨོ་ཌིའི་གློག་བརྙན་འཁྲབ་སྟོན་པ། ༼རེ་ཆར་གྷའེར་དང་། གྷ་ོཌེ་ཧན་སོགས།༽ མི་

མང་བཅས་ཡོད། ཚོགས་ཁང་ཆུང་དྲགས་པས་ད་དུང་མི་ཆིག་སྟོང་དྲུག་བརྒྱ་ལྷག་

ཙམ་ཞིག་ཚོགས་འདུ་འདིར་ཞུགས་ཐུབ་མེད།

ཚོགས་འདུ་འདི་ནི་ཅི་ཞིག་གི་སྐོར་ཡིན་ནམ། ཏཱ་ལའི་བླ་མ་མཆོག་དང་ཚོགས་

ཞུགས་པ་ཚང་མ་ཅི་ཞིག་གི་ཆེད་དུ་ཨད་མི་ཨ་ཡེ་ཏྲེར་འཛོམས་པ་ཡིན་ནམ། བགྲོ་

གླེང་འདིའི་བཀོད་སྒྲིག་པ་དང་། མ་དངུལ་འབོར་ཆེན་གཏོང་མཁན་སེམས་དང་ཚེ་

སྲོག་ཚོགས་པའི་འགན་འཛིན་ཨ་ཏྲམ་༼Adam Engle༽ལགས་ཡར་ལངས་ཏེ། 

ཚོགས་འདུ་འགོ་འཛུགས་བཞིན་བགྲོ་གླེང་འདིའི་དམིགས་ཡུལ་བརྗོད་སོང་།

དེང་དུས་ཀྱི་སྤྱི་ཚོགས་ནང་ཚན་རིག་ནི་དངོས་ཡོད་གནས་ལུགས་ཀྱི་རང་

བཞིན་རྟོགས་པར་བྱེད་པའི་སྒྲོམ་གཞི་གཙོ་བོ་དེ་ཡིན་ཞིང་། ཚན་རིག་གིས་མི་

རྣམས་ཀྱི་འཚོ་བའི་ཡར་རྒྱས་ལ་གོ་རྟོགས་ཀྱི་རྨང་རྟེན་ཞིག་བཏིངས་ཡོད། ནང་དོན་

རིག་པ་ནི་གང་ཟག་སྒེར་སོ་སོའི་ཐར་པ་གཙོ་བོར་འཛིན་པའི་ལོ་ངོ་ཉིས་སྟོང་ལྔ་བརྒྱ་

རིང་གི་སྲོལ་རྒྱུན་ཞིག་ཡིན་ཞིང་། ཐར་པ་དེའང་མ་རིག་པ་ལས་རྒྱལ་བར་བྱེད་པའི་

དངོས་ཡོད་གནས་ལུགས་ཀྱི་ཤེས་རྟོགས་ལ་བརྟེན་ནས་འབྱུང་གི་ཡོད། དེའི་ཕྱིར་ང་

ཚོས་གྲོས་གཞིར་བཏོན་པའི་དངོས་ཡོད་གནས་ལུགས་ཀྱི་རང་བཞིན་ཇེ་ལེགས་སུ་

རྟོགས་པའི་འཚོལ་ཞིབ་འདི་ནི། ནང་དོན་རིག་པ་དང་ཚན་རིག་གཉིས་ཀྱི་བགྲོ་གླེང་

གི་རྟེན་གཞི་ཞིག་ཡིན། ནང་དོན་རིག་པས་སྒོམ་སྒྲུབ་ལས་བྱུང་བའི་བློ་རིག་ཕྲ་མོ་

གཙོ་བོར་བཀོལ་སྤྱོད་ཀྱིས་དངོས་ཡོད་གནས་ལུགས་ལ་བརྟག་དཔྱད་གཏོང་བ་

དང་། བརྟག་དཔྱད་འདི་ནི་གཟབ་ནན་གྱིས་ཞིབ་ལྟ་དང་། རིགས་སྒྲུབ། ཞིབ་འཇུག་

ཚོད་ལྟ་བཅས་ལས་གྲུབ་ཡོད་ནའང་། ཚན་རིག་པ་ཚོས་རྒྱུན་དུ་བརྟག་དཔྱད་འདི་

ཡུལ་ཅན་གྱི་རང་བཞིན་ཡིན་པ་ལས། ཡུལ་རང་བཞིན་གྱི་ཚན་རིག་གི་བྱེད་ཐབས་

དང་མི་མཐུན་པའི་ལྟ་ཚུལ་བཟུང་ཡོད།

ཚན་རིག་གིས་སེམས་ལ་བརྟག་དཔྱད་གཏོང་ཐབས་འདི་ལྟ་བུ་ངོས་ལེན་མི་

བྱེད་པ་ནི་ང་ཚོས་ནོར་འཁྲུལ་ཞིག་ཏུ་མཐོང་ཞིང་། ཚན་རིག་དང་། ནང་དོན་རིག་

པའི་བར་ལ་ཕན་འབྲས་ལྡན་པའི་ཤེས་རྟོགས་བརྗེ་རེས་བྱེད་འོས་པར་མ་ཟད། ཐ་ན་

མཉམ་འབྲེལ་གྱིས་ཞིབ་འཇུག་གི་ལས་དོན་ཡང་བསྒྲུབ་ཆོག་པའི་ཡིད་ཆེས་བྱེད་ཀྱི་

ཡོད། ད་ཐེངས་ཀྱི་ཚོགས་འདུ་འདི་ནི་གྲོས་གཞི་དེའི་རིན་ཐང་དང་ཕན་ནུས་ལ་རྩད་

ཞིབ་བྱེད་ཆེད་བཀོད་སྒྲིག་བྱས་པ་ཞིག་ཡིན་ལ། རྩད་ཞིབ་འདི་བསྒྲུབ་ཐབས་སུ་

ནུབ་ཕྱོགས་ཀྱི་ཚན་རིག་གི་ནང་དུ་སེམས་ཁམས་རིག་པས་ཞིབ་འཇུག་བྱེད་

བཞིན་པའི་བརྗོད་གཞི་གསུམ་གྱི་ཐོག་ལ་ང་ཚོས་བགྲོ་གླེང་བཀོད་སྒྲིག་བྱས་ཡོད། 

བརྗོད་གཞི་དེ་དག་ནི་ཡིད་བྱེད་དང་། སེམས་ཀྱི་སྣང་བརྙན། མྱོང་ཚོར་བཅས་ཡིན་

ཞིང་། ནང་པ་ཚོར་འདི་ཚོའི་ཐོག་ལ་བརྗོད་རྒྱུ་མང་པོ་ཡོད་ངེས།

ཚོགས་འདུའི་སྟེང་དུ་ནང་པའི་མཁས་དབང་འཇོད་ཇིས་༼Georges Dreyfus༽

ནང་དོན་རིག་པ་ནི་སྣེ་མང་རྙོག་འཛིང་ཆེ་ཞིང་ལྟ་བ་མང་པོ་ལས་གྲུབ་པའི་སྲོལ་རྒྱུན་

ཞིག་དང་། སྲོལ་རྒྱུན་འདི་ལ་སེམས་ཀྱི་རྣམ་གྲངས་འཇོག་ཚུལ་ཡང་མང་པོ་ཞིག་

ཡོད་པར་ནན་གྱིས་བརྗོད་ཡོད་ཀྱང་། ནང་པའི་མཁས་དབང་དང་ཚན་རིག་པ་ཚོས་

ད་ཐེངས་ཀྱི་ཚོགས་འདུའི་ཐོག་བོད་བརྒྱུད་ནང་བསྟན་གྱི་ལྟ་ཚུལ་ཁག་གཙོ་བོར་

འཛིན་རྒྱུར་མོས་མཐུན་དང་། འབྱུང་འགྱུར་གྱི་བགྲོ་གླེང་ཞིག་གི་སྐབས་ནང་དོན་

རིག་པའི་ལྟ་བ་རྒྱ་ཆེན་པོ་ཞིག་ནང་དུ་བསྡུས་ན་ལེགས་ཚུལ་གསུངས་སོང་།

ཐ་ན་ཚད་གཞི་འདིར་རིག་གཞུང་གཉིས་ཀྱི་བར་དུ་བགྲོ་གླེང་སྐོང་རྒྱུའང་

དམིགས་ཡུལ་མཐོ་དྲགས་པའི་ཚོར་སྣང་ཞིག་བྱུང་ཡོད། དོན་ངོ་མར་ཨ་ཏྲམ་དང་། 

སེམས་དང་ཚེ་སྲོག་ཚོགས་པའི་འགན་འཛིན་ལྷན་ཚོགས་ལ་མཚོན་ན། ཨད་མི་ཨ་

ཡེ་ཏྲེའི་ཚོགས་འདུ་འདི་ནི་ཁོང་ཚོའི་ཚོགས་པའི་ལོ་རྒྱུས་ཀྱི་དཀྱོགས་མཚམས་

ཤིག་རེད། སེམས་དང་ཚེ་སྲོག་ཚོགས་པ་ནི། ཏཱ་ལའི་བླ་མ་མཆོག་དང་ཚན་རིག་པ་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  5  

འདྲ་མིན་བར་བགྲོ་གླེང་བཀོད་སྒྲིག་གི་དོན་དུ་ལོ་རབས་བརྒྱད་ཅུ་པའི་སྨད་དུ་དང་

བླངས་ཀྱིས་བཙུགས་པའི་ཚོགས་པ་ཆུང་ཆུང་ཞིག་ཡིན། སེམས་དང་ཚེ་སྲོག་གི་

ཚོགས་འདུ་སྔོན་མ་ཚང་མ་རྒྱ་གར་དྷ་རམ་ས་ལར་ཏཱ་ལའི་བླ་མའི་བཞུགས་སྒར་དུ་

སྐོང་ཚོགས་བྱས་ཤིང་། ཚོགས་འདུ་རེ་རེ་ཉིན་ལྔའི་རིང་ལ་ལྷོད་ཡངས་ཀྱིས་ཚོགས་

ཡོད་པ་དང་། མགྲོན་འབོད་བྱས་པའི་ཚོགས་ཞུགས་པའང་ཉུང་ངུ་ཞིག་མ་གཏོགས་

མེད། བགྲོ་གླེང་དེ་དག་ཟིན་བྲིས་སུ་བཏབ་ནས་དཔར་སྐྲུན་བྱས་ཡོད་ཀྱང་། ཚོགས་

འདུ་དེ་ཚོའི་སྐོར་ལ་དྲིལ་བསྒྲགས་ཤུགས་ཆེན་སྤེལ་མེད་པ་དང་། སེམས་དང་ཚེ་

སྲོག་ཚོགས་པའི་མཚན་སྙན་ཡང་ཁྱབ་གདལ་དུ་སོང་མེད། ད་ཐེངས་ཀྱི་ཚོགས་

འདུ་འདི་མི་མང་འདུས་ཚོགས་ཆེན་པོའི་ཁྲོད་དུ་སྐོང་ཚོགས་བྱེད་པའི་ཐག་གཅོད་ནི་

རྒྱན་འཛུགས་པ་ལྟ་བུ་ཞིག་རེད། གལ་ཏེ་བགྲོ་གླེང་འདི་ལ་འབྲས་བུ་མ་ཐོན་པར་མི་

མང་ལ་བག་ཆགས་ཡག་པོ་ཞིག་འཇོག་མ་ཐུབ་ཚེ། སེམས་དང་ཚེ་སྲོག་ཚོགས་

པའི་མཚན་སྙན་ལ་གནོད་པ་ཆེན་པོ་འབྱུང་རྒྱུ་ཡིན་ཞིང་། གལ་ཏེ་འབྲས་བུ་བྱུང་ན། 

སེམས་དང་ཚེ་སྲོག་ཚོགས་པ་ལ་རང་ཉིད་ནི་རིག་གཞུང་ཐ་དད་པའི་བར་ལ་བགྲོ་

གླེང་བཀོད་སྒྲིག་གི་ལས་དོན་འདིའི་རིགས་སྣེ་ཁྲིད་བྱེད་མཁན་ཞིག་ཡིན་པར་

བསྒྲག་པའི་ཐོབ་ཐང་ལྡན་རྒྱུ་རེད།

སེམས་དང་ཚེ་སྲོག་ཚོགས་པ་ལ་རང་གིས་ལས་དོན་གསར་པ་ཞིག་སྒྲུབ་ཀྱིན་

པའི་སྣང་བ་ཡོད་སྲིད་ཀྱང་། ནང་དོན་རིག་པས་ཆོས་ལུགས་གཞན་དང་མ་འདྲ་བར་

ཚན་རིག་དང་གོ་བསྡུར་བྱེད་ཐུབ་པ་དང་། དེ་ལྟར་བྱས་ན་འབྲས་བུའང་འབྱུང་རྒྱུ་

ཡིན་པའི་སྤྱིའི་ལྟ་ཚུལ་འདི་དར་ནས་དུས་རབས་གཅིག་ཙམ་འདས་ཟིན། ལོ་རྒྱུས་

ཀྱི་ངོས་ནས་བརྗོད་ན། ལྟ་ཚུལ་འདི་ནི་ཚན་རིག་པ་དང་མཁས་པ་ཚོའི་ཁྲོད་དུ་ཡེ་

ཤུའི་ཆོས་ལུགས་ཚན་རིག་གི་བགྲོ་གླེང་བྱེད་རོགས་ཚད་ལྡན་ཞིག་མིན་པའི་

བསམ་ཚུལ་བྱུང་སྟངས་དང་འབྲེལ་བ་ཡོད། མི་ཚོས་ཚན་རིག་དང་ཡེ་ཤུའི་ཆོས་

ལུགས་གཞི་རྩའི་ཆ་ནས་འགལ་ཟླ་ཡིན་ཞིང་། གཅིག་གིས་རང་དབང་གི་འཚོལ་

ཞིབ་གཙུག་ཏུ་བཀུར་ཡང་། གཅིག་ནི་ལུང་འཛིན་རིང་ལུགས་དང་རྨོངས་དད་ཀྱི་

བཀག་རྒྱ་ལས་ཐར་མེད་ཟེར། རྒྱུ་མཚན་དེའི་རྐྱེན་གྱིས་ཚན་རིག་གིས་ཡེ་ཤུའི་

ཆོས་ལུགས་དང་ལྷན་དུ་གོ་བསྡུར་བྱས་ན་འབྲས་བུ་ནམ་ཡང་མི་འབྱུང་བར་

བསམས་ཤིང་། ལངས་ཕྱོགས་འདི་མཁྲེགས་སུ་སོང་བའི་ཡོངས་གྲགས་ཀྱི་དཔྱད་

གཞི་གཅིག་ནི། ཨ་མི་རི་ཀའི་སློབ་གསོ་བ་ཨམ་ཌི་རོས་༼Andrew Dickson White༽

བརྩམས་པའི་《ཚན་རིག་དང་ཡེ་ཤུའི་ཆོས་ལུགས་རིག་པའི་འཐབ་འཛིང་གི་ལོ་

རྒྱུས།》ཞེས་པའི་གླེགས་བམ་གཉིས་ཅན་གྱི་དཔེ་དེབ་དེ་ཡིན། དེ་བཞིན་འཇོན་

༼John Draper༽གྱིས་བརྩམས་ཤིང་། ཕྱི་ལོ་ ༡༨༩༦ ལོར་དཔར་སྐྲུན་བྱས་པའི་《ཚན་

རིག་དང་ཆོས་ལུགས་བར་གྱི་རྙོག་དྲ།》ཞེས་པ་འདིས་ཀྱང་ལངས་ཕྱོགས་དེར་ཕལ་

ཆེར་ཤུགས་རྐྱེན་གཅིག་མཚུངས་ཤིག་ཐེབས་ཡོད།

དེའི་སྔོན་དུ་ནུབ་ཕྱོགས་ཀྱི་ཚན་རིག་པ་ཕལ་ཆེ་བས་ནང་དོན་རིག་པའི་སྐོར་

ལ་ཅི་ཡང་མི་ཤེས་ཤིང་། གོང་གི་ལངས་ཕྱོགས་འདི་མཁྲེགས་སུ་ཕྱིན་པ་དང་

ཆབས་ཅིག་ནང་དོན་རིག་པས་ཉུང་མཐའ་ཡང་མི་རེ་འགའི་དོ་སྣང་འགུག་འགོ་

བརྩམས། ནང་དོན་རིག་པ་ནི་ཆོས་ལུགས་ཤིག་ཡིན་ཡང་། དེར་འཇིག་རྟེན་བཀོད་

པ་པོའི་ལྟ་བ་དང་། འདི་འདྲའི་བཀོད་པ་པོས་འཇིག་རྟེན་བསྐྲུན་པའི་སྒྲུང་ཞིག་མེད། 

དེ་མཚུངས་སུ་ནང་དོན་རིག་པ་ནི་ལྷ་མེད་སྨྲ་བའི་ཏཱ་ཝུན་རིང་ལུགས་དང་། ༼འདི་ལ་

ཐོ་མ་སི་༼Thomas Henry Huxley༽ལྟ་བུའི་ཏཱ་ཝུན་རིང་ལུགས་འཛིན་མཁན་གྱི་མི་རབས་

ཐོག་མ་ཚོས་རྒྱབ་སྐྱོར་ཤུགས་ཆེན་བྱས།༽ འཕེལ་འགྱུར་སྨྲ་བའི་འཇིག་རྟེན་ལྟ་ཚུལ་

གཉིས་དང་ཕྱོགས་མང་པོ་ནས་འགལ་བ་མེད་པར་སྣང་ཞིང་། ད་དུང་ནང་དོན་རིག་

པ་ལ་རྡུལ་ཕྲན་གཞིར་བཞག་གི་རྒྱུ་འབྲས་ཆོས་ཉིད་ཐོག་ནས་འཇིག་རྟེན་གྱི་བྱུང་བ་

ལ་ལྟ་བའི་གོ་རྟོགས་ཤིག་ཡོད་པ་ནི་དངོས་ཁམས་རིག་པ་བ་ཚོས་དགའ་སྣང་བྱེད་

ཡུལ་ཞིག་ཏུ་གྱུར་པ་དང་། ནང་དོན་རིག་པ་ལ་སྤྱིའི་ཆ་ནས་ལུང་འཛིན་རིང་ལུགས་

ཀྱི་རང་བཞིན་ཞིག་མེད་པར་མཐོང་ཡོད། འཇར་མན་དུ་སྐྱེས་པའི་ཨ་མི་རི་ཀའི་ལྟ་

གྲུབ་སྨྲ་བ་དང་རྩོམ་སྒྲིག་པ་ཕོ་ལི་ནི། ༼Paul Carus༽ ཕྱི་ལོ་ ༡༨༩༣ ལོར་ཤི་ཁ་གྷོར་

དུ་ཚོགས་པའི་འཛམ་གླིང་ཆོས་ལུགས་ཀྱི་གྲོས་ཚོགས་སྟེང་དུ་ནང་དོན་རིག་པའི་ལྟ་

གྲུབ་ལ་ཐོག་མར་འཕྲད་ཅིང་། ཚོགས་འདུ་དེ་ནི་འཛམ་གླིང་གི་ཆོས་ལུགས་ཕལ་ཆེ་

བའི་སྐུ་ཚབ་རྣམས་ལྷན་དུ་འཛོམས་པ་ཐོག་མ་ཡིན། ཕོ་ལིས ༡༨༩༦ ལོར་བྲིས་པའི་

༼ནང་དནོ་རིག་པ་དང་ཚན་རིག་གི་ཆོས་ལུགས།༽ཞེས་པའི་རྩོམ་ཡིག་ནང་འདི་ལྟར་བརྗོད་

འདུག “ང་ཚོའི་གོ་རྟོགས་ལྟར་ན། སངས་རྒྱས་ནི་དངོས་དོན་རིང་ལུགས་པའི་ཐོག་

མ་དང་། འགྲོ་བ་མིའི་རིགས་ཀྱི་བདེ་སྡུག་ལ་ཐུགས་འཁུར་བཞེས་མཁན་ཐོག་མ། 

རང་དབང་གི་བསམ་བློ་པ་ཐོག་མ། སྲོལ་རྒྱུན་ལ་ཁ་གཏད་གཅོག་མཁན་ཐོག་མ། 

ཚན་རིག་གི་ཆོས་ལུགས་ཀྱི་སྟོན་པ་ཐོག་མ་བཅས་རེད་་༌། ཁོང་གིས་ཚན་རིག་གི་

འཇིག་རྟེན་ལྟ་ཚུལ་གྱི་མཇུག་འབྲས་རྣམས་སྔོན་གཟིགས་གསལ་པོར་གནང་

འདུག”

དང་ཐོག་ཚན་རིག་པ་ཚོས་ནང་དོན་རིག་པར་དོ་སྣང་བྱས་པ་ནི། གཙོ་བོར་

མངོན་གསལ་དོད་པོའི་མཐུན་སྣང་བྲེ་བྲག་པ་སྟེ། འཕེལ་འགྱུར་གྱི་རྣམ་གཞག་དང་། 

རྡུལ་ཕྲན་གྱི་རྣམ་གཞག སེམས་ཁམས་རིག་པའི་འཕེལ་རིམ། སེམས་གཅོང་

བཅོས་ཐབས་སོགས་ཡིན་ཡང་། དུས་རབས་ཉི་ཤུ་པའི་ལོ་རབས་དང་པོའི་ནང་དོ་

སྣང་བྱེད་ཡུལ་ལ་འགྱུར་ལྡོག་བྱུང་བ་དང་། ནང་དོན་རིག་པ་ནི་འགྲོ་བ་མིའི་སེམས་

རིག་གི་འཕེལ་རྒྱས་ཀྱི་རྣམ་གཞག་ཅིག་ཡིན་ཞིང་། ནུབ་ཕྱོགས་ཀྱི་སེམས་གཅོང་

བཅོས་ཐབས་པ་ཚོས་དེ་ལས་སློབ་གཉེར་བྱེད་དགོས་ས་མང་པོ་ཡོད་པའི་ལྟ་ཚུལ་

དུས་རབས་ཉི་ཤུ་པའི་དཀྱིལ་མར་ཡོངས་གྲགས་སུ་གྱུར། མཁས་པ་འདྲ་མིན་གྱིས་

ནང་དོན་རིག་པས་༼ཁོང་ཚོ་ཁག་ཅིག་ལ་མཚོན་ན། ཤར་ཕྱོགས་སུ་བྱུང་བའི་གསང་ཆོས་ཀྱི་སྲོལ་

རྒྱུ ན་ཚང་མས༽ནུབ་ཕྱོགས་པའི་བདག་དང་། འགྲོ་བ་མིའི་དར་རྒྱས་ཀྱི་ལྟ་ཚུལ་དོག་

མོ་རྒྱ་བསྐྱེད་བྱས་ཏེ། ཆོས་ཀྱི་སྟོབས་ཤུགས་གསར་པ་ཞིག་གི་ཐོག་ནས་སེམས་

གཅོང་བཅོས་ཐབས་ཀྱི་ཞིབ་འཇུག་ལ་སྐྱེ་ཤུགས་གསར་པ་ཞིག་སྦྱིན་ཐུབ་པའི་རྩོད་

སྒྲུབ་གནང་ཡོད།

འདས་པའི་ལོ་ངོ་འགའ་ལ་སེམས་དང་ཚེ་སྲོག་ཚོགས་པས་ནང་དོན་རིག་པ་

ནི་སེམས་གཅོང་བཅོས་ཐབས་ཀྱི་སེམས་ཁམས་རིག་པ་ཞིག་ཡིན་པའི་ངོས་འཛིན་

ཤུགས་ཆེན་སྤེལ་ཡོད། དེ་ལྟ་ནའང་། ཨད་མི་ཨ་ཡེ་ཏྲེའི་ཚོགས་འདུ་འདི་ལ་གསོན་

ཤུགས་སྦྱིན་བྱེད་ཀྱི་བགྲོ་གླེང་གི་དམིགས་འདུན་ནི་ཁྱད་པར་བ་ཞིག་རེད། དེ་ནི་

དབང་རྩའི་ཚན་རིག་པ་ཝར་རེ་ལའི་༼Francisco Varela༽བསམ་བློ་ཁག་དང་། ཚད་མ་

རིག་པ་དང་ཚན་རིག་གི་བྱེད་ཐབས་གཉིས་ཀའི་ངོས་ནས་ཡུལ་རྟོགས་ཚན་རིག་

དང་དབང་རྩའི་ཚན་རིག་གི་སྲོལ་རྒྱུན་ཁ་ཕྱོགས་གཞན་ཞིག་ཏུ་བསྒྱུར་དགོས་པའི་

ཁོང་གི་རེ་འདོད་བཅས་ཡིན། ཝར་རེ་ལས་མཱ་ཆོ་ར་ན་༼Humberto Maturana༽དང་

ལྷན་དུ་རང་ཉིད་འཛུགས་སྐྲུན་གྱི་ལྟ་བ་༼འཚོ་ལྡན་གྱི ་སྒྲིག་གཞི་གང་ཞིག་ཡིན་རུང་རང་གིས་

རང་ཉིད་བཀོད་སྒྲིག་བྱེད་ཀྱིན་པའི་ཆོས་ཤིག་ཡིན་པའི་ལྟ་ཚུལ་ཞིག༽གཏན་ལ་ཕབ་པ་ནི་དབང་

རྩའི་ཚན་རིག་གི་ཁྱབ་ཁོངས་སུ་ཡོངས་གྲགས་ཡིན་ཞིང་། ཁོང་དང་ཨ་ཏྲམ་གཉིས་

ཀྱིས་སེམས་དང་ཚེ་སྲོག་ཚོགས་པའང་གསར་འཛུགས་བྱས་ཡོད་ལ། ཝར་རེ་ལ་ནི 

༢༠༠༡ གི་དཔྱིད་ཀར་ལོ་ལྔ་བཅུ་ང་བཞི་ཐོག་འདས་གྲོངས་སུ་ཕྱིན་ནའང་། ནང་དོན་

རིག་པ་དང་ཡུལ་རྟོགས་ཚན་རིག་གི་བགྲོ་གླེང་ལ་བཅངས་པའི་ཁོང་གི་རེ་འདུན་དེ་

ད་ཐེངས་ཀྱི་ཚོགས་འདུ་འདི་ལའང་ཁྱབ་ཡོད་པ་དང་། ཁོང་གིས་རང་ཉིད་མ་གྲོངས་

པའི་གོང་གཤམ་གསལ་གྱི་སྐད་ཆ་འདི་བརྗོད་འདུག

དེང་སྐབས་ཚན་རིག་དང་། ནང་དོན་རིག་པའི་བགྲོ་གླེང་གི་རང་བྱུང་རྟེན་གཞི་

ནི་ཞིབ་འཇུག་གི་ཁ་ཕྱོགས་གསར་པ་ཞིག་ཆགས་ཡོད། ཞིབ་འཇུག་དེའི་ནང་ང་

ཚོས་རང་ངོས་ནས་འགྲོ་བ་མིའི་མྱོང་བ་ལ་བརྟག་དཔྱད་བྱས་པའི་གྲུབ་དོན་ནི། དེང་

དུས་ཀྱི་ཡུལ་རྟོགས་ཚན་རིག་དང་དབང་རྩའི་ཚན་རིག་ལས་བྱུང་བའི་མངོན་སུམ་

གྱི་གོ་རྟོགས་དང་ཟུང་འབྲེལ་ཇི་ལྟར་བྱ་དགོས་པའང་འདུས་ཡོད། གང་ཟག་དང་པོ་

ལས་བྱུང་བའི་གོ་རྟོགས་ནི་ཚན་རིག་གིས་ཅི་ཞིག་རྙེད་པ་དེར་ར་སྤྲོད་ཙམ་མ་ཡིན་

པར་དགོས་ངེས་ཀྱི་ཁ་སྐོང་ཡང་ཡིན། དཔེར་ན། མྱོང་ཚོར་དང་ཡིད་བྱེད་ལྟ་བུའི་

སེམས་བྱུང་གི་དབང་རྩའི་རྟེན་གཞི་ལ་ཀླད་པའི་གློག་པར་བརྒྱུད་ནས་བརྟག་དཔྱད་

བྱེད་པའི་ཞིབ་འཇུག་ཚོད་ལྟ་ལ་མཚོན་ན། ཡུལ་ཅན་སེམས་ཀྱི་མྱོང་བའི་འགྲེལ་

བཤད་ཞིབ་ཚགས་ཤིག་མེད་ཚེ། ཞིབ་འཇུག་དེའི་གྲུབ་དོན་ལ་གསལ་བཤད་ཡང་

དག་ཅིག་བྱ་མི་ཐུབ།

ཝར་རེ་ལའི་སྔོན་དུའང་མཁས་པ་གཞན་ཚོས་ནང་དོན་རིག་པར་ཕྱིའམ་ཡུལ་

གཙོ་བོར་འཛིན་པའི་ནུབ་ཕྱོགས་ཀྱི་ལངས་ཕྱོགས་ལ་ཁ་སྐོང་བྱེད་པའི་ནང་སེམས་

ཀྱི་རྟོགས་ཐབས་ཤིག་ཡོད་པའི་ལྟ་ཚུལ་འདིར་རྒྱབ་སྐྱོར་གནང་ཡོད། ལྟ་ཚུལ་འདི་

ལ་འགུག་ཤུགས་ཆེན་པོ་ཞིག་ལྡན་ནའང་། མི་སྐོར་ཞིག་གིས་འདི་འདྲའི་ལྟ་ཚུལ་

གྱིས་ཕྱོགས་གཉིས་ཁ་བྲལ་དུ་གཏོང་ཉེན་ཆེ་བའི་སེམས་འཁྲལ་བྱས་ཏེ། ༼ཁོང་ཚོ་ནི་

སྒམོ་སྒྲུབ་པ་རེད། ང་ཚོ་ནི་དངོས་སུ་ལས་ལ་འཇུག་མཁན་ཡིན་ཟརེ་བ་དང་། ཡང་ན་ཁོང་ཚོ་ནི་ཁ་ནང་

ལ་ཕྱོགས་མཁན་རེད། ང་ཚོ་ནི་ཁ་ཕྱི ་ལ་ཕྱོགས་ཡོད་ལྟ་བུའི་བསམ་ཚུལ་ཡང་འབྱུང་སྲིད།༽ གནད་

དོན་ཐག་གཅོད་པ་ལས་མགོ་རྙོག་ཇེ་མང་དུ་གཏོང་བར་བསམ་ཡོད། བོད་རིག་པ་བ་

ལེ་ཕོ་ཛིས་༼Donald Lopez༽འདི་འདྲའི་ལྟ་སྟངས་ནི་དུས་རབས་གསར་པའི་ཤར་

གླིང་རིག་པའི་ནད་རྟགས་ཤིག་ཡིན་པར་བཤད་ནས་སྐྱོན་བརྗོད་བྱས་ཤིང་། དུས་

རབས་གསར་པའི་ཤར་གླིང་རིག་པའི་ནང་ཤར་ཕྱོགས་ཀྱི་རིག་གནས་ལ་དངོས་

ཡོད་དང་མི་མཐུན་པའི་ལྟ་སྟངས་ཆེས་མཐོ་བོ་ཞིག་བཟུང་སྟེ། རིག་གཞུང་འདི་དང་

ནུབ་ཕྱོགས་ཀྱི་རིག་གནས་གཉིས་ཀྱི་བར་ལ་བགྲོ་གླེང་དང་གཅིག་སྒྲིལ་བྱུང་ན། སྔ་

མས་ཕྱི་མའི་ཞན་ཆ་༼ཚད་མ་རིག་པ་དང་། བླང་དརོ་གྱི ་རྣམ་གཞག ཞིབ་འཇུག་བྱེད་ཐབས་

བཅས་ཀྱི་ཕྱོགས་ནས་ཡོད་པའི་ཞན་ཆ༽རྣམས་བསལ་ཐུབ་པར་འདོད་པ་རེད།

དོན་ངོ་མར་ཨད་མི་ཨ་ཡེ་ཏྲེའི་སེམས་དང་ཚེ་སྲོག་གི་ཚོགས་འདུའི་ཐོག 

སྡིངས་ཆའི་སྟེང་གི་ཚན་རིག་པ་ཁག་ཅིག་གིས་ནུབ་ཕྱོགས་ཀྱི་གཤིས་སྤྱོད་དང་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  11  

ཀླད་པའི་ཚན་རིག་ནི་ཡུལ་ཅན་གྱི་རང་བཞིན་ཞིག་གཏན་ནས་མ་ཡིན་པའི་འདོད་

ཚུལ་འདི་ལ་དགག་སྒྲུབ་བྱས་པ་དང་། ཚན་རིག་གི་ཁྱབ་ཁོངས་དེ་ཚོར་གཏོགས་

པའི་ཚན་རིག་པ་ཚོས་རང་ཉིད་ནི་སྒོམ་ཆེན་པ་ཞིག་མ་ཡིན་ཡང་རྒྱུན་དུ་གང་ཟག་

དང་པོ་ལས་བྱུང་བའི་མྱོང་བའི་གྲུབ་དོན་བཀོལ་སྤྱོད་བྱེད་ཀྱི་ཡོད་པར་བརྗོད་སོང་། 

དེ་མཚུངས་སུ་ཚོགས་ཐོག་གི་ནང་པའི་མཁས་པ་ཚོས་སེམས་ཀྱི་སྐོར་ལ་ཡོད་པའི་

ནང་དོན་རིག་པའི་གཞུང་ལུགས་ཐམས་ཅད་མཐའ་གཅིག་ཏུ་ཤེས་བཞིན་གྱི་བརྟག་

དཔྱད་ལས་བྱུང་བ་མ་ཡིན་པར། དེ་དག་ལ་ནང་པའི་ལྟ་གྲུབ་ཀྱི་རྣམ་གཞག་དང་། 

དཔྱད་བརྡར་གྱི་སྲོལ་རྒྱུན་སྣ་ཚོགས་ཀྱིས་གཞི་རྩའི་ཆ་ནས་ཤུགས་རྐྱེན་ཐེབས་

ཡོད་ཚུལ་ངོས་ལེན་གནང་སོང་། སྤྱིར་བཤད་ན། དོགས་འདྲི་དང་ངོས་ལེན་གྱིས་

ཨད་མི་ཨ་ཡེ་ཏྲེའི་བགྲོ་གླེང་འདི་ཕྱུག་ཏུ་བཏང་ཞིང་། དེ་དག་གིས་ཚན་རིག་དང་ནང་

དོན་རིག་པས་མཉམ་འབྲེལ་གྱིས་ཞིབ་འཇུག་ཅིག་བསྒྲུབ་ཐུབ་མིན་དང་། དེ་ལྟར་

ཞིབ་འཇུག་བྱས་ན་སེམས་ཀྱི་རང་བཞིན་ལ་ཡོད་པའི་ང་ཚོའི་གོ་རྟོགས་ཇེ་ལེགས་

སུ་འགྲོ་མིན་གྱི་དྲི་བ་གལ་ཆེན་འདི་ལ་དགག་ལན་ཞིག་ཐེབས་མེད།

གལ་ཏེ་སེམས་ཞིབ་ཏུ་རྟོགས་རྒྱུ་ནི་ཚན་རིག་པ་ཚོ་ཚོགས་འདུ་འདིར་མཉམ་

ཞུགས་གནང་བའི་ཐུན་མོང་གི་རྒྱུ་མཚན་ཞིག་ཡིན་ཚེ། ནང་པའི་མཉམ་ཞུགས་པ་

ཚོར་རྒྱུ་མཚན་ཅི་ཞིག་ཡོད་དམ། ཁོང་ཚོའང་རྒྱུ་མཚན་གཅིག་མཚུངས་ཤིག་གི་

ཐོག་ནས་མཉམ་ཞུགས་གནང་ཡོད་དམ། ཁོང་ཚོ་ཕལ་ཆེ་བར་མཚོན་ན། མ་མཐའ་

ཡང་གནས་རིམ་ངེས་ཅན་ཞིག་ཏུ་རྒྱུ་མཚན་གཅིག་མཚུངས་ཤིག་ཡོད་ཅིང་། ཚན་

རིག་པ་དང་ནང་པའི་གཏམ་བཤད་གནང་མཁན་ཚང་མས་འདས་པའི་ཟླ་འགའ་ལ་

གྲོས་བསྡུར་གནང་བ་དང་། སྔོན་འགྲོའི་གྲོས་བསྡུར་དེ་དག་ནི་གཙོ་བོར་བགྲོ་གླེང་

འབྲས་ལྡན་ཞིག་འབྱུང་ཆེད་སོ་སོའི་གཏམ་བཤད་ཇི་ལྟར་བཀོད་སྒྲིག་བྱེད་དགོས་

པའི་སྐོར་ནས་བྱུང་ཡོད། དེ་ཡང་ཚན་རིག་པ་ཚོས་བརྗོད་འདོད་པ་གང་ཞིག་གིས་

ནང་པ་ཚོའི་དང་བ་སློང་ཐུབ་མིན་གྱི་དྲི་བ་འདི་ལ་རྩད་ཞིབ་བྱས་པའི་བརྒྱུད་རིམ་གྱི་

ནང་དུ་ཐུན་མོང་གི་རྣམ་དཔྱོད་ཀྱི་སྟོབས་ཤུགས་དང་། སྔོན་མ་བསམ་པའི་མཐུན་

འབྲེལ་གྱི་འདུ་ཤེས་ཤིག་འབྱུང་འགོ་བརྩམས་ཡོད། ནང་པའི་མཉམ་ཞུགས་པ་

གཅིག་ནི་མཱ་ཐེའོ་ཡིན་པ་དང་། ཧཕ་རན་སིར་སྐྱེས་ཤིང་བལ་ཡུལ་གྱི་ཞེ་ཆེན་དགོན་

པར་གཏན་སྡོད་བྱས་ནས་ལོ་ངོ་ཉི་ཤུ་ཙམ་འགོར་ཡོད་པར་མ་ཟད། ཁོང་གིས་སྔོན་

མར་ཕཱ་སི་ཏྲར་མཐོ་སློབ་ཏུ་སྐྱེ་དངོས་རྫས་འགྱུར་ལ་སློབ་གཉེར་བྱས་མྱོང་ཞིང་། 

ཚད་མཐོ་བོའི་སྒོམ་གྱི་ངང་ཚུལ་འདྲ་མིན་སྐོར་གྱི་དབང་རྩའི་ཕུང་ཁམས་རིག་པའི་

ཞིབ་འཇུག་༼ཕྱོགས་གཅིག་ནས་འདི་ནི་ཁོང་གི་ཀླད་པ་ལ་གློག་པར་གྱིས་བརྟག་དཔྱད་བྱེད་པའི་

ཉམས་ཞིབ་ཅིག་རེད།༽ནང་མཉམ་ཞུགས་བྱེད་པ་ཇེ་མང་དུ་འགྲོ་བཞིན་ཡོད། མཱ་ཐེའོ་

ཡིས་ལོ་ངོ་བཞི་བཅུའི་རྗེས་སུ་རང་ཉིད་སླར་ཡང་ཚན་རིག་ལ་ཁ་ཕྱོགས་པ་འདིའི་

ཐད་ལ་རང་གི་དགེ་རྒན་དམ་པ་ཚོས་ཅི་ཞིག་བསམ་གྱི་ཡོད་དམ་ཞེས་རང་ཉིད་ལ་

དྲི་བ་བཀོད་འདུག

ནང་པའི་མཁས་པ་ཚོར་བགྲོ་གླེང་འདིར་མཉམ་ཞུགས་གནང་བའི་རྒྱུ་མཚན་

གཞན་ཡང་ཡོད་པ་ཉིན་གཉིས་ཀྱི་ཚོགས་འདུའི་སྟེང་རིམ་པས་གསལ་པོ་ཆགས་

སོང་། ཁོང་ཚོ་ཁག་ཅིག་གིས་གཞན་ལ་ཕན་སེམས་བཅངས་ནས་ཡོང་ཡོད་པ་ལས། 

དབང་རྩའི་ཚན་རིག་གིས་ཁོང་ཚོར་རང་གི་འཚོ་བ་ཇི་ལྟར་བསྐྱལ་བ་བརྗོད་མི་

དགོས་ཟེར། ཡིན་ཡང་། ཁོང་ཚོས་ཚན་རིག་པ་ཚོར་སོ་སོའི་བསམ་ཚུལ་བརྗོད་པ་

དང་། ཚན་རིག་པའི་དྲི་བ་རྣམས་ལ་ལན་འདེབས་པར་དགའ་སྣང་ཡོད་ཚུལ་བརྗོད་

སོང་། གཞན་སྐོར་ཞིག་གིས་ཚན་རིག་དང་མཉམ་འབྲེལ་བྱས་ན་ནང་དོན་རིག་པར་

ཕན་ཐོགས་པའི་ལྟ་ཚུལ་ཡང་བཟུང་འདུག བོད་བརྒྱུད་ནང་བསྟན་གྱི་མཁས་དབང་

ཨ་ལན་གྱིས་ཚོགས་འདུའི་སྔོན་དུ་གསར་འགོད་པར་བརྗོད་རྒྱུར། “ཆོས་ལུགས་

ཐམས་ཅད་ལ་མཁྲེགས་འཛིན་དང་ལུང་འཛིན་རིང་ལུགས་ཀྱི་དབང་དུ་འགྲོ་བའི་ཉེན་

ཁ་ཡོད་པ་དང་། དེང་དུས་ཀྱི་ཚན་རིག་དང་བགྲོ་གླེང་བྱས་ན་ནང་དོན་རིག་པ་ཉེན་ཁ་

དེ་ལས་རྒྱལ་བར་ཕན་ཐོགས་རྒྱུ་རེད།” ཉིན་གཉིས་ཀྱི་རིང་གི་བགྲོ་གླེང་འདིའི་

དམིགས་གཞི་གཅིག་ནི། ཚན་རིག་གིས་ནང་པའི་འདོད་ཚུལ་ཁག་ཅིག་ལ་དོགས་

འདྲི་བྱེད་རྒྱུ་དང་། དེ་མཚུངས་ནང་པའི་མཁས་དབང་ཚོའི་རེ་བར་ནང་དོན་རིག་

པས་ཚན་རིག་གིས་འགྲོ་བ་མིའི་ངོ་བོའི་སྐོར་ལ་བཟུང་བའི་བདེན་འཛིན་ཁག་ཅིག་

ལ་དོགས་འདྲི་བྱེད་ཐུབ་རྒྱུ་དེ་ཡིན། གཞན་ཡང་ཚན་རིག་དང་ནང་དོན་རིག་པའི་

མཉམ་འབྲེལ་ལ་བརྟེན་ནས་སྒོམ་སྒྲུབ་ཉམས་ལེན་གྱི་ཕན་ཡོན་ལ་བདེན་དཔང་མང་

པོ་བསྐྲུན་པའི་རེ་བའང་བཟུང་འདུག གྲུབ་འབྲས་དེ་ལྟ་བུ་ནི་དེང་དུས་བཀོལ་སྤྱོད་ཆེ་

ཞིང་། གནས་བརྟན་སྡེ་པའི་དགེ་སློང་ཨ་མོ་རོད་༼ཁོང་གིས་ལོང་ཌོན་མཐོ་སླབོ་ཏུ་སེམས་

ཁམས་རིག་པ་དང་། ཕུང་ཁམས་རིག་པ་གཉིས་ལ་སླབོ་གཉརེ་བྱས་ནས་རབ་འབྱམས་པའི་གོ་གནས་

ཀྱང་བླངས་འདུག༽ཀྱིས་མི་ཚོས་ཞིབ་འཇུག་གི་གྲུབ་དོན་གྱི་དཀོན་མཆོག་ལ་ཡིད་

ཆེས་བྱེད་པ་རེད་ཅེས་བརྗོད་སོང་།

བགྲོ་གླེང་མདུན་དུ་བཞུར་བ་དང་། ནང་པའི་ཕྱོགས་གཏོགས་ནས་དམིགས་

ཡུལ་གཞན་ཡང་མངོན་དུ་གྱུར་ཏེ། ནང་དོན་རིག་པ་དང་ཚན་རིག་ནི་དཔྱད་བརྡར་

གྱི་སྲོལ་རྒྱུན་གཉིས་ཡིན་པའི་ངོས་ནས་ཕན་ཚུན་ལ་དྲི་བ་འདྲི་རེས་དང་། གོ་རྟོགས་

བརྗེ་རེས་བྱེད་པའི་ཐོག་མའི་འཆར་གཞི་བརླག་པའི་ཉེན་ཁའང་བྱུང་སོང་། ཚོགས་

ཞུགས་པ་སྐོར་ཞིག་གིས་མཐར་གཏུགས་ན། ནང་པ་ཚོས་སེམས་ལ་བརྟག་དཔྱད་

གཏོང་བ་དེ་ཚན་རིག་པ་ཚོར་ཡོད་པའི་དམིགས་ཡུལ་དང་གཅིག་མཚུངས་མིན་པ་

ཤེས་རྒྱུ་ནི་གལ་ཆེན་ཞིག་རེད་ཟེར། ཨ་ལན་གྱིས་བརྗོད་རྒྱུར། “ནང་དོན་རིག་པར་

གོ་རྟོགས་ཞིབ་ཏུ་འཚོལ་བ་ནི་དགེ་བ་སྒྲུབ་པ་དང་དམ་པོར་འབྲེལ་ཞིང་། དགེ་བ་

སྒྲུབ་པ་ནི་བདེ་སྐྱིད་ཀྱི་འཚོལ་སྙེག་དང་འབྲེལ་བ་ཡོད།” སྐད་ཆ་གཞན་ཞིག་གིས་

འགྲེལ་བརྗོད་བྱས་ན། ནང་པ་ཚོས་རང་གི་སྲོལ་རྒྱུན་དུ་མ་རིག་པ་ནི་སྡུག་བསྔལ་

དང་། ལས་ངན་གྱི་རྩ་བ་ཡིན་པའི་ཡིད་ཆེས་བྱེད་ཅིང་། དངོས་ཡོད་གནས་ལུགས་

ཇི་བཞིན་དུ་རྟོགས་པའི་གོ་རྟོགས་ལ་གང་ཟག་རང་ཉིད་ཀྱི་སྤྱོད་པ་ལེགས་པར་

བསྒྱུར་བའི་ནུས་པའང་ཡོད། ཧ་ཝད་ཌི་མཐོ་སློབ་ནས་ཡིན་པའི་འཇད་རོ་མེས་༼Je-

rome Kagan༽ལྟ་ཚུལ་འདི་ནི་ནུབ་ཕྱོགས་ཀྱི་ཚན་རིག་གི་གཞུང་དུ་ཡོད་པའི་ཤེས་

རྟོགས་དང་བླང་དོར་བར་གྱི་འབྲེལ་བའི་སྐོར་གྱི་བདེན་འཛིན་དང་མི་མཐུན་ཚུལ་

བརྗོད་སོང་། “ནུབ་ཕྱོགས་ཀྱི་ཚན་རིག་གི་སྲོལ་རྒྱུན་དུ་བཟང་སྤྱོད་མི་ལྡན་པའི་

ཚན་རིག་པ་ཞིག་གིས་རང་བྱུང་ཁམས་ཀྱི་བདེན་པ་ཡིད་དུ་འོང་བ་ཞིག་གསར་རྙེད་

བྱེད་ཆོག་པ་དང་། ང་ཚོས་ཤེས་རྟོགས་སམ་གོ་རྟོགས་ཞེས་པའི་ཚིག་འདི་ནང་དོན་

གཞན་ཞིག་ལ་བཀོལ་སྤྱོད་བྱེད་ཀྱི་ཡོད།” འདི་ལྟར་གཏམ་བཤད་པ་དང་ཚོགས་

ཞུགས་པ་ཚང་མས་བསམ་གཞིགས་བྱེད་དགོས་བྱུང་བ་ནི། ནང་དོན་རིག་པ་དང་

མཉམ་འབྲེལ་གྱིས་སེམས་ལ་ཞིབ་འཇུག་བྱེད་པའི་འབྱུང་འགྱུར་གྱི་ལས་གཞི་གང་

ཞིག་ཡིན་རུང་། དེའི་ནང་དུ་ནུབ་ཕྱོགས་ཀྱི་ཚན་རིག་ལ་ཤེས་རྟོགས་གསར་པ་ཐོབ་

ནས་རང་གི་ངོ་བོ་ལ་འཕོ་འགྱུར་ཇི་ལྟར་འགྲོ་བའི་གནད་དོན་ཡང་འཚུད་དགོས་པ་

འདི་རེད།

སེམས་དང་ཚེ་སྲོག་ཚོགས་པའི་འགན་འཛིན་ཨ་ཏྲམ་གྱིས་རང་གི་གཏམ་

བཤད་མཇུག་མ་བསྡུས་གོང་ཨད་མི་ཨ་ཡེ་ཏྲེ་མཐོ་སློབ་ཀྱི་འགན་འཛིན་ཝེ་སི་ཏྲི་

༼Charles Vest ༽མཚམས་སྦྱོར་བྱས་ཤིང་། ཝེ་སི་ཏྲིས་ཚོགས་ཞུགས་པ་རྣམས་ལ་

རང་གི་མཐོ་སློབ་ཀྱི་མིང་ཐོག་ནས་འཚམས་འདྲི་ཞུས་ཏེ་བརྗོད་རྒྱུར།

ཉེ་དུས་ཀྱི་སེམས་དང་ཀླད་པའི་ཞིབ་འཇུག་འདི་ཚན་རིག་གི་སྡེ་ཚན་མང་པོ་

ཞིག་ཏུ་མགྱོགས་པོར་འཕེལ་རྒྱས་འབྱུང་གི་ཡོད། ཡིན་ཡང་། ཞིབ་འཇུག་དེས་

འཕྲུལ་ལས་དང་ཚན་རིག་གི་སྡེ་ཚན་དུ་གཏོགས་པའི་ང་ཚོ་ད་དུང་རང་གི་ཞིབ་

འཇུག་གི་ཁྱབ་ཁོངས་དང་རིང་དུ་གྱེས་ཏེ། འཛམ་གླིང་གི་ཆོས་དང་ལྟ་གྲུབ་ཀྱི་སྲོལ་

རྒྱུན་ཁག་གི་དོགས་འདྲི་དང་། གོ་རྟོགས་ལ་བསམ་གཞིགས་བྱ་དགོས་པའི་སྐུལ་

སློང་བྱེད་ཀྱི་ཡོད། དེར་བརྟེན་ཚོགས་འདུ་འདི་ནི་གལ་ཆེན་ཞིག་ཡིན་ཞིང་། འདིར་

ཚན་རིག་པ་དང་། ཞིབ་འཇུག་པ། ནང་པའི་མཁས་དབང་དང་ཉམས་ལེན་པ་བཅས་

འཛོམས་ཡོད། ཁོང་ཚོ་ཚང་མ་སོ་སོའི་ལས་རིགས་ལ་མཁས་ཤིང་། མཐོ་སློབ་

འདིའི་ངོ་བོ་ཡིན་པའི་གུ་ཡངས་དྲང་བདེན་གྱིས་འཚོལ་ཞིབ་ཀྱི་འདུ་ཤེས་ཤིག་

བཟུང་སྟེ། ཚང་མར་འབྲེལ་ཡོད་ཡིན་པའི་བརྗོད་གཞི་ཞིག་གི་སྐོར་ལ་རྩད་ཞིབ་བྱེད་

པར་ཚོགས་འདུ་འདིར་ཕེབས་ཡོད།

ཝེ་སི་ཏྲིས་མང་ཚོགས་ལ་མད་ཀི་གྷ་ཝིན་ཀླད་པ་ཞིབ་འཇུག་ཁང་གི་འགན་

འཛིན་ཤར་ཕི་༼Phillip Sharp༽ལགས་ངོ་སྤྲོད་བྱས་ཤིང་། ཞིབ་འཇུག་ཁང་འདི་དང་

སེམས་དང་ཚེ་སྲོག་ཚོགས་པ་མཉམ་འབྲེལ་གྱིས་ཨད་མི་ཨ་ཡེ་ཏྲེའི་ཚོགས་འདུ་

འདིར་སྦྱིན་བདག་བྱས་ཡོད། མད་ཀི་གྷ་ཝིན་ཞིབ་འཇུག་ཁང་ནི་ལམ་ལྷོང་བྱུང་བའི་

ཁེ་ལས་གཉེར་མཁན་ཇད་མད་ཀི་གྷ་ཝིན་དང་། ཧ་ཕི་མད་ཀི་གྷ་ཝིན་གཉིས་༼Patrick 

J. McGovern and Lore Harp McGovern༽ཀྱིས་མ་དངུལ་བཏང་ནས་ཕྱི་ལོ་ ༢༠༠༠ 

ལོར་གསར་དུ་བཙུགས་ཤིང་། ད་བར་དུ་མཐོ་སློབ་ཅིག་ལ་འདི་འདྲའི་མ་དངུལ་

འབོར་ཆེན་ཞིག་དུས་གཅིག་ཏུ་སྦྱིན་གཏོང་གནང་བ་ཐོག་མ་ཆགས་ཡོད། ཞིབ་

འཇུག་ཁང་འདིའི་དམིགས་ཡུལ་ནི་འཛམ་གླིང་སྣེ་ཁྲིད་རང་བཞིན་གྱི་ཕྱོགས་བསྡུས་

དབང་རྩའི་ཚན་རིག་གི་ཞིབ་འཇུག་ཁང་ཞིག་ཏུ་འགྱུར་རྒྱུ་དེ་རེད། ཤར་ཕི་ནི་ཆེད་

སྦྱོང་བྱས་མྱོང་བའི་དབང་རྩའི་ཚན་རིག་པ་ཞིག་མིན་ཡང་། ཁོང་ལ་ཚན་རིག་གི་སྡེ་

ཚན་མང་པོ་མཉམ་འབྲེལ་གྱི་ལས་དོན་འདིའི་མདུན་ལྗོངས་གཟིགས་པའི་ལྟ་རྒྱ་

དང་། དམིགས་ཡུལ་མཐོན་པོ་འདི་སྒྲུབ་པའི་སྤོབས་པ་གཉིས་ཡོད་པར་བསམས་པ་

རེད།  ཕྱི་ལོ་ ༡༩༩༣ ལོར་ཁོང་དང་ཚན་རིག་པ་གཞན་ཞིག་ལ་ཕུང་ཁམས་རིག་

པའམ་གསོ་རིག་གི་ནོར་སྦེལ་གཟེངས་རྟགས་ཐོབ་ཅིང་། དགྲེ་འར་ནི་ཨད་༼DNA༽

ཀྱི་ནང་དུ་འིན་ཏྲི་རོན་༼intron  རིགས་རྫས་ཐོན་སྐྱེད་ཀྱི་ངོ་བརོ་མི་འགྱུར་བའི་དགྲེ་འར་ནི་ཨད་

ཀྱི ་ཆ་ཤས་ཤིག༽ཡོད་པ་དང་། འར་ནི་ཨད་༼RNA༽ཀྱི་བྱེད་ལས་ཤིག་ནི་འིན་ཏྲི་རོན་

རྣམས་བསུས་ཏེ། འད་ཀི་སོན་༼exon  ནང་དནོ་ཅན་གྱི ་དགྲེ་འར་ནི་ཨད་ཀྱི ་གོ་རིམ་ཞིག༽

ལྷག་མ་རྣམས་ལྷན་དུ་སྦྱར་ནས་སྤྲི་དཀར་གསར་བཟོ་བྱེད་རྒྱུ་དེ་ཡིན་པ་ཁོང་ཚོས་

གསར་རྙེད་བྱས་ཡོད།

མད་ཀི་གྷ་ཝིན་ཀླད་པ་ཞིབ་འཇུག་ཁང་ལྟ་བུའི་ཉམས་ཞིབ་ཁང་ཞིག་གིས་རང་

གི་ཚན་རིག་པ་འགའ་དང་དུས་ཚོད་ཕར་ཞོག ཐ་ན་རང་གི་མཚན་སྙན་ཙམ་ཡང་

སེམས་དང་ཚེ་སྲོག་གི་ཚོགས་འདུ་འདི་ལ་རྒྱུ་མཚན་ཅིའི་ཕྱིར་གཡར་བ་ཡིན་ནམ། 

དེའི་འབྱུང་རྐྱེན་གཙོ་བོ་ཞིག་ནི་ཤར་ཕིའི་ལས་རོགས་ལན་ཌར་༼Eric Lander༽ཡིན་

ཞིང་། ཁོང་ནི་ཝད་ཏྲི་ཧད་ཌི་ཉམས་ཞིབ་ཁང་གི་རིགས་རྒྱུན་སྡེ་ཁག་ཞིབ་འཇུག་

ཁང་གི་འགན་འཛིན་ཡིན་ལ། ཕྱི་ལོ་ ༢༠༠༢ ལོར་དྷ་རམ་ས་ལར་ཚོགས་པའི་

སེམས་དང་ཚེ་སྲོག་གི་ཚོགས་འདུ་ལ་མཉམ་ཞུགས་བྱས་པ་དང་། དེ་དུས་ལན་ཌར་

དང་ཚན་རིག་པ་གཞན་ཚོས་ཏཱ་ལའི་བླ་མ་མཆོག་དང་ལྷན་དུ་དངོས་གཟུགས་དང་

ཚེ་སྲོག་ཅི་ཞིག་ཡིན་མིན་གྱི་སྐོར་ཉིན་ལྔའི་རིང་ལ་བགྲོ་གླེང་གནང་ཡོད། ཁོང་

ཚོགས་འདུ་དེར་འགྲོ་སྐབས་རང་གི་ཉམས་ཞིབ་ཁང་དུ་ཡོད་པའི་བོད་མི་ལས་

རོགས་ཉི་ཤུ་ཙམ་གྱིས་ཏཱ་ལའི་བླ་མ་མཆོག་ལ་འཚམས་འདྲིའི་འཕྲིན་ཡིག་བསྐུར་བ་

དང་། དེ་བཞིན་ཁོང་ཚོས་ཁོང་ལ་སེམས་གཙང་མ་ཞིག་ཁྱེར་ནས་འགྲོ་ཤོག་ཅེས་

བརྗོད་འདུག

ཁོང་ནི་དོན་དངོས་སུ་དེ་ལྟར་སོང་ཡོད་པ་འདྲ། གང་ལྟར་ཡང་ཁོང་གིས་དྷ་རམ་

ས་ལར་ཅི་ཞིག་མཐོང་བར་དགའ་སྣང་སྐྱེས་ཏེ། གསར་འགོད་པ་ཞིག་ལ་འདི་ལྟར་

བརྗོད་འདུག “ཚན་རིག་གིས་ཀྱང་ད་ལྟ་བླང་དོར་གྱི་དྲི་བ་རྣམས་འདྲི་བཞིན་ཡོད་པ་

དང་། དེ་དག་ལ་ལན་ཞིག་མྱུར་དུ་དགོས་རྒྱུ་རེད། ང་ལ་མཚོན་ན་ཚོགས་འདུ་འདི་

ནི། དྲི་བ་དེ་དག་ནང་པ་ཚོར་དྲིས་ནས་ཁོང་ཚོར་ལན་ཅི་ཞིག་ཡོད་མེད་བལྟ་བའི་གོ་

སྐབས་ཤིག་རེད། ངས་ད་ལྟ་བྱུང་ཟིན་པའི་བསམ་ཤེས་ཀྱི་བགྲོ་གླེང་འདི་ལ་བརྩི་

འཇོག་ཆེན་པོ་བྱེད་ཀྱི་ཡོད་ལ། མི་སུ་གཅིག་གིས་ཀྱང་གཞན་རྣམས་འགུག་ཐབས་

བྱས་མེད་པ་དང་། ཚང་མས་སོ་སོའི་ལྟ་ཚུལ་རྒྱ་བསྐྱེད་བྱེད་པར་འབད་པ་བྱས་པ་

ཙམ་ཡིན་ཞིང་། ལྟ་ཚུལ་ནི་རྒྱུན་དུ་རྒྱ་བསྐྱེད་བྱེད་ཆོག་པ་ཞིག་རེད།” ལན་ཌར་

གྱིས་རང་གི་ཉམས་མྱོང་འདི་གཞིར་བཞག་ནས་མད་ཀི་གྷ་ཝིན་ཀླད་པ་ཞིབ་འཇུག་

ཁང་ལ་ཨད་མི་ཨ་ཡེ་ཏྲིའི་ཚོགས་འདུ་འདིར་སྦྱིན་བདག་བྱེད་པའི་འབོད་སྐུལ་བྱས་

ཤིང་། སྙན་གྲགས་ཆེ་བའི་མཐོ་སློབ་གཞན་མང་པོས་དེ་ནི་སོ་སོའི་མཚན་སྙན་ལ་

གནོད་པའི་བྱ་བ་ཞིག་ཡིན་པར་བསམས་ཡོད་སྲིད། ཡིན་ཡང་། མད་ཀི་གྷ་ཝིན་ཀླད་

པ་ཞིབ་འཇུག་ཁང་གི་ཚན་རིག་པ་དང་ལས་བྱེད་ཚོས་ལན་ཌར་གྱི་རེ་སྐུལ་ལ་

བསམ་གཞིགས་བྱས་པ་དང་།  མཐའ་མར་མད་ཀི་གྷ་ཝིན་ཀླད་པ་ཞིབ་འཇུག་ཁང་

དང་། ཨད་མི་ཨ་ཡེ་ཏྲེ་མཐོ་སློབ་གཉིས་ཀྱིས་བགྲོ་གླེང་འདི་སྐོང་ཚོགས་བྱེད་པར་

མོས་མཐུན་བྱས། ཚོགས་འདུ་འདི་མ་འཚོགས་པའི་བདུན་ཕྲག་འགའི་གོང་ལན་

ཌར་གྱིས་དགའ་སྤྲོའི་ངང་འགྲེལ་བརྗོད་བྱས་པ་ལྟར། དེ་ཡང་ཕྱོགས་གཅིག་ནས་

མཐོ་སློབ་དང་ཞིབ་འཇུག་ཁང་འདི་གཉིས་ཀྱིས་སོ་སོའི་ཚན་རིག་གི་མཚན་སྙན་ནི་

སྲ་བརྟན་དུ་གྱུར་ཡོད་པས་ཉེན་ཁར་འཛེམས་དགོས་དོན་མེད་པས་རེད།

སྡིངས་ཆའི་སྟེང་ད་ལྟ་ཤར་ཕིས་ཚོགས་ཞུགས་པ་རྣམས་ལ་གཤམ་གྱི་སྐད་ཆ་

འདི་བརྒྱུད་ནས་ཏཱ་ལའི་བླ་མ་མཆོག་མཚམས་སྦྱོར་གནང་སོང་།

ཁོང་ནི་ཏཱ་ལའི་བླ་མ་སྐུ་ཕྲེང་བཅུ་བཞི་པ་མཆོག་ཡིན་ཞིང་། བོད་བརྒྱུད་ནང་

བསྟན་དང་། བཙན་བྱོལ་བོད་གཞུང་གི་དབུ་ཁྲིད་རེད། ཁོང་ཁྱིམ་ཚང་དཀྱུས་མ་

ཞིག་ཏུ་འཁྲུངས་ཏེ། དགུང་ལོ་གཉིས་ཀྱི་ཐོག་ཏཱ་ལའི་བླ་མའི་ཡང་སྲིད་དུ་ངོས་འཛིན་

བྱས་ཡོད། ྋགོང་ས་མཆོག་ལ་ནང་པའི་ལྟ་གྲུབ་ཀྱི་ཤེས་ཚད་མཐོ་བོ་ཞིག་ཡོད་ལ། 

འདས་པའི་ལོ་ངོ་བཞི་བཅུ་ལྷག་ལ་རྒྱལ་སྤྱིའི་སྡིངས་ཆའི་སྟེང་ཞུགས་ནས་ཤེས་

ཡོན་མང་པོ་ཞིག་ཐོབ་ཡོད། དོན་ངོ་མར་ཁོང་ནི་རྒྱལ་སྤྱིའི་མཁས་དབང་དང་དབུ་

ཁྲིད་ཅིག་རེད། ཕྱི་ལོ་ ༡༩༨༩ ལོར་ཁོང་ལ་ནོར་སྦེལ་ཞི་བདེ་གཟེངས་རྟགས་ཕུལ་བ་

ནི་ཁོང་གི་དབུ་ཁྲིད་ཀྱི་གལ་ཆེན་རང་བཞིན་དེ་ངོས་འཛིན་བྱས་པའི་མཚོན་བྱེད་

ཅིག་ཡིན།

ཁ་སང་ང་རང་ྋགོང་ས་མཆོག་དང་ལྷན་དུ་གསར་འགོད་གསལ་བསྒྲགས་

ཤིག་ཏུ་ཞུགས་པའི་གོ་སྐབས་བྱུང་བ་དང་། ངས་ཁོང་གི་བཀའ་ལན་རྣམས་ལ་ཉན་

ནས་ཁྱད་ཆོས་གཉིས་འབུར་དུ་ཐོན་ཡོད་པ་མཐོང་བྱུང་། དང་པོ་ནི་ཁོང་གིས་ཚན་

རིག་གི་འཚོལ་ཞིབ་ལས་བྱུང་བའི་གོ་རྟོགས་ལ་གདེང་འཇོག་བྱེད་ཐུབ་པ་དང་། འདི་

ནི་ཁོང་སྒེར་གྱི་དང་བ་ཞིག་རེད། གཉིས་པ་ནི་ཨད་མི་ཨ་ཡེ་ཏྲེ་མཐོ་སློབ་དང་འབྲེལ་

བ་ཡོད་པ་ཞིག་སྟེ། ཁོང་གིས་གལ་སྲིད་རང་ཉིད་དགེ་སློང་ཞིག་མ་ཡིན་ཚེ། འཆར་

འགོད་ལས་རིག་པ་ཞིག་ཆགས་ཡོད་ཀྱི་རེད་ཅེས་གསུངས་སོང་།

ཚོགས་ཞུགས་པ་རྣམས་གད་མོ་ཤོར་ཞིང་། ཤར་ཕིས་རང་གི་ངོ་སྤྲོད་

མཚམས་བཞག་པའི་རྗེས་སུ་ཡོད་ཚད་ཁུ་སིམ་མེར་གྱུར་སོང་། ཏཱ་ལའི་བླ་མ་

མཆོག་ཡར་བཞེངས་ནས་བཀའ་གསུང་གནང་བའི་གྲ་སྒྲིག་བྱེད་ཀྱི་འདུག ཕལ་ཆེར་

ཚོགས་ཁང་ནང་གི་མི་མང་དང་། སྡིངས་ཆའི་སྟེང་གི་བགྲོ་གླེང་མཉམ་ཞུགས་པ་

ཚང་མས་ཁོང་གི་བཀའ་གསུང་ལ་སྔར་ནས་བསྒུགས་ཡོད་པ་འདྲ། ཚོགས་འདུ་འདི་

ནི་ཤེས་རིག་ཆེད་སྦྱོང་གི་བགྲོ་གླེང་ཞིག་རེད་མོད། ང་ཚོས་འདི་ནི་རྒྱལ་སྤྱིའི་སྟེང་

ཆེས་དགའ་མོས་བྱེད་པའི་སོ་སོའི་སྐབས་ཐོག་གི་ཆོས་ཀྱི་དབུ་ཁྲིད་ཅིག་ལ་མཇལ་

བའི་གོ་སྐབས་ཤིག་ཀྱང་ཡིན་པ་ཇི་ལྟར་བརྗེད་ཐུབ་བམ།

གལ་ཏེ་ཚོགས་འདུ་འདི་ལྟ་བུ་ཞིག་ལོ་ངོ་ཉི་ཤུའི་ཡར་སྔོན་དུ་བཀོད་སྒྲིག་བྱས་

ཡོད་ཚེ། ད་ལྟའི་རིག་གཞུང་གི་འགུག་ཤུགས་དང་ཚོར་བ་འདི་ཡོད་སྲིད་ཀྱི་མ་རེད། 

རྒྱ་ནག་གིས་བོད་ལ་བཙན་འཛུལ་བྱས་པར་བརྟེན་ནས་བོད་ཀྱི་བླ་མ་སྐོར་ཞིག་ཨ་

མི་རི་ཀའི་ནང་ཕེབས་པ་དང་། ཕྱི་ལོ་ ༡༩༦༠ ནང་ནས་བོད་བརྒྱུད་ནང་བསྟན་གྱི་

རྗེས་འབྲངས་པའི་གྲངས་འབོར་རིམ་གྱིས་འཕེལ་ནའང་། ཕྱི་ལོ་ ༡༩༨༠ བར་དུ་ཨ་རི་

བ་མང་ཆེ་བས་བོད་བརྒྱུད་ནང་བསྟན་དང་། ཏཱ་ལའི་བླ་མ་མཆོག་གི་སྐོར་ལ་ཅི་ཡང་

ཤེས་ཀྱི་མེད། གསར་འགྱུར་བརྒྱུད་ལམ་དུ་བཤད་པ་ལྟར། ཏཱ་ལའི་བླ་མ་མཆོག་ 

༡༩༧༨ ལོར་ཨ་མི་རི་ཀར་ཐོག་མར་ཕེབས་སྐབས། ཁོང་གི་ཞབས་ཞུ་བ་ཚོས་བརྙན་

འཕྲིན་གྱི་ལས་ཚན་བཀོད་སྒྲིག་བྱེད་མཁན་ཚོར་ཏཱ་ལའི་བླ་མ་མཆོག་ལ་བཅར་འདྲི་

བྱེད་འདོད་ཡོད་མེད་དྲིས་དུས། ཁོ་མོའི་མིང་གཉིས་པ་ཅི་ཞིག་ཡིན་ནམ་ཞེས་ཚུར་

ཞབས་ཞུ་བ་ཚོར་ཐེངས་དུ་མར་དྲིས་འདུག 

ཏཱ་ལའི་བླ་མ་མཆོག་ནུབ་ཕྱོགས་སུ་མཚན་སྙན་རྒྱས་པའི་རྒྱུ་རྐྱེན་གཙོ་བོ་

ཞིག་ནི།  ཁོང་གི་རྗེས་འབྲངས་པ་ཐེར་མད་༼Robert Thurman༽ཀྱིས་དྲིལ་བསྒྲགས་

བྱས་པ་དེ་རེད། ཐེར་མད་ནི་ཀི་ལོང་བྷི་ཡ་མཐོ་སློབ་ཀྱི་སློབ་དཔོན་ཆེན་མོ་དང་། 

ནེའུ་ཡོག་བོད་ཁང་གསར་འཛུགས་བྱེད་མཁན་ཡིན། ཁོང་གིས་ ༡༩༨༩ ལོའི་ནོར་

སྦེལ་ཞི་བདེ་གཟེངས་རྟགས་དེ་ཏཱ་ལའི་བླ་མ་མཆོག་ལ་ཐོབ་པར་འབད་བརྩོན་བྱས་

ཡོད། ལོ་དེར་འཛམ་གླིང་མི་མང་གིས་རྒྱ་ནག་གཞུང་གིས་འཐབ་འཁོར་བཀོལ་སྤྱོད་

ཀྱིས་གནམ་བདེ་སྒོ་མོ་ཆེ་རུ་ཞི་བདེའི་ངང་ངོ་རྒོལ་བྱེད་བཞིན་པའི་སློབ་མ་རྣམས་

བཙན་གནོན་བྱས་པ་བརྙན་འཕྲིན་བརྒྱུད་ནས་མཐོང་སྟབས། ཏཱ་ལའི་བླ་མའི་ཞི་

བདེའི་ལངས་ཕྱོགས་ནི་ལྷག་ཏུ་ཡིད་དབང་འགུག་པ་ཞིག་ཏུ་གྱུར་པ་དང་། རྒྱལ་

སྤྱིས་རྒྱ་ནག་གཞུང་གི་བྱེད་སྟངས་ལ་ངོས་ལེན་བྱེད་ཀྱི་མེད་པའི་རྣམ་འགྱུར་བོད་

ཀྱི་དབུ་ཁྲིད་ལ་ཞི་བདེ་གཟེངས་རྟགས་ཕུལ་ནས་གསལ་པོར་བསྟན་ཡོད།

ཕྱི་ལོ་ ༡༩༨༩ ལོའི་ནོར་སྦེལ་གཟེངས་རྟགས་བཞེས་པའི་རྗེས་ནས་ཏཱ་ལའི་བླ་

མ་མཆོག་ནུབ་ཕྱོགས་སུ་ཕེབས་པ་ཇེ་མང་དུ་ཕྱིན་ཅིང་། འཛུམ་གྱིས་གང་བའི་ཁོང་

གི་ཞལ་རས་དང་། ཡིད་དུ་འོང་བའི་ཁོང་གི་གཤིས་རྒྱུད་གཉིས། བོད་ནི་དེང་རབས་

སྤྱི་ཚོགས་ཀྱི་ཤུགས་རྐྱེན་ངན་པས་སླད་མ་ཞུགས་པའི་དག་ཞིང་ཤིང་གྷི་རེ་ལཱ་ཡིན་

པའི་གནའ་བོའི་འཆར་ཡན་གྱི་ལྟ་ཚུལ་དང་གཅིག་ཏུ་འདྲེས་ཤིང་། ནུབ་ཕྱོགས་སུ་

མི་མང་པོ་ཞིག་གིས་བོད་ལ་བཟང་སྤྱོད་དང་ཆོས་ཀྱིས་ཕོངས་པའི་འཛམ་གླིང་འདི་

སྐྱོབ་བྱེད་དུ་འགྱུར་སྲིད་པའི་རིག་གཞུང་གི་བང་མཛོད་ཁྱད་པར་བ་ཞིག་ཡོད་པར་

མཐོང་འགོ་ཚུགས་ཡོད། 

ནུབ་ཕྱོགས་ཀྱིས་ཏཱ་ལའི་བླ་མ་མཆོག་ནི་ཤིང་གྷི་རེ་ལཱ་ནས་ཕེབས་པའི་ཕོ་ཉ་

ཞིག་ཏུ་བརྩིས་པ་འདི་ལ་འགལ་འདུ་མེད་པ་ཞིག་མིན་ཞིང་། ཁོང་གི་ཉེ་འཁོར་གྱི་

ཤེས་རྟོགས་དང་ལྡན་པའི་རྗེས་འབྲངས་པ་ཚོས་ཏཱ་ལའི་བླ་མ་མཆོག་གིས་ནང་པའི་

སྲོལ་རྒྱུན་དེང་རབས་ཅན་དུ་བསྒྱུར་བའི་ལས་འགུལ་ཞིག་ལ་སྣེ་ཁྲིད་གནང་བཞིན་

པ་ཤེས་ཡོད། འདས་པའི་ལོ་རབས་གཅིག་ལྷག་ལ་ཚན་རིག་པ་དང་བགྲོ་གླེང་གནང་

བ་ནི་ལས་འགུལ་དེའི་འབད་བརྩོན་གཙོ་བོ་ཞིག་རེད། ཁོང་གིས་ཨད་མི་ཨ་ཡེ་ཏྲེའི་

ཚོགས་ཐོག་ཏུ་གསུང་རྒྱུར། “ང་ཚོའི་དེང་གི་སྤྱི་ཚོགས་ཀྱི་བདེན་དོན་གཅིག་ནི་

འགྲོ་བ་མི་ཚང་མས་ཚན་རིག་ལ་ཡིད་ཆེས་དང་གདེང་འཇོག་བྱེད་པ་འདི་རེད།” ཏཱ་

ལའི་བླ་མ་མཆོག་གིས་རང་ཉིད་ཀྱང་གདེང་འཇོག་བྱེད་མཁན་གྱི་གྲས་སུ་ཡོད་པ་

བསྟན་སོང་། ཁོང་གིས་རང་རྣམ་དུ་ལོ་ན་གཞོན་དུས་ཚན་རིག་དང་འཕྲུལ་ལས་ལ་

དང་བ་བྱས་ཡོད་ཚུལ་བྲིས་འདུག་པ་དང་། ཁོང་དགའ་ཤོས་ཀྱི་རྩེད་ཆས་ནི་སྐབས་

དེ་དུས་བོད་ལ་སླེབས་པའི་གློག་བརྙན་སྟོན་བྱེད་དང་ཆུ་ཚོད་སོགས་རེད། ཨད་མི་

ཨ་ཡེ་ཏྲེའི་ཚོགས་ཐོག་ཏུ་ཏཱ་ལའི་བླ་མ་མཆོག་གི་གསུང་སྒྱུར་གནང་མཁན་ཐུབ་

བསྟན་སྦྱིན་པས་བརྗོད་དོན་ལ། ཏཱ་ལའི་བླ་མ་མཆོག་ ༡༩༥༥ ལོར་རྒྱ་ནག་དང་། 

༡༩༥༦ ལོར་རྒྱ་གར་དུ་ཕེབས་པའི་སྐབས་སུ་ཚན་རིག་དང་འཕྲུལ་ལས་ཀྱིས་སྤྱི་

ཚོགས་ལ་ཁེ་ཕན་ཡོད་པ་གཟིགས་ཤིང་། དེང་དུས་ཀྱི་བཟོ་ལས་དང་། འཕྲིན་

གཏོང་། སྐྱེལ་འདྲེན་གྱི་སྒྲིག་འཛུགས་སོགས་ཀྱིས་ལོ་ན་གཞོན་པའི་ཏཱ་ལའི་བླ་མ་

མཆོག་གི་སེམས་ལ་བག་ཆགས་ཆེན་པོ་བཞག་ཡོད་ངེས།

ཐུབ་བསྟན་སྦྱིན་པས་བརྗོད་དོན་ལྟར་ན། ནུབ་ཕྱོགས་ཀྱིས་ཏཱ་ལའི་བླ་མ་

མཆོག་གནའ་བོའི་ཆོས་ཀྱི་སྲོལ་རྒྱུན་ཞིག་གི་མགྲིན་ཚབ་པར་ངོས་འཛིན་བྱས་པ་

དང་ཆབས་ཅིག ཏཱ་ལའི་བླ་མ་མཆོག་གིས་མང་ཚོགས་དང་། ལྷག་པར་དགོན་སྡེ་

ཁག་ཏུ་དེང་དུས་ཀྱི་ཚན་རིག་དང་ནུབ་ཕྱོགས་ཀྱི་ལྟ་གྲུབ་རིག་པ་གཉིས་དགོན་པའི་

སློབ་ཚན་ནང་འཇོག་དགོས་ཚུལ་གསུང་འགོ་བརྩམས་ཡོད། ཏཱ་ལའི་བླ་མ་མཆོག་

གིས་གལ་སྲིད་ཚན་རིག་གིས་ར་སྤྲོད་བྱས་པའི་བདེན་དོན་ནང་པའི་གོ་རྟོགས་དང་

འགལ་བ་ཡིན་ཚེ། ནང་བསྟན་ལ་བཅོས་བསྒྱུར་བྱེད་དགོས་ཤིང་། ང་ཚོས་རྟག་ཏུ་

བདེན་དོན་དང་མཐུན་པའི་ལྟ་ཚུལ་ཞིག་བསྐྱེད་བསྲིང་བྱེད་དགོས་ཀྱི་རེད་ཅེས་རྒྱུན་

དུ་གསུང་གི་ཡོད། ད་དུང་ཏཱ་ལའི་བླ་མ་མཆོག་གི་དགོངས་ཚུལ་ལ། དེང་དུས་ཀྱི་

ཚན་རིག་དགོན་པའི་སློབ་ཚན་དུ་འཇུག་པ་ནི། སྦྱང་བྱ་ཡོངས་སུ་གསར་པ་ཞིག་ཁ་

སྣོན་བྱེད་པ་ལྟ་བུ་མ་ཡིན་པར། སྔོན་མ་གང་ཡོད་པ་རྣམས་ཡར་རྒྱས་སུ་གཏོང་གི་

ཡོད་པ་འདི་རེད། དེ་ཡང་དངོས་ཁམས་རིག་པར་སློབ་གཉེར་བྱས་ན། སློབ་མ་ཚོར་

ཡོད་པའི་དངོས་ཁམས་ཀྱི་འཇིག་རྟེན་སྐོར་གྱི་གོ་རྟོགས་དེར་ཕན་ཞིང་། འཇིག་རྟེན་

རིག་པས་གནའ་བོའི་ནང་པའི་འཇིག་རྟེན་ཆགས་ཚུལ་གྱི་རྣམ་གཞག་དེ་དག་ཡར་

རྒྱས་སུ་གཏོང་བ་དང་། སྐྱེ་དངོས་རིག་པས་ཤེས་པ་དང་ཚེ་སྲོག་གི་ནང་པའི་གོ་

རྟོགས་དེ་ཇེ་རྒྱས་སུ་གཏོང་རྒྱུ་རེད། དེ་མཚུངས་སུ་དེང་དུས་ཀྱི་སེམས་ཁམས་

རིག་པ་ནི་གནའ་བོའི་མངོན་པའི་གཞུང་གི་སེམས་ཁམས་རིག་པའི་ཁ་སྣོན་ཞིག་ཏུ་

བལྟ་ཆོག

ཏཱ་ལའི་བླ་མ་མཆོག་ཨད་མི་ཨ་ཡེ་ཏྲེ་ལ་ཕེབས་པ་འདི་ནི། ཁོང་སྒེར་གྱི་ངོས་

ནས་ཚན་རིག་ལ་གདེང་འཇོག་བྱེད་པའི་རྒྱུ་མཚན་གཅིག་པུ་མིན་ལ། བོད་པའི་

དགོན་སྡེ་རྣམས་དེང་རབས་ཅན་དུ་བསྒྱུར་བའི་ལས་འགུལ་གཅིག་པུའི་ཆེད་དུའང་

མ་རེད། ནུབ་ཕྱོགས་ཀྱི་ཚན་རིག་དང་ནང་དོན་རིག་པས་མཉམ་འབྲེལ་བྱས་ཚེ། 

༼ད་ེབཞིན་ཨེ་ཤ་ཡའི་ཆོས་ཀྱི ་སྲོལ་རྒྱུ ན་གཞན་རྣམས་དང་མཉམ་འབྲེལ་བྱས་ན།༽ འགྲོ་བ་མིའི་

རིགས་ཀྱི་ལས་དོན་ལ་ཕན་པ་ཆེན་པོ་ཞིག་འདོན་ཐུབ་པའི་ཁོང་གི་ཡིད་ཆེས་འདི་

རྒྱུ་མཚན་གཙོ་བོ་ཞིག་རེད། ཕན་ནུས་འདི་ནི་ཇི་ལྟར་འདོན་ཐུབ་བམ། ཁོང་ཡར་

བཞེངས་ནས་ཚོགས་ཞུགས་པ་རྣམས་ལ་གསུང་རྒྱུར། “མི་ཚང་མས་ཕྱི་དངོས་

པོའི་ལོངས་སྤྱོད་ཀྱི་དོན་དུ་འབད་བརྩོན་བྱས་ནས་ནང་སེམས་ཀྱི་རིན་ཐང་ལ་དོ་

སྣང་འོས་འཚམས་ཤིག་སྤྲོད་ཀྱི་མེད། ངའི་ཆོད་སེམས་གཅིག་ནི་༼འདི་ནི་ང་རང་

གཅིག་པུའི་མིན།༽འགྲོ་བ་མིའི་རིན་ཐང་དེ་དག་དར་སྤེལ་བྱས་ནས་འཛམ་གླིང་འདིའི་

ནང་བདེ་སྐྱིད་དང་སྙིང་རྗེ་སྤེལ་བར་འབད་པ་བྱ་རྒྱུ་དེ་ཡིན།” འོན་ཀྱང་། འགྲོ་བ་མིའི་

རིན་ཐང་དེ་དག་དར་སྤེལ་བྱེད་ཐབས་ཅི་ཞིག་ཡོད་དམ། ཁོང་གིས་འདི་ལྟར་

གསུངས་སོང་།

དེ་ནི་གསོལ་འདེབས་དང་གསུང་ཆོས་མ་ཡིན་པར་ཤེས་རྟོགས་བརྒྱུད་ནས་

ཡོང་རྒྱུ་ཞིག་རེད། འདས་པའི་ལོ་ངོ་དུ་མའི་ནང་ཚན་རིག་པ་མང་པོ་དང་ཐུག་འཕྲད་

བྱུང་ནས་ངས་ཤེས་རྟོགས་བྱུང་བ་ནི། འགྲོ་བ་མིའི་བརྩེ་སེམས་མེད་པར་ཀླད་པ་

ལེགས་པར་འཚར་ལོངས་བྱེད་མི་ཐུབ་པར་མ་ཟད། མི་རྣམས་ལ་འཕྲོད་བསྟེན་ཡང་

ཡག་པོ་མི་ཡོང་བ་འདི་རེད། ངས་ཚན་རིག་གི་ཞིབ་འཇུག་འདིའི་རིགས་ཀྱི་ནང་དུ་

འགྲོ་བ་མིའི་རིན་ཐང་རྣམས་དར་སྤེལ་བྱ་དགོས་པའི་རྒྱུ་མཚན་མཐོང་གི་ཡོད། ལུས་

པོ་བདེ་ཐང་ཡོང་བར་སོ་སོའི་སེམས་ནི་ངེས་པར་དུ་སྐྱིད་པོ་ཡོད་དགོས། དེའི་ཕྱིར་

ངས་མི་ཚོར་ནང་སེམས་ཀྱི་རིན་ཐང་དེ་དག་དར་རྒྱས་གཏོང་བའི་སྐུལ་སློང་བྱེད་

པར་རྒྱུ་མཚན་ལྷག་མ་འགའ་ཡོད། དེ་དག་ནི་འཕེལ་རྒྱས་ཀྱི་རྒྱུ་མཚན་དང་། འཕྲོད་

བསྟེན་གྱི་རྒྱུ་མཚན། སེམས་ལ་ཞི་བདེ་ཡོང་བའི་རྒྱུ་མཚན་བཅས་ཡིན། འདི་དག་

གིས་ཀླད་པ་དང་སྙིང་ཁམས་གཉིས་ཟུང་འབྲེལ་བྱེད་རྒྱུ་ནི་ཧ་ཅང་གལ་ཆེན་ཞིག་

ཡིན་པ་སྟོན་གྱི་ཡོད། འདིའི་ཕྱོགས་ནས་ཚན་རིག་དང་གནའ་བོའི་སྲོལ་རྒྱུན་ནང་

དོན་རིག་པ་ལྟ་བུའི་བར་ལ་གོ་བསྡུར་བྱས་ཚེ་ཕན་པ་ཆེན་པོ་འབྱུང་རྒྱུ་རེད།

ཏཱ་ལའི་བླ་མ་མཆོག་གིས་ཚོགས་ཞུགས་པ་ཚོར་ནན་ཏན་དུ་གསུང་རྒྱུར། 

“ངས་ནང་ཆོས་དར་སྤེལ་གྱི་འབད་བརྩོན་བྱེད་ཀྱི་མེད་པ་དང་། དེ་བཞིན་ནང་ཆོས་

ནི་དམིགས་བསལ་ཞིག་ཡིན་པའང་བརྗོད་ཀྱི་མེད། ངས་འདི་ལྟར་བསམ་བློ་གཏོང་

གི་མེད།” ཁོང་གིས་གསུང་དོན་ལ། ནང་དོན་རིག་པ་དང་འདྲ་བར་ཆོས་ཀྱི་སྲོལ་

རྒྱུན་གཞན་ཏེ། ཧིན་དྷུ་དང་། ཡེ་ཤུའི་ཆོས་ལུགས། ཇེའུ་ཆོས་ལུགས། ཁ་ཆེ་ཆོས་

ལུགས་ཀྱི་གྲུབ་མཐའ་སར་ཧཕེ་བཅས་ཀྱིས་ཚན་རིག་དང་མཉམ་འབྲེལ་བྱས་ནས་

འགྲོ་བ་མིའི་རིགས་ལ་རམ་འདེགས་བྱེད་ཐུབ། “མཚམས་རེར་ངའི་ཚོར་སྣང་ལ། 

ནང་པ་དང་། ལྷག་པར་ང་ལྟ་བུའི་ཉམས་མྱོང་མང་པོ་མེད་མཁན་ཚོར་བཤད་རྒྱུ་ཡོད་

པ་ནི་ཉོག་གཏམ་རེད།” མང་ཚོགས་གད་མོ་ཤོར་སོང་། “ཞིབ་འཇུག་གི་དོན་དུ་

སྲོལ་རྒྱུན་འདྲ་མིན་ནས་ཉམས་མྱོང་ཅན་མང་པོ་ལྷན་དུ་འཛོམས་ན་ཕན་རྒྱུ་རེད།” 

ཏཱ་ལའི་བླ་མ་མཆོག་གིས་འབད་བརྩོན་འདི་འདྲ་ལས་ཆོས་ལུགས་ཀྱི་མཐུན་སྒྲིལ་

འབྱུང་བར་གསུངས་སོང་།

བོད་བརྒྱུད་ནང་བསྟན་གྱིས་ཚན་རིག་དང་ལྷན་དུ་མང་ཚོགས་ཀྱི་ཁྲོད་དུ་བགྲོ་

གླེང་བྱས་ན་ཁེ་ཕན་བྱེ་བྲག་པ་གཅིག་ཡོད། “རྒྱ་ནག་གི་སྤུན་ཟླ་ཕོ་མོ་མང་པོས་བོད་

པའི་སྲོལ་རྒྱུན་ནི་ཧ་ཅང་རྗེས་ལུས་ཡིན་པར་བསམ་གྱི་ཡོད།” ཏཱ་ལའི་བླ་མ་མཆོག་

གིས་མཇུག་བསྡུ་བཞིན་གསུངས་པ་དང་། ནུབ་ཕྱོགས་ཀྱི་ཚན་རིག་པ་གལ་ཆེན་

མང་པོས་སྲོལ་རྒྱུན་དེ་ཕྱུག་པོ་ཡིན་ཞིང་། སོ་སོའི་ཞིབ་འཇུག་ལའང་འབྲེལ་བ་ཡོད་

པར་མཐོང་བ་འདིས་ལྟ་ཚུལ་དེར་འགྱུར་བ་གཏོང་ཐུབ། འདིར་བརྟེན་ནས་རྒྱ་ནག་

གཞུང་གིས་བོད་ཀྱི་རིག་གཞུང་གཅེས་སྲུང་བྱེད་པའི་དགོས་པ་མཐོང་ཞིང་། བོད་ལ་

རིག་གཞུང་གི་རང་སྐྱོང་ཚད་གཞི་ངེས་ཅན་ཞིག་དགོས་པའི་ཆབ་སྲིད་ཀྱི་ལས་དོན་

དེར་རྒྱབ་སྐྱོར་ཐོབ་སྲིད། “ངས་ཁོང་ཚོར་ང་ཚོ་ནི་་་” ཏཱ་ལའི་བླ་མས་ནན་པོར་

བསྒྲགས་དོན། “དེ་འདྲའི་རྗེས་ལུས་ཤིག་མིན་པར་སྟོན་རྒྱུ་ཡིན།” 

ད་ནི་ཨ་ཐོར་དང་ངེད་གཉིས་ཡར་ལངས་ནས་བགྲོ་གླེང་གཙོ་སྐྱོང་བའི་འོས་

འགན་འགོ་འཛུགས་པའི་དུས་ཚོད་ཡིན་ཞིང་། ངེད་གཉིས་སེམས་དང་ཚེ་སྲོག་

ཚོགས་པ་ལ་འབྲེལ་བ་བྱུང་ནས་ལོ་ངོ་དུ་མ་ཕྱིན་པ་དང་། དྷ་རམ་ས་ལར་སྐོང་

ཚོགས་བྱས་པའི་སེམས་དང་ཚེ་སྲོག་གི་ཚོགས་འདུ་ལ་ཐེངས་དུ་མར་ཞུགས་མྱོང་། 

ང་ཚོས་བགྲོ་གླེང་དེ་དག་གི་རིན་ཐང་དང་དྲང་བདེན་ལ་མཐོང་ཆེན་བྱེད་ཀྱི་ཡོད། 

ཡིན་ཡང་། ངེད་གཉིས་དབང་རྩའི་ཚན་རིག་པ་དང་ནང་པའི་མཁས་དབང་གང་ཡང་

མིན། ཨ་ཐོར་ནི་དངོས་ཁམས་རིག་པ་བ་ཞིག་ཡིན་ཞིང་། ལྟ་གྲུབ་ཀྱི་དང་བ་ཞིག་

ཁྱེར་ནས་ཚོགས་འདུ་འདིར་ཞུགས་ཡོད། ཁོང་ནི་སློབ་གསོ་སྤྲོད་ཐབས་ཀྱི་གསར་

བྱུང་གི་ལས་གཞི་འདྲ་མིན་ནང་ཞུགས་མྱོང་ཡོད་མཁན་ཞིག་རེད། ང་ནི་ཚན་རིག་

གི་ལོ་རྒྱུས་སྨྲ་བ་ཞིག་ཡིན་ཞིང་། ངས་ད་ལྟའི་སེམས་དང་ཀླད་པའི་ཚན་རིག་དང་། 

ཚན་རིག་གི་སྡེ་ཚན་དེ་ཚོས་འགྲོ་བ་མིའི་ངོ་བོའི་སྐོར་ལ་གསར་པ་ཅི་ཞིག་བརྗོད་

པར་དང་བ་བྱེད་ཀྱི་ཡོད། དེ་མཚུངས་སུ་སྔོན་གྱི་ལས་གཞི་འགའ་ལ་བརྟེན་ནས་ང་

ལ་དང་བ་ཤུགས་ཆེན་སྐྱེས་པ་ནི་རང་བྱུང་ཚན་རིག་དང་། འགྲོ་བ་མིའི་རང་བཞིན་

དང་ངོ་བོའི་བར་གྱི་གོ་རྟོགས་བརྗེ་རེས་བྱེད་པ་འདི་རེད། ངས་གོ་རྟོགས་བརྗེ་རེས་

དེའི་རིགས་ལ་ལམ་ལྷོང་ཇི་ལྟར་ཡོང་བ་དང་། ང་ཚོས་དེ་ལྟར་ཡོང་བར་ཅི་ཞིག་བྱེད་

ཐུབ་མིན་སོགས་ལ་བསམ་གཞིགས་བྱས་མྱོང་། ངའི་རེ་བར་ཉམས་མྱོང་དེ་ཚོས་

ཉིན་གཉིས་ཀྱི་ཚོགས་འདུ་འདིའི་སྐབས་ཕན་ཞིག་ཐོགས་རྒྱུ་དེ་ཡིན།

ངེད་གཉིས་ལ་ད་དུང་རེ་བ་གཞན་ཞིག་ཡོད་པ་ནི། བགྲོ་གླེང་ལ་མཉམ་ཞུགས་

གནང་བའི་སྲོལ་རྒྱུན་གང་ལའང་ང་ཚོ་མི་གཏོགས་པ་འདིས་གཙོ་སྐྱོང་བའི་ལས་

ཀར་ནུས་པ་ཆེན་པོ་ཞིག་སྟེར་ཐུབ་རྒྱུ་དེ་ཡིན། ང་ཚོ་ནི་སྲོལ་རྒྱུན་འདི་གཉིས་ཀྱི་

ཆེད་ལས་མཁས་པ་མིན་སྟབས། ང་ཚོས་མང་ཚོགས་ཀྱིས་འདྲི་འདོད་པའི་དྲི་བ་

ཚན་རིག་པ་དང་ནང་པའི་མཁས་པ་ཚོར་འདྲི་ཐུབ་པ་དང་། ང་ཚོའི་ལས་འགན་ནི་

སྲོལ་རྒྱུན་གང་ལ་ཞེན་ཕྱོགས་མེད་པའི་ཐོག་སྔ་ཕྱི་འགལ་མེད་དུ་བགྲོ་གླེང་མདུན་དུ་

བཞུར་བར་བྱེད་རྒྱུ་དང་། ཁ་གསལ་དུ་གཏོང་དགོས་སར་དྲི་བ་འདོན་པ། གནད་

འགག་ཅིག་ལ་འཕྲད་སྐབས་སྔ་ཕྱིའི་མཇུག་སྡོམ་འཇོག་པ་སོགས་ཡིན། ང་ཚོ་ཉིན་

གཉིས་ཀྱི་བགྲོ་གླེང་གི་འདུས་དོན་ལས་གྲུབ་པའི་དཔེ་དེབ་འདིའི་རྩོམ་སྒྲིག་པ་ཡིན་

པའི་ཆ་ནས་ཀྱང་། ཀློག་པ་པོ་རྣམས་ཀྱི་ཆེད་དུ་འོས་འགན་གཅིག་མཚུངས་ཤིག་

བསྒྲུབ་པར་འབད་བརྩོན་བྱེད་རྒྱུ་ཡིན།།

ལེའུ་གཉིས་པ། དབང་རྩའི་སྣང་ཚུལ་རིག་པ་དང་། ཝར་རེ་ལ། 

༄༅། །ཝར་རེ་ལ་ནི་ཡུལ་རྟོགས་སྐྱེ་དངོས་རིག་པའི་སྐོར་ལ་ཞིབ་འཇུག་

གནང་བའི་དབང་རྩའི་སྐྱེ་དངོས་རིག་པ་བ་ཞིག་ཡིན་པར་མ་ཟད། ནང་པའི་སྒོམ་གྱི་

ཉམས་ལེན་པ་དང་། ནང་པའི་ལྟ་གྲུབ་ཀྱི་སློབ་མ། སེམས་དང་ཚེ་སྲོག་ཚོགས་པ་

གསར་འཛུགས་བྱེད་མཁན་ནང་གི་གཅིག་བཅས་རེད། ཁོང་ནི་དབང་རྩའི་ཚན་རིག་

དང་། ནད་འགོག་རིག་པ། རྣམ་གཞག་སྐྱེ་དངོས་རིག་པ། ཡུལ་རྟོགས་ཚན་རིག དེ་

བཞིན་ནུབ་ཕྱོགས་ཀྱི་ཚན་རིག་དང་ནང་དོན་རིག་པའི་གོ་རྟོགས་བརྗེ་རེས་བཅས་

ཀྱི་ནང་གསར་གཏོད་པ་ཞིག་ཡིན། ཁོང་གིས་རང་ཉིད་ཀྱི་མི་ཚེའི་མཇུག་ཏུ་ཤེས་པ་

དང་སྣང་འཛིན་ལ་འབྲེལ་ཡོད་ཡིན་པའི་གཞི་རྒྱ་དང་སྒུལ་ཤུགས་ཆེ་བའི་ཀླད་པའི་

ནུས་རྩོལ་སྐོར་གྱི་ང་ཚོའི་གོ་རྟོགས་དེར་ཞིབ་འཇུག་ཚོད་ལྟ་དང་རྣམ་གཞག་གཉིས་

ཀའི་ངོས་ནས་གསར་གཏོད་རང་བཞིན་གྱི་ཁ་སྣོན་གནང་ཡོད། ཁོང་ནི་སེམས་བྱུང་

ཁག་གི་དབང་རྩའི་རྟེན་གཞི་གཅིག་པུར་བརྟག་དཔྱད་བཏང་ནས་སྡོད་མཁན་ཞིག་

མ་ཡིན་པར། ཡུལ་ཅན་གྱི་མྱོང་བའི་རང་བཞིན་རྟོགས་པ་ལའང་འབད་བརྩོན་ལྷོད་

མེད་གནང་མཁན་ཞིག་ཡིན་ཞིང་། ཁོང་གི་ལྟ་ཚུལ་ལ། སེམས་ཀྱི་ཚན་རིག་འཐུས་

སྒོ་ཚང་བ་ཞིག་ཡོང་བར་ཡུལ་ཅན་གྱི་མྱོང་བ་དང་། ལྷག་པར་སེམས་བྱུང་རྣམས་

འཛིན་པའི་གང་ཟག་དང་པོ་རང་སྟེང་གི་ཡུལ་ཅན་གྱི་མྱོང་བ་རྟོགས་རྒྱུ་ནི་མེད་དུ་མི་

རུང་བ་ཞིག་ཡིན།

ཐོམ་ཕི་སིན། ༼Evan Thompson༽

ད་དུང་ཁོང་གིས་ཡུལ་ཅན་གྱི་མྱོང་བའི་སྐོར་གྱི་ཚན་རིག་གི་གོ་རྟོགས་དེའི་

ནང་། སེམས་དང་འབྲེལ་བའི་སྐྱེ་དངོས་གཤིས་སྤྱོད་ཀྱི་ཞིབ་འཇུག་དང་། གཟབ་

ནན་ཆེ་ཞིང་ཞིབ་ཚགས་པའི་སྣང་ཚུལ་རིག་པའི་ཞིབ་འཇུག་གཉིས་ཀྱི་ཟུང་འབྲེལ་

དེའང་འཚུད་དགོས་པར་འདོད་ཡོད། ཁོང་གི་ཡིད་ཆེས་ལ། ནང་དོན་རིག་པར་གོ་

རིམ་ལྡན་པའི་སྒོམ་སྒྲུབ་ཀྱིས་སེམས་ལ་ཞིབ་འཇུག་བྱེད་པ་དང་། རིགས་པས་

དཔྱད་བརྡར་བྱེད་པའི་ལྟ་གྲུབ་ཀྱི་སྲོལ་རྒྱུན་རིང་པོ་ཞིག་ཡོད་སྟབས། དེས་སེམས་

རྟོགས་པར་བྱེད་པའི་ཚན་རིག་གི་ལས་དོན་ལ་རམ་འདེགས་རྒྱ་ཆེན་ཞིག་བྱེད་ཐུབ། 

འདི་ལྟར་ཝར་རེ་ལའི་རེ་བ་ནི། སེམས་ཀྱི་ངང་ཚུལ་དང་འབྲེལ་བའི་དབང་རྩའི་རྟེན་

གཞི་འཚོལ་བའི་ཉམས་ཞིབ་ནང་། ནང་པའི་སྒོམ་སྒྲུབ་པ་ཚོ་ཞིབ་འཇུག་ཚོད་ལྟ་བྱ་

ཡུལ་གསར་པ་ཞིག་ཏུ་འགྱུར་རྒྱུ་དེ་མ་ཡིན་པར། ཁོང་ཚོ་སེམས་ལ་བརྟག་དཔྱད་ཀྱི་

ལས་དོན་འདིའི་ནང་ཚན་རིག་པ་ཚོའི་ལས་རོགས་སུ་འགྱུར་རྒྱུ་དེ་ཡིན།

འཇམ་མི་སིས་༼William James༽ལོ་ངོ་བརྒྱ་ཕྲག་གཅིག་གི་སྔོན་དུ་རང་གི་

བརྩམས་ཆོས་《སེམས་ཁམས་རིག་པའི་རྩ་འཛིན།》ཞེས་པའི་ནང་། ང་ཚོ་ཤེས་

བཞིན་གྱི་ཞིབ་ལྟ་ལ་ཐོག་མཐའ་བར་གསུམ་དུ་བརྟེན་དགོས་ཚུལ་བྲིས་ཡོད། འཇམ་

མི་སིས་འགྲེལ་བརྗོད་བྱས་པའི་སེམས་ཁམས་རིག་པ་ནི། ཡུལ་ཅན་སེམས་ཀྱི་སྣང་

ཚུལ་དང་། སྣང་ཚུལ་དེ་དག་དང་སོ་སོའི་འཇུག་ཡུལ། ཀླད་པའི་ངང་ཚུལ། ཁོར་

ཡུག་བཅས་ཀྱི་བར་དུ་ཡོད་པའི་འབྲེལ་བའི་ཞིབ་འཇུག་ཅིག་རེད། ཕུང་ཁམས་

སེམས་ཁམས་རིག་པས་སེམས་དང་ཀླད་པའི་འབྲེལ་བ་དང་། སེམས་ཀྱི་ནུས་རྩོལ་

དང་ཁོར་ཡུག་བར་གྱི་རང་བྱུང་འཕེལ་འགྱུར་གྱི་མཐུན་འགྲིག་སོགས་ལ་ཞིབ་

འཇུག་བྱེད་ཀྱི་ཡོད་ཀྱང་། ཤེས་བཞིན་གྱིས་ཡུལ་ཅན་སེམས་ཀྱི་ངང་ཚུལ་རང་ཉིད་

ལ་བརྟག་དཔྱད་བྱེད་པ་རེད། འོན་ཀྱང་། ཤེས་བཞིན་ནི་ཅི་ཞིག་ཡིན་ནམ། འཇམ་མི་

སིས་འདི་ལྟར་བརྗོད་འདུག “ཤེས་བཞིན་ཞེས་པའི་ཚིག་འདིར་མཚན་ཉིད་ཅིག་ཧ་

ལམ་འཇོག་མི་དགོས་ཤིང་། འདིའི་དོན་ནི་ང་ཚོས་རང་ཉིད་ཀྱི་སེམས་ནང་དུ་བལྟས་

ནས་དེར་ཅི་ཞིག་རྙེད་པ་ལ་འགྲེལ་བརྗོད་བྱེད་པའི་དོན་ཡིན་པ་དང་། ཚང་མས་དེར་

ཤེས་པའི་ངང་ཚུལ་མཐོང་གི་ཡོད་པར་མོས་མཐུན་བྱེད་ཀྱི་རེད།”

མཁས་པ་ཚོས་སྐད་ཆ་འདི་རྒྱུན་དུ་ལུང་འདྲེན་བྱེད་ཀྱི་ཡོད་ཀྱང་། འཇམ་མི་

སིས་ཤེས་བཞིན་ནི་ཡུལ་ཅན་སེམས་ཀྱི་འཇིག་རྟེན་ལ་ལམ་ཁྲིད་བྱེད་པོ་ཡང་དག་

གམ་སྟབས་བདེ་ཞིག་མིན་པར་བསམས་པ་དེ་གསལ་བརྗོད་བྱེད་ཀྱི་མེད། བརྩམས་

ཆོས་དེའི་མཇུག་ཏུ་ཁོང་གིས་ཚོར་བ་དང་། ཡུལ་ཅན་གྱི་རྟོག་པའི་རྒྱུན་མཐུད་ནང་

གི་ཚོར་ཤེས་ཀྱིས་ཟིན་པའི་དུས་སྐད་ཅིག་མའི་སྐོར་གླེང་སྟེ། གཤམ་གྱི་སྐད་ཆ་འདི་

བརྗོད་འདུག “གལ་སྲིད་མི་སུ་གཅིག་གིས་ཀྱང་བསམ་བློ་ཞིག་དཀྱིལ་མར་བཅད་

ནས་དེའི་ཆ་ཤས་ལ་ལྟ་སྐབས། ཤེས་བཞིན་གྱིས་སྔ་ཕྱིའི་ཆ་ཤས་དེ་ཚོར་བལྟ་རྒྱུ་

ནི་ཅི་འདྲའི་དཀའ་མོ་ཞིག་ཡིན་པ་རྟོགས་ངེས། འདི་འདྲའི་ཤེས་བཞིན་གྱི་དཔྱད་པ་

ལ་བརྩོན་ལེན་བྱེད་པ་ནི་ཕང་ལོ་འཁོར་བཞིན་པ་བཀག་ནས་དེའི་གཡོ་འགུལ་འཛིན་

པ་དང་། ཡང་ན་སྒྲོན་མེ་སྦར་ནས་མུན་པ་ཅི་འདྲ་ཞིག་ཡིན་མིན་ལྟ་བ་དང་གཅིག་

མཚུངས་རེད།”

འཇམ་མི་སིའི་ལྟ་ཚུལ་ལ། ང་ཚོས་རང་ཉིད་ཀྱི་སེམས་ལ་ཞིབ་ལྟ་བྱེད་ཐུབ་

པའི་རྒྱུ་མཚན་ཙམ་གྱིས་རྟོག་པ་དང་ཚོར་བ་ཐམས་ཅད་ཀྱི་རང་བཞིན་རྟོགས་མི་

ཐུབ། ཕྱི་ལོ་ ༡༩༠༤ ལོར་ཁོང་གིས་གནས་བརྟན་སྡེ་པའི་དགེ་སློང་ཨ་ན་གྷ་རེ་ཀས་

༼Anagarika Dharmapala༽ཧ་ཝད་ཌི་ཐོབ་སློབ་ཏུ་ནང་པའི་སེམས་ཀྱི་རྣམ་གཞག་གི་

སྐོར་ལ་གཏམ་བཤད་གནང་བར་ཉན་ནས་ཤེས་རྟོགས་བྱས་པ་ནི། ནང་པའི་ལྟ་བ་

གཞིར་བཞག་ན། སེམས་དང་དངོས་ཁམས་ཀྱི་བྱུང་བ་མཐའ་དག་གི་རྒྱུན་མཐུད་ཀྱི་

གཞི་རྩར་གནས་པའི་རྟག་ཅིང་རང་རྐྱ་ཐུབ་པའི་བདག་ཅིག་མེད་པ་འདི་རེད། གཏམ་

བཤད་དེའི་རྗེས་སུ་འཇམ་མི་སི་ཡར་ལངས་ནས་ཚོགས་ཞུགས་པ་རྣམས་ལ་བརྗོད་

རྒྱུར། “སེམས་ཁམས་རིག་པ་འདི་ནི་ད་ནས་བཟུང་ལོ་ངོ་ཉི་ཤུའི་རྗེས་སུ་མི་ཚང་

མས་སློབ་གཉེར་བྱ་རྒྱུ་རེད།” ཁོང་གིས་འདི་ལྟར་བརྗོད་པ་ནི་ནང་པའི་སེམས་

ཁམས་རིག་པ་རང་ལ་གོ་བ་ལེན་དགོས་པ་མ་ཡིན་ཞིང་། དེ་ལས་ལྡོག་སྟེ། ནང་དོན་

རིག་པས་མཚོན་པར་བྱས་ཡོད་པའི་སྣང་ཚུལ་རིག་པས་ཞིབ་ཕྲར་རྩད་ཞིབ་བྱེད་

རུང་བའི་འགྲོ་བ་མིའི་རྣམ་པར་ཤེས་པའི་ངང་ཚུལ་མཐའ་དག་འདུས་པའི་སེམས་

ཁམས་རིག་པ་ཞིག་རེད།

འོན་ཀྱང་། འཇམ་མི་སིའི་སྔོན་དཔག་འདི་དོན་དངོས་སུ་བྱུང་མེད་པ་དང་།  

སེམས་ཁམས་རིག་པ་སྨྲ་བ་ཁ་ཊར་༼James McKeen Cattell༽གྱིས་ཕྱི་ལོ་ ༡༩༠༤ 

ལོར་བརྗོད་པའི་འོག་གི་སྐད་ཆ་འདིས་དེའི་རྗེས་ཀྱི་སེམས་ཁམས་རིག་པའི་དར་

རྒྱས་ཀྱི་ཁ་ཕྱོགས་གཙོ་བོར་བསྟན་ཡོད། “སེམས་ཁམས་རིག་པའི་ཚོད་ལྟའི་ནང་

ཞིབ་འཇུག་བྱེད་ཡུལ་དེ་རྒྱུན་དུ་སེམས་ཁམས་རིག་པ་སྨྲ་བ་ཞིག་ཡིན་མི་དགོས་པ་

ནི། ཕུང་ཁམས་རིག་པའི་འཚོལ་ཞིབ་ཀྱི་ཆེད་དུ་ཆ་ཤས་དུ་མར་བཏུབས་ཡོད་པའི་

སྦལ་བ་དེ་ཕུང་ཁམས་རིག་པ་བ་ཞིག་ཡིན་མི་དགོས་པ་དང་གཅིག་མཚུངས་ཡིན།” 

སེམས་ཁམས་རིག་པའི་བྱེད་ཐབས་ནི་སེམས་ཀྱི་ངོ་བོ་གང་ཐུབ་ཀྱིས་ཡུལ་གྱི་རང་

བཞིན་ཏེ། དཔེར་ན། གཤིས་སྤྱོད་ཀྱི་རྣམ་འགྱུར་དང་། ཕུང་ཁམས་ཀྱི་ཡ་ལན། ད་

དུང་ཤེས་ཚོར་གྱིས་མ་ཟིན་པའི་གནས་ཚུལ་དཔྱད་བརྡར་གྱི་ནུས་རྩོལ་སོགས་སུ་

བསྒྱུར་རྒྱུ་འདི་རེད། འདི་ལྟར་ཤེས་པ་ཞེས་པ་ནི་འཛེམས་བྱའི་ཚིག་ཅིག་ཏུ་གྱུར་

ནས་ཤེས་བཞིན་སེམས་ལ་བརྟག་ཐབས་སུ་ངོས་ལེན་བྱས་མེད་པ་དང་། སེམས་

ཁམས་རིག་པ་སྨྲ་བ་རང་ཉིད་ཀྱིས་ནང་སེམས་ཀྱི་འཇིག་རྟེན་ལ་ཞིབ་འཇུག་བྱེད་

སྤྱད་ཀྱི་གང་ཟག་དང་པོའི་ཡོན་ཏན་ལ་སྦྱོང་བརྡར་བྱེད་མ་དགོས་པར་གྱུར་པ་རེད། 

གྷད་སི་ཏྲར་༼Gestalt༽སེམས་ཁམས་རིག་པ་དང་། སྣང་ཚུལ་སེམས་ཁམས་རིག་པ་

ལྟ་བུ་ནི་སེམས་ཁམས་རིག་པའི་སྤྱིའི་འཕེལ་ཕྱོགས་འདི་དང་ཐ་དད་པ་ཡིན་ཡང་། 

ཡུལ་ཅན་གྱི་རང་བཞིན་སྣང་མེད་དུ་བསྐྱུར་བའི་ལངས་ཕྱོགས་འདིས་ལོ་རབས་མང་

པོར་ཚན་རིག་གི་སེམས་ཀྱི་ཞིབ་འཇུག་ལ་ཤུགས་རྐྱེན་ཐེབས་ཡོད།

ང་ཚོ་སླར་ཡང་སྣང་ཚུལ་རིག་པ་དང་། ཀླད་པའི་ཚན་རིག ཚོད་ལྟའི་སེམས་

ཁམས་རིག་པ་བཅས་གཅིག་སྒྲིལ་ལས་བྱུང་བའི་ནང་སེམས་ཀྱི་ཚེ་སྲོག་གི་ཚན་

རིག་ལ་ཁ་ཕྱོགས་པར་དུས་རབས་གཅིག་ཙམ་འགོར་ཡོད། ཚན་རིག་འདི་ནི་འཇམ་

མི་སིའི་དམིགས་འདུན་ཡིན་པ་དང་། ཡུལ་རྟོགས་ཚན་རིག་པ་ཚོས་ཤེས་པ་དང་

ཡུལ་ཅན་གྱི་རང་བཞིན་མ་རྟོགས་པར་ནང་སེམས་ཀྱི་ཚན་རིག་འཐུས་ཚང་ཞིག་མི་

ཡོང་བར་ཁས་ལེན་བྱེད་པ་ཉེ་བའི་ལོ་ཤས་ནང་ཤུགས་ཇེ་ཆེར་ཕྱིན་ཡོད། ཚན་རིག་

པ་འདི་ཚོར་ད་དུང་ཤེས་བཞིན་ལས་བྱུང་བའི་ཡུལ་ཅན་གྱི་མྱོང་བའི་འགྲེལ་བརྗོད་

རྣམས་ཡུལ་རྟོགས་ཚན་རིག་གི་ནང་དུ་སྒྲིག་འཛུགས་དང་ལྡན་པར་བཀོལ་སྤྱོད་

བྱེད་དགོས་པའི་ལྟ་ཚུལ་ཡང་ཡོད་པ་རེད། ཉེ་ཆར་ཡུལ་རྟོགས་ཚན་རིག་པ་ཧཕི་རེ་

ཐིས་༼Chris Frith༽བརྗོད་རྒྱུར། “དུས་རབས་ཉེར་གཅིག་པའི་ལས་དོན་ཆེན་པོ་

ཞིག་ནི། ང་ཚོས་མྱོང་བ་ཞིག་ཇི་ལྟར་འགྲེལ་བརྗོད་དུ་བསྒྱུར་དགོས་པ་རྟོགས་རྒྱུ་དེ་

ཡིན་ཞིང་། འདི་ལྟར་ང་ཚོས་མྱོང་བ་དེ་ཐུན་མོང་གི་སྤྱོད་ཡུལ་དུ་བསྒྱུར་ཆོག”

ཡུལ་ཅན་གྱི་མྱོང་བ་ལ་སླར་ཡང་གདེང་འཇོག་བྱེད་པ་འདིས་མྱོང་བའི་གནས་

ཚུལ་ཞིབ་ཚགས་ཤིག་ང་ཚོར་ཇི་ལྟར་འཐོབ་དགོས་པའི་དྲི་བ་སློང་ཞིང་། ཝར་རེ་

ལས་དྲི་བ་འདི་སེམས་ཀྱི་ངང་ཚུལ་དང་འབྲེལ་བའི་དབང་རྩའི་མ་ལག་ལ་འཚོལ་

ཞིབ་བྱེད་པའི་རང་གི་ཉམས་ཞིབ་ནང་གལ་ཆེན་དུ་བཟུང་སྟེ། ཡུལ་རྟོགས་ཚན་རིག་

གིས་གང་ཟག་དང་པོའི་མྱོང་བར་རྩད་ཞིབ་བྱེད་ཐབས་རྣམས་དང་ལེན་བྱ་དགོས་

པའི་གྲོས་གཞི་བཏོན་འདུག གང་ཟག་དང་པོའི་བྱེད་ཐབས་ཀྱིས་མྱོང་བ་འཛིན་པའི་

སྒེར་སོ་སོའི་ཚོར་ཤེས་དེ་ཡིད་བྱེད་ཀྱི་སྦྱོང་བརྡར་དང་མྱོང་ཚོར་གྱི་སྟངས་འཛིན་

བརྒྱུད་ནས་རྣོ་རུ་གཏོང་གི་ཡོད། ཝར་རེ་ལའི་ལྟ་ཚུལ་ལ། གང་ཟག་དང་པོའི་བྱེད་

ཐབས་འདི་ནི་ཡུལ་རྟོགས་ཚན་རིག་ལ་གལ་ཆེན་ཡིན་པའི་རྒྱུ་མཚན་དུ་མ་ཡོད་དེ། 

གང་ཟག་ཅིག་གིས་བྱེད་ཐབས་འདིར་བརྟེན་ནས་ཡིད་བྱེད་ཀྱི་སྤུས་ཚད་དང་། མྱོང་

ཚོར་གྱི་ཤུགས་རྐྱེན་ལྟ་བུ་ཕྱིར་མ་མངོན་པའི་རང་གི་མྱོང་བའི་ཆ་ཤས་ལ་ཞིབ་ལྟ་

བྱེད་ཆོག དེ་བཞིན་ཞིབ་འཇུག་བྱེད་ཡུལ་ལས་བྱུང་བའི་གང་ཟག་དང་པོའི་ཞིབ་

ཕྲའི་འགྲེལ་བརྗོད་ཀྱིས་ཞིབ་འཇུག་ཚོད་ལྟ་བྱེད་མཁན་ལ་༼དབང་རྩར་གླགོ་པར་བརྒྱབ་

པའི་ཞིབ་འཇུག་ཚོད་ལྟའི་ནང་གསལ་བ་ལྟར།༽ཀླད་པའི་བྱ་འགུལ་གྱི་འགྱུར་ལྡོག་ལྟ་བུའི་

ཕུང་ཁམས་ཀྱི་ནུས་རྩོལ་རྟོགས་པར་གྲོགས་བྱེད་ཐུབ། འགྱུར་ལྡོག་དེའི་རིགས་ནི་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  34  

གང་ཟག་དང་པོའི་འགྲེལ་བརྗོད་ལ་མ་བརྟེན་ན་གསལ་པོ་ཆགས་མི་སྲིད། ཝར་རེ་

ལས་གང་ཟག་དང་པོའི་བྱེད་ཐབས་བཀོལ་སྤྱོད་ཀྱི་ལངས་ཕྱོགས་འདིར“དབང་རྩའི་

སྣང་ཚུལ་རིག་པ”ཞེས་པའི་ཐ་སྙད་སྦྱར་བ་དང་།  ཁོང་གིས་བྱེད་ཐབས་འདིའི་ནུས་

པ་རང་གི་མཐའ་མའི་ཞིབ་འཇུག་ཚོད་ལྟ་ཞིག་ཏུ་བསྟན་ཞིང་། དེའི་ནང་གང་ཟག་དང་

པོའི་བྱེད་ཐབས་བཀོལ་སྤྱོད་བྱས་ཏེ། གཟུགས་འཛིན་ཤེས་པ་སྐྱེས་པའི་སྐབས་

ཡིད་བྱེད་ཀྱི་སྤུས་ཀའི་མྱོང་བ་ལ་ཁྱད་པར་གལ་ཆེན་ཡོད་པ་གསལ་པོར་བསྟན་

ཡོད། ཁྱད་པར་དེ་དག་ནི་དུས་ཡུན་ཤིན་ཏུ་ཐུང་བའི་ཀླད་པའི་བྱ་འགུལ་གྱི་འགྱུར་

འགྲོས་དང་། དེ་ཚོའི་འབྱུང་སྟངས་ཐ་དད་པ་རྣམས་དང་འབྲེལ་བ་ཡོད་པ་རེད།

ད་དུང་ཝར་རེ་ལར་མཚོན་ན། གང་ཟག་དང་པོའི་བྱེད་ཐབས་འདི་གལ་ཆེན་

ཡིན་པའི་རྒྱུ་མཚན་གཞན་ཞིག་ཡོད། སེམས་ཀྱི་ངང་ཚུལ་བྱེ་བྲག་པའི་རིགས་

བསྐྱེད་ནས་མྱོང་ཚུལ་གྱི་ངོས་ནས་དེ་ཚོར་འགྲེལ་བརྗོད་གསལ་པོར་བྱེད་ཐུབ་

མཁན་ཚོས། སེམས་ཀྱི་ནུས་རྩོལ་དང་འབྲེལ་བའི་རྒྱུ་འབྲས་ཀྱི་ནུས་པའི་སྐོར་ལ་

ཞིབ་འཇུག་བྱེད་སྤྱད་ཀྱི་ལམ་ཞིག་སྟོན་གྱི་ཡོད། སེམས་ཀྱི་ནུས་རྩོལ་དང་འབྲེལ་

བའི་རྒྱུ་འབྲས་ཀྱི་ནུས་པ་ཟེར་བ་འདི་ནི་སེམས་ཀྱི་ནུས་རྩོལ་ཤུགས་ཆེན་པོ་ཞིག་

གིས་རང་གི་དབང་རྩའི་རྟེན་གཞི་ལ་བཅོས་བསྒྱུར་དང་། ཡང་ན་ལུས་ཁམས་དང་

འབྲེལ་བའི་བྱུང་བ་ཁག་ཅིག་ལ་རྒྱུ་རྐྱེན་བྱེད་པར་གོ་དགོས། ཝར་རེ་ལའི་ལྟ་ཚུལ་

ལ། སེམས་ཀྱི་རྒྱུ་འབྲས་ཀྱི་ནུས་པ་ནི་འདི་ལྟར་ཚན་རིག་གི་ནང་དུ་མཚམས་སྦྱོར་

བྱས་ན། རྣམ་གཞག་དང་ཞིབ་འཇུག་ཚོད་ལྟ་གཉིས་ཀའི་ངོས་ནས་དབང་རྩའི་རྟེན་

གཞིའི་འབྲེལ་བ་གཙོ་བོར་འཛིན་པའི་སྒྲོམ་གཞི་རྙིང་པར་ལྟོས་ན་འབྲས་བུ་ཆེན་པོ་

ཞིག་འཐོན་རྒྱུ་རེད། ལྟ་ཚུལ་འདི་དག་ནི་ཝར་རེ་ལས་གང་ཟག་ཅིག་གིས་རང་གི་བློ་

ལ་བརྟེན་ནས་གཟའ་ནད་ཀྱི་བརྒྱལ་གཟེར་ལ་སྟངས་འཛིན་བྱེད་ཐབས་དང་། གཟའ་

ནད་དང་འབྲེལ་བའི་དབང་རྩའི་བྱ་འགུལ་གྱི་སྐོར་ལ་གསར་གཏོད་རང་བཞིན་གྱི་

ཞིབ་འཇུག་བྱས་པའི་ནང་དར་སྤེལ་བྱས་ཡོད།

གང་ཟག་དང་པོའི་བྱེད་ཐབས་ཀྱི་བཟང་ཆ་འདི་དག་གཞིར་བཞག་སྟེ། སྔོན་

མར་སེམས་ཁམས་རིག་པ་སྨྲ་བ་ཚོས་རྒྱུ་མཚན་ཅིའི་ཕྱིར་ཤེས་བཞིན་ངོས་ལེན་མ་

བྱས་པའི་ལོ་རྒྱུས་ལ་བསྐྱར་དུ་བསམ་གཞིགས་བྱས་ན་རིན་ཐང་ཆེ་ཞིང་། ལོ་རྒྱུས་

སྤྱིའི་ངོས་ནས་བརྗོད་ན། ཤེས་བཞིན་ལ་གོ་སྐབས་འོས་འཚམས་ཤིག་བྱིན་ཡོད་

ཀྱང་། ལམ་ལྷོང་མ་བྱུང་བ་རེད་ཟེར། ལམ་ལྷོང་མ་བྱུང་བའི་རྒྱུ་མཚན་ནི། ཤེས་

བཞིན་གཙོ་བོར་བཟུང་ཡང་ཕན་ཚུན་འགྲན་ཟླར་གྱུར་པའི་སེམས་ཁམས་རིག་པའི་

གྲུབ་མཐའ་གཉིས་ཀྱིས་སྣང་བརྙན་མེད་པའི་རྟོག་པ་ཞིག་ཡོད་མེད་ལ་མོས་མཐུན་

བྱེད་མ་ཐུབ་པས་རེད་ཟེར། འོན་ཀྱང་། འཇམ་མི་སིས་སེམས་ཁམས་རིག་པའི་གྲུབ་

མཐའ་འདི་གཉིས་ཀྱིས་བཀོལ་སྤྱོད་བྱས་པའི་ཤེས་བཞིན་དེ་སྟབས་བདེ་ཞིག་མིན་

ཞིང་དཀའ་རྙོག་ཆེ་བ་ཐོག་མ་ནས་མཐོང་ཡོད། དེ་ཡང་ཤེས་བཞིན་འདི་དབང་ཤེས་

ཀྱི་སློང་རྐྱེན་ལས་བྱུང་བའི་ཚོར་ཤེས་གཅིག་པུའི་ཐོག་གཏད་པའི་རྒྱུ་མཚན་གྱིས་

རེད། ཕྱིས་སུ་གྷད་སི་ཏྲར་སེམས་ཁམས་རིག་པ་དང་སྣང་ཚུལ་རིག་པ་སྨྲ་བ་ཚོས་

གསལ་སྟོན་བྱས་པ་ལྟར། ཤེས་བཞིན་དེའི་རིགས་ཀྱིས་གོ་རྟོགས་ཅི་ཡང་བསྐྲུན་

ཐུབ་མེད། ད་དུང་ལོ་རྒྱུས་དེའི་ནང་འགྲན་ཟླར་གྱུར་པའི་སེམས་ཁམས་རིག་པའི་

གྲུབ་མཐའ་གཉིས་ཀས་ཤེས་བཞིན་གྱི་མྱོང་བ་ལ་འགྲེལ་བརྗོད་བྱེད་པའི་གནས་

རིམ་དུ་ཕན་ཚུན་མོས་མཐུན་བྱེད་པ་བརྗོད་ཀྱི་མེད་པ་དང་། ཁོང་ཚོའི་འགལ་བ་ནི་

རྣམ་གཞག་གི་འགྲེལ་དོན་གྱི་གནས་རིམ་དུ་བྱུང་བ་ཞིག་རེད། རྩོད་གླེང་འདི་ལས་ང་

ཚོར་བློ་སྐྱེད་ཅིག་ཡོད་དེ། ཤེས་བཞིན་ནི་ཡུལ་ཅན་གྱི་མྱོང་བའི་སྐོར་ལ་འགྲེལ་

བཤད་ཀྱི་གནས་ཚུལ་འཚོལ་བར་བཀོལ་སྤྱོད་མེད་པ་ཞིག་མིན་པ་དང་། དེ་ལས་

ལྡོག་སྟེ་སེམས་ཁམས་རིག་པ་སྨྲ་བ་ཚོས་གཟབ་ནན་གྱིས་ཡུལ་ཅན་གྱི་མྱོང་བའི་

འགྲེལ་བཤད་དང་། དེ་ཚོའི་རྒྱུ་རྐྱེན་ལ་གསལ་བཤད་བྱེད་པའི་རྣམ་གཞག་གཉིས་

ཀྱི་བར་ལ་ཁྱད་པར་འབྱེད་དགོས་པ་འདི་ཡིན། དེ་མཚུངས་སུ་ཕྱི་ལོ ༡༩༧༧ ལོར་ནེ་

སི་པད་ཏྲི་དང་། ཝེ་ལི་སིན་༼Nisbett and Wilson༽གཉིས་ཀྱིས་བྱས་པའི་ཞིབ་འཇུག་

གི་ནང་དུའང་ང་ཚོར་བློ་སྐྱེད་ཅིག་ཡོད་པ་དང་། ཁོང་ཚོས་ཞིབ་འཇུག་བྱེད་སའི་མི་

ཚཽའི་སྤྱོད་པ་ངེས་ཅན་ཞིག་ཕྱིའི་ཕྱོགས་ནས་སྟངས་འཛིན་བྱས་པའི་འབྲས་བུ་ཡིན་

ཡང་། སོ་སོའི་སྤྱོད་པ་དེ་དག་ནི་རང་གི་སེམས་བྱུང་གིས་བསྐྱེད་པ་ཡིན་པར་ཡང་

ཡང་བརྗོད་འདུག ནོར་འཁྲུལ་ལྡན་པའི་ཡུལ་ཅན་གྱི་འགྲེལ་བརྗོད་དེ་ཚོར་རྒྱུ་རྐྱེན་

ལ་གསལ་བཤད་བྱེད་པའི་རྣམ་པ་ཡོད་པ་དང་། འགྲེལ་བཤད་ཙམ་དང་ཡང་ན་སྣང་

ཚུལ་ཙམ་གྱི་རང་བཞིན་ཞིག་མིན། ད་དུང་ང་ཚོས་ཤེས་དགོས་རྒྱུ་ཞིག་ནི། ཞིབ་

འཇུག་ཚོད་ལྟ་བྱེད་སའི་གང་ཟག་ལ་སྦྱོང་བརྡར་སྤྲད་དེ། མྱོང་བྱའི་ཡུལ་དུ་གྱུར་པའི་

རང་གི་སེམས་བྱུང་གི་ནུས་རྩོལ་ལ་ཡིད་བྱེད་གཏོད་དུ་འཇུག་པ་དང་། རྒྱུ་རྐྱེན་

གསལ་བཤད་ཀྱི་ཚོད་དཔག་ལ་གཡོལ་དུ་འཇུག་དགོས་རྒྱུ་འདིའང་རེད།

ཡིན་ཡང་། ཡིད་བྱེད་འདི་འདྲ་ནི་ཇི་ལྟར་གསོ་སྐྱོང་བྱེད་དགོས་སམ། ཝར་རེ་

ལས་གང་ཟག་དང་པོའི་བྱེད་ཐབས་ནི་དྲི་བ་འདི་ལ་ཐད་ཀར་འབྲེལ་བ་ཡོད་པ་ཞིག་

ཏུ་མཐོང་ཡོད། བློ་ལ་སྦྱོང་བརྡར་སྤྲོད་པའི་ནང་པའི་སྒོམ་གྱི་ཉམས་ལེན་ནི་ལག་ལེན་

དང་། རྣམ་གཞག་གཉིས་ཀའི་ཐོག་ནས་ཚད་གཞི་མཐོ་བོའི་རྒྱུ་མཚན་གྱིས་དཔེ་བལྟ་

སར་འཛིན་ཆོག་ཅིང་། འཇམ་མི་སིས་ཤེས་བཞིན་ནི་རང་ཉིད་ཀྱི་སེམས་ལ་ཞིབ་ལྟ་

བྱས་ནས་གང་མཐོང་བ་དེར་འགྲེལ་བརྗོད་བྱེད་པ་ཙམ་ཡིན་པར་འདོད་ཀྱང་། ནང་

དོན་རིག་པས་རྒྱུན་བསྲིང་ཞིང་ཤུགས་འབྱུང་གི་ཡིད་བྱེད་སེམས་བྱུང་ཐོག་ལ་

འཇོག་པའི་སྐོར་གླེང་སྟེ། ཡིད་བྱེད་བརྟན་པོ་ཡིན་མིན་རྒོད་པ་དང་། བྱིང་བ། རྨུགས་

པ། དེ་བཞིན་སེམས་ཀྱི་གསལ་ཆ་སོགས་ཡོད་མེད་ལ་རག་ལས་ཚུལ་གསུང་གི་

ཡོད། ནང་པའི་སྣང་ཚུལ་རིག་པའི་ནང་ད་དུང་ཡིད་བྱེད་ཀྱི་ཁྱད་ཆོས་འདི་དག་ལ་ལྟ་

རྟོག་བྱེད་པའི་ཤེས་བཞིན་དང་། ནང་པའི་ཚད་མ་རིག་པར་བློ་ཞིག་གིས་རྐྱེན་འདྲ་

མིན་འོག་སོ་སོའི་འཇུག་ཡུལ་ཚད་གཞི་ཅི་ཙམ་ཞིག་ལ་ངེས་པར་བྱེད་ཐུབ་མིན་

སོགས་ཡོད། ནང་དོན་རིག་པའི་ལྟ་ཚུལ་ལ། གལ་སྲིད་རྟོག་པ་དང་ཚོར་བའི་རྒྱུན་ནི་

ཟང་ཟིང་དང་ཉོག་པོ་མ་ཡིན་པར་དྭངས་ཤིང་གསལ་ཚེ། འཇམ་མི་སིའི་གོ་བ་གཞིར་

བཞག་གི་ཤེས་བཞིན་དེས་མྱོང་བ་ཞིག་ལེགས་པར་ཟིན་ནས་འགྲེལ་བརྗོད་ཕུན་

སུམ་ཚོགས་པ་བྱེད་ཐུབ་ཀྱི་རེད།

ཝར་རེ་ལའི་དམིགས་འདུན་ནི་ནང་པའི་སྒོམ་ཆེན་པ་ཚོ་ཤེས་པའི་དབང་རྩའི་

རྟེན་གཞི་ལ་བརྟག་དཔྱད་བྱེད་པའི་ལས་དོན་གྱི་ནང་དུ་ཞིབ་འཇུག་ཚོད་ལྟ་བྱེད་ས་

གསར་པ་ཞིག་ཏུ་འགྱུར་རྒྱུ་དེ་མ་ཡིན་པར། ཚན་རིག་པ་ཚོའི་ལས་རོགས་དང་། 

མཉམ་འབྲེལ་བྱེད་རོགས་གསར་པ་ཞིག་ཆགས་རྒྱུ་དེ་ཡིན་པ་ངས་གོང་དུ་བརྗོད་

ཟིན། ད་བར་དུ་ཡུལ་རྟོགས་ཚན་རིག་གིས་འགྲོ་བ་མིའི་སེམས་ཀྱི་ཆ་ཤས་ཕྲན་བུ་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  38  

ཞིག་ལ་མ་གཏོགས་རྩད་ཞིབ་བྱེད་ཐུབ་མེད། ཆ་ཤས་དེ་ནི་སྣང་ཚུལ་རིག་པར་ཆེད་

སྦྱོང་མེད་མཁན་ཞིག་ལ་སྣང་ཐུབ་ཅིང་། གང་ཟག་འདི་འདྲས་གཅིག་མཚུངས་སུ་

སྣང་ཚུལ་རིག་པའི་ཆེད་སྦྱོང་ཐོབ་མེད་པའི་ཚན་རིག་པ་ཞིག་ལ་འགྲེལ་བརྗོད་བྱེད་

ཐུབ་པའི་སེམས་ཀྱི་ཆ་ཤས་ཙམ་རེད། ཡིན་ཡང་། སྣང་ཚུལ་རིག་པའི་ཤེས་ཚད་

མཐོ་བོ་ལྡན་པའི་ཞིབ་འཇུག་བྱེད་ཡུལ་གྱི་གང་ཟག་ཚོས་ནང་དོན་རིག་པ་དང་ཚན་

རིག་གི་མཉམ་འབྲེལ་ལ་བརྟེན་ནས་རང་གི་མྱོང་བ་རྣམས་སྣང་ཚུལ་རིག་པའི་ཤེས་

ཚད་མཐོ་བོ་ཡོད་པའི་ཚན་རིག་པར་འགྲེལ་བརྗོད་བྱེད་པའི་འབྱུང་འགྱུར་ཞིག་ཡོང་

ཆོག ཝར་རེ་ལའི་དམིགས་འདུན་ནི། ཕྱོགས་གཅིག་ནས་མ་འོངས་པའི་ཡུལ་རྟོགས་

ཚན་རིག་པ་ཚོར་སྒོམ་གྱི་ཉམས་ལེན་དང་། ཀླད་པའི་གློག་པར་གྱི་འཕྲུལ་ལས། 

རྩིས་རིག་གི་དཔེ་གཟུགས་བཟོ་སྟངས་བཅས་ཀྱི་སྦྱོང་བརྡར་སྤྲོད་དགོས་པར་མ་

ཟད། ཕྱོགས་གཞན་ནས་སྒོམ་ཆེན་པ་ཚོར་དབང་རྩའི་ཚན་རིག་དང་། ཚོད་ལྟ་གཙོ་

འཛིན་གྱི་སེམས་ཁམས་རིག་པ་སོགས་སློབ་རྒྱུ་འདི་ཡིན། བྱེད་སྟངས་འདིས་ཕན་

ཚུན་ཕྱུག་ཏུ་གཏོང་བ་དང་དུས་མཉམ་དུ་ཕྱོགས་གཉིས་ཀར་བཀག་རྒྱུའང་བཟོ་རྒྱུ་

རེད། ཡིན་ཡང་། འདི་ལྟར་ཟུང་འབྲེལ་བྱས་ན་ད་གཟོད་འཇམ་མི་སིའི་བློ་ལ་དང་

པོར་ཤར་བའི་སེམས་ཀྱི་ཚན་རིག་ཕྱུག་པོ་དེ་བསྒྲུབ་ཐུབ་པ་དང་། དཔེ་དེབ་འདི་ལྟ་

བུ་ཤེས་རིག་ཆེད་སྦྱོང་གི་རྒྱང་བཞུད་དེའི་གོམ་ཁ་དང་པོ་ལྟ་བུ་ཞིག་ཏུ་འགྱུར་རྒྱུ་ནི་

ཝར་རེ་ལའི་རེ་འདུན་ཞིག་ཡིན་པ་བདག་གིས་ཡིད་ཆེས་བྱེད་ཀྱི་ཡོད།།

ས་བཅད་གཉིས་པ། ཡིད་བྱེད་དང་། བློའི་སྟངས་འཛིན།

ཁོད་ཧན། ༼Jonathan Cohen༽

ལེའུ་གསུམ་པ། ཡུལ་རྟོགས་དབང་རྩའི་ཚན་རིག་ལས་བྱུང་བའི་ཡིད་བྱེད་

དང་། བློའི་སྟངས་འཛིན་གྱི་གོ་རྟོགས། 

༄༅། །ཨད་མི་ཨ་ཡེ་ཏྲེར་སྐོང་ཚོགས་བྱས་པའི“སེམས་ལ་དཔྱད་པ”ཞེས་

པའི་ཚོགས་འདུའི་སྐབས་སུ་ནང་དོན་རིག་པ་དང་དབང་རྩའི་ཚན་རིག་གི་བགྲོ་གླེང་

ལ་བརྗོད་གཞི་གསུམ་ཡོད། དེ་དག་ནི་ཡིད་བྱེད་དང་། སྣང་བརྙན། མྱོང་ཚོར་བཅས་

ཡིན། ཚོགས་འདུ་བཀོད་སྒྲིག་བྱེད་མཁན་ཚོས་བརྗོད་གཞི་འདི་གསུམ་གྱི་ནང་ནས་

ཐོག་མར་གང་ཞིག་གླེང་དགོས་མིན་ལ་གྲོས་བསྡུར་མང་པོ་བྱས་པ་དང་། བརྗོད་

གཞི་འདི་ཚོ་ཚང་མ་གལ་ཆེན་ཡིན་པར་མ་ཟད། གོ་རྟོགས་བརྗེ་རེས་ཀྱི་དང་བ་

ཤུགས་ཆེན་སློང་རྒྱུ་ཡིན་པར་བསམས་པ་རེད། གང་ལྟར་ཡང་མཐའ་མར་གང་ཞིག་

དང་པོར་འཇོག་པའི་གདམ་ཀ་དེ་གཙོ་བོར་ངེས་མེད་དུ་བྱུང་ཞིང་། ཐོག་མར་ཡིད་

བྱེད་བཞག་པའི་རྒྱུ་མཚན་ནི། འདིས་ནང་པའི་ཉམས་ལེན་དང་ལྟ་གྲུབ་རིག་པར་གོ་

གནས་གལ་ཆེན་ཞིག་བཟུང་ཡོད་པའི་ཐོག བརྗོད་གཞི་འདི་དེང་རབས་ཚན་རིག་

གི་སེམས་ཁམས་རིག་པའི་ནང་དུའང་དོ་སྣང་བྱེད་ས་གལ་ཆེན་ཞིག་ཏུ་གྱུར་ཡོད་

པས་ཡིན།

ངས་འདིར་ཚན་རིག་གི་བྱེད་ཐབས་ལ་བརྟེན་ནས་བྱུང་བའི་ཡིད་བྱེད་སྐོར་གྱི་

གོ་རྟོགས་ཁག་ཅིག་གླེང་རྒྱུ་ཡིན། ཕལ་ཆེར་དེ་ལས་ཀྱང་གལ་ཆེ་བ་ནི་གོ་རྟོགས་དེ་

ཚོའི་ཚད་བཀག་གི་སྐོར་གླེང་རྒྱུ་འདི་རེད། ངའི་རེ་བ་ལ་ཡུལ་རྟོགས་དབང་རྩའི་ཚན་

རིག་གི་ལྟ་ཚུལ་དེ་དག་ནི། ནང་དོན་རིག་པ་ལས་བྱུང་བའི་གོ་རྟོགས་ཀྱི་ཁ་སྣོན་ཞིག་

ཏུ་གྱུར་ནས་ད་དུང་ང་ཚོའི་བརྗོད་གཞི་འདིར་ཞིབ་ཏུ་རྩད་ཞིབ་བྱེད་རྒྱུ་དེ་ཡིན་ཞིང་། 

ངས་ཐོག་མར་མཚན་ཉིད་སྐོར་ཞིག་བཞག་ནས་འགོ་འཛུགས་རྒྱུ་ཡིན་པ་དང་། ང་

ཚོས་སྐད་ཡིག་ཐ་དད་པ་ལས་གྲུབ་པའི་རིག་གཞུང་མ་འདྲ་བའི་བར་ལ་བགྲོ་གླེང་

བྱེད་ཀྱི་ཡོད་སྟབས། ཕྱོགས་གཉིས་ཀས་སོ་སོའི་ཐ་སྙད་རྣམས་ལ་གང་ཐུབ་ཀྱིས་

མཚན་ཉིད་བཞག་ནས་ཁ་གསལ་བཟོ་རྒྱུ་དེ་གལ་ཆེན་རེད། ཚན་རིག་གི་ཕྱོགས་

གཏོགས་སུ་ཐ་ན་ཚན་རིག་པ་ཚོ་རང་ཉིད་ཀྱི་ཁྲོད་དུའང་ཡིད་བྱེད་དང་། བློའི་སྟངས་

འཛིན་གྱི་ཐོག་ལ་མོས་མཐུན་ཡོང་བར་དཀའ་ངལ་མང་པོ་ཞིག་ཡོད། དེའི་ཕྱིར་ངས་

རང་གི་གཏམ་བཤད་དུ་གླེང་རྒྱུ་ཡིན་པའི་མཚན་ཉིད་ནི། བགྲོ་གླེང་འདི་འགོ་

འཛུགས་ཀྱི་ཆེད་དུ་ཡིན་པ་ལས་མཐའ་མའི་གཏན་འབེབ་ཀྱི་རང་བཞིན་དུ་བཞག་

མེད། ཡིན་ཡང་། མཚན་ཉིད་དེ་དག་གི་ནང་དུ་བློའི་སྟངས་འཛིན་དང་། ཡིད་བྱེད་

སྐོར་གྱི་ད་ལྟའི་ཚན་རིག་གི་ལྟ་ཚུལ་སྤྱིའི་མཐུན་སྣང་ཞིག་འདུས་ཡོད།

ང་ཚོས་ཡིད་བྱེད་ཟེར་བ་ནི་རང་ཉིད་ལ་སྣང་བའི་གནས་ཚུལ་རྣམས་འདེམས་

སྒྲུག་གིས་དཔྱད་བརྡར་བྱེད་པའི་སེམས་ཀྱི་ནུས་པ་ཞིག་ཏུ་གོ་བ་ལེན་པ་དང་། གོ་

དོན་འདི་ནི་འཇམ་མི་སིའི་སྐད་ཆ་ཡོངས་གྲགས་ཤིག་གིས་བསྟན་ཡོད། “ཚང་མས་

ཡིད་བྱེད་ཅི་ཞིག་ཡིན་པ་ཤེས་ཀྱི་ཡོད། དེ་ནི་སེམས་ཀྱིས་རྟོག་པ་འདྲ་མིན་དང་། 

ཡང་ན་དུས་མཉམ་དུ་བྱུང་བའི་ཆོས་དུ་མའི་ནང་ནས་གཅིག་དམིགས་སུ་བཀར་

ནས་གསལ་པོར་འཛིན་པ་འདི་ཡིན། ཤེས་ཚོར་གཞི་གཅིག་ལ་གཏོད་པའམ་ཕྱོགས་

གཅིག་ཏུ་བསྡུ་བ། ཡང་ན་ཤེས་པས་འཛིན་པ་ནི་ཡིད་བྱེད་ཀྱི་ངོ་བོའི་རང་བཞིན་

རེད། ཡིད་བྱེད་ནི་ཆོས་མང་པོ་ཞིག་ལས་ཚུར་འཁོར་ནས་ཆོས་གཅིག་གམ་དུ་མ་

ལ་དམིགས་བསལ་གྱིས་འཇུག་པ་ཞིག་ཡིན།”

འཇུག་ཡུལ་ནི་དབང་ཤེས་ལ་སྣང་བའི་གནས་ཚུལ་དང་། ལུས་པོའི་ཚོར་ཤེས། 

རྟོག་པ་དང་དྲན་ཤེས། ཐ་ན་སྤྱོད་པའང་ཡིན་ཆོག ངས་བརྗོད་འདོད་པ་གཙོ་བོ་ནི་

ཡིད་བྱེད་དང་སྟངས་འཛིན་བར་གྱི་འབྲེལ་བ་ཡིན། བློའི་སྟངས་འཛིན་ནི་ཡིད་བྱེད་

ལས་གཞན་པའི་སེམས་ཀྱི་ནུས་རྩོལ་ཞིག་ཏུ་ག་ཚོད་ལ་གླེང་ཐུབ་པ་དེ་ཙམ་གྱིས་

ཐ་དད་པའི་ཆོས་ཤིག་རེད། དེ་ནི་རྟོག་པ་དང་སྤྱོད་པ་ལ་འདུན་པ་ལྟར་དུ་སྣེ་ཁྲིད་བྱེད་

པའི་སེམས་ཀྱི་ནུས་པ་ཞིག་དང་། བློའི་སྟངས་འཛིན་ནི་སྤྱོད་པ་ལ་སྣེ་ཁྲིད་བྱེད་

མཁན་ཞིག་རེད། འདི་ནི་ང་ཚོས་མཚམས་རེར་གོམས་གཤིས་དང་། ཀླད་པས་

བཀོད་འདོམས་མ་བྱས་པའི་ལུས་པོའི་ཡ་ལན་རྩིས་མེད་དུ་གཏོང་སྐབས་མངོན་དུ་

འགྱུར་ངེས། ང་དགའ་ཤོས་ཀྱི་དཔེ་མཚོན་ནི། ང་ཚོས་དུག་སྦྲང་གིས་སོ་འདེབས་

སར་བསམ་བཞིན་དུ་ལག་པས་མི་འཕྲུག་པ་འདི་ཡིན། སོ་བཏབ་ས་དེར་འཕྲུག་པའི་

འདོད་པ་ཤུགས་ཆེན་ཞིག་འབྱུང་བ་དང་། གལ་སྲིད་ང་ཚོའི་སེམས་གཞན་དུ་

གཡེངས་ཚེ། ང་ཚོས་རྨ་ཤུལ་དེར་དབང་མེད་དུ་འཕྲུག་རྒྱུ་རེད། ཡིན་ཡང་། ང་ཚོར་

འཕྲུག་པ་འདི་འགོག་པའི་ནུས་པ་ཡོད་ཅིང་། བློའི་སྟངས་འཛིན་གྱི་དགོས་དམིགས་

ནི་སྤྱོད་པ་ངེས་ཅན་ཞིག་བཀག་ནས་སྤྱོད་པ་གཞན་ཞིག་འདེམས་པའམ། དམིགས་

ཡུལ་གཞན་ཞིག་གི་རྗེས་སུ་སྙེག་རྒྱུ་འདི་རེད།

ཀླད་པའམ་སེམས་སུ་ཡིད་བྱེད་ཀྱི་མ་ལག་ཅིག་ཡོད་པའི་རྒྱུ་མཚན་གཅིག་ནི། 

དུས་གཅིག་གི་ནང་དུའང་ང་ཚོའི་ཁོར་ཡུག་ཏུ་ཡོད་པའི་གནས་ཚུལ་དེ་རང་གི་

སེམས་ཀྱིས་འཛིན་ཐུབ་པར་ལྟོས་ན་ཧ་ཅང་མང་བས་ཡིན། ང་ཚོས་མཚམས་རེར་

ཞིབ་འཇུག་བརྟག་དཔྱད་ཁང་དུ་བྱེད་པའི་ཚོད་ལྟ་ཞིག་གིས་གནས་ཚུལ་དཔྱད་

བསྡུར་གྱི་བློའི་ནུས་རྩོལ་གྱི་ཚད་བཀག་དང་། རྒྱུ་མཚན་ཅིའི་ཕྱིར་ཡིད་བྱེད་ཤིན་ཏུ་

གལ་ཆེན་ཡིན་པ་སྟོན་ཐུབ། ཚོད་ལྟ་དེའི་ནང་གང་ཟག་ཅིག་ལ་འདྲ་པར་སྐོར་ཞིག་

གོ་རིམ་མེད་པར་སྟོན་དགོས་ཤིང་། དམིགས་ཡུལ་ནི་གང་ཟག་དེས་ཅི་ཞིག་འགྱུར་

བཞིན་པ་ག་ཚོད་མགྱོགས་པོར་ངོས་འཛིན་བྱེད་ཐུབ་པར་བལྟ་རྒྱུ་འདི་ཡིན་ཞིང་། 

རྒྱུན་ལྡན་གྱི་དཔེ་མཚོན་ཞིག་ཏུ་ཆ་མཐུན་པའི་འདྲ་པར་ཆ་གཅིག་གི་གཟུགས་

བརྙན་ཆུ་ནང་ལ་འཆར་དུ་བཅུག་ནས་ཡལ་བར་བྱེད་ཀྱི་ཡོད། གང་ཟག་ཅིག་གིས་

འདྲ་པར་དེ་ཚོའི་བར་གྱི་ཁྱད་པར་མཐོང་བའི་རྗེས་ནས་འགྱུར་ལྡོག་དེ་དབང་མེད་དུ་

ཡང་ཡང་མཐོང་རྒྱུ་རེད། ཡིན་ཡང་། འདྲ་པར་དེ་ཚོ་ཐོག་མར་མགྱོགས་པོར་བརྗེ་བོ་

བྱེད་སྐབས་འགྱུར་ལྡོག་དེ་འཛིན་རྒྱུ་ཧ་ཅང་ཁག་པོ་ཡིན།

ཞིབ་འཇུག་ཚོད་ལྟ་འདིས་ང་ཚོའི་ཡིད་བྱེད་ཅི་ཙམ་ཞིག་ལ་རྩེ་གཅིག་ཏུ་

བསྒྲིམ་ཡོད་པ་སྟོན་ཐུབ། ང་ཚོས་མཚམས་རེར་ཚད་གཞི་འདིའི་ཐོག་ནས་ཡིད་བྱེད་

ཀྱི་ནུས་པའི་ཚད་བཀག་དེ་འཇོག་གི་ཡོད། མི་ཞིག་ལ་མཚོན་ན། གནས་ཚུལ་གྱི་

འབྱུང་ཁུངས་མང་པོ་དང་། ཐ་ན་གནས་ཚུལ་གྱི་འབྱུང་ཁུངས་གཅིག་གི་ཆ་ཤས་མང་

པོ་ལ་ཡིད་བྱེད་གཏོད་རྒྱུའང་ཁག་པོ་རེད། དེ་མཚུངས་སྟངས་འཛིན་བྱས་པའི་བྱ་བ་

མང་པོ་ཞིག་དུས་གཅིག་ལ་བྱེད་རྒྱུ་དཀའ་མོ་ཡིན། དཔེར་ན། རླངས་འཁོར་གཏོང་

བའམ་ལྕགས་རྟ་ལ་ཞོན་པ་ཐོག་མར་སྦྱང་བའི་སྐབས། ང་ཚོས་རླངས་འཁོར་གཏོང་

བཞིན་པའི་དུས་སུ་གཡས་གཡོན་གྱི་མིས་སྐད་ཆ་བཤད་ཀྱང་རྣ་བས་འཛིན་མི་

ཐུབ། གོམས་འདྲིས་ཅུང་ཙམ་ཐོབ་པའི་རྗེས་ནས་ང་ཚོས་རླངས་འཁོར་གཏོང་བ་

དང་། སྐད་ཆ་བཤད་པ་གཉིས་དུས་གཅིག་ཏུ་བྱེད་ཐུབ་ཀྱང་། ཐོག་མར་སྦྱང་བའི་

སྐབས་སུ་ང་ཚོས་རང་གི་ཡིད་བྱེད་ཕྱོགས་གཅིག་ཏུ་བསྡུ་དགོས་ཤིང་། བྱ་བ་

གཉིས་དུས་གཅིག་ལ་བྱེད་རྒྱུ་ཧ་ཅང་ཁག་པོ་ཡིན།

སེམས་ཁམས་རིག་པའི་ཞིབ་འཇུག་ལས་བྱུང་བའི་གོ་རྟོགས་གཞན་ཞིག་ནི།  

ཡིད་བྱེད་ལ་སྟངས་འཛིན་བྱེད་པར་རྒྱུན་མཐུད་ཅིག་དགོས་པ་འདི་ཡིན་པ་དང་། 

གོང་དུ་བཤད་ཟིན་པ་ལྟར། ང་ཚོས་ཐོག་མར་རླངས་འཁོར་གཏོང་བར་སྦྱོང་བ་བྱེད་

དུས། ང་ཚོས་དེར་དོ་སྣང་ཤུགས་ཆེན་ཞིག་སྤྲོད་དགོས་ཀྱང་། ཉམས་མྱོང་དང་ལག་

ལེན་རིམ་པས་ཐོབ་ན། བྱ་བ་དེར་དོ་སྣང་སྔར་བཞིན་སྤྲོད་མི་དགོས། གལ་སྲིད་ང་

ཚོར་ཉམས་མྱོང་འདང་ངེས་ཤིག་ཡོད་ཚེ། ང་ཚོས་བསམ་བློ་མ་བཏང་བར་རླངས་

འཁོར་གཏོང་ཐུབ། བདེན་དོན་འདིས་སེམས་ཁམས་རིག་པའི་ཞིབ་འཇུག་གི་ཁྱབ་

ཁོངས་འདིའི་དྲི་བ་གཙོ་བོ་ཞིག་སློང་གི་ཡོད་པ་དང་། ཡིད་བྱེད་དང་སྟངས་འཛིན་

གཉིས་ནི་ཕན་ཚུན་ཇི་ལྟར་འབྲེལ་ཡོད་དམ། དྲི་བ་འདི་ལ་ལན་གཉིས་ཡོད་དེ། 

གཉིས་ཀ་གཅིག་མཚུངས་དང་། ཡང་ན་གཉིས་ཀ་ཐ་དད་པ་རེད།

ངས་ཐོག་མར་འདི་གཉིས་ལ་ཐུན་མོང་དུ་ཡོད་པའི་ཁྱད་ཆོས་ལ་འགྲེལ་བརྗོད་

བྱེད་རྒྱུ་ཡིན། ཡིད་བྱེད་དང་སྟངས་འཛིན་གཉིས་གཅིག་ཏུ་འདོད་མཁན་ཚོས་

སྟངས་འཛིན་བྱེད་རྒྱུ་ནི་ཡིད་བྱེད་ཀྱི་ནུས་རྩོལ་མཐར་ཐུག་དེ་ཡིན་པའི་ལྟ་ཚུལ་

བཟུང་ཡོད། སྟངས་འཛིན་གྱིས་སྤྱོད་པ་ཞིག་གི་དགོས་པ་དམིགས་སུ་བཀར་ནས་

རྩོལ་བ་བྱེད་ཅིང་། དེ་ནས་འོས་འཚམས་ཀྱི་སློང་རྐྱེན་དང་། སློང་རྐྱེན་དེ་དག་དང་

མཐུན་པའི་བྱ་བ་འདེམས་སྒྲུག་བྱེད་པ་བརྒྱུད་ཐོག་མའི་དམིགས་ཡུལ་སྒྲུབ་པའི་

ལས་ཀྱི་བརྒྱུད་རིམ་སྤྱི་ལ་ལྟ་རྟོག་བྱེད་ཀྱི་ཡོད། བློའི་སྟངས་འཛིན་ཀྱིས་འོས་

འཚམས་ཀྱི་ཆོས་རྣམས་འདེམས་སྒྲུག་བྱས་ནས་ང་ཚོས་དེ་ཚོར་ཅི་ཞིག་བྱེད་

དགོས་མིན་ཐག་གཅོད་བྱེད་ཀྱི་ཡོད། བརྒྱུད་རིམ་འདིའི་ཞིབ་ལྟ་བྱེད་རུང་བའི་

འབྲས་བུ་ཁག་ནི་ང་ཚོས་ཡིད་བྱེད་ཟེར་བ་དེ་རེད། 

ང་ཚོས་ཞིབ་འཇུག་ཚོད་ལྟ་ཁང་དུ་འདི་ལ་ཇི་ལྟར་བརྟག་དཔྱད་གཏོང་ཐུབ་

བམ། ངས་གོང་དུ་དཔེ་མཚོན་གཅིག་དྲངས་ཟིན་པ་དང་། ད་དུང་ཡང་ཚོད་ལྟ་དེའི་

རིགས་མང་དུ་མཆིས། དཔེར་ན། ང་ཚོས་གང་ཟག་ཅིག་གིས་བར་སྣང་དང་འབྲེལ་

བའི་ཡིད་བྱེད་བཀོལ་སྤྱོད་ཀྱིས་ལས་ཀ་ཞིག་སྒྲུབ་བཞིན་པར་ཞིབ་ལྟ་བྱེད་ཆོག 

༼བར་སྣང་དང་འབྲེལ་བའི་ཡིད་བྱེད་ཅེས་པ་ནི་བར་སྣང་གི་ཆ་ཤས་བྱེ་བྲག་པ་ཞིག་ཏུ་ཆོས་རྣམས་ཀྱི ་

གནས་གཞི་ངོས་འཛིན་པའི་ནསུ་པ་ཞིག་ལ་གོ་དགོས།༽ བྱ་བ་འདི་ནི་དང་ཐོག་ལས་སླ་པོ་ཞིག་

ཏུ་སྣང་སྲིད། ང་ཚོས་ཞིབ་འཇུག་བྱེད་སའི་གང་ཟག་ཚོར་འཆར་ཤེལ་གྱི་ངོས་སུ་

ཐིག་ཐུང་ངུ་འགའ་སྟོན་པ་དང་། དེ་ཚོའི་ནང་གི་ཐིག་གཅིག་ནི་འཕྲེད་དུ་ཡོད་ཅིང་། 

གཞན་རྣམས་ཕྱོགས་གཅིག་ལ་ཅུང་ཙམ་དཀྱོགས་ཡོད། ང་ཚོས་ཁོང་ཚོར་འཕྲད་དུ་

ཡོད་པའི་ཐིག་དེའི་གནས་གཞི་ངོས་འཛིན་བྱེད་དུ་འཇུག་པ་དང་། མི་མང་པོ་ཞིག་

ལ་མཚོན་ན། འཕྲེད་ཐིག་དེ་ནི་ཐིག་གཞན་དག་ལས་ལོགས་སུ་ལས་སླ་པོར་འཛིན་

ཐུབ་པ་ཞིག་རེད། དེ་མཚུངས་གལ་སྲིད་ང་ཚོས་ཁོང་ཚོར་ཁ་དོག་ལྗང་ཁུ་ཡིན་པའི་

ཐིག་ཐུང་ངུའི་ཚོགས་པ་ཞིག་གི་ནང་ནས་དམར་པོ་ཡིན་པའི་ཐིག་རྐྱང་པ་ཞིག་ངོས་

འཛིན་བྱེད་དུ་བཅུག་ཚེ། ཐིག་འདིའང་ལས་སླ་པོར་འཛིན་ཐུབ་པ་ནི་བྱ་བ་འདི་ལ་

ཡིད་བྱེད་ཅི་ཡང་མི་དགོས་པ་ལྟ་བུ་ཞིག་རེད། འོན་ཀྱང་། གལ་ཏེ་ཁོང་ཚོར་འཕྲེད་

ཐིག་དང་། ཕྱོགས་གཅིག་ལ་དཀྱོགས་ཡོད་པའི་ཐིག་ཐུང་ངུའི་ཚོགས་པ་ཞིག་བསྟན་

ཞིང་། འཕྲེད་ཐིག་གཅིག་མ་གཏོགས་ཚང་མ་ལྗང་ཁུ་ཡིན་པ་དང་། ཕྱོགས་གཅིག་ཏུ་

དཀྱོགས་ཡོད་པའི་ཐིག་གཞན་རྣམས་ནི་དམར་པོ་དང་ལྗང་ཁུ་གཉིས་ཀ་ཡིན་ཚེ། ང་

ཚོས་ཁོང་ཚོར་དམར་པོ་ཡིན་པའི་འཕྲེད་ཐིག་འཚོལ་དུ་འཇུག་སྐབས། བྱ་བ་འདི་ནི་

སྒྲུབ་ཁག་པོ་ཞིག་ཏུ་འགྱུར་འགྲོ། འཆར་ཤེལ་གྱི་ངོས་སུ་ཡོད་པའི་གཟུགས་བརྙན་

ཧ་ལམ་གཅིག་མཚུངས་ཡིན་ཡང་། ཁོང་ཚོར་འཕྲེད་ཐིག་དེ་རིམ་པས་འཚོལ་

དགོས་པའི་ཚོར་སྣང་ཞིག་འབྱུང་གི་ཡོད། ཁོང་ཚོའི་ཡིད་བྱེད་བསླངས་ཡོད་ཀྱང་། 

གནས་སྟངས་འདིའི་ནང་སོ་སོའི་ཡིད་བྱེད་ལ་སྟངས་འཛིན་བྱས་ཏེ། འཕྲེད་ཐིག་དེ་

མ་རྙེད་བར་དུ་འབད་བརྩོན་གྱིས་འཚོལ་དགོས།

ཚོད་ལྟ་འདི་འདྲས་ཁོར་ཡུག་ཅི་འདྲ་ཞིག་གིས་ཡིད་བྱེད་ཀྱི་རྩོལ་བ་སློང་མིན་

ལ་ཞིབ་ལྟ་བྱེད་པའི་གོ་སྐབས་ཤིག་ང་ཚོར་སྤྲད་ཡོད། དཔེར་ན། ང་ཚོས་སེམས་

གཡེང་བར་བྱེད་པའི་རྐྱེན་གྱི་གྲངས་ཀ་དང་། ཡུལ་ཞིག་འཚོལ་བར་དུས་ཡུན་ཅི་

ཙམ་འགོར་བ་གཉིས་ཀྱི་བར་དུ་ཡོད་པའི་འབྲེལ་བ་དེར་ཚད་འཇལ་བྱེད་ཐུབ། ཚིག་

གཞན་ཞིག་གིས་བརྗོད་ན། ང་ཚོས་ཚོད་ལྟ་འདིའི་རིགས་ལ་བརྟེན་ནས་ཅི་ཞིག་

གིས་ཡིད་བྱེད་ཀྱི་དགོས་མཁོ་སློང་གི་ཡོད་པར་ཚད་འཇལ་ཐུབ་པ་དང་། ང་ཚོའི་

བགྲོ་གླེང་ནང་མཉམ་ཞུགས་བྱས་པའི་ཨ་ནས་༼Anne Treisman༽ཁྱབ་ཁོངས་འདིའི་

ཞིབ་འཇུག་འགོ་བརྩམས་ཡོད།

ང་ཚོས་ད་དུང་ཚོད་ལྟ་བྱེད་ཡུལ་གྱི་མི་ཚོར་སོ་སོའི་ཡིད་བྱེད་དེ་ཆོས་གཅིག་

གི་ཁྱད་ཆོས་བྱེ་བྲག་པ་ཞིག་གི་སྟེང་ལའང་འཇོག་ཏུ་འཇུག་གི་ཡོད། སི་ཏྲོར་ཕིའི་

ཚོད་ལྟ་ཞེས་པ་༼Stroop test༽ནི་ལོ་ངོ་བདུན་ཅུའི་ཡར་སྔོན་ལ་གསར་གཏོད་བྱས་པ་

དང་། གསར་གཏོད་བྱེད་མཁན་གྱི་མིང་ཞིབ་འཇུག་ཚོད་ལྟ་ལ་བཏགས་པ་ཞིག་རེད། 

འདིའི་ནང་དུ་ཁ་དོག་གི་མིང་དེ་དང་གཅིག་པའི་ཁ་དོག་གིས་འབྲི་བ་དཔེར་ན། ལྗང་

ཁུ་ཞེས་པའི་ཚིག་འདི་ནི་ཚོན་མདོག་ལྗང་ཁུས་འབྲི་བ་དང་། ཚོད་ལྟ་འདི་ནི་སེམས་

ཁམས་རིག་པའི་ཞིབ་འཇུག་བརྟག་དཔྱད་ཁང་དུ་ཡིད་བྱེད་ལ་ཞིབ་འཇུག་བྱེད་སྤྱད་

ཀྱི་ཚོད་ལྟ་གཙོ་བོ་ཞིག་ཡིན། ཚོད་ལྟ་འདི་བརྒྱུད་ནས་གསར་རྙེད་བྱུང་བ་ནི། ཚིག་

གི་དོན་དང་ཚིག་གི་ཁ་དོག་གཉིས་འགལ་བ་ཡིན་ཚེ། མི་ཚོས་དལ་བུར་མ་གཏོགས་

ཚོན་མདོག་དེ་ངོས་འཛིན་བྱེད་མི་ཐུབ། གལ་སྲིད་ལྗང་ཁུ་ཞེས་པའི་ཚིག་འདི་ཚོན་

མདོག་ལྗང་ཁུས་བྲིས་ཡོད་ཚེ། ངོས་འཛིན་གྱི་བྱ་བ་འདི་མྱུར་དུ་བསྒྲུབ་ཐུབ་ཀྱི་ཡོད། 

སི་ཏྲོར་ཕིའི་ཚོད་ལྟ་འདིས་སློང་རྐྱེན་གྱི་ཕྱོགས་ཆ་གཅིག་ལ་དམིགས་པ་གཏོད་པའི་

ང་ཚོའི་ནུས་པ་དང་། ང་ཚོའི་ཡིད་བྱེད་ཆ་ཚང་བར་༼རང་གི་འདདོ་བླ་ོལྟར་གནས་ཚུལ་གྱི་

འབྱུང་ཁུངས་གཞན་གྱིས་བར་ཆད་མེད་པར་བྱ་བ་གཅིག་ལ་འཇུག་པ།༽མཚམས་རེར་དཀའ་

ངལ་ཡོད་པ་གཉིས་གསལ་སྟོན་བྱས་ཡོད།

ཚོད་ལྟ་འདིས་རིག་གཞུང་མ་འདྲ་བའི་ཁོར་ཡུག་གི་ནང་དུའང་ནུས་པ་གཅིག་

མཚུངས་སུ་འདོན་ཐུབ་ཅིང་། ང་ཚོས་བོད་ཡིག་གི་ལམ་ནས་ཚོད་ལྟ་འདི་བྱས་པ་

ཡིན། དཔེར་ན། བོད་ཡིག་གི་ལྗང་ཁུ་ཞེས་པའི་ཚིག་ནི་ཚོན་མདོག་དམར་པོས་བྲིས་

ཡོད་ཚེ།  ང་ཚོའི་ཚོད་ལྟ་བྱེད་སའི་བོད་མི་ཚོར་ཚིག་གི་གོ་དོན་བསྐྱུར་ནས་ཁ་དོག་

བརྗོད་པར་དཀའ་ངལ་འཕྲད་བྱུང་། ང་ཚོས་ཏཱ་ལའི་བླ་མ་མཆོག་ལའང་ཚོད་ལྟ་འདི་

བྱས་ཤིང་། ཁོང་གིས་ཀྱང་ཚིག་གི་གོ་དོན་འཕྲལ་དུ་འདོར་ཐུབ་མ་སོང་།

ཚོད་ལྟ་འདི་དང་འདི་འདྲ་བའི་ཚོད་ལྟ་གཞན་གྱིས་བསྟན་པའི་ཡིད་བྱེད་ཀྱི་ཁྱད་

ཆོས་དང་བ་འདྲེན་པ་ཞིག་ནི། མི་ཚོས་ཁ་དོག་ལ་དམིགས་པ་གཏད་ནས་ཚིག་དོན་

སྣང་མེད་དུ་གཏོང་སྐབས། ཀླད་པའི་ཆ་ཤས་བྱེ་བྲག་པ་སྐོར་ཞིག་རྩོལ་ལྡན་དུ་

འགྱུར་བར་སྣང་བ་འདི་རེད། རྩོལ་ལྡན་དུ་གྱུར་པའི་ཀླད་པའི་ཆ་ཤས་ཀྱི་ཁྲོད་དུ་ཀླད་

པའི་མདུན་ངོས་ཡོད་པ་དང་། ཆ་ཤས་འདི་ནི་བློའི་སྟངས་འཛིན་ལ་བརྟེན་པའི་ནུས་

རྩོལ་ཚད་གཞི་མཐོ་པོ་ཁག་ཅིག་དང་འབྲེལ་བ་ཡོད།

འདི་ལ་ང་ཚོས་ཞིབ་འཇུག་ཚོད་ལྟ་འདྲ་མིན་ནང་ཞིབ་ལྟ་བྱས་མྱོང་བར་མ་ཟད། 

མྱོང་ཚོར་ཟུར་དུ་འཇོག་པ་ལ་དགོས་པའི་སྟངས་འཛིན་ནམ། ཡིད་བྱེད་ཀྱིས་རྩོལ་བ་

བྱེད་བཞིན་པའི་སྐབས་སུའང་ཞིབ་ལྟ་བྱས་ཡོད། གང་ཟག་ཅིག་ལ་རིགས་ཤེས་དང་

མྱོང་ཚོར་གྱི་འགལ་ཟླར་གྱུར་པའི་བླང་དོར་གྱི་གདམ་ཀ་ཞིག་སྤྲད་ནས་ཞིབ་འཇུག་

ཚོད་ལྟ་བྱས་པ་དཔེར་ན། ཞིབ་འཇུག་ཚོད་ལྟ་བྱེད་སའི་གང་ཟག་གིས་རང་ཉིད་ནི་

དགྲ་ཟླའི་དམག་དཔུང་གིས་འཇབ་རྒོལ་བྱས་པའི་གྲོང་བརྡལ་ཞིག་ཏུ་ཡོད་པའི་

བསམ་བློ་གཏོང་དགོས་པ་དང་། གང་ཟག་རང་ཉིད་ཐེ་བའི་གྲོང་བརྡལ་དེའི་མང་

ཚོགས་ཚང་མ་ཡིབ་ནས་ཁུ་སིམ་པོར་སྡོད་དགོས། དམག་མི་ཚོས་ཁོང་ཚོ་རྙེད་ན་

ཚང་མ་དམར་གསོད་གཏོང་རྒྱུ་རེད། འདི་འདྲའི་སྐབས་སུ་གློ་བུར་དུ་ཕྲུ་གུ་ཞིག་

ངུས་ཚེ། ང་ཚོས་ཞིབ་འཇུག་བྱེད་སའི་གང་ཟག་དེས་ཅི་ཞིག་བྱེད་དགོས་སམ། 

ཁོང་དང་། ཡང་ན་ཨ་མ་དེས་མང་ཚོགས་སྐྱོབ་ཕྱིར་ཕྲུ་གུའི་ཁ་ལག་པས་བཀག་ནས་

དབུགས་གསོད་ལ་གཏོང་བའི་ཉེན་ཁ་བརྒྱུད་དགོས་སམ།

ང་ཚོའི་ཤེས་རྟོགས་ལ། བླང་དོར་གྱི་དཀའ་ངལ་འདི་ལ་མྱོང་ཚོར་གྱི་ངོས་ནས་

ཡ་ལན་སྤྲོད་མཁན་ཚོ་ཉེན་ཁ་དེ་བརྒྱུད་མི་ཐུབ་པ་དང་། མྱོང་ཚོར་དང་འབྲེལ་བའི་

ཁོང་ཚོའི་ཀླད་པའི་ཆ་ཤས་སུ་བྱ་འགུལ་མང་པོ་འབྱུང་གི་ཡོད། ཡིན་ཡང་། ཕྲུ་གུའི་

ཚེ་སྲོག་ཉེན་ཁར་བརྒྱུད་ཀྱང་། མི་གཞན་མང་པོའི་ཚེ་སྲོག་སྐྱོབ་ཐུབ་པའི་ལྟ་ཚུལ་

འདི་ཡོད་མཁན་ཚོའི་ཀླད་པའི་མདུན་ངོས་སུ་བྱ་འགུལ་དེ་ལས་ཀྱང་མང་བ་འབྱུང་

ཞིང་། ང་ཚོས་བྱ་འགུལ་མང་པོ་ཡོད་པ་འདི་ནི་མྱོང་ཚོར་ཟུར་དུ་འཇོག་པའི་འབད་

བརྩོན་ལས་བྱུང་བ་ཡིན་པར་བསམ་གྱི་ཡོད། ཚིག་གཞན་ཞིག་གིས་བརྗོད་ན། 

དམིགས་པ་གཏོད་སྐབས་བྱ་འགུལ་མང་བའི་ཀླད་པའི་ཆ་ཤས་འདི་ནི། མྱོང་ཚོར་

ཟུར་དུ་འཇོག་པའམ་མྱོང་ཚོར་གྱི་ཡ་ལན་ལ་སྟངས་འཛིན་བྱེད་པའི་ལས་ཀྱི་ནང་

དུའང་བྱ་འགུལ་ཅན་ཞིག་རེད། མྱོང་ཚོར་གྱི་ཡ་ལན་ལ་སྟངས་འཛིན་བྱས་ཡོད་མེད་

ཀྱི་ཐོག་ནས་སྤྱོད་པ་རིགས་གཉིས་འབྱུང་ཆོག

དཔལ་འབྱོར་དང་འབྲེལ་བའི་ཐག་གཅོད་ཅིག་བྱེད་སྐབས་ཀྱང་། མྱོང་ཚོར་དང་

སྟངས་འཛིན་གྱི་རྩོལ་བའི་བརྒྱུད་རིམ་གཅིག་མཚུངས་ཤིག་འབྱུང་གི་ཡོད། ཞིབ་

འཇུག་ཚོད་ལྟ་ཞིག་ཏུ་མི་ཞིག་ལ་ཨ་སྒོར་བརྒྱ་སྤྲད་དེ། སྒོར་མོ་འདི་ནི་རོགས་པ་དང་

ལྷན་དུ་བགོ་དགོས་ཤིང་། ཇི་ལྟར་བགོ་རྒྱུ་ནི་སོ་སོའི་རང་དབང་རེད་ཅེས་བཤད་པ་

དང་། གང་ཟག་དེས་རང་གི་རོགས་པ་ལ་སྐར་མ་གཅིག་སྤྲད་ནས་ལྷག་མ་ཨ་སྒོར་

དགུ་བཅུ་དང་སྐར་མ་དགུ་བཅུ་གོ་དགུ་ནི་སོ་སོས་བཟུང་བ་རེད། ཞིབ་འཇུག་ཚོད་

ལྟ་བྱེད་ཡུལ་གཙོ་བོ་ཡིན་པའི་རོགས་པ་དེར་ཕོག་ཐུག་སོང་ནས་སྐར་མ་དེ་བླངས་

མེད། ང་ཚོས་གང་ཟག་འདི་འདྲའི་ཀླད་པ་གློག་པར་བརྒྱབ་ནས་བརྟག་དཔྱད་གཏོང་

སྐབས། མྱོང་ཚོར་དང་འབྲེལ་བའི་ཀླད་པའི་ཆ་ཤས་རྩོལ་ལྡན་དུ་གྱུར་འདུག སྐར་མ་

དེ་སྤྲོད་སྐབས་ཕོག་ཐུག་མ་སོང་བར་ལེན་མཁན་ཚོའི་ཀླད་པའི་མདུན་ངོས་སུ་བྱ་

འགུལ་སྔར་ལས་ཀྱང་མང་དུ་ཕྱིན་ཅིང་། ཕལ་ཆེར་སྟངས་འཛིན་དང་འབྲེལ་བའི་

སེམས་ཀྱི་ཆ་ཤས་ཤིག་གིས་ཕོག་ཐུག་གི་མྱོང་ཚོར་གྱི་དབང་དུ་མ་སོང་བར་རྒྱུ་

མཚན་དང་ལྡན་པའི་སྤྱོད་པ་ཞིག་ལ་རྐྱེན་བྱས་ཡོད་པར་སྣང་། དེ་ཡང་སྐར་མ་

གཅིག་ནི་ཅི་ཡང་མེད་པ་ལས་ཡག་པོ་རེད། 

ཞིབ་ལྟ་འདི་དག་གིས་སྟངས་འཛིན་དང་ཡིད་བྱེད་ནི་དམ་པོར་འབྲེལ་ཡོད་པ་

བསྟན་ཡོད། སྟངས་འཛིན་གྱིས་དབང་ཤེས་ལ་སྣང་བའི་བྱུང་བ་ཞིག་གི་ཐོག་ལ་ཡིད་

བྱེད་ཕྱོགས་གཅིག་ཏུ་སྡུད་པ་དང་། ཡིད་བྱེད་འདི་ལྟ་བུས་སྤྱོད་པ་བྱེ་བྲག་པ་ཞིག་

འབྱུང་བར་རྐྱེན་བྱེད་པ་རེད། དེ་ལྟ་ནའང་། ཞིབ་ལྟ་གཞན་ཁག་ཅིག་གིས་སྟངས་

འཛིན་དང་ཡིད་བྱེད་ཐ་དད་ཡིན་པར་སྟོན་གྱི་ཡོད། ནང་སེམས་ཀྱི་སྟངས་འཛིན་

འདིས་རྩོལ་མེད་ཤུགས་འབྱུང་ལྟ་བུའི་ཡིད་བྱེད་ཀྱི་འབྱུང་ཁུངས་གཅིག་མཚོན་

ཡང་། ཡིད་བྱེད་ཀྱི་རིགས་གཞན་གྱིས་འདི་དང་མ་འདྲ་བར་རྩོལ་བ་བྱེད་པ་དཔེར་

ན། སློང་རྐྱེན་གློ་བུར་བ་ཞིག་གིས་ཡིད་བྱེད་འཛིན་ཐུབ་པ་དང་། འདི་འདྲའི་སྐབས་

སུ་ཡིད་བྱེད་སློང་རྐྱེན་གྱི་ཐོག་ལ་གཏོད་པའི་ཤུགས་འབྱུང་གི་འདོད་པ་ཞིག་མེད། 

འདིས་ཡིད་བྱེད་ནི་བསམ་བློ་ལ་སྣེ་ཁྲིད་བྱེད་པའི་སྟངས་འཛིན་གྱི་ནུས་རྩོལ་བྱེ་

བྲག་པ་ཞིག་མ་ཡིན་པར། བློའི་ནུས་རྩོལ་སྤྱི་ལ་ཁྱབ་པའི་རང་བཞིན་ཞིག་ཡིན་སྲིད་

པར་སྟོན་གྱི་ཡོད། གནས་སྟངས་ཁག་ཅིག་ཏུ་ནང་སེམས་ཀྱི་སྟངས་འཛིན་ལས་བྱུང་

བའི་ཀུན་སློང་དང་། དམིགས་འདུན་སོགས་ཀྱིས་རྟོག་པའི་སྣེ་ཁྲིད་བྱེད་པ་དང་། 

ཡང་གཞན་དུ་སྣེ་ཁྲིད་བྱེད་མཁན་ནི་སློང་རྐྱེན་དང་། དྲན་ཤེས། ལྷག་པར་ནང་

སེམས་ཀྱི་སྟངས་འཛིན་འོག་མེད་པའི་མྱོང་ཚོར་ཤུགས་ཆེན་པོ་སོགས་ཡིན་ཆོག 

འདི་ལྟར་ཡིད་བྱེད་སྤྱི་དང་ནང་སེམས་ཀྱི་སྟངས་འཛིན་བར་ལ་ཁྱད་པར་ཞིག་ཡོད་

སྲིད་པ་དང་། ནང་པ་དང་ཡུལ་རྟོགས་ཚན་རིག་པ་ཚོས་ཐུན་མོང་ནས་གནད་དོན་

འདི་ལ་དང་བ་བྱེད་ཀྱི་ཡོད།

བརྗོད་གཞིའི་རྒྱབ་ལྗོངས་འདི་གཞིར་བཞག་ནས་ཡུལ་རྟོགས་ཚན་རིག་གི་ལྟ་

ཚུལ་གྱི་ངོས་ནས་བཤད་ན། རིག་གཞུང་ཐ་དད་པའི་བར་གྱི་བགྲོ་གླེང་འདི་ལ་གྲུབ་

འབྲས་སྦྱིན་པའི་དྲི་བ་གང་དག་ཡིན་ནམ།

དྲི་བ་ཆེས་གལ་ཆེན་དེ་བཀོད་ཟིན་པ་དང་། དེ་ནི་ཡིད་བྱེད་དང་སྟངས་འཛིན་

གཉིས་རང་རྐྱ་བའི་ནུས་རྩོལ་མ་ལག་ཅིག་ཡིན་ནམ་ཞེས་པ་འདི་རེད། སྐད་ཆ་

གཞན་ཞིག་གིས་དྲིས་ན། ཡིད་བྱེད་ཀྱི་ནུས་རྩོལ་མ་ལག་ནི་རང་རྐྱ་བ་ཞིག་ཡིན་

ནམ། དཔེར་ན། སློང་རྐྱེན་ཞིག་གི་ཁ་དོག་ལ་ཡིད་བྱེད་གཏོད་པར་བྱེད་པའི་ནུས་

རྩོལ་མ་ལག་དེ་ནི། སློང་རྐྱེན་ཞིག་གི་གནས་གཞི་འཚོལ་བ་དང་། ཡང་ན་མྱོང་ཚོར་

ཞིག་སྟངས་འཛིན་བྱེད་པ་ལྟ་བུ་ལའང་བཀོལ་སྤྱོད་བྱེད་ཀྱི་ཡོད་དམ། སེམས་

ཁམས་རིག་པའི་ཞིབ་འཇུག་གི་གྲུབ་དོན་མང་པོས་ནུས་རྩོལ་གྱི་མ་ལག་དེ་དག་ཐ་

དད་ཡིན་པར་སྟོན་གྱི་ཡོད་པས་ཁྱད་ཆོས་སྐོར་ཞིག་ཐུན་མོང་དུ་ཡོད་ཀྱང་། ཕྱོགས་

གཞན་ནས་ཁྱད་པར་ཡོད་པའི་ནུས་རྩོལ་གྱི་མ་ལག་གི་ཚོགས་པ་ཞིག་ཡོད་སྲིད།

ཡིད་བྱེད་དང་སྟངས་འཛིན་གྱི་རྣམ་པ་འདྲ་མིན་བར་ལ་ཁྱད་པར་ཡོད་ཚེ། ང་

ཚོས་དེ་དག་ལ་ཇི་ལྟར་ཞིབ་ཏུ་གསལ་བཤད་བྱེད་ཐུབ་བམ། ཐ་དད་པའི་རྣམ་པ་དེ་

དག་གི་ནང་ནས་གང་དག་ནང་པའི་ཉམས་ལེན་ལ་འབྲེལ་བ་ཡོད་དམ། གང་དག་ནི་

ནང་པའི་ཉམས་ལེན་པ་དང་ལྷན་དུ་གོ་བསྡུར་བྱས་ན་གསལ་དུ་འགྲོ་རྒྱུ་ཡིན་ནམ།

གལ་སྲིད་ཡིད་བྱེད་ལ་རྣམ་པ་འདྲ་མིན་ཡོད་ཚེ། ང་ཚོས་གང་དག་ཁྱབ་རྒྱ་ཆེ་

ཞིང་། གང་དག་གཞི་གཅིག་ལ་བསྡུས་ཡོད་པའི་དྲི་བ་ཞིག་འགོད་ཆོག གནད་དོན་འདི་

ལ་ཞིབ་འཇུག་བྱེད་པར་ང་ཚོས་དབྱིན་ཡིག་གི་གསལ་བྱེད་ཡི་གེ་ཆེ་ཆུང་འདྲ་མིན་

ཡོད་པའི་ཚོགས་པ་ཞིག་མི་ཞིག་ལ་བསྟན་ཏེ། ཆུང་ངུའམ་ཆེན་པོ་རྣམས་ངོས་འཛིན་

བྱེད་དུ་འཇུག་པ་དང་། ཡང་ན་གསལ་བྱེད་དེ་དག་འདུས་པ་ལས་ཚིག་ཅི་ཞིག་གྲུབ་པ་

བརྗོད་དུ་འཇུག་ཆོག མི་ཞིག་གིས་བར་སྣང་གི་ཆ་ཤས་ཤིག་ཏུ་གནས་པའི་ཁྱད་ཆོས་

བྱེ་བྲག་པ་ཞིག་ལ་ལྟ་བ་དང་། འདི་ལ་དབང་ཤེས་ཀྱི་བརྒྱུད་ལམ་གཅིག་ཁོ་ན་བཀོལ་

སྤྱོད་བྱེད་དུ་འཇུག་དགོས། དེ་ནས་བར་སྣང་གི་ཆ་ཤས་དེར་གནས་པའི་ཁྱད་ཆོས་

ཚང་མའི་ཐོག་ལ་ཡིད་བྱེད་ཁྱབ་ཏུ་འཇུག་པ་ལྟ་བུའི་ཞིབ་འཇུག་ཚོད་ལྟའང་བྱེད་རུང་། 

ང་ཚོས་འདི་ལྟར་གཞི་གཅིག་ལ་གཏད་པའི་ཡིད་བྱེད་ཀྱི་ནུས་རྩོལ་མ་ལག་ནི། ཡུལ་

གཅིག་གི་སྤྱི་ལ་ཁྱབ་པའི་ཡིད་བྱེད་ཀྱི་ནུས་རྩོལ་མ་ལག་དང་གཅིག་མཚུངས་ཡིན་

མིན་རྟོགས་ཐུབ། འདིར་ཡང་དྲི་བ་ཞིག་ཡོད་དེ། ཡིད་བྱེད་ནི་ནུས་རྩོལ་གྱི་མ་ལག་

གཅིག་དང་། ཡང་ན་དུ་མ་ལས་གྲུབ་པ་ཞིག་ཡིན་ནམ།

འགྲོ་བ་མིའི་ཡིད་བྱེད་ལ་དུས་ཀྱི་ཆ་ནས་ཁྱད་ཆོས་གང་དག་ཡོད་དམ། དྲི་བ་

འདི་ནི་སྔོན་མར་ནང་པའི་ཉམས་ལེན་པ་དང་ལྷན་དུ་གོ་བསྡུར་བྱས་པ་ལས་བྱུང་

ཞིང་། ཞིབ་འཇུག་ཚོད་ལྟ་ཁང་དུ་སྤྱིར་བཏང་གི་མི་ལ་ཚད་འཇལ་བྱས་པ་ལྟར་ན། 

ཆོས་ཤིག་དབང་ཤེས་ལ་སྣང་ནས་སྐར་ཆའི་སྟོང་ཟུར་ལྔ་བཅུ་ནས་བརྒྱ་ཙམ་ལ་

བརྟན་པོར་གནས་ཚེ། ད་གཟོད་ཡིད་བྱེད་ཀྱིས་ཆོས་དེ་འཛིན་ཐུབ། འོན་ཀྱང་། ང་

ཚོས་ནང་པའི་ལས་རོགས་དང་གྲོས་བསྡུར་བྱས་པའི་གོ་རྟོགས་ལ། སེམས་ལ་སྦྱོང་

བརྡར་ཐོབ་ཡོད་མཁན་ཞིག་གིས་སྟོང་ཟུར་ལྔ་བཅུ་ནས་བརྒྱ་ཙམ་མ་ཡིན་པར། སྟོང་

ཟུར་གཅིག་གི་དུས་ཡུན་ནང་ཡུལ་གྱི་ཆོས་དེ་འཛིན་ཐུབ་ཀྱི་ཡོད། འདི་ནི་དུས་ཡུན་

ཧ་ཅང་ཐུང་ངུ་ཞིག་རེད།

ང་ཚོས་ད་དུང་ནང་པའི་ལས་རོགས་དང་ལྷན་དུ་བགྲོ་གླེང་བྱས་ནས་རྟོགས་

འདོད་པ་གཞན་ཞིག་ནི། རྒྱུན་བསྲིངས་པའི་ཡིད་བྱེད་དང་། འདེམས་སྒྲུག་བྱེད་པའི་

ཡིད་བྱེད་གཉིས་ཀྱི་ཁྱད་པར་དང་རང་བཞིན་ཡིན། ཡིད་བྱེད་ལ་ཐོག་མར་ཞིབ་

འཇུག་བྱེད་སྐབས། སེམས་ཁམས་རིག་པ་སྨྲ་བ་ཚོས་ཡིད་བྱེད་རྒྱུན་བསྲིང་གི་

ནུས་པ་རྟོགས་པར་དང་བ་ཆེན་པོ་བྱས་ཡོད། དེ་ཡང་མི་ཚོ་དྲན་ཤེས་དང་ལྡན་པའི་

སྒོ་ནས་དུས་ཡུན་ག་ཚོད་ཅིག་ལ་སྡོད་ཐུབ་མིན་གྱི་གནད་དོན་འདི་རེད། ཡིན་ཡང་། 

འདེམས་སྒྲུག་བྱེད་པའི་ཡིད་བྱེད་ནི་འདས་པའི་ལོ་རབས་གཅིག་དང་གཉིས་ཀྱི་ཞིབ་

འཇུག་གི་ཡུལ་གཙོ་བོར་གྱུར་ཅིང་། ང་ཚོས་ཡིད་བྱེད་རྒྱུན་བསྲིང་གི་བློའི་ནུས་པ་

འདིའི་སྐོར་ལ་ཕྲན་བུ་ཞིག་མ་གཏོགས་རྟོགས་མེད་པ་དང་། འདིའི་ཕྱོགས་ནས་ང་

ཚོས་ནང་པའི་ཉམས་ལེན་པ་ཚོ་ལས་སྦྱོང་དགོས་པ་མང་པོ་ཞིག་ཡོད་སྲིད།

ང་ཚོས་གཙོ་བོར་བོད་ཀྱི་ནང་པའི་མཁས་དབང་ཚོ་དང་སྔོན་འགྲོའི་གླེང་མོལ་

བྱས་པར་གཞིགས་ན། ནུབ་ཕྱོགས་ཀྱི་ཡུལ་རྟོགས་ཚན་རིག་དང་། ནང་དོན་རིག་

པར་ཡིད་བྱེད་དང་རྩོལ་བའི་འབྲེལ་བ་ལ་ལྟ་ཚུལ་ཐ་དད་པ་ཞིག་ཡོད་པར་སྣང་། 

ཡིད་བྱེད་ལ་རྩོལ་བ་བྱེད་དགོས་ཤིང་། ང་ཚོར་འདེམས་སྒྲུག་བྱེད་པའི་ཡིད་བྱེད་

དང་། རྒྱུན་བསྲིང་བའི་ཡིད་བྱེད་གང་ཞིག་ཡིན་རུང་དུས་ཡུན་རིང་པོར་རྒྱུན་མཐུད་

བྱེད་མི་ཐུབ་པའི་ལྟ་ཚུལ་ཞིག་ཡོད། ཡིན་ཡང་། ནང་པའི་ཉམས་ལེན་དུ་བློ་ལ་སྦྱོང་

བརྡར་ཐོབ་ཡོད་མཁན་ཚོར་མཚོན་ན། རྩོལ་བ་མེད་པར་ཡིད་བྱེད་ཡུལ་གཅིག་ཏུ་

འཇོག་ཐུབ་པ་དང་། དེ་ལྟར་བྱེད་པ་ནི་ཕལ་ཆེར་ཞི་ལྷོད་བག་ཕེབས་ཀྱི་བརྒྱུད་རིམ་

ལྟ་བུ་ཞིག་རེད། གལ་སྲིད་འདི་ནི་བདེན་པ་ཡིན་ཚེ། ང་ཚོས་དེར་དང་བ་ཆེན་པོ་

ཞིག་བྱེད་ངེས་ཡིན།

མཐའ་མར་དྲི་བ་གལ་ཆེན་གཞན་ཞིག་ཡོད་པ་ནི། ང་ཚོས་བློའི་སྟངས་འཛིན་

དང་། ཡིད་བྱེད་ཀྱིས་མཚོན་པའི་སེམས་ཀྱི་ནུས་པ་རྣམས་བསྐྱེད་བསྲིང་བྱེད་ཐུབ་

བམ། ངས་ཚབ་མཚོན་བྱེད་བཞིན་པའི་སེམས་ཀྱི་ཚན་རིག་གི་ནང་དུ་ཉམས་ཞིབ་

པ་ཚོས་གང་ཟག་ཅིག་གིས་ཡོན་ཏན་ཞིག་ལ་སྦྱངས་པ་བྱས་པའི་རྗེས་སུ་ཡིད་བྱེད་

ལ་སྔར་བཞིན་བརྟེན་མི་དགོས་པ་འདི་ཇི་ལྟར་འབྱུང་གི་ཡོད་པར་ཞིབ་འཇུག་བྱེད་

ཀྱི་ཡོད། འོན་ཀྱང་། ཡིད་བྱེད་ལ་ཚད་གཞི་ཅི་འདྲ་ཞིག་ཏུ་སྟངས་འཛིན་བྱེད་ཐུབ་

པའི་སྐོར་ལ་ཞིབ་འཇུག་ཕྲན་བུ་ཞིག་མ་གཏོགས་བྱས་མེད་པ་དང་། ཡིད་བྱེད་ལ་

སྟངས་འཛིན་བྱེད་པའི་སྦྱོང་བརྡར་འདི་ནི་ནང་པའི་ཉམས་ལེན་གྱི་ཁྱད་ཆོས་གཙོ་བོ་

ཞིག་རེད།

ངས་ཡིད་བྱེད་དང་སྟངས་འཛིན་ལ་འབྲེལ་ཡོད་ཡིན་པའི་གནད་དོན་གཉིས་

གླེང་ནས་མཇུག་བསྡུ་རྒྱུ་ཡིན། དེ་གཉིས་ནི་ནུབ་ཕྱོགས་ཀྱི་ཚན་རིག་ཏུ་ངོས་འཛིན་

བྱས་ཡོད་ཀྱང་། ཞིབ་འཇུག་གི་ལྟེ་བར་མེད་པའི་གཉིད་བརྫུས་དང་ཕི་ལད་སེ་བྷོའི་

ནུས་པ་ཡིན། ༼placebo effects༽ གཤིས་སྤྱོད་ཚན་རིག་གི་ནང་དུ་ང་ཚོས་སྣང་ཚུལ་

འདིའི་རིགས་ནི། རེ་འདུན་ཤུགས་དྲགས་དང་། ཡང་ན་འདེམས་སྒྲུག་གི་ཡིད་བྱེད་

ལས་བྱུང་བའི་ཐོན་སྐྱེད་ཅིག་ཡིན་པར་བསམ་གྱི་ཡོད། སེམས་བྱུང་འདིའི་རིགས་

ཀྱི་དབང་གིས་མི་ཞིག་གི་མྱོང་བ་དང་ལུས་ཕུང་གཉིས་ཀའི་ནང་འགྱུར་ལྡོག་བྱུང་བ་

རེད། ཕི་ལད་སེ་བྷོའི་ནུས་པའི་དཔེ་མཚོན་ནི་དཔེར་ན། གལ་སྲིད་སྨན་པས་ནད་པ་

ལ་སྨན་ཞིག་སྤྲད་ནས་སྨན་དེས་ནད་པའི་ན་ཚ་དྲག་པར་བརྗོད་ཅིང་། ནད་པ་དེས་

རང་གི་སྨན་པར་ཡིད་ཆེས་བྱས་ཚེ། ཐ་ན་སྨན་དེ་ནི་སྨན་ངོ་མ་ཞིག་མ་ཡིན་པར་བྱེ་

མ་ཀ་རའི་རིལ་བུ་ཞིག་ཡིན་ཡང་། ནད་པའི་ན་ཚ་དེ་དྲག་གི་ཡོད། གཉིད་བརྫུས་ལ་

མཚོན་ནའང་། གཅིག་ཏུ་བསྒྲིམ་པའི་ཡིད་བྱེད་ལ་བརྟེན་ནས་རྒྱུན་ལྡན་མ་ཡིན་པའི་

ནུས་པ་དང་མྱོང་བ་འབྱུང་གི་ཡོད།

གནས་སྟངས་འདི་གཉིས་ཀའི་ནང་ཁྱད་པར་བའི་ལམ་ནས་ཡིད་བྱེད་ལ་སྟངས་

འཛིན་བྱེད་པའམ་གཅིག་ཏུ་བསྒྲིམ་པའི་ནུས་པ་ནི་ཕྱི་རོལ་གྱི་རྐྱེན་ཏེ། སྨན་པ་དང་

གཉིད་བརྫུས་བྱེད་མཁན་གྱི་དབང་ཚད་ལ་བརྟེན་ནས་འབྱུང་གི་ཡོད། མྱོང་བ་འདིའི་

རིགས་ནི་སེམས་ཀྱིས་ཕུང་པོའི་མྱོང་བ་དང་སྤྱོད་པར་སྟངས་འཛིན་ཤུགས་ཆེན་

བྱེད་ཐུབ་པའི་ནང་པའི་འདོད་ཚུལ་དང་བསྡུར་ཐབས་བྱེད་པའི་འཚོལ་ཞིབ་འདི་

ཆེས་དང་བ་འདྲེན་པ་ཞིག་རེད།།

ལེའུ་བཞི་པ། ནང་པའི་ཡིད་བྱེད་ཀྱི་སྦྱོང་བརྡར།

༄༅། །ངས་ཡིད་བྱེད་བསྐྱེད་བསྲིང་བྱེད་ཐབས་དང་། ཡིད་བྱེད་ཀྱི་ངོ་བོ། 

ཡིད་བྱེད་ཀྱི་མཉེན་སྙིའི་རང་བཞིན་བཅས་ལ་བཟུང་བའི་ནང་པའི་ལྟ་ཚུལ་ཞིག་

བརྗོད་རྒྱུ་ཡིན། ལྟ་ཚུལ་འདི་ནུབ་ཕྱོགས་ཀྱི་སེམས་ཁམས་རིག་པ་དང་མཐུད་སྦྱོར་

བྱེད་པར་ང་ཚོས་སླར་ཡང་ཨ་མི་རི་ཀའི་སེམས་ཁམས་རིག་པ་སྨྲ་བ་གྲགས་ཅན་

འཇམ་མི་སིའི་བསམ་ཚུལ་ཞིག་ལ་ཐོག་མར་བལྟ་རྒྱུ་ཡིན། ཁོང་གིས་སེམས་ལ་

ཞིབ་འཇུག་བྱེད་སྤྱད་ཀྱི་ཐབས་ལམ་གསུམ་བསྟན་ཞིང་། དེ་དག་ནི་སེམས་ཀྱི་ངང་

ཚུལ་དང་བྱ་འགུལ་གྱི་ཞིབ་འཇུག་ནང་ངེས་པར་དུ་ཚང་དགོས་ཚུལ་བརྗོད་འདུག 

༼༡༽ སེམས་ཀྱི་ངང་ཚུལ་དང་བྱ་འགུལ་སོགས་དང་འབྲེལ་བའི་སྤྱོད་པ་ལ་བརྟག་

དཔྱད་གཏོང་བ་དང་། ༼༢༽ སེམས་བྱུང་དེ་དག་དང་འབྲེལ་བའི་ཀླད་པའི་དབང་རྩའི་

རྟེན་གཞི་ལ་བརྟག་དཔྱད་གཏོང་བ། ༼༣༽ ཤེས་བཞིན་ལ་བརྟེན་ནས་ཡུལ་ཅན་

སེམས་ཀྱི་སྣང་ཚུལ་ལ་མངོན་སུམ་དུ་ཞིབ་འཇུག་བྱེད་པ་བཅས་རེད། བྱེད་ཐབས་

ཐོག་མ་གཉིས་ནི་ཐད་ཀར་མ་ཡིན་པའི་ལམ་ནས་སེམས་ལ་ཞིབ་འཇུག་བྱེད་སྟངས་

ཤིག་ཡིན་ཞིང་། ཁོང་གིས་བྱེད་ཐབས་འདི་ཚོའི་ནང་ནས་ང་ཚོ་ཤེས་བཞིན་གྱི་ཞིབ་

ལྟ་ལ་ཐོག་མཐའ་བར་གསུམ་དུ་བརྟེན་དགོས་ཚུལ་བརྗོད་འདུག

འཇམ་མི་སིས་ཡིད་བྱེད་དང་། ལྷག་པར་ཤུགས་འབྱུང་རྒྱུན་བསྲིང་གི་ཡིད་

ཨ་ལན། ༼B.Alan Wallace༽

བྱེད་ཟེར་བ་འདིའི་ཐོག་ལ་རྩོམ་ཡིག་མང་པོ་ཞིག་སྤེལ་ཡོད། ཁོང་ནི་ལྟ་གྲུབ་རིག་པ་

དང་། སློབ་གསོ་ཐེ་བའི་བརྗོད་གཞི་སྣ་ཚོགས་ཀྱི་སྐོར་ལ་བསམ་གཞིགས་བྱས་པའི་

བསམ་བློ་པ་ཞིག་རེད། ཁོང་གིས་ཡིད་བྱེད་ནི་འགྲོ་བ་མིའི་རིགས་ཀྱི་ལས་དོན་མང་

པོ་དང་འབྲེལ་ཚུལ་ནན་ཏན་དུ་གླེང་ཡོད་པ་དང་། ཡིད་བྱེད་དང་སློབ་གསོའི་བར་གྱི་

འབྲེལ་བའི་སྐོར་ལ་འདི་ལྟར་བརྗོད་འདུག “ཤུགས་འབྱུང་གི་ནུས་རྩོལ་ལ་བརྟེན་

ནས་རྒྱ་ཡན་དུ་འགྲོ་བཞིན་པའི་ཡིད་བྱེད་ཡང་ཡང་གཞི་གཅིག་ལ་གཏོད་དུ་འཇུག་

པ་ནི་དཔྱད་བརྡར་དང་། གཤིས་ཀ་དང་ཞེ་འདོད་བཅས་ཀྱི་རྩ་བ་ཡིན་ཞིང་། ནུས་

རྩོལ་འདི་གོང་འཕེལ་དུ་གཏོང་བའི་སློབ་གསོ་དེ་སྤྱིའི་ཆ་ནས་སློབ་གསོ་ཚད་ལྡན་

ཞིག་ཡིན་ཡང། འདི་ལ་སྦྱོང་བརྡར་བྱེད་སྤྱད་ཀྱི་ཐབས་ལམ་སྟབས་བདེ་ཞིག་སྟོན་

རྒྱུ་ཁག་པོ་རེད།”

འཇམ་མི་སིའི་ལྟ་ཚུལ་ལ། ཡིད་བྱེད་ཀྱི་སྟངས་འཛིན་ནི་ང་ཚོས་འཛམ་གླིང་

འདིར་དོན་དངོས་སུ་ཅི་ཞིག་མྱོང་བ་དང་། བླང་དོར་གྱི་གདམ་ཀ་སོགས་གཏན་ཁེལ་

བྱེད་པའི་ནུས་རྩོལ་གྱི་བརྒྱུད་རིམ་ནང་ཆེས་གལ་ཆེན་ཞིག་ཡིན། ཁོང་གིས་ང་

ཚོས་སྐབས་འདིར་དམིགས་པ་གཏོད་ཡུལ་ནི་དངོས་ཡོད་གནས་ལུགས་ཡིན་ཞེས་

བརྗོད་འདུག ཁོང་གིས་ཡིད་བྱེད་ལ་སྟངས་འཛིན་བྱེད་པ་ཆེས་གལ་ཆེན་ཞིག་ཡིན་

པའི་ལྟ་ཚུལ་བཟུང་ཡོད་ཀྱང་། ཡིད་བྱེད་ལ་སྦྱོང་བརྡར་སྤྲད་ནས་རང་གི་བཀོད་

འདོམས་ཀྱི་འོག་ཏུ་བསྒྱུར་ཐུབ་པར་བསམ་མེད། “ཡིད་བྱེད་ཀྱི་ནུས་རྩོལ་དེ་འདྲའི་

བརྟན་པོ་ཞིག་ཡོད་ཚེ། དེར་ཁེ་ཕན་ཆེན་པོ་ཞིག་ཡོད་པ་གསལ་པོ་རེད། མི་འདིའི་

རིགས་ཀྱིས་རང་གི་ལས་ཀ་མགྱོགས་པོར་བྱེད་ཐུབ་པར་མ་ཟད།  ཁོང་ཚོ་སེམས་

འཚབ་ཟུངས་ཟད་ཀྱི་དཀའ་ངལ་ལའང་འཕྲད་རྒྱུ་མ་རེད། ངའི་བསམ་ཚུལ་ཡིན་ན། 

ནུས་རྩོལ་འདི་རང་བཞིན་གྱིས་མེད་མཁན་ཚོས་སྦྱོང་བརྡར་ཅི་ཞིག་བྱས་ཀྱང་། 

ནུས་པ་འདི་རྒྱ་ཆེན་པོ་ཞིག་འཐོབ་རྒྱུ་མ་རེད། ཚད་གཞི་ཅི་འདྲ་ཞིག་ལ་ནུས་པ་འདི་

ཡོད་མེད་ནི་ཕལ་ཆེར་གང་ཟག་སོ་སོའི་འགྱུར་མེད་ལྷན་སྐྱེས་ཀྱི་གཤིས་རྒྱུད་ཅིག་

ཡིན་སྲིད།”

འཇམ་མི་སིའི་སྐབས་ཐོག་ནས་བཟུང་གཤིས་སྤྱོད་ཚན་རིག་དང་། དབང་རྩའི་

ཚན་རིག་ལ་འཕེལ་རྒྱས་ཆེན་པོ་བྱུང་ཡོད་ཀྱང་། ཤེས་བཞིན་གྱིས་སེམས་ལ་ཞིབ་

འཇུག་བྱེད་པའི་ངོས་ནས་བརྗོད་ན། ཡུལ་རྟོགས་ཚན་རིག་ནི་ད་དུང་ཡང་ཕལ་ཆེར་

སྔར་གནས་སུ་ལྷག་འདུག དོན་ངོ་མར་དེང་གི་སྤྱི་ཚོགས་ནང་ཡིད་བྱེད་ཀྱིས་མ་

འདང་བའི་དཀའ་ངལ་ཁྱབ་གདལ་དུ་འགྲོ་བཞིན་པར་བལྟས་ན། ང་ཚོ་ཡར་རྒྱས་སུ་

སོང་བ་ཕར་ཞོག་སྡུག་ཏུ་འགྲོ་བཞིན་ཡོད་པར་སྣང་།

ནུབ་ཕྱོགས་ཀྱི་ཚན་རིག་དང་མ་འདྲ་བར་ནང་དོན་རིག་པས་སེམས་ཀྱི་རང་

བཞིན་རྟོགས་རྒྱུ་གཙོ་བོར་བཟུང་ཡོད། ལོ་ངོ་ཉིས་སྟོང་ལྔ་བརྒྱའི་གོང་སངས་རྒྱས་

བཅོམ་ལྡན་འདས་མ་བྱོན་པའི་ཡར་སྔོན་དུའང་བློས་ཡིད་བྱེད་ལ་སྟངས་འཛིན་བྱེད་

པའི་སྦྱོང་བརྡར་འདི་ཚད་གཞི་མཐོན་པོར་སླེབས་ཤིང་། སངས་རྒྱས་བཅོམ་ལྡན་

འདས་ཀྱིས་ཀྱང་སྔ་མོ་ནས་ཡོད་པའི་ཡིད་བྱེད་སྦྱོང་བརྡར་གྱིས་རང་ཉིད་ལ་ཕན་

ཐོགས་ཚུལ་གསུངས་པ་དང་། ཁོང་གིས་སྒོམ་སྒྲུབ་ཉམས་ལེན་གྱི་མཁས་དབང་དུ་

མའི་དྲུང་ནས་འདི་ལྟ་བུའི་སྦྱོང་བརྡར་ལ་སྦྱང་བ་མཛད་དེ། མཐའ་མར་ཐར་པའི་གོ་

འཕང་སྟོན་པའི་རང་གི་གསུང་རབ་ཀྱི་ནང་དུའང་དེ་རྣམས་བསྡུས་ཡོད། དེ་ནས་

བཟུང་སྦྱོང་བརྡར་འདི་ལྟ་བུ་ནི་ནང་པའི་སྒོམ་སྒྲུབ་ཉམས་ལེན་གྱི་ཁྱད་ཆོས་གཙོ་བོ་

ཞིག་ཏུ་གྱུར།

ཡིན་ཡང་། ནང་པའི་ཉམས་ལེན་ནི་ཡིད་བྱེད་ལ་སྦྱོང་བརྡར་བྱེད་པ་གཅིག་པུ་

མིན་ཞིང་། ནང་དོན་རིག་པའི་སེམས་ཀྱི་ཞིབ་འཇུག་རྒྱབ་ལྗོངས་ཆེན་པོ་ཞིག་གི་

ནང་དུ་འབྱུང་གི་ཡོད་པ་དང་། ནང་པའི་ཉམས་ལེན་གྱི་རྨང་གཞི་བླང་དོར་གྱི་རྣམ་

གཞག་ཡིན། རྨང་གཞི་འདི་མེད་པར་དོན་སྙིང་ཅན་གྱི་ཆོས་ཉམས་ལེན་ཞིག་ཡོང་

ཐབས་མེད། ནང་བསྟན་གཞིར་བཞག་ན། འདི་ནི་ཡོངས་ཁྱབ་རང་བཞིན་གྱི་བདེན་

པ་ཞིག་ཡིན་པ་ལས། ཆོས་ལུགས་དང་གྲུབ་མཐའི་འདོད་ཚུལ་གྱི་གནད་དོན་ཞིག་

ཆགས་མེད། བདེན་པ་འདི་ལུང་འཛིན་མཁྲེགས་འཛིན་རིང་ལུགས་ཀྱི་ལྟ་ཚུལ་ཞིག་

མ་ཡིན་པར། རང་བཞིན་གྱིས་གྲུབ་ཡོད་པ་ལྟ་བུ་ཡིན། བླང་དོར་གྱི་རྣམ་གཞག་དང་

མཐུན་པའི་སྤྱོད་ལམ་སྟེ། འཚེ་བ་མེད་ཅིང་རབ་བྱུང་ན་གཞན་ལ་ཕན་འདོགས་པའི་

འཚོ་བ་ནི་སྙིང་རྗེ་དང་། གདུང་སེམས་མཉམ་བསྐྱེད། གཞན་སེམས་བཅས་ལ་བརྟེན་

ནས་འབྱུང་གི་ཡོད། འཚོ་བ་འདི་འདྲ་ལུས་སེམས་གཉིས་ཀྱི་ཆ་སྙོམས་དང་བདེ་ཐང་

ཡོང་བར་དགོས་ངེས་རེད། ལུས་སེམས་ཀྱི་ཆ་སྙོམས་དང་བདེ་ཐང་དེ་ཡིད་བྱེད་

དང་མྱོང་ཚོར། དེ་བཞིན་བློའི་བཏང་སྙོམས་བཅས་ལས་གྲུབ་ཡོད། བློའི་བཏང་

སྙོམས་ནི་ང་ཚོའི་སྒོ་ལྔའི་ཤེས་པ་ལ་གང་ཞིག་སྣང་བ་དེར་སྒྲོ་འདོགས་མ་བྱས་པར་

གསལ་པོར་འཛིན་པ་སོགས་ཡིན།

ཆ་སྙོམས་པོའི་བློ་ལ་བརྟེན་ནས་བྱུང་བའི་སེམས་ཀྱི་ཞི་བདེ་ཚད་མཐོ་པཽ་ཞིག་

དང་། བླང་དོར་གྱི་རྣམ་གཞག་གཉིས་སྒོམ་སྒྲུབ་ཤེས་རབ་བསྐྱེད་བསྲིང་གི་རྨང་གཞི་

ཡིན། འདི་ནི་བློའི་དྲི་མ་རྣམས་ཡོངས་སུ་སྦྱོང་བར་དམིགས་ནས་གཏན་ལ་ཕབ་པའི་

ནང་པའི་ཉམས་ལེན་བླ་མེད་དེ་ཡིན་ལ། དེ་ལྟ་བུའི་ཤེས་རབ་ཅིག་བསྐྱེད་བསྲིང་བྱེད་

པར་ཕྱི་ནང་གི་ཆོས་འདྲ་མིན་ལ་མངོན་སུམ་དུ་བརྟག་དཔྱད་གཏོང་དགོས་ཤིང་། 

ལྷག་པར་ཡུལ་ཅན་སེམས་བྱུང་གི་རང་བཞིན་ལ་བརྟག་དཔྱད་བྱེད་པ་གཙོ་བོ་ཞིག་

ཡིན། ནང་པའི་འཚོལ་ཞིབ་ཀྱི་ནང་དུ་ཡུལ་དང་ཡུལ་ཅན་དང་། ཕྱི་དང་ནང་གི་ཆོས་

རྣམས་ཀྱི་འབྲེལ་བ།  དེ་བཞིན་ཡུལ་དངོས་ཁམས་ཀྱི་སྣང་ཚུལ་བཅས་ལ་ཞིབ་

འཇུག་བྱེད་པའང་འདུས་ཡོད།

སེམས་ཀྱི་སྐོར་ལ་རིག་གཞུང་ཐ་དད་པའམ་ཤེས་ཡོན་གྱི་སྡེ་ཚན་གཉིས་ཀྱིས་

གོ་བསྡུར་བྱེད་པའི་བརྒྱུད་རིམ་འདིའི་ནང་དུ་ཐ་སྙད་བཀོལ་སྤྱོད་ཀྱི་ཕྱོགས་ནས་

ནོར་འཁྲུལ་མི་འབྱུང་བར་བྱེད་རྒྱུ་གལ་ཆེན་ཡིན་ཞིང་། བོད་པ་ཚོས་དབྱིན་སྐད་སོ་

སོའི་རང་སྐད་དུ་བཀོལ་སྤྱོད་བྱེད་ཀྱི་མེད་ལ། སྔོན་མའི་རྒྱ་གར་གྱི་ནང་པ་ཚོས་ཀྱང་

དེ་ལྟར་གནང་མེད། ངས་འདིར་བེད་སྤྱོད་བྱེད་བཞིན་པའི་ལེགས་སྦྱར་སྐད་ཀྱི་ཡིད་

ལ་བྱེད་པའམ་ཡིད་བྱེད་ཀྱི་སྐད་དོད་ནི་མནསེཀཱར་ཞེས་པ་འདི་ཡིན། ནང་པའི་

སེམས་ཁམས་རིག་པར་འདི་ནི་ཤེས་ཚོར་དང་། དེ་དང་དུས་མཉམ་དུ་བྱུང་བའི་

སེམས་བྱུང་གཞན་རྣམས་ཡུལ་གཅིག་ལ་ཁ་ལོ་བསྒྱུར་ཏེ། གང་ཟག་རང་ཉིད་ལ་

ཡུལ་དེའི་རང་བཞིན་འཛིན་པར་བྱེད་དུ་འཇུག་པའི་བྱེད་ལས་ཅན་གྱི་སེམས་བྱུང་

ཞིག་ཏུ་ངོས་འཛིན་བྱས་ཡོད། ནང་པའི་གོ་རྟོགས་གཞིར་བཞག་ན། ཡུལ་གཅིག་ལ་

དུས་མཉམ་དུ་འཇུག་ཅིང་། ལྷན་དུ་རྩོལ་བ་བྱེད་པའི་སེམས་བྱུང་འདྲ་མིན་ཡོད་ཆོག 

དཔེར་ན། ངས་ཆོས་ཤིག་ལ་ལྟ་བཞིན་པའི་སྐབས་སུ་ཡིད་སྨོན་དང་། འདོད་པ། རེ་

བ་ལྟ་བུའི་སེམས་བྱུང་གཞན་ཡང་བལྟ་བའི་བྱ་བ་དེ་དང་དུས་མཉམ་དུ་སྐྱེ་ཞིང་། 

ལས་གཅིག་གི་ནང་དུའང་སེམས་བྱུང་སྐོར་ཞིག་དུས་མཉམ་དུ་འབྱུང་གི་ཡོད། ཡིད་

བྱེད་ཀྱིས་སེམས་བྱུང་དེ་ཚོ་འཇུག་ཡུལ་ཞིག་གི་ཐོག་ལ་གཅིག་ཏུ་སྡུད་པར་བྱེད་པ་

རེད།

སངས་རྒྱས་བཅོམ་ལྡན་འདས་མ་བྱོན་པའི་ཡར་སྔོན་དུའང་རྒྱ་གར་གྱི་སྒོམ་

ཆེན་པ་ཚོས་ཡིད་བྱེད་ཀྱི་ངོ་བོ་དང་ནུས་པའི་སྐོར་ལ་རྩད་ཞིབ་གནང་སྟེ། མ་སྦྱངས་

པའི་ཡིད་བྱེད་སྤྱིར་བཏང་བའི་ནུས་པ་ཧ་ཅང་ཆུང་བར་རྟོགས་ཡོད། དུས་རབས་

མང་པོར་འཛམ་གླིང་གང་སར་སྒོམ་སྒྲུབ་པ་ཚོས་གསལ་ཆ་ཆེ་བའི་ཡིད་བྱེད་ངམ་

ངམ་ཤུགས་ཀྱིས་རྒྱུན་བསྲིང་བྱེད་རྒྱུ་དཀའ་བ་ཤེས་ཡོད། རྒྱལ་སྲས་ཞི་བ་ལྷ་ནི་རྒྱ་

གར་གྱི་ནང་པའི་མཁས་དབང་ཡོངས་གྲགས་ཀྱི་ནང་གི་གཅིག་ཡིན་ཞིང་། ཁོང་དུས་

རབས་བདུན་པའི་ནང་བྱོན་ནས་དཔལ་ནཱ་ལནྜར་སློབ་གཉེར་མཛད་པར་མ་ཟད་དེར་

དཔེ་ཁྲིད་ཀྱང་གནང་ཡོད། སློབ་གཉེར་ཁང་འདི་ནི་ཁང་བརྩེགས་བཅུ་གཅིག་ཅན་གྱི་

དཔེ་མཛོད་དང་། སློབ་མ་སྟོང་ཕྲག་བཅུ་ཙམ་ཡོད་པའི་ཆེས་མཐོའི་དགོན་སྡེ་གཙུག་

ལག་སློབ་གཉེར་ཁང་ཁྱད་པར་བ་ཞིག་ཡིན། དཔལ་ནཱ་ལནྜ་རྒྱ་གར་བྱང་ཕྱོགས་སུ་

ཡོད་པ་དང་། དེའི་སྐབས་སུ་ཨེ་ཤ་ཡ་ཧྲིལ་པོའི་སློབ་གཉེར་ཁང་གཙོ་བོ་ཞིག་རེད། 

ནང་པའི་པནྜི་ཏ་མང་པོ་ཞིག་གིས་དེར་སློབ་གཉེར་མཛད་ནས་དཔེ་ཁྲིད་གནང་ཡོད། 

རྒྱལ་སྲས་ཞི་བ་ལྷས་སྤྱོད་འཇུག་གི་ནང་དུ་འདི་ལྟར་གསུངས་འདུག “དེ་ལྟར་

བརྩོན་འགྲུས་བསྐྱེད་ནས་ནི། །ཡིད་ནི་ཏིང་ངེ་འཛིན་ལ་བཞག །སེམས་ནི་རྣམ་པར་

གཡེངས་པའི་མི། །ཉོན་མོངས་མཆེ་བའི་ཕྲག་ན་གནས།།”

ཁོང་གིས་གསུང་དོན་གཙོ་བོ་ནི། འཕྲོ་བ་དང་རྒོད་པ། གཡེང་བ་སོགས་ཀྱི་

དབང་དུ་སོང་བའི་སེམས་ལ་སྟངས་འཛིན་བྱེད་མི་ཐུབ་པ་འདི་ཡིན་ཞིང་། འདིས་

ཡིད་བྱེད་དང་བློའི་སྟངས་འཛིན་གཉིས་ནི་ནང་པའི་ལྟ་ཚུལ་ལ་གཅིག་པ་མིན་པར་

ཤུགས་སུ་བསྟན་ཡོད། ཡིད་བྱེད་ལ་སྟངས་འཛིན་བྱེད་མ་ཐུབ་པ་དེ་ཙམ་གྱིས་

སེམས་ཁོང་ཁྲོ་དང་། འདོད་ཆགས། ཕྲག་དོག་ལྟ་བུ་བློའི་བཏང་སྙོམས་ལ་གཏོར་

བརླག་བྱེད་པའི་ཉོན་མོངས་སྣ་ཚོགས་ཀྱི་དབང་དུ་སོང་ནས་སྡུག་བསྔལ་ལྷག་མ་

བསྐྱེད་ཀྱི་ཡོད། མདོར་ན། སེམས་རྩེ་གཅིག་ཏུ་མ་གནས་པར་གང་སར་གཡེང་ཚེ། 

སེམས་ཁམས་ཀྱི་ནུས་པ་ཉམས་དམས་སུ་འགྲོ་བ་དང་། རང་རྒྱུད་ལ་སྡུག་བསྔལ་

འབྱུང་ཆོག་ཆོག་ཡིན།

རྒྱ་གར་དུ་ནང་བསྟན་ཉམས་འགོ་ཚུགས་པ་དང་ཕལ་ཆེར་དུས་མཚུངས་སུ་

བོད་པ་ཚོས་དཔལ་ནཱ་ལནྜ་དཔེ་རུ་བཞག་ནས་དགོན་པ་གསར་འཛུགས་བྱེད་འགོ་

བརྩམས་ཡོད། དུས་རབས་བཅུ་བཞི་པའི་སྐབས་སུ་བྱོན་པའི་བོད་ཀྱི་མཁས་དབང་

རྗེ་ཙོང་ཁ་པས་བོད་པའི་ནང་བསྟན་གྱི་གྲུབ་མཐའ་རྣམས་ལ་སྦྱང་བ་མཛད་དེ། ཡིད་

བྱེད་ལ་གོམས་འདྲིས་དང་སྦྱོང་བརྡར་བྱེད་ཐབས་ཀྱི་སྐོར་ལ་སྤེལ་བའི་བརྩམས་

ཆོས་ནང་ཡིད་བྱེད་ནི་སེམས་དང་། སྣང་ཚུལ་གྱི་རིགས་གཞན་མཐའ་དག་ལ་ཞིབ་

འཇུག་བྱེད་པར་འབྲེལ་ཡོད་ཡིན་ཚུལ་གསུངས་འདུག “མཚན་མོ་ལོགས་རིས་

བལྟ་བའི་དོན་དུ་མར་མེ་སྦར་བ་ན། མར་མེ་ཤིན་ཏུ་གསལ་བ་དང་རླུང་གིས་མི་གཡོ་

བ་གཉིས་དང་ལྡན་ན་བྲིས་སྐུ་རྣམས་ཤིན་ཏུ་གསལ་བར་མཐོང་ལ། མར་མེ་མི་

གསལ་བའམ་གསལ་ཡང་རླུང་གིས་བསྐྱོད་ན་གཟུགས་རྣམས་གསལ་བོར་མི་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  62  

མཐོང་བ་བཞིན་དུ། ཟབ་མོའི་དོན་ལྟ་བ་ལའང་དེ་ཁོ་ན་ཉིད་ཀྱི་དོན་ཕྱིན་ཅི་མ་ལོག་

པར་ངེས་པའི་ཤེས་རབ་དང་སེམས་དམིགས་པ་ལ་ཇི་ལྟར་འདོད་པ་བཞིན་དུ་

གནས་པའི་མི་གཡོ་བ་གཉིས་དང་ལྡན་ན་དེ་ཁོ་ན་ཉིད་གསལ་བར་མཐོང་གི་་་”

ནང་དོན་རིག་པས་འདས་པའི་ལོ་ངོ་བཞི་བརྒྱའི་ནང་ཚན་རིག་ལ་བརྟེན་ནས་

བྱུང་བའི་འཕྲུལ་ལས་ཀྱི་ངོ་མཚར་དེ་བསྐྲུན་མེད་ཀྱང་། ཤེས་བཞིན་གྱི་ནུས་རྩོལ་

དར་སྤེལ་བྱེད་པའི་ཐབས་ལམ་མང་པོ་ཞིག་གསར་གཏོད་བྱས་ཡོད། ང་ཚོས་ཤེས་

བཞིན་གྱི་ནུས་རྩོལ་ཁོ་ནར་བརྟེན་ནས་ནང་སེམས་ཀྱི་སྣང་ཚུལ་ཁག་ལ་མངོན་སུམ་

དུ་ཞིབ་ལྟ་བྱེད་ཐུབ་པ་དང་། ཡིད་བྱེད་ལ་སྦྱོང་བརྡར་བྱེད་པ་ནི་ནང་པའི་སྒོམ་སྒྲུབ་

ཀྱི་གྲུབ་ཆ་མེད་དུ་མི་རུང་བ་ཞིག་ཡིན། སྦྱོང་བརྡར་འདི་ལ་དམིགས་ཡུལ་སྐོར་ཞིག་

ཡོད་པ་ལས། དང་པོ་བློ་ཞི་ནས་རྣལ་ལ་འབབ་ཏུ་འཇུག་རྒྱུ་འདི་རེད། གང་ཟག་ཅིག་

གིས་ཐོག་མར་ཉམས་ལེན་འདི་ལ་སྦྱོང་བ་བྱེད་སྐབས། རང་སེམས་ལྷོད་ནས་ཞི་

བའི་འདུ་ཤེས་ཤིག་བསྐྱེད་དགོས་པ་དང་། རེ་བ་དང་འདོད་པ་སོགས་ཤུགས་ཆེན་

ཡོད་མི་རུང་། དེ་བཞིན་འབད་བརྩོན་བྱེད་པ་མང་དྲགས་ནའང་མི་འགྲིག་པ་དང་། ཞི་

ལྷོད་ཀྱི་འདུ་ཤེས་འདི་གཞི་རྟེན་དུ་བཞག་ནས་བློའི་གནས་ཆ་བསྐྱེད་བསྲིང་བྱེད་

དགོས། གནས་ཆ་འདིར་བརྟེན་ནས་དམིགས་པ་གསལ་པོར་འཛིན་པའི་ཡིད་བྱེད་

ཀྱི་རྒྱུན་མཐུད་དེ་འབྱུང་གི་ཡོད། ཡིན་ཡང་། ཡིད་བྱེད་བརྟན་པོར་གནས་པ་ཙམ་

གྱིས་མི་ཆོག་པར། དེ་འདྲའི་བློ་ལ་ད་དུང་གསལ་ཆ་དང་དྭངས་ཆ་གཉིས་ཀྱང་ལྡན་

དགོས།

ཡིད་བྱེད་ཀྱི་གསལ་ཆ་དང་གནས་ཆ་ནི་ཤེས་ཚོར་གྱིས་ཟིན་པའི་འགྲོ་བ་མིའི་

བྱ་སྤྱོད་གང་ལའང་བཀོལ་སྤྱོད་ཆེ་ཞིང་། ཡོན་ཏན་འདི་དག་ལ་སྦྱོང་བརྡར་བྱེད་པར་

བློའི་ནུས་རྩོལ་གཉིས་ལ་བརྟེན་དགོས། དང་པོ་དྲན་པ་ཡིན་པ་དང་། སྲོལ་རྒྱུན་འདི་

གཞིར་བཞག་ན། དྲན་པ་ནི་སེམས་གཡེང་བ་དང་བརྗེད་ངས་མེད་པར་དམིགས་པ་

ལ་གང་འདོད་དུ་གཏོད་ཐུབ་པའི་བློའི་ནུས་པ་ཞིག་ལ་གོ་ཞིང་། དྲན་པའི་ལེགས་

སྦྱར་གྱི་སྐད་དོད་ལ་བསྐྱར་དྲན་གྱི་ནང་དོན་ཞིག་ཀྱང་ཡོད་པ་དེས་འཇམ་མི་སིས་

བཤད་པའི་གཤམ་གྱི་སྐད་ཆ་དང་མཐུན་པ་ཞིག་སྟོན་གྱི་ཡོད། “ཤུགས་འབྱུང་གི་

ཡིད་བྱེད་ཟེར་བ་ནི་དམིགས་པ་དེ་སེམས་སུ་འཆར་དུ་འཇུག་པའི་རྩོལ་བ་གཅིག་

རྗེས་གཉིས་མཐུད་ཅན་ཞིག་རེད།” ནང་དོན་རིག་པར་དྲན་པ་ནི་ཡང་ཡང་བསྐྱར་

དྲན་བྱེད་པའི་བློའི་ནུས་རྩོལ་གཅིག་རྗེས་གཉིས་མཐུད་ཀྱི་བརྒྱུད་རིམ་ཞིག་ལ་གོ་

དགོས།

ཡིད་བྱེད་ཀྱི་ནུས་པ་བསྐྱེད་བསྲིང་བྱེད་པར་དྲན་པ་གཅིག་པུས་མི་འགྲིག་

ཅིང་། གལ་ཏེ་རང་སེམས་དྲན་པ་ལ་བརྟེན་ནས་དམིགས་པ་ཞིག་ལ་གཏོད་སྐབས། 

དེ་འདྲའི་བློ་དེ་དབང་ཤེས་དང་རྟོག་པའི་དབང་དུ་སོང་ནས་ཕྱི་རུ་འཕྲོ་བ་དང་། ཡང་

ན་བྱིང་རྨུགས་ཀྱི་དབང་དུ་སོང་ནས་ནང་དུ་བྱིང་ཡོད་མེད་ཇི་ལྟར་རྟོགས་ཐུབ་བམ། 

རྩོལ་བ་འདི་ཤེས་བཞིན་གྱིས་བྱེད་དགོས་ཤིང་། ཤེས་བཞིན་ནི་ཡིད་བྱེད་ཀྱི་སྤུས་

ཚད་ལ་ལྟ་རྟོག་བྱེད་པའི་སེམས་བྱུང་ཞིག་ཡིན། རྒྱུ་མཚན་འདིའི་ཐོག་ནས་དྲན་པ་

དང་ཤེས་བཞིན་ནི་ཡིད་བྱེད་ཀྱི་གསལ་ཆ་དང་གནས་ཆ་གཉིས་འཕེལ་རྒྱས་སུ་

གཏོང་བར་བཀོལ་སྤྱོད་བྱེད་ཀྱི་ཡོད།

ནང་པའི་གོ་རྟོགས་ལ། དུས་གཅིག་གི་ནང་དུ་བྱུང་བའི་ཡིད་བྱེད་ནི་འདེམས་

སྒྲུག་གི་རང་བཞིན་ཤུགས་ཆེ་ཞིང་། ཤུགས་འབྱུང་ཡིན་མིན་ལ་མ་ལྟོས་པར་དེ་

འདྲའི་ཡིད་བྱེད་དབང་ཤེས་དང་། ཡིད་ཤེས་གང་རུང་གི་ཁྱབ་ཁོངས་ཀྱི་སྣང་འཛིན་

གཅིག་གི་ཐོག་ཏུ་མ་གཏོགས་གནས་མི་ཐུབ། དཔེར་ན། དུས་གཅིག་ལ་གང་ཟག་

ཅིག་གི་བྱེད་ཡིད་ནི་གཟུགས་འཛིན་ཤེས་པའི་ཐོག་གནས་པ་དང་། ཡང་ན་མྱོང་

ཚོར་དང་རྟོག་པ་སོགས་ཡིད་ཀྱི་ཁྱབ་ཁོངས་སུ་ཡོད་པའི་ཆོས་ཤིག་གི་ཐོག་ཏུ་

གནས་ཆོག་ཀྱང་། དེ་གཉིས་ཀར་དུས་གཅིག་ཏུ་འཇུག་མི་ཐུབ།

ཡིད་བྱེད་ཀྱི་སྤུས་ཚད་མཐོ་རུ་འགྲོ་བཞིན་པའི་རྟགས་མཚན་ཡོད་པ་དང་། བློ་

ལ་སྦྱོང་བརྡར་ཐོག་མར་སྤྲོད་པའི་སྐབས་སུ་ཡིད་བྱེད་ལ་བཀོད་འདོམས་བྱེད་པར་

རྩོལ་བ་ངེས་ཅན་ཞིག་དགོས་རྒྱུ་རེད། ༼གལ་སྲིད་ཁྱེད་ཀྱིས་བྱེད་འདདོ་པ་ནི་སེམས་ལྷདོ་ལ་

འབབ་ཏུ་འཇུག་པ་འདི་ཡིན་ཚེ། ཅི་ཁོ་ཛེ་༼Jacuzzi༽ཁྲུས་གཞོང་གི་ནང་ད་ུལྷདོ་ལྷདོ་བྱས་ནས་སྡདོ་པ་

ད་ེབྱེད་ཐབས་སྟབས་བད་ེཞིག་རེད།༽ འཇམ་མི་སིས་བརྗོད་པ་ལྟར། གཞན་དུ་གཡེང་བའི་

ཡིད་བྱེད་དེ་ཤུགས་འབྱུང་གི་སྒོ་ནས་ཡང་ཡང་ཚུར་སྡུད་པ་ནི་ཞེ་འདོད་ཀྱི་རྩ་བ་

ཡིན་ཞིང་། འདི་ལ་རྩོལ་བ་དང་ལོ་མང་གི་སྦྱོང་བརྡར་དགོས། ཡིན་ཡང་། སྦྱོང་

བརྡར་ལ་བརྟེན་ནས་གོམས་འདྲིས་ཆེ་རུ་ཕྱིན་པ་དང་རིམ་གྱིས་རྩོལ་བའང་ཉུང་དུ་

འགྲོ་བ་དང་། འདིར་གླེང་བཞིན་པའི་ཡིད་བྱེད་ནི་ཉིན་རེའི་འཚོ་བའི་ནང་གི་ཡིད་

བྱེད་ཀྱི་ལྟ་ཚུལ་སྤྱིར་བཏང་བ་དང་གཅིག་མཚུངས་མིན་ཞིང་། ཡིད་བྱེད་ཀྱི་གནས་

ཆ་དང་གསལ་ཆ་ཆེ་རུ་སོང་བ་དང་བློ་ཞི་ལྷོད་དུ་གནས་པའང་མང་དུ་འགྲོ་རྒྱུ་རེད།

ནང་པའི་ལྟ་ཚུལ་ལྟར་ན། ཤེས་པ་ནི་ཤེས་རྒྱུན་ཕྲ་མོ་སྐད་ཅིག་སྔ་ཕྱིའི་འདུས་

ཚོགས་ལས་གྲུབ་ཡོད་སྟབས། ཡིད་བྱེད་ཀྱི་གནས་ཆའི་ཚད་གཞི་དེ་དམིགས་པ་

ཞིག་ངེས་པར་བྱེད་པའི་སྐད་ཅིག་མའི་བློ་དང་འབྲེལ་བ་དམ་པོ་ཡོད། དེ་ཡང་གནས་

ཆ་མཐོ་རུ་སོང་ན། དམིགས་པ་ངེས་པར་བྱེད་པའི་སྐད་ཅིག་གི་བློ་དེ་ཡུལ་གཞན་ལ་

གཡེང་བ་ཉུང་དུ་འགྲོ་ཞིང་། འདི་ལྟར་དམིགས་པ་ངེས་པར་བྱེད་པའི་སྣང་འཛིན་གྱི་

ཤེས་པ་སྐད་ཅིག་མ་དེ་དག་རིགས་མཐུན་གྱི་ངོ་བོར་འགྱུར་གྱི་ཡོད། ནང་པའི་

སེམས་ཁམས་རིག་པ་གཞིར་བཞག་ན། བློའི་འཛིན་ཚད་ཀྱི་སྐད་ཅིག་མ་ཐུང་ཤོས་

ནི་སེ་གོལ་གཏོག་ཐེངས་གཅིག་ཆ་དྲུག་ཅུར་བགོས་པའི་ཆ་གཅིག་གི་དུས་ཡུན་

ཡིན། འདི་ནི་སྐར་ཆའི་སྟོང་ཟུར་གཅིག་དང་གཉིས་ཙམ་གྱི་དུས་ཡུན་ཞིག་རེད། 

ཡིན་ཡང་། བློ་ལ་སྦྱོང་བརྡར་མེད་མཁན་ཞིག་ལ་མཚོན་ན། ཤེས་ཚོར་སྐད་ཅིག་ཕྲ་

མོ་དེ་དག་ལས་ཉུང་ཤས་ཤིག་གིས་མ་གཏོགས་ཡུལ་ཞིག་སླར་ཡང་བསྐྱར་དྲན་

བྱེད་ཐུབ་པ་ཞིག་ངེས་པར་བྱེད་མི་ཐུབ། ཡུལ་ཞིག་བློ་ལ་ངེས་པར་རྒྱུན་དུ་ཤེས་

པའི་སྐད་ཅིག་མ་འདུས་ཚོགས་ཤིག་འབྱུང་གི་ཡོད། ཡིད་བྱེད་ཀྱི་གསལ་ཆ་དང་། 

དྭངས་ཆ་སོགས་ཤུགས་ཆེ་རུ་བཏང་ན། ཡུལ་ངེས་པར་བྱེད་པའི་ཤེས་པ་སྐད་ཅིག་

མའི་རྒྱུན་དེ་ཇེ་རིང་དུ་འགྲོ་བར་སྙམ། འདིས་ཤེས་ཚོར་གྱི་གསལ་ཆའི་ནུས་པ་མཐོ་

རུ་གཏོང་རྒྱུ་རེད། མདོར་དྲིལ་ན། ནང་པའི་ཡིད་བྱེད་སྦྱོང་བརྡར་གྱིས་ཡུལ་ངེས་

པར་བྱེད་པའི་ཤེས་པའི་རིགས་མཐུན་གྱི་སྐད་ཅིག་མའི་ཚགས་དམ་དུ་གཏོང་ཐུབ།

ནང་པའི་ཡིད་བྱེད་ཀྱི་རྣམ་གཞག་གི་གོ་རྟོགས་དང་། དེ་བཞིན་ཡིད་བྱེད་ཀྱི་

ནུས་པ་གོང་འཕེལ་གཏོང་སྟངས་གཉིས་ནི། ཚན་རིག་གི་སེམས་ཀྱི་ཞིབ་འཇུག་ལ་

འབྲེལ་བ་ངེས་ཅན་ཞིག་ཡོད། གྷ་ལེའོ་༼Galileo༽ཡིས་རྒྱང་ཤེལ་ཐོག་མ་དེ་གསར་

གཏོད་མ་གནང་བའི་གོང་དུ་ཉི་ཟླ་སྐར་གསུམ་དང་། རྒྱུ་སྐར་སོགས་ཀྱི་སྐོར་ལ་མང་

པོ་ཞིག་རྟོགས་ཐུབ་མེད། རྒྱང་ཤེལ་ལྟ་བུའི་ལག་ཆ་མཁའ་དབྱིངས་ཀྱི་སྣང་ཚུལ་ལ་

ཞིབ་ལྟ་བྱེད་པར་དགོས་ངེས་ཡིན་ཞིང་། གནམ་རིག་ནི་ལག་ཆ་འདིའི་རིགས་

གསར་གཏོད་དང་བཀོལ་སྤྱོད་ལ་བརྟེན་ནས་དར་རྒྱས་བྱུང་ཡོད། སྡིངས་ཆ་བརྟན་

པོ་ཞིག་གི་སྟེང་དུ་བརྟན་པོར་བཙུགས་ཡོད་པའི་རྒྱང་ཤེལ་དང་། རྒྱང་རིང་གི་སྣང་

ཚུལ་ཐག་ཉེ་ལ་འཐེན་ཐུབ་པའི་དྭངས་ཤེལ་མེད་པར་ང་ཚོས་རྒྱུ་སྐར་ཕུར་བུའི་ཟླ་བ་

དང་། ཉི་མའི་ནག་ཐིག ང་ཚོའི་ཟླ་བའི་དོང་ཁ་སོགས་ལ་ཇི་ལྟར་ཞིབ་ལྟ་བྱེད་ཐུབ་

ཡོད་དམ། ང་ཚོས་བརྟན་ཞིང་གསལ་བའི་སྒོ་ནས་སྣང་ཚུལ་རང་ཉིད་ལ་ཞིབ་ཏུ་ལྟ་

དགོས།

འདི་ནི་མཁའ་དབྱིངས་ཀྱི་སྣང་ཚུལ་ཐེ་བའི་ཚན་རིག་དང་མཐུན་པར་ཞིབ་

འཇུག་བྱེད་ཀྱིན་པའི་ཆོས་གཞན་ཐམས་ཅད་ལ་བདེན་པ་ཡིན་པ་ཇི་བཞིན་ནང་

སེམས་ཀྱི་སྣང་ཚུལ་ལའང་བདེན་པ་ཆགས་ཡོད། སེམས་ཀྱི་ཚན་རིག་འཐུས་སྒོ་

ཚང་བ་ཞིག་དར་སྤེལ་གཏོང་བར་ང་ཚོས་སེམས་ཀྱི་སྣང་ཚུལ་དང་འབྲེལ་བའི་སྤྱོད་

པ་དང་། དབང་རྩའི་འབྲེལ་མཐུད་ཙམ་མ་ཡིན་པར། སེམས་ཀྱི་སྣང་ཚུལ་རང་ཉིད་

ལའང་བརྟག་དཔྱད་ནན་མོ་ཞིག་བྱེད་ཐུབ་དགོས།  གང་ཟག་དང་པོའི་བྱེད་ཐབས་ཏེ། 

ཤེས་བཞིན་གྱིས་སེམས་ལ་བརྟག་དཔྱད་བྱེད་པ་ནི་དམངས་ཁྲོད་ཀྱི་སེམས་ཁམས་

རིག་པའི་གནས་རིམ་དུ་ལྷག་མི་ཉན། མཐོ་སློབ་མཐར་མ་ཕྱིན་པའི་སློབ་མར་དུས་

ཚོད་རེར་ཨ་སྒོར་བཅུ་རེ་སྤྲད་ནས་རང་གི་སེམས་ལ་ལྟ་བཞིན་གང་ཞིག་མཐོང་བར་

བརྗོད་དུ་བཅུག་པ་ལས་ལྷག་པའི་ཆེད་ལས་ཀྱི་སྦྱོང་བརྡར་ཞིག་འཚོལ་ཞིབ་འདི་ལྟ་

བུའི་ནང་མཉམ་ཞུགས་བྱེད་པའི་གང་ཟག་སོ་སོ་ལ་དགོས་ངེས་རེད། དབང་རྩའི་

ཚན་རིག་དང་། གཤིས་སྤྱོད་རིག་པའི་སེམས་བྱུང་གི་ཞིབ་འཇུག་དེ་ཞིབ་ཚགས་

ཡོང་བར་གང་ཟག་དང་པོའི་འགྲེལ་བརྗོད་ལ་བརྟེན་དགོས། ཞིབ་ལྟ་དང་འགྲེལ་

བརྗོད་འདི་ལྟ་བུ་ཆེད་ལས་པ་མ་ཡིན་མཁན་གྱི་ལག་ཏུ་འཇོག་པ་ནི་ཡུལ་རྟོགས་

ཚན་རིག་སྤྱིའི་འཕེལ་རྒྱས་ཀྱི་བཀག་རྒྱ་ཞིག་རེད། གང་ཟག་དང་པོའི་སེམས་ཀྱི་

ཞིབ་འཇུག་གི་ཚད་གཞི་དེ་གཤིས་སྤྱོད་རིག་པ་དང་། དབང་རྩའི་ཚན་རིག་གི་ནང་

དུ་དར་སྤེལ་བྱས་པའི་གང་ཟག་གསུམ་པའི་བྱེད་ཐབས་ཀྱི་ཚད་གཞི་ལ་ཡར་བསླེབ་

དགོས། སེམས་ཀྱི་ཚན་རིག་ལ་རྒྱང་ཤེལ་ལྟ་བུའི་ལག་ཆ་ཞིག་དགོས་ཤིང་། ཡིད་

བྱེད་ཕྲ་མོ་བསྐྱེད་བསྲིང་བྱས་ན་དགོས་མཁོ་འདི་ཁ་སྐོང་བྱེད་ཐུབ་ཀྱི་རེད། རྗེ་ཙོང་

ཁ་པས་ལོ་ངོ་ལྔ་བརྒྱའི་གོང་དུ་གསུངས་པ་ལྟར། དེ་འདྲའི་ཡིད་བྱེད་ལ་བརྟེན་ནས་

ནང་སེམས་ཀྱི་སྣང་ཚུལ་ལ་ཞིབ་ལྟ་བྱེད་སྐབས་གསལ་ཆ་དང་གནས་ཆ་ལྡན་རྒྱུ་

རེད།

དེ་མཚུངས་ཚན་རིག་གི་སེམས་ཀྱི་ཞིབ་འཇུག་འདིས་ནང་དོན་རིག་པ་ལའང་

ཕན་ཐོགས་ཡོང་རྒྱུ་ཡིན་ཞིང་། ནང་པ་ཚོས་བློ་བཏང་སྙོམས་སུ་འཇོག་པ་དང་། དེའི་

ཉོན་མོངས་བསལ་བ། དེ་བཞིན་ཡིད་བྱེད་ཀྱི་ནུས་པ་གོང་འཕེལ་དུ་གཏོང་བ་

སོགས་ཀྱི་བྱེད་ཐབས་འདྲ་མིན་དར་སྤེལ་བྱས་ཡོད། ཡིན་ཡང་། དེ་དག་ནི་ལོ་ངོ་

ཉིས་སྟོང་ལྷག་གི་ཡར་སྔོན་ལ་རྒྱ་གར་གྱི་ཞིང་གྲོང་དུ་འཚོ་བའི་མི་རྣམས་ལ་

དམིགས་ནས་ཐོག་མར་གསར་གཏོད་བྱས་ཤིང་། དེ་ནས་འདས་པའི་ལོ་ངོ་ཆིག་

སྟོང་ཉིས་བརྒྱའི་ནང་བོད་པ་ཚོ་དང་འཚམས་པར་བྱས་པ་ཞིག་ཡིན། ནང་པའི་ཡིད་

བྱེད་བསྐྱེད་བསྲིང་བྱེད་ཐབས་གང་ཞིག་དེང་དུས་བཟོ་ལས་ཀྱི་སྤྱི་ཚོགས་སུ་འཚོ་

བའི་མི་རྣམས་ལ་འཚམས་ཤོས་ཡིན་ནམ། བྱེད་ཐབས་དེ་དག་ལ་དེང་དུས་ཀྱི་སྤྱི་

ཚོགས་ནང་ནུས་པ་འཐོན་པར་བཅོས་བསྒྱུར་ཅི་ཙམ་ཞིག་བྱེད་དགོས་སམ། དྲི་བ་

འདི་དག་ནང་པ་ཚོ་གཅིག་པུ་མ་ཡིན་པར། སོ་སོའི་ཡིད་བྱེད་ཡར་རྒྱས་སུ་གཏོང་

འདོད་མཁན་ཚང་མར་འབྲེལ་བ་ཡོད་ཅིང་། ཚན་རིག་གི་ཞིབ་འཇུག་གིས་དྲི་བ་འདི་

དག་ལ་ལན་འཚོལ་བར་རམ་འདེགས་ཆེན་པོ་བྱེད་ངེས།

གལ་ཏེ་ཡིད་བྱེད་ཀྱི་ནུས་པ་ཤུགས་ཆེར་བསྒྱུར་བ་ཡིན་ན། ནུས་པ་དེ་ཚད་

གཞི་ཅི་འདྲ་ཞིག་ལ་ཐོག་མའི་སྦྱོང་བརྡར་གྱི་ཆ་ཤས་སུ་མ་གྱུར་པའི་ལས་ཀའི་ནང་

བཀོལ་སྤྱོད་བྱེད་ཆོག་གམ། ཟླ་བ་མང་པོར་ཉིན་རེར་དུས་ཚོད་བཅུ་ལ་སྦྱོང་བརྡར་

བྱས་པའི་རྗེས་སུ། ཡིད་བྱེད་ཀྱི་གནས་ཆ་དང་གསལ་ཆ་རང་གི་རྒྱུན་ལྡན་གྱི་འཚོ་

བའི་ནང་མུ་མཐུད་ནས་གནས་ཐུབ་བམ། ཡིད་བྱེད་ཀྱི་ནུས་པ་འཕེལ་རྒྱས་སོང་

བའི་རྒྱུ་མཚན་གྱིས་སྤྱོད་པ་དང་དབང་རྩའི་འབྲེལ་བ་ལ་འགྱུར་བ་ཅི་ཞིག་འབྱུང་

ངམ། ནང་པ་དང་ཚན་རིག་གི་ཉམས་ཞིབ་པ་ཚོས་མཉམ་འབྲེལ་བྱེད་དགོས་པའི་རྒྱུ་

མཚན་མང་ཞིང་། མཉམ་འབྲེལ་འདིས་སེམས་ཀྱི་འཕྲོད་བསྟེན་དང་སློབ་གསོ་ཡར་

རྒྱས་སུ་གཏོང་བ་དང་། འགྲོ་བ་མིའི་ནུས་པ་ཇེ་ལེགས་སུ་བསྒྱུར་བ། ཡིད་བྱེད་མ་

འདང་བའི་དཀལ་ངལ་བསལ་བའམ་སྔོན་འགོག་བྱེད་པ་སོགས་ལ་རྒྱ་ཆེར་ཕན་

ངེས། ནང་དོན་རིག་པ་ལ་དྲི་བ་དེ་ཚོའི་ལན་ཆ་ཚང་ཞིག་མེད་ཀྱང་། རྣམ་གཞག་དང་

ལག་ལེན་གྱི་གོ་རྟོགས་ཕུན་སུམ་ཚོགས་པ་ཞིག་ཡོད་ལ། གོ་རྟོགས་དེ་ནི་ཚན་རིག་

དང་སྤྱི་ཚོགས་གཉིས་ཀའི་ངོས་ནས་བཤད་ན་རིན་ཐང་ཅན་ཞིག་རེད།

མདོར་བསྡུས་ན། ནང་དོན་རིག་པ་དང་ཚན་རིག་གི་སེམས་ལ་ཞིབ་འཇུག་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

བྱེད་སྟངས་ཀྱི་བར་ལ་ཕན་ཚུན་ཁ་སྐོང་རང་བཞིན་གྱི་མཐུན་ཆ་ཡོད་དེ། ནང་དོན་

རིག་པའི་ནུས་པ་གཙོ་བོ་ནི་གོམས་འདྲིས་ལས་བྱུང་བའི་ཡིད་བྱེད་དང་། ཤེས་

བཞིན་ལ་བརྟེན་ནས་སེམས་ལ་མངོན་སུམ་དུ་ཞིབ་འཇུག་བྱེད་པའི་གང་ཟག་དང་

པོའི་བྱེད་ཐབས་འདྲ་མིན་ཡོད་པ་འདི་ཡིན། ཚན་རིག་གི་ནུས་པ་གཙོ་བོ་ནི་སེམས་

ཀྱི་སྣང་ཚུལ་དང་འབྲེལ་བའི་སྤྱོད་པ་དང་། དབང་རྩའི་འབྲེལ་མཐུད་ཀྱི་བརྟག་དཔྱད་

བརྒྱུད་ནས་སེམས་ལ་ཞིབ་འཇུག་བྱེད་པའི་གང་ཟག་གསུམ་པའི་བྱེད་ཐབས་འདྲ་

མིན་ཡོད་པ་འདི་རེད། བྱེད་ཐབས་ཀྱི་ལངས་ཕྱོགས་འདི་གཉིས་ཀྱི་ཟུང་འབྲེལ་ནི་ལྷ་

ཡུལ་ལམ་ཨད་མི་ཨ་ཡེ་ཏྲེར་འབྱུང་བར་བསྒུགས་ནས་བསྡད་ཡོད་པ་ལྟ་བུ་ཞིག་

རེད། གཅིག་བྱས་ན་གང་དུ་བྱུང་ཡང་ཁྱད་པར་མེད་ནའང་ཐང་།།

བགྲོ་གླེང་། ཡིད་བྱེད་དང་བློའི་སྟངས་འཛིན།

ཁོད་ཧན་དང་ཨ་ལན་གྱིས་གཏམ་བཤད་མཇུག་རྫོགས་པའི་རྗེས། ཨ་ཐོར་

གྱིས་ཁོང་ཚོས་གླེང་བའི་གནད་དོན་དང་། དྲི་བའི་སྐོར་ལ་གླེང་མོལ་ཞིག་འགོ་

བརྩམས་སོང་། ཏཱ་ལའི་བླ་མ་མཆོག་དང་གཏམ་བཤད་པ་ཚོ་དང་ལྷན་དུ་གླེང་མོལ་

འདིའི་ནང་མཉམ་ཞུགས་གནང་མཁན་ནི། བརྗོད་གཞི་འདིའི་སྐོར་ལ་ཆེད་མཁས་

ཡིན་པའི་ཚན་རིག་པ་སྐོར་ཞིག་སྟེ། ཕི་རིན་སི་ཏྲོན་མཐོ་སློབ་ཀྱི་སེམས་ཁམས་

རིག་པའི་སློབ་དཔོན་ཆེན་མོ་ཨ་ན་དང་། ༼Anne Treisman༽ མེ་ཤི་གྷན་མཐོ་སློབ་ཀྱི་

སེམས་ཁམས་རིག་པའི་སློབ་དཔོན་ཆེན་མོ་མད་ཡར། ༼ David Meyer༽ ད་དུང་

ཨད་མི་ཨ་ཡེ་ཏྲེ་མཐོ་སློབ་ཀྱི་ཀླད་པ་དང་ཡུལ་རྟོགས་ཚན་རིག་གི་སློབ་དཔོན་ཆེན་

མོ་དང་། མད་ཀི་གྷ་ཝིན་ཀླད་པ་ཞིབ་འཇུག་ཁང་གི་བརྟག་དཔྱད་པ་ནམ་སེ་༼Nancy 

Kanwisher༽བཅས་རེད།

ཨ་ཐོར།༽ང་ཚོས་གཏམ་བཤད་པ་ཚོས་བཀོད་པའི་དྲི་བ་ཁག་ཅིག་ལ་བལྟ་

རྒྱུ་ཡིན། ཁོད་ཧན་གྱིས་འདེམས་སྒྲུག་གི་རང་བཞིན་དང་། རྒྱུན་བསྲིངས་པའི་ཡིད་

བྱེད། དེ་བཞིན་གཅིག་ཏུ་བསྒྲིལ་བ་དང་སྤྱི་ཁྱབ་ཏུ་འཇུག་པའི་ཡིད་བྱེད་བཅས་ཀྱི་

ཁྱད་པར་སྐོར་ལ་གཏམ་བཤད་གནང་སྟེ། དོན་ངོ་མར་ཡིད་བྱེད་ནི་བློ་ལ་སྦྱོང་བརྡར་

སྤྲད་ནས་བསྐྱེད་བསྲིང་བྱེད་ཐུབ་མིན་གྱི་དྲི་བ་བཀོད་པ་དང་། ཨ་ལན་གྱིས་ཚན་

རིག་དང་ནང་དོན་རིག་པའི་བར་གྱི་འབྲེལ་ཟམ་ལ་རྩད་ཞིབ་གནང་བ་རེད། ང་ཚོས་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

འདི་ནས་དྲི་བ་དེ་དག་གང་རུང་ལ་ལན་འདེབས་པའི་གོ་སྐབས་ཐོག་མར་ྋགོང་ས་

མཆོག་ལ་འབུལ་རྒྱུ་ཡིན་ཞིང་། དེ་ནས་རིམ་པས་ཚན་རིག་པ་དང་ནང་པའི་མཁས་

དབང་ཚོར་གླེང་མོལ་བྱེད་དུ་འཇུག་རྒྱུ་ཡིན། ྋགོང་ས་མཆོག་ལགས། སྐབས་

འདིར་ཁྱེད་ལ་ཁ་སྣོན་གྱི་སྐད་ཆ་འགའ་གསུང་རྒྱུ་ཡོད་དམ།

ཏཱ་ལའི་བླ་མ།༽ ཁོད་ཧན་ལགས། ཁྱེད་ཀྱིས་བློའི་སྟངས་འཛིན་དང་འབྲེལ་

བའི་ཐོག་ནས་ཡིད་བྱེད་ལ་མཚན་ཉིད་བཞག་སྟེ། ཡིད་བྱེད་ནི་གཟུགས་འཛིན་ཤེས་

པའི་སློང་རྐྱེན་གྱི་ཁྱད་ཆོས་བྱེ་བྲག་པ་ཞིག་གི་ཐོག་ལ་ག་ཚོད་མགྱོགས་པོར་གཏོད་

ཐུབ་མིན་ཚོད་ལྟ་བྱས་འདུག ཁྱེད་ཀྱི་གཏམ་བཤད་ཀྱིས་ང་ལ་ནང་པའི་གཞུང་དུ་

ཡོད་པའི་ཤེས་པ་ཡུལ་ལ་འཇུག་ཚུལ་དང་། དེ་འདྲའི་སྐབས་སུ་ཤེས་ཚོར་འདྲ་མིན་

ཡོད་མེད་སྐོར་གྱི་གོ་བསྡུར་ཁག་ཅིག་དྲན་གསོ་བྱས་བྱུང་། ནང་པའི་གཞུང་དུ་འདིའི་

ཐད་ལ་གོ་བསྡུར་མང་པོ་ཞིག་ཡོད་ཅིང་། ལྟ་ཚུལ་ཁྱད་པར་བ་གསུམ་བྱུང་ཡོད་པ་དེ་

དག་ལ་ཁྱེད་ཀྱིས་གླེང་བའི་ཡིད་བྱེད་དང་མཚུངས་ཆོས་སྐོར་ཞིག་ཡོད་པར་སྙམ།  

ལངས་ཕྱོགས་གཅིག་གི་འདོད་ཚུལ་ལ། ༼གཟུང་འཛིན་གྲངས་མཉམ་པ།༽ ང་ཚོའི་

མིག་ཤེས་ལ་གཟུགས་ཅན་གྱི་ཆོས་ཤིག་སྣང་སྐབས། གཟུགས་འཛིན་ཤེས་པའི་

མྱོང་བ་དེ་ནི་སློང་རྐྱེན་དང་ཐད་ཀར་གདོང་གཏད་ནས་འབྱུང་གི་ཡོད་སྟབས། དབང་

ཤེས་ཀྱི་ངོས་ནས་བཤད་ན། མྱོང་བ་དེ་ནི་ཕུན་སུམ་ཚོགས་པ་ཞིག་རེད། ཡིན་ཡང་། 

ང་ཚོས་གཟུགས་ཅན་གྱི་ཆོས་དེར་ཡིད་བྱེད་གཏོད་སྐབས། མྱོང་བ་དེ་དག་ལས་

ཡུལ་བྱེ་བྲག་པ་ཞིག་ང་ཚོས་འདེམས་སྒྲུག་བྱེད་ཀྱི་ཡོད། ནང་པའི་ཚད་མའི་གཞུང་

དུ་གཟུགས་འཛིན་ཤེས་པ་འདི་ག་དུས་འབྱུང་གི་ཡོད་མེད་ཀྱི་སྐོར་ལ་རྩོད་གླེང་མང་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

པོ་གནང་ཡོད་པ་དཔེར་ན། ཤེས་པ་དེའི་སློང་རྐྱེན་གྱི་སྟེང་དུ་ཁ་དོག་མ་འདྲ་བ་མང་

པོ་ཡོད་ཚེ། ཁ་དོག་དེ་དག་དུས་མཉམ་དུ་གཟུགས་འཛིན་ཤེས་པར་སྣང་གི་ཡོད་

པའམ། ཤེས་པ་དེ་ནི་ཕྱི་རོལ་དུ་གང་ཞིག་ཡོད་པ་འཆར་བའི་མེ་ལོང་ལྟ་བུ་ཞིག་ཡིན་

ནམ།

ལངས་ཕྱོགས་གཉིས་པ་ལ་སྒོ་ང་ཕྱེད་ཚལ་བ་ཟེར་ཞིང་། ཡུལ་གྱི་སློང་རྐྱེན་

དང་ཤེས་པ་གཉིས་ནི་སྒོ་ང་ཕྱེད་གཉིས་དང་མཚུངས་པར་ཕན་ཚུན་ཆ་འདྲ་བར་

འདོད་ཀྱི་ཡོད། ལངས་ཕྱོགས་གསུམ་པས་༼སྣ་ཚོགས་གཉིས་མེད་པ། ༽ཡུལ་གྱི་སློང་

རྐྱེན་ལ་ཁྱད་ཆོས་ཇི་ལྟར་ཕྱུག་ཀྱང་། ཡིད་བྱེད་ཡུལ་ལ་འཇུག་སྐབས་དུས་གཅིག་

ལ་སྣང་འཛིན་གཅིག་རང་ཞིག་ལས་འབྱུང་མི་ཐུབ་པར་འདོད་པ་དང་། འདོད་ཚུལ་

གསུམ་པ་འདི་ནི་ང་ཚོའི་ཡིད་བྱེད་ཀྱིས་འདེམས་སྒྲུག་བྱེད་པ་སྟོན་པའི་ཞིབ་འཇུག་

ཚོད་ལྟ་ཁག་ཅིག་གི་མཚོན་དོན་དང་ཅུང་མཐུན་པར་སྣང་།

ནང་པའི་ལྟ་ཚུལ་ལ། ཁྱེད་ཀྱི་ཚོད་ལྟས་བསྟན་པའི་ཡིད་བྱེད་དེ་ནི་ཡིད་ཤེས་

ཀྱི་ཁྱབ་ཁོངས་སུ་འབྱུང་བ་དང་། བློའི་སྟངས་འཛིན་དང་འདེམས་སྒྲུག་ལྟ་བུ་བྱུང་མ་

ཐག་ཁྱེད་ནི་དབང་ཤེས་ཀྱི་མྱོང་བའི་གནས་རིམ་ལས་བརྒལ་ནས་ཡིད་ཤེས་ཀྱི་

ཁྱབ་ཁོངས་སུ་སླེབས་ཡོད། ནང་དོན་རིག་པར་ང་ཚོས་སྣང་ཚུལ་འདི་ལ་རྙོག་འཛིང་

ཆེ་བའི་ལྟ་སྟངས་ཤིག་བཟུང་ཡོད། ཐོག་མའི་གཟུགས་འཛིན་ཤེས་པའི་མྱོང་བ་ནི་

ཡོངས་སུ་དབང་ཤེས་ཀྱི་གནས་རིམ་དུ་སྐྱེ་བ་དང་། སྐབས་འདིར་འཇུག་ཡུལ་གྱི་

ཁྱད་ཆོས་སོ་སོར་འབྱེད་པའི་དཔྱོད་ཤེས་མེད། ཡིན་ཡང་། འདེམས་སྒྲུག་བྱེད་པའི་

སྐབས་ཀྱི་ཡིད་བྱེད་ནི་ཡིད་ཤེས་ཀྱི་ཁྱབ་ཁོངས་སུ་སྐྱེ་བ་དང་། དོན་ངོ་མར་ནང་པའི་

ལྟ་ཚུལ་ལ། དེ་འདྲའི་ཡིད་བྱེད་ནི་གཟུགས་འཛིན་ཤེས་པའི་མྱོང་བའི་ཆ་ཤས་ཤིག་

ཆགས་མེད་པ་དང་། ཡིད་བྱེད་དེའི་འཇུག་ཡུལ་ནི་གཟུགས་འཛིན་ཤེས་པའི་སློང་

རྐྱེན་མིན་ཞིང་། ཡིད་བྱེད་འདི་ནི་སློང་རྐྱེན་གྱི་མྱོང་བའི་རྗེས་སུ་འབྱུང་གི་ཡོད།

དེ་ལྟ་ནའང་། ནང་པའི་སེམས་ཁམས་རིག་པར་ཡིད་བྱེད་ནི་ཀུན་འགྲོ་ལྔའི་

ཁོངས་སུ་གཏོགས་ཤིང་། ཡིད་ཀྱི་མྱོང་བ་ཚང་མའི་ནང་དུ་ཡོད་པ་ཞིག་རེད། 

གཟུགས་འཛིན་ཤེས་པའི་མྱོང་བའི་ཁྱབ་ཁོངས་སུའང་ཡིད་བྱེད་ཀྱི་རྩོལ་བ་ཞིག་

ཡོད་པ་དང་། གཟུགས་འཛིན་ཤེས་པ་དེ་སློང་རྐྱེན་བྱེ་བྲག་པ་ཞིག་གི་ཕྱོགས་ལ་ཁ་

ལོ་སྒྱུར་མཁན་ཡིད་བྱེད་ཅིག་ཡིན་དགོས། ཡིད་བྱེད་ལ་གནས་རིམ་དང་རྣམ་གྲངས་

འདྲ་མིན་མཆིས་ཤིང་། དེ་དག་ནི་ཤིན་ཏུ་རྙོག་འཛིང་ཆེན་པོ་ཞིག་རེད། ངས་ཀྱང་དེ་

དག་གི་སྐོར་ལ་ཆ་ཚང་ཞིག་ཤེས་ཀྱི་མེད། ༼བཞད་མོ།༽ 

ངས་ཡིད་ཤེས་ཀྱི་ཁྱབ་ཁོངས་སུ་ཡོད་པའི་ཡིད་བྱེད་ཅིག་གླེང་ཡོད་པ་དང་། 

དྲི་བ་གཞན་ཞིག་ནི་ཡིད་བྱེད་དེས་ཤེས་པ་ཡུལ་ལ་འཇུག་པའི་རྗེས་སུ་ངེས་ཤེས་

བསྐྱེད་ཀྱི་ཡོད་མེད་འདི་རེད། ནང་པའི་ཚད་མ་རིག་པར་གནད་དོན་འདི་གསལ་པོ་

ཞིག་བཟོས་མེད་པ་དང་། ད་དུང་ང་ཚོར་སེམས་བྱུང་སྐོར་ཞིག་ཡོད་པ་ནི་ཡུལ་ངེས་

ལྔ་རེད། སེམས་བྱུང་འདི་དག་ལ་མཚོན་ན། བློའི་གནས་ཆ་དང་གཅིག་བསྒྲིམ་གྱི་

ཚད་གཞི་ངེས་ཅན་ཞིག་དགོས་རྒྱུ་རེད། ཏིང་འཛིན་གྱིས་ངེས་ཤེས་བསྐྱེད་པའི་གོ་

རྟོགས་ཤིག་ནང་པའི་གཞུང་དུ་ཡོད་པ་ལས། ཡིད་བྱེད་ནི་ངེས་ཤེས་སྐྱེད་མཁན་

ཞིག་མིན།

ཡུལ་ངེས་ལྔ་ནི་འདུན་པ་དང་། མོས་པ། དྲན་པ། ཏིང་འཛིན། ཤེས་རབ་བཅས་

ཡིན། ང་ཚོས་སེམས་བྱུང་འདི་དག་གི་སྐོར་གླེང་སྐབས། བློ་ལ་སྦྱོང་བརྡར་ཚད་མཐོ་

པོ་ཞིག་ཐོབ་ཡོད་པ་གཞིར་བཞག་ནས་གླེང་གི་མེད། སེམས་བྱུང་འདི་དག་ནི་དུས་

ཡུན་ཐུང་ངུ་ཞིག་ལ་ང་ཚོ་ཚང་མས་རང་བཞིན་གྱིས་མྱོང་བའི་སེམས་ཀྱི་ནུས་རྩོལ་

ཞིག་རེད། གལ་སྲིད་ང་ཚོའི་བློ་ལ་ཏིང་འཛིན་ཅུང་ཙམ་ཡང་མ་ལྡན་ཚེ། ང་ཚོས་

ཤེས་རབ་ནམ་ཡང་བཀོལ་སྤྱོད་བྱེད་མི་ཐུབ། ཀུན་འགྲོ་ལྔའི་ནང་ནས་གཅིག་

སེམས་པ་ཡིན་ལ། འདི་ནི་ང་ཚོའི་སྒྲིག་གཞིའི་ནང་དུ་འདུན་པ་དང་ཐ་དད་པ་ཞིག་

ཡིན། ང་ཚོས་སེམས་བྱུང་གི་སྡེ་ཚན་ཐ་དད་པ་གཉིས་ཏེ། ཀུན་འགྲོ་ལྔ་དང་ཡུལ་

ངེས་ལྔ་གླེང་གི་ཡོད། འདུན་པ་ཀུན་འགྲོ་ལྔར་གཏོགས་པ་དང་། སེམས་པ་ཡུལ་ངེས་

ལྔའི་གྲས་སུ་ཡོད། ཡིན་ཡང་། ང་ཚོས་སེམས་པ་ཡིད་བྱེད་ལས་ལོགས་སུ་ཇི་ལྟར་

འབྱེད་ཐུབ་བམ། འདི་ནི་རྙོག་དྲ་གཞན་ཞིག་རེད།

ཨ་ཐོར།༽ ྋགོང་ས་མཆོག་ལགས། ཐུགས་རྗེ་ཆེ། ཨ་ན་ཁྱེད་ཀྱིས་ྋགོང་

ས་མཆོག་གིས་གླེང་བའི་དཔྱོད་ཤེས་དང་། ཡིད་བྱེད་བར་གྱི་འབྲེལ་བའི་སྐོར་གྱི་དྲི་

བ་འདི་ལ་ལན་ཞིག་སྤྲོད་ཐུབ་བམ།

ཨ་ན།༽ཡུལ་རྟོགས་སེམས་ཁམས་རིག་པའི་ནང་དུ་ང་ཚོས་ནུས་རྩོལ་གྱི་

གནས་རིམ་འདྲ་མིན་བར་ལ་ཁྱད་པར་འབྱེད་པའི་དང་བ་བྱེད་ཀྱི་ཡོད། གནས་རིམ་

དམའ་ཤོས་སུ་དབང་ཤེས་ལ་སྣང་བའི་སློང་རྐྱེན་གྱི་ཁྱད་ཆོས་རྣམས་ཡོད་པ་དང་། 

དེ་ནས་གནས་རིམ་རྣམས་ཡར་དེད་ནས་སོང་ན་མཐའ་མར་དོན་ལ་ཐུག་འགྲོ། འོན་

ཀྱང་། སེམས་ཁམས་རིག་པ་སྨྲ་བ་ཁག་ཅིག་གི་ལྟ་ཚུལ་ལ། ཤེས་ཚོར་གྱིས་ཟིན་

པའི་མྱོང་བ་ནི་མངོན་སུམ་དུ་དོན་གྱི་ངོ་བོར་འགྱུར་གྱི་ཡོད། དེ་ཡང་ང་ཚོས་ཤེས་

ཚོར་གྱིས་ཟིན་པའི་གནས་རིམ་མཐོ་ཤོས་གནས་རིམ་དམའ་བོར་ལྟོས་ན་མྱུར་དུ་

འཛིན་ཐུབ་ཀྱང་། དབང་ཤེས་ལ་འཇུག་པའི་ཁྱད་ཆོས་རྣམས་དེ་མ་ཐག་ཏུ་བྱུང་བའི་

མྱོང་མཁན་རང་གི་འགྲེལ་དོན་གྱིས་ལྷད་མ་ཞུགས་པར་འཛིན་རྒྱུ་ཁག་པོ་ཡིན།

སེམས་ཁམས་རིག་པའི་ནང་དུ་དེང་སྐབས་གལ་ཆེན་ཞིག་ཏུ་འགྱུར་བཞིན་

པའི་དེ་འབྲེལ་གྱི་གནད་དོན་གཞན་ཞིག་ནི། མངོན་གྱུར་དང་མངོན་གྱུར་མ་ཡིན་

པའི་ནུས་རྩོལ་གྱི་ཁྱད་པར་འདི་རེད་སྙམ། ང་ཚོས་རྟོགས་ཡོད་པ་ནི་ཀླད་པའི་ནང་

དུ་གནས་ཚུལ་འབོར་ཆེན་ཞིག་ཤེས་ཚོར་གྱིས་མ་ཟིན་པར་བཅུག་ཡོད་པ་འདི་

ཡིན། ང་ཚོས་འདི་ཞིབ་འཇུག་ཚོད་ལྟའི་བདེན་དཔང་བརྒྱུད་ནས་གསལ་སྟོན་བྱེད་

ཐུབ་པ་དང་། དེ་བཞིན་ཀླད་པར་སྐྱོན་ཤོར་བའི་ནད་པས་གནས་ཚུལ་ཞིག་ལ་དང་

ལེན་ནམ་འགྲེལ་བརྗོད་བྱེད་མ་ཐུབ་ཀྱང་། ང་ཚོས་གནས་ཚུལ་དེ་ནད་པའི་ཀླད་པར་

འཛུལ་ཡོད་པ་སྟོན་ཐུབ། ཡིད་བྱེད་ཀྱི་བྱེད་ལས་གཅིག་ནི་དབང་ཤེས་ཀྱི་གནས་

རིམ་དུ་བྱུང་བའི་གནས་ཚུལ་མངོན་དུ་འགྱུར་བར་བྱེད་པར་མ་ཟད། ང་ཚོའི་ཚོར་

ཤེས་ཀྱིས་གནས་ཚུལ་དེ་འཛིན་སྟངས་ལ་ཚད་བཀག་ཀྱང་བྱེད་ཀྱི་ཡོད་པར་སྣང་།

ངས་ནང་པའི་ལྟ་གྲུབ་སྨྲ་བ་ཚོར་དྲི་བ་ཞིག་འདྲི་འདོད་བྱུང་། ཁྱེད་ཚོའི་བསམ་

ཚུལ་ལ། ཡིད་བྱེད་རྒྱ་བསྐྱེད་བྱས་ནས་ཚོར་ཤེས་ཀྱིས་ཟིན་པའི་གནས་རིམ་ནས་

མར་དབང་ཤེས་ཀྱི་གནས་རིམ་ལ་བསླེབ་ཐུབ་བམ། འདི་ལྟར་ཡུལ་རྟོགས་དོན་གྱི་

གནས་རིམ་དུ་བྱུང་བའི་རྟོག་བཏགས་དང་། འགྲེལ་དོན། བྱེད་པོ་རང་ཉིད་དང་མྱོང་

བ་དེའི་བར་གྱི་འབྲེལ་བ་བཅས་ལས་ང་ཚོ་ཐར་ཐུབ་བམ། 

ཨ་མོ་རོད།༽ དེ་ལྟར་ཡོང་ཆོག་པ་ངེས་གཏན་རེད། ཨ་ལན་གྱིས་གསལ་

པོར་བརྗོད་པ་ལྟར། ནང་པའི་སྲོལ་རྒྱུན་དུ་ཡིད་བྱེད་ནི་བློ་ལ་སྦྱོང་བརྡར་སྤྲད་ནས་

ཡར་རྒྱས་སུ་གཏོང་ཐུབ་པར་བསམ་པ་དང་། གང་ཟག་ཅིག་གིས་ཡུན་བསྲིངས་

པའི་ཉམས་ལེན་དང་འབད་བརྩོན་ལྷོད་མེད་ལ་བརྟེན་ནས་གཅིག་བསྡུས་ཀྱི་ཡུལ་

དང་། ཡང་ན་དམིགས་པ་དཀྱུས་མ་ཞིག་གི་སྟེང་དུ་རང་གི་བློ་རྩེ་གཏོད་པར་སྦྱོང་

བརྡར་བྱེད་ཆོག འདི་ལྟར་བློ་རྩེ་དེ་ཕྲ་མོའི་གནས་རིམ་ལ་མར་གཏོད་ཐུབ་པ་གསལ་

པོ་རེད། གོམས་འདྲིས་ཐོབ་པའི་སྒོམ་ཆེན་པ་ཚོས་དམིགས་པའི་སྟེང་དུ་དུས་ཚོད་

མང་པོར་རང་གི་བློ་རྩེ་བསྒྲིམ་ཐུབ་པ་ཡོངས་གྲགས་ཤིག་ཡིན།

ཨ་ན།༽ གནས་རིམ་གང་དུ་དེ་ལྟར་བྱེད་ཀྱི་ཡོད་དམ། དབང་ཤེས་སམ་རྟོག་

པའི་གནས་རིམ་ཡིན་ནམ། ཡང་ན་གནས་རིམ་གཞན་ཞིག་ཡིན་ནམ།

ཨ་མོ་རོད།༽ དེ་ནི་དམིགས་པ་དང་། གང་ཟག་རང་ཉིད་ཀྱི་ཐག་གཅོད་ལ་

རག་ལས་པ་ཞིག་རེད། ང་ཚོས་རང་གི་བློ་རྩེ་དམིགས་པ་ཕྲ་མོ་ཞིག་ལ་གཏོད་རྒྱུ་

དང་། ཡང་ན་སྤྱི་ཁྱབ་ལ་འཇུག་པར་བྱེད་རྒྱུའི་གདམ་ཀ་བྱེད་ཆོག གནས་རིམ་ཕྲ་མོ་

རུ་ཡུལ་ཞིག་ལ་འཇུག་སྐབས། གང་ཟག་ཁག་ཅིག་ལ་མཚོན་ན། ཁ་དོག་ལྟ་བུའི་

ཡུལ་ཞིག་དབང་ཤེས་ལ་སྣང་མ་ཐག་དང་། བློས་ཁ་དོག་དེ་ལྗང་ཁུ་དང་དམར་པོ་

གང་རུང་དུ་ངེས་པར་བྱས་མ་ཐག་པའི་བར་གྱི་ཁྱད་པར་རྟོགས་ཐུབ། མི་ཚང་མས་

འདི་ལྟར་ངོས་འཛིན་བྱེད་མི་ཐུབ་པ་གསལ་པོ་ཡིན་ཞིང་། སྒོམ་ལ་གོམས་འདྲིས་ཅི་

ཙམ་ཆེ་ན་དེ་ཙམ་གྱིས་ཁྱད་པར་དེ་མྱུར་དུ་འཛིན་ཐུབ་རྒྱུ་རེད། ཚོར་ཤེས་ཀྱི་

བརྒྱུད་རིམ་འདི་ནི་འོད་དང་མིག་གི་དབང་པོ་ལྷན་དུ་འཕྲད་པ་ལས་འབྱུང་གི་ཡོད་

ལ། ནང་པའི་སེམས་ཁམས་རིག་པར་མིག་ཤེས་ཞེས་པ་ནི་དེ་གཉིས་ལ་བརྟེན་ནས་

གྲུབ་ཡོད། མིག་དབང་དང་། འོད། མིག་ཤེས་བཅས་ལྷན་དུ་ཚོགས་པ་ལས་ཡིད་དུ་

འོང་བ་དང་མི་འོང་བ། དེ་བཞིན་ཚོར་བ་བཏང་སྙོམས་གང་རུང་ཞིག་བསྐྱེད་ནས་

ཡུལ་གྱི་ཆོས་དེར་ང་ཚོ་འཇུག་གི་ཡོད། དེ་ནས་མིག་ཤེས་ཀྱི་ཚོར་ཤེས་དང་འབྲེལ་

བའི་རྟོག་པ་སྐྱེ་བ་དང་། དེའི་གོང་དུ་ཀླད་པས་འདི་ནི་ཁ་དོག་ཅིག་རེད་ཅེས་དང་། ཁ་

དོག་གི་བཀྲག་མདངས་འདི་འདྲ་ཞིག་འདུག་ཅེས་པ་ཞིག་འབྱུང་གི་ཡོད། རྟོག་པ་ནི་

ཀླད་པའི་ནུས་རྩོལ་འདིའི་རྗེས་སུ་འབྱུང་ཞིང་། ང་ཚོས་བློ་ལ་སྦྱོང་བརྡར་ཤུགས་

ཆེན་ཞིག་སྤྲད་ནས་རང་གི་ཡིད་བྱེད་མིག་ཤེས་ལ་ཡུལ་གྱི་ཁ་དོག་སོགས་སྣང་

བཞིན་པའི་གནས་རིམ་བར་དུ་རྒྱ་བསྐྱེད་བྱེད་ཐུབ།

ཨ་ཐོར།༽ མད་ཡར་ལགས། ཁྱེད་ལ་ཁ་སྣོན་བྱེད་རྒྱུ་ཞིག་ཡོད་དམ།

མད་ཡར།༽ ངས་བརྗོད་འདོད་པ་ནི། ད་ལྟའི་དུས་སྐབས་དང་བསྟུན་ནས་ང་

ཚོར་དཀའ་ངལ་གྱི་རིགས་གཞན་ཞིག་ཡོད་པ་དེ་ཡིན། ད་ལྟ་ང་ཚོས་རང་གི་ཡིད་

བྱེད་གཞི་གཅིག་ལ་གཏད་ནས་རྒྱུན་འཁྱོངས་བྱེད་རྒྱུ་འདི་གཙོ་བོ་མིན། ང་ཚོས་

ཡིད་བྱེད་གནས་གཅིག་ནས་གཅིག་ལ་ཡང་ཡང་སྤོར་དགོས་ཤིང་། དེང་དུས་མི་

མང་པོར“དུས་གཅིག་ལས་མང”ལ་ལང་ཤོར་བའི་དཀའ་ངལ་འཕྲད་ཀྱི་ཡོད། ངས་

དུས་གཅིག་ལས་མང་ལ་ལང་ཤོར་བའི་དཀལ་ངལ་འདིར་མ་ཌི་༼MAD: multitasking 

addiction disorder༽ཟེར་གྱི་ཡོད། འོན་ཀྱང་། འདིས་ཁོང་ཁྲོའི་དོན་སྟོན་གྱི་མེད། ༼གད་

མོ།༽

ཨ་ཐོར།༽ ཐ་སྙད་འདི་ནི་ྋགོང་ས་མཆོག་ལ་བསྒྱུར་དགོས་རྒྱུ་རེད།

མད་ཡར།༽ ྋགོང་ས་མཆོག་ཁྱེད་ནི་ངའི་བརྗོད་གཞི་འདི་ལ་རྒྱུས་ཡོད་

རེད། ཐ་ན་གཟའ་འཁོར་འདིར་མཚོན་ནའང་། ཁྱེད་རང་མཛད་རིམ་འདྲ་མིན་ཞིག་ལ་

གཅིག་རྗེས་གཉིས་མཐུད་ཀྱིས་མགྱོགས་པོར་བརྒྱུད་དགོས་རྒྱུ་རེད། ཕལ་ཆེར་

འདིས་ཁྱེད་ལ་སུན་སྣང་སྤྲོད་སྲིད། འདི་ནི་དུས་གཅིག་ལས་མང་ལ་འཇུག་མ་ཐུབ་

པའི་དཀའ་ངལ་ཞིག་རེད། ང་ཚོས་ལས་ཀ་མང་པོ་ཞིག་དུས་མཉམ་དུ་བྱེད་དགོས་

ཀྱི་ཡོད། ཚན་རིག་དང་། སྒོམ་སྒྲུབ་གཉིས་ཀར་དྲི་བ་ཞིག་ཡོད་པ་ནི། ང་ཚོས་དེང་

དུས་ཀྱི་འཚོ་བའི་ནང་དུ་ཡོད་པའི་དཀའ་ངལ་འདི་ཇི་ལྟར་བསལ་ཐབས་བྱའམ་ཞེས་

པ་འདི་ཡིན། ང་ཚོ་ནི་ལག་ཁྱེར་ཁ་པར་དང་། དྲ་རྒྱ། གློག་ཀླད། ད་དུང་དངོས་པོ་

འདིའི་རིགས་བཞི་ལྔ་ཞིག་གིས་རྒྱུན་དུ་བསྐོར་ནས་བསྡད་ཡོད། འདི་དག་གིས་ང་

ཚོའི་མགོ་བོ་ན་རུ་འཇུག་གི་ཡོད། ༼གད་མོ།༽

ང་ཚོ་ཚན་རིག་པ་ཚོས་གནད་དོན་འདི་ལ་ཞིབ་ལྟ་བྱེད་ཐབས་ནི། མི་ཚོ་དུས་

གཅིག་ལས་མང་ལ་འཇུག་སྐབས། ཁོང་ཚོའི་སེམས་དང་ཀླད་པའི་ནང་དུ་ཅི་ཞིག་

འབྱུང་གི་ཡོད་པ་ཞིབ་ཏུ་རྟོགས་རྒྱུ་འདི་ཡིན། ང་ཚོའི་ཞིབ་འཇུག་ནི་ད་དུང་ཡང་རྩ་

བའི་ཆ་ནས་ཚོད་ལྟའི་ངོ་བོ་རུ་ལྷག་ཡོད་ཀྱང་། དེས་ཁེ་ལས་ཚོགས་པ་ཆེན་པོ་ཞིག་

གི་འགན་འཛིན་གཙོ་བོ་ལྟ་བུའི་བཀོད་འདོམས་བྱེད་པོ་བློའི་ནུས་རྩོལ་ཁག་ཅིག་

འགྲོ་བ་མིའི་སེམས་སུ་ཡོད་པའི་རྣམ་གཞག་གི་ལངས་ཕྱོགས་ཤིག་ང་ཚོར་མཁོ་

སྤྲོད་བྱས་ཡོད། བློའི་ནུས་རྩོལ་དེ་དག་གིས་ང་ཚོ་དུས་གཅིག་ལས་མང་ལ་འཇུག་

སྐབས། རང་གི་སེམས་ཀྱི་བྱེད་ལས་ཏེ། དྲན་ཤེས་དང་ཡིད་བྱེད་སོགས་བགོ་

བཤའ་རྒྱག་གི་ཡོད། དཔེར་ན། ད་ལྟ་ཉིད་འདི་ལའང་མར་བསྡད་ཡོད་པའི་ཚོགས་

ཞུགས་ཟུར་ཉན་པ་ཚོས་ང་ཚོའི་སྐད་ཆ་ལ་ཉན་བཞིན། འཆར་ཤེལ་ལ་ལྟ་བ། ཉེ་

འགྲམ་གྱི་གྲོགས་པོ་ལ་སྐད་ཆ་བཤད་པ་སོགས་ལས་ཀ་འདྲ་མིན་ཞིག་བྱེད་ཀྱི་ཡོད།

སོ་སོའི་བློའི་ཐོན་ཁུངས་རྣམས་བགོ་བཤའ་བྱེད་པའི་བཀོད་འདོམས་ཀྱི་བློའི་

ནུས་རྩོལ་དེ་ཚོ་ཡོད་མེད་དང་། ཡོད་ཚེ་དེ་དག་གི་རང་བཞིན་ཅི་འདྲ་ཞིག་ཡིན་པ་ང་

ཚོས་ཇི་ལྟར་རྟོགས་ཐུབ་བམ། ང་ཚོས་ཞིབ་འཇུག་ཚོད་ལྟ་འགོ་བརྩམས་ནས་དུས་

ཡུན་ངེས་ཅན་ཞིག་འགོར་ཡོད། ཞིབ་འཇུག་ཚོད་ལྟ་དེ་དག་གི་ནང་དུ་ང་ཚོས་མི་

ཚོར་ལས་ཀ་གཉིས་དང་། ཡང་ན་དེ་ལས་མང་བ་དུས་གཅིག་ལ་བྱེད་དུ་འཇུག་གི་

ཡོད། དཔེར་ན། ལག་ཁྱེར་ཁ་པར་ཐོག་སྐད་ཆ་བཤད་པ་དང་། རླངས་འཁོར་གཏོང་

བ། ཡང་ན་སྙན་ཐོ་ཞིག་འབྲི་བཞིན་པའི་སྐབས་སུ་ཁ་པར་མང་པོ་ཞིག་གཅིག་རྗེས་

གཉིས་མཐུད་ཀྱིས་ལེན་དུ་འཇུག་པ་ལྟ་བུ་རེད། ང་ཚོས་ཁོང་ཚོའི་སྤྱོད་པ་ལ་ཚད་

འཇལ་བྱེད་ཀྱི་ཡོད། དེ་ཡང་ཁོང་ཚོས་ལས་ཀ་དེ་རྣམས་དུས་གཅིག་ཏུ་ག་ཚོད་ཡང་

དག་ཅིག་སྒྲུབ་ཐུབ་མིན་དང་། དུས་ཚོད་ག་ཚོད་དགོས་མིན་སོགས་ཚད་འཇལ་

དེའི་ནང་འདུས་ཡོད། ང་ཚོས་ཤེས་རྟོགས་བྱས་པ་ལྟར་ན། གནས་སྟངས་མང་པོའི་

ནང་དུས་གཅིག་ལས་མང་བྱེད་པར་མི་ཚོར་དཀལ་ངལ་ཆེན་པོ་ཡོད་པ་དང་། མ་

མཐའ་ཡང་ཐོག་མའི་སྐབས་སུ་དཀའ་ངལ་འདི་མངོན་གསལ་དོད་པོ་ཡིན། དཔེར་ན། 

ང་ཚོས་འདི་ནས་ཁོད་ཧན་ལ་ལས་ཀ་སྟབས་བདེ་ཁག་ཅིག་བྱེད་དུ་འཇུག་རྒྱུ་ཡིན། 

ངའི་མཛུབ་མོ་རྣམས་ཡར་ཀེར་སྐབས། ཁོད་ཧན་ཁྱེད་ཀྱིས་ཡར་ཀེར་ཡོད་པའི་

མཛུབ་མོ་ག་ཚོད་ཡོད་པ་ང་ཚོར་བཤད་རོགས་བྱོས། ཁྱེད་ཀྱིས་དེ་ལྟར་བྱེད་ཐུབ་

བམ།

མད་ཡར་གྱིས་མཛུབ་མོ་ཡར་བཀྱགས་སོང་།

ཁོད་ཧན།༽ བཞི་འདུག

མད་ཡར།༽ ཡག་པོ་རེད། ད་ལྟ་ག་ཚོད་འདུག་གམ།

ཁོང་གིས་མཛུབ་མོ་གཉིས་ཡར་བཀྱགས་འདགུ

ཁོད་ཧན།༽ གཉིས་འདུག

མད་ཡར།༽ཡག་པོ་རེད། འདི་ནི་སྐད་ཆའི་ཡ་ལན་ནང་དུ་འདུས་པའི་

གཟུགས་འཛིན་ཤེས་པའི་ལས་ཀ་ཞིག་རེད། ངས་འདི་ནས་ཁྱེད་ལ་ལས་ཀ་གཞན་

ཞིག་སྤྲོད་རྒྱུ་ཡིན། གལ་སྲིད་ངས་བྷེ་ཕི་ཞེས་བརྗོད་ན། ཁྱེད་ཀྱིས་མཐོ་པོ་ཞེས་

བརྗོད་དང་། གལ་སྲིད་ངས་བྷོ་ཕི་ཞེས་བརྗོད་ན། ཁྱེད་ཀྱིས་དམའ་པོ་ཞེས་བརྗོད་

རོགས། ཁྱེད་ཀྱིས་དེ་ལྟར་བྱེད་ཐུབ་བམ།

ཁོད་ཧན།༽ ངས་འབད་པ་བྱེད་ཆོག

མད་ཡར་གྱིས་བྷ་ེཕི་དང་བྷ་ོཕི་ཞེས་རིམ་པས་ཐེངས་ད་ུམར་བརྗོད་པ་དང་། ཁོད་ཧན་གྱིས་མཐོ་

པ་ོདང་དམའ་པ་ོཞེས་མ་ནརོ་བར་བརྗོད་ནས་ཚོགས་ཞུགས་པ་ཚང་མ་གད་མོ་ཤོར་སོང་།

མད་ཡར།༽ འདི་ནས་མར་ཁྱེད་ཀྱིས་ངའི་རྗེས་སུ་མགྱོགས་པོར་བརྗོད་

རོགས་བྱོས།



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  81  

མད་ཡར་གྱིས་བརྗོད་སྟངས་མགྱོགས་སུ་བཏང་བ་དང་། ཁོད་ཧན་གྱི་ལན་ཡང་མགྱོགས་སུ་ཕྱིན་

ཅིང་། ཚོགས་ཞུགས་པ་རྣམས་གད་མོ་ཤོར་ནས་ལག་པ་བརྡབ་སོང་།

ཁོད་ཧན།༽ ང་ཚོར་ཚོད་ལྟ་བྱེད་ས་མི་གཞན་ཡང་འདུག ནང་པའི་གྲོགས་

པོ་ཚོས་ཁོང་ཚོ་ཚོད་ལྟ་བྱེད་ཡུལ་ཆགས་རྒྱུ་རེད་སྙམ་ནས་སེམས་འཁྲལ་བྱེད་ཀྱི་

འདུག་༼གད་མོ།༽

མད་ཡར།༽ཁོང་གིས་ཡག་པོ་བྱས་སོང་། ཡིན་ཡང་། ཁོང་གིས་སྔོན་མ་

ནས་ཚོད་ལྟ་འདི་ལ་སྦྱོང་བརྡར་བྱས་ཡོད། འདི་ནི་ང་ཚོའི་གསར་རྙེད་གལ་ཆེན་

ཞིག་ཡིན། ལས་ཀ་ཕན་ཚུན་མ་མཐུན་ན་དང་པོ་ཧ་ཅང་ཁག་པོ་རེད། གོང་གི་ལས་

ཀ་འདི་ཚོའི་ནང་སྐད་ཆའང་འདུས་ཡོད་སྟབས། ལྷག་ཏུ་ཁག་པོ་ཆགས་ཡོད། ཁ་

པར་དང་རླངས་འཁོར་གྱི་ཁེ་ལས་ཚོགས་པས་ཁྱེད་ལ་འདི་ལྟར་མི་བཤད་ཀྱང་། 

རླངས་འཁོར་གཏོང་བའི་སྐབས་སུ་ཐ་ན་ཁ་པར་གཏོང་རྒྱུའང་ཁག་པོ་རེད། རླངས་

འཁོར་གཏོང་བར་རང་གིས་རང་ལ་སྐད་ཆ་བཤད་དགོས་ཏེ། ལམ་འགྲམ་གྱི་རྟགས་

རྣམས་བཀླགས་ནས་མུ་མཐུད་དུ་ཅི་ཞིག་བྱེད་པ་སོགས་ལ་བསམ་བློ་གཏོང་

དགོས། གནས་སྟངས་འདི་ཚོའི་ནང་ལས་ཀའི་མགྱོགས་ཚད་དང་ཞིབ་ཚགས་ཀྱི་

ཚད་གཞི་སོགས་ཧ་ཅང་ཞན་པར་འགྱུར་འགྲོ། ཡིན་ཡང་། ང་ཚོས་མི་ཚོར་སྦྱོང་

བརྡར་སྤྲད་ནས་དུས་གཅིག་ལས་མང་གི་བྱེད་ཐབས་ལ་གོམས་འདྲིས་འོས་

འཚམས་ཤིག་བྱེད་དུ་བཅུག་ཚེ། མི་ཚོར་ཡོད་པའི་བཀོད་འདོམས་བྱེད་མཁན་གྱི་

བློའི་ནུས་རྩོལ་ཇེ་ལགས་སུ་འགྲོ་ཞིང་། ང་ཚོས་སྦྱོང་བརྡར་དེ་ལྟ་བུར་བརྟེན་ནས་

དུས་གཅིག་ལས་མང་ལ་འཇུག་པའི་མི་ཚོའི་ནུས་སྟོབས་ཀྱི་ཁྱད་པར་དེ་མེད་པར་

བཟོ་ཐུབ་པར་སྙམ།

འདིས་ཚན་རིག་གི་ཕྱོགས་ནས་དྲི་བ་དང་བ་འདྲེན་པ་ཁག་ཅིག་སློང་བ་དང་། 

དྲི་བ་དེ་དག་ལས་བྱུང་བའི་གོ་རྟོགས་ནི་ནང་ཆོས་ལྟ་བུའི་སྒོམ་སྒྲུབ་སྲོལ་རྒྱུན་གྱིས་

མཁོ་སྤྲོད་བྱས་པའི་ཤེས་རྟོགས་དང་ཟུང་འབྲེལ་བྱེད་ཆོག དུས་གཅིག་ལས་མང་ལ་

འཇུག་མ་ཐུབ་པའི་དཀའ་ངལ་འདི་བསལ་བར་ནང་པ་ཚོར་ཚན་རིག་པ་གཅིག་པུ་

མ་ཡིན་པར། འདིར་འཛོམས་པའི་མང་ཚོགས་ལ་ཅི་ཞིག་བརྗོད་རྒྱུ་ཡོད་དམ། དེ་

བཞིན་ང་ཚོས་དྲ་རྒྱ་དང་ཁ་འབྲལ་མ་ཐུབ་པའི་དཀའ་ངལ་ལ་ཇི་ལྟར་གདོང་ལེན་བྱ་

དགོས་སམ། གལ་སྲིད་ད་ལྟ་ང་ཚོར་དགོས་པ་ནི་ཡིད་བྱེད་ཡུལ་གཅིག་གི་སྟེང་དུ་

རྒྱུན་རིང་པོར་གཏོད་རྒྱུ་དེ་མ་ཡིན་པར། ཡིད་བྱེད་ལས་ཀ་གཅིག་ནས་གཞན་ཞིག་

གི་ཐོག་ལ་ཤུགས་འབྱུང་གིས་སྤོར་བའི་ནུས་པ་འདི་ཡིན་ཚེ། ཚན་རིག་དང་ནང་

དོན་རིག་པ་གཉིས་ཀའི་ངོས་ནས་བརྗོད་ན། ང་ཚོས་ཅི་ཞིག་བྱ་དགོས་སམ།

ཨ་ལན།༽དམིགས་པ་གཅིག་གི་ཐོག་ལ་བློ་རྩེ་གཏོད་པའི་སྦྱོང་བརྡར་ནི། 

ཡིད་བྱེད་ལམ་འདྲ་མིན་དུ་བཀོལ་སྤྱོད་བྱེད་པའི་གྲ་སྒྲིག་ཅིག་ཡིན། དོན་ངོ་མར་

དུས་གཅིག་ལས་མང་འདི་ནང་པའི་སྒོམ་སྒྲུབ་བྱེད་ཐབས་མང་པོའི་ནང་དུ་ཡོད་པ་

དང་། ལྷག་པར་བོད་བརྒྱུད་ནང་བསྟན་དུ་རྒྱ་ཆེན་ཞིག་མཆིས། གང་ཟག་ཅིག་གིས་

ཆོ་ག་སྒྲུབ་བཞིན། ལག་པས་ཕྱག་རྒྱ་བྱེད་པ་དང་། ངག་ནས་གཟུངས་སྔགས་བཟློ་

བ། ཡིད་ལ་རྙོག་འཛིང་ཆེ་ཞིང་ཁྱད་ཆོས་མང་པོ་ཅན་གྱི་ཡི་དམ་སྒོམ་པ་སོགས་

དུས་མཉམ་དུ་འབྱུང་གི་ཡོད། ལུས་ངག་ཡིད་གསུམ་གྱི་དུས་གཅིག་ལས་མང་འདི་

ནི་དུས་ཚོད་གཅིག་དང་། ཡང་ན་བཅུ་ཙམ་ལ་རྒྱུན་འཁྱོངས་བྱེད་ཅིང་། ཉམས་ལེན་

འདི་ལྟ་བུ་ནི་རྒྱུན་ལྡན་ཞིག་ཡིན།

ཁོད་ཧན།༽ཨ་ལན་ལགས། ནུས་པ་འདི་ལ་སྦྱོང་བརྡར་བྱེད་པའི་ཉམས་

ལེན་དམིགས་བསལ་བ་དེ་འདྲ་ཡོད་དམ། ཡང་ན་ནུས་པ་འདི་ཉམས་ལེན་སྤྱི་ལ་

བརྟེན་ནས་འབྱུང་གི་ཡོད་པ་ལས། འདིར་ཆེད་དུ་དམིགས་ནས་ཉམས་ལེན་བྱེ་བྲག་

པ་ཞིག་གཏན་ལ་ཕབ་མེད་དམ།

ཨ་ལན།༽ མི་ཚོས་དུས་གཅིག་ལས་མང་ཅན་གྱི་ཉམས་ལེན་ལ་སྦྱོང་བ་

བྱས་ནས་ནུས་པ་འདི་བསྐྱེད་བསྲིང་བྱེད་ཀྱི་ཡོད། རང་གི་འདོད་པ་ལྟར། གང་ཟག་

ཅིག་གིས་ཐོག་མར་དམིགས་པ་དཀྱུས་མ་ཞིག་བཟུང་ནས་བློའི་གསལ་ཆ་དང་

གནས་ཆ་ལ་སྦྱོང་བརྡར་བྱེད་ཅིང་། དེ་ནས་རིམ་པས་ཚད་གཞི་མཐོ་བའི་སྒོམ་གྱི་

ཉམས་ལེན་ལ་ཞུགས་ཆོག་པ་རེད། ཡིན་ཡང་། མི་འགའ་ཤས་ཀྱིས་སྔོན་འགྲོའི་

ཉམས་ལེན་འདི་མི་བྱེད་པར། ཐོག་མ་ནས་རྙོག་འཛིང་ཆེ་བའི་སྒོམ་སྒྲུབ་ཉམས་ལེན་

ལ་ཞུགས་པ་དང་། བློའི་གནས་ཆ་དང་གསལ་ཆ་ཉམས་ལེན་དེ་དག་བརྒྱུད་ནས་

འབྱུང་གི་ཡོད།

ཁོད་ཧན།༽བློ་རྩེ་གཅིག་སྒྲིམ་གྱི་ནུས་པའང་དེ་དང་གཅིག་མཚུངས་ཤིག་

ཡིན་ནམ། ཐོག་མའི་སྐབས་སུ་ཧ་ཅང་ཁག་ཀྱང་། མཐའ་མར་སྦྱོང་བརྡར་ལ་བརྟེན་

ནས་ནུས་པ་འདི་ཤུགས་ཀྱིས་འབྱུང་ཐུབ་བམ། གལ་ཏེ་འདི་ལྟར་ཡིན་ན། འདིས་

དུས་གཅིག་ལས་མང་གི་དཀའ་ངལ་དང་། དྲ་རྒྱ་དང་ཁ་འབྲལ་མ་ཐུབ་པའི་རྙོག་དྲ་

སོགས་ལ་བཅོས་ཐབས་ཤིག་སྟོན་གྱི་འདུག་༼གད་མོ།༽

ཨ་མོ་རོད།༽སྤྱིར་བཤད་ན། བློའི་ཡོན་ཏན་གཉིས་ལ་དུས་མཉམ་དུ་སྦྱོང་བ་

བྱེད་པ་དང་། དེ་གཉིས་ཀྱིས་ཕན་ཚུན་ལ་གྲོགས་བྱེད་ཀྱི་ཡོད། ནང་པའི་ཐ་སྙད་རིག་

པའི་ནང་གཅིག་ལ་ཏིང་འཛིན་གྱི་ཉམས་ལེན་ཟེར་ཞིང་། དམིགས་པ་བྱེ་བྲག་པ་ཞིག་

གི་སྟེང་དུ་བློ་རྩེ་གཏོད་རྒྱུ་འདི་རེད། གཞན་ནི་དྲན་པའི་སྦྱོང་བརྡར་ཡིན་པ་དང་། 

སྦྱོང་བརྡར་འདིར་བརྟེན་ནས་ཕྱི་ནང་དུ་ཅི་ཞིག་འབྱུང་བར་བྱ་ར་བྱེད་པའི་བློའི་ནུས་

པ་ཞིག་འབྱུང་གི་ཡོད། ཨ་ལན་གྱིས་བརྗོད་པ་ལྟར། འདི་ནི་ཆེད་དུ་ཆོས་ལུགས་ཀྱི་

ཉམས་ལེན་ཞིག་ཡིན་པའི་ངེས་པ་མེད་ཅིང་། དགོན་པའི་རྒྱུན་ལྡན་གྱི་འཚོ་བའི་

བརྒྱུད་རིམ་དང་འབྲེལ་ཡོད། ཁྱེད་རང་ྋགོང་ས་མཆོག་ལྟ་བུའི་བླ་མ་དང་། དེ་

བཞིན་ངས་ངོ་ཤེས་པའི་དགེ་རྒན་ཚོར་ཐུག་འཕྲད་བྱུང་ཚེ། ཁོང་ཚོས་དུས་མཉམ་དུ་

མི་དགུ་དང་བཅུ་ལ་ཞབས་ཞུ་འདྲ་མིན་སྒྲུབ་བཞིན་པ་མཐོང་བས་ཁྱེད་རང་ཧ་ལས་

རྒྱུ་རེད། ཁོང་ཚོས་དོན་དངོས་སུ་དུས་གཅིག་གི་ནང་མི་འགའ་ཤས་ཀྱི་འདོད་པ་

དང་རེ་བ་དང་ལེན་བྱེད་ཐུབ་ཅིང་། མི་ཚང་མར་སོ་སོའི་འདོད་པ་བསྐངས་པའི་ཚོར་

བ་ཞིག་འབྱུང་གི་ཡོད།

གང་ཟག་འདི་ཚོ་རང་ངོས་ནས་ངས་ཁོང་གི་འདོད་པ་སྐོང་གི་ཡིན་ཞེས་དང་། 

ད་དུང་ཕར་ཡོད་པའི་ཁོང་ལྷག་འདུག་ཅེས་པའི་བསམ་བློ་གཏོང་གི་མེད་པ་འདི་

ཆེས་དང་བ་འདྲེན་པ་ཞིག་རེད། དེ་ལས་ལྡོག་སྟེ། དྲན་པ་དང་ཏིང་འཛིན་ལ་ཅི་ཙམ་

གྱིས་གོམས་འདྲིས་བྱས་ན། དེ་ཙམ་གྱིས་ནུས་པ་འདི་རང་བཞིན་གྱིས་འབྱུང་གི་

ཡོད། དེའི་ཕྱིར་དུས་གཅིག་ལས་མང་ལ་འཇུག་པར་དཀའ་ཁག་ཆེར་མེད། བློ་ལ་

སྦྱོང་བརྡར་ཐོབ་ཡོད་མཁན་ཞིག་ལ་མཚོན་ན། དུས་གཅིག་ལས་མང་ནི་དཀའ་ངལ་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  85  

ཞིག་གཏན་ནས་ཆགས་མེད།

མད་ཡར།༽ ཁྱེད་ཀྱིས་འདི་ལྟར་བརྗོད་ཐུབ་བམ། ནུས་པ་འདི་བསྐྱེད་བསྲིང་

བྱས་པའི་རྗེས་སུ་ཁྱེད་ཀྱིས་ལས་ཀ་མང་པོ་ཞིག་དུས་མཉམ་དུ་བྱེད་ཐུབ་པ་དང་། 

ལས་ཀ་ཕན་ཚུན་བར་འགལ་བ་མ་བྱུང་བར་ལས་ཀ་གཅིག་རང་ཞིག་བྱེད་ཀྱིན་པའི་

སྣང་བ་འབྱུང་ཐུབ་བམ།

ཨ་མོ་རོད།༽ ངས་དེ་ལྟར་བསམ་གྱི་ཡོད། ཡིན་ཡང་། ནུས་པ་འདིར་ལྟ་

སྟངས་ཅི་འདྲ་ཞིག་བཟུང་ཡོད་མེད་ལ་གཙོ་བོར་རག་ལས་འདུག ཁྱེད་ཀྱིས་དུས་

གཅིག་ལས་མང་ལ་ལང་ཤོར་བའི་དཀའ་ངལ་ཞེས་བརྗོད་སོང་། འོན་ཀྱང་། ངའི་ལྟ་

ཚུལ་ལ། ལང་ཤོར་བ་ནི་དུས་གཅིག་ལས་མང་ལས་ཐ་དད་པ་ཞིག་རེད། ༼དགའ་

བསུའི་ཐལ་སྒྲ་བསྒྲགས་སོང་།༽

ནམ་སེ།༽ཆ་འཕྲིན་དང་ཁ་འབྲལ་མི་དགོས་པར་སྡོད་ཆོག་པ་ནི་དགའ་འོས་

པ་ཞིག་རེད། ངས་ཨ་ལན་གྱིས་མདོར་བསྡུས་ནས་བརྗོད་པའི་ཤེས་ཚོར་གྱི་གྲུབ་ཆ་

སྐད་ཅིག་མའི་རང་བཞིན་སྐོར་ལ་གླེང་འདོད་བྱུང་། འདི་ཡང་དུས་གཅིག་ལས་མང་

གི་གནད་དོན་དང་འབྲེལ་བ་ཡོད་པ་ཞིག་རེད། ད་ལྟ་ཡུལ་རྟོགས་ཚན་རིག་གི་ནང་དུ་

བློའི་འཛིན་སྟངས་དང་། སྣང་འཛིན་གྱི་སྐད་ཅིག་མའི་ཁྱད་ཆོས་དང་མགྱོགས་ཚད་

སོགས་ཀྱི་ཐད་ལ་ཞིབ་འཇུག་མང་པོ་འབྱུང་གི་ཡོད། མི་ཚོས་སྐར་ཆའི་སྟོང་ཟུར་

བརྒྱའི་དུས་ཡུན་ནང་ཡུལ་གྱི་ཆོས་ཤིག་ངོས་འཛིན་བྱེད་ཐུབ་པའི་བདེན་དཔང་

ཡོད་ལ། གལ་སྲིད་ཁྱེད་ཀྱིས་མི་ཞིག་ལ་སྐར་ཆ་གཅིག་གི་ནང་སྔ་ཕྱི་འབྲེལ་མེད་ཀྱི་

འདྲ་པར་བརྒྱད་ཙམ་བསྟན་པ་ཡིན་ན། ཁོང་ཚོས་འདྲ་པར་རེ་རེའི་སྤྱི་སྡོམ་ཞིག་མ་

ནོར་བར་འཛིན་ཐུབ་ཀྱི་ཡོད། ད་དུང་ཞིབ་འཇུག་གཞན་ཞིག་གིས་བསྟན་ཡོད་པ་ནི། 

སྤྱིར་མི་ཚོས་གོང་གི་མགྱོགས་ཚད་དུ་བསྟན་པའི་དངོས་པོ་རྣམས་ངོས་འཛིན་བྱེད་

ཐུབ་ཀྱང་། གནས་སྟངས་གཞན་དུ་ཁོང་ཚོའི་ཤེས་ཚོར་གྱིས་དངོས་པོ་ཁག་ཅིག་

འཛིན་ཐུབ་ཀྱི་མེད་པ་འདི་རེད། དངོས་པོ་དེ་རྣམས་ཤེས་ཚོར་གྱིས་མ་ཟིན་ཀྱང་། 

ཀླད་པའི་ནང་དུ་འཛུལ་ཡོད་པའི་ཡིད་ཆེས་བྱེད་པར་རྒྱུ་མཚན་མེད་པ་ཞིག་མིན།

སྐད་ཅིག་མ་ནི་སྐར་ཆའི་སྟོང་ཟུར་བཅུ་ཙམ་ཡིན་པའི་དོན་སྤྱི་འདི་ངོ་མཚར་བ་

ཞིག་རེད། འདི་ནི་འགྱུར་བ་མེད་པ་ཞིག་ཡིན་ནམ། འདི་གང་ནས་ཡོང་བ་ཡིན་ནམ། 

འོས་འཚམས་དོན་མཐུན་ཞིག་ཇི་ལྟར་ཡོང་གི་ཡོད་དམ།

ཨ་ལན།༽ ནང་དོན་རིག་པའི་ནང་ཤེས་ཚོར་ནི་ཤེས་པ་སྐད་ཅིག་སྔ་ཕྱི་ལས་

གྲུབ་པ་ཡིན་པའི་དོན་སྤྱི་ཞིག་ཡོད། ངས་གོང་དུ་སྐར་ཆའི་སྟོང་ཟུར་གཅིག་རེད་

ཅེས་བརྗོད་ནའང་། གནའ་བོའི་བོད་པ་ཚོར་སྐད་ཅིག་མ་ཅི་ཙམ་ཞིག་ཡིན་མིན་ཏག་

ཏག་ཅིག་ཚད་འཇལ་བའི་ཆུ་ཚོད་མེད་ལ། ཁོང་ཚོས་སེ་གོལ་གཏོག་ཐེངས་ཤིག་གི་

དུས་ཡུན་དེ་ཆ་ཤས་དྲུག་ཅུ་རེ་ལྔར་བགོས་པ་དང་། འདི་འདྲའི་ཆ་གཅིག་ལ་སྐད་

ཅིག་མ་ཟེར་གྱི་ཡོད། ངས་གོ་མྱོང་བའི་བགྲོ་གླེང་ཞིག་གཞིར་བཞག་ན། ཤེས་པའི་

སྐད་ཅིག་མ་ནི་སེ་གོལ་གཏོག་ཐེངས་ཤིག་གི་དུས་ཡུན་ཆ་དྲུག་ཅུ་རེ་བཞིར་བགོས་

པའི་ཆ་གཅིག་ཙམ་རེད། དུས་ཡུན་འདི་ནི་ཕལ་ཆེར་མཛུབ་མོའི་ཐུག་ཚད་ལའང་

རག་ལས་རྒྱུ་རེད། ༼གད་མོ།༽ གང་ལྟར་སེ་གོལ་གཏོག་ཐེངས་ཤིག་གི་དུས་ཡུན་ནི་

སྐར་ཆ་གཅིག་གི་ཆ་བཅུའི་གཅིག་ཙམ་ཡིན་པ་དང་། དེ་དྲུག་ཅུ་རེ་ལྔར་བགོ་བཤའ་

བྱས་ཚེ། སྐད་ཅིག་མ་ནི་ཧ་ལམ་སྐར་ཆའི་སྟོང་ཟུར་གཅིག་ཙམ་རེད།

དེ་ལྟ་ནའང་། ནང་པའི་འདོད་ཚུལ་ལ། སྐད་ཅིག་མའི་ཤེས་པ་ཞིག་གིས་རང་

ངོས་ནས་ཕལ་ཆེར་ནམ་ཡང་ཡུལ་ཞིག་ངེས་པར་བྱེད་མི་ཐུབ། དེ་ཡང་དུས་ཡུན་

ཐུང་དྲགས་པས་ཡིན། འོན་ཀྱང་། ཤེས་པའི་སྐད་ཅིག་མ་དེ་དག་ཡུལ་གཅིག་ཏུ་དུས་

ཡུན་ངེས་ཅན་ཞིག་ལ་གཏད་ཚེ། སྔ་ཕྱིའི་ངོ་བོ་གཅིག་ཏུ་གྱུར་ནས་ཐུན་མོང་གི་

འབྲས་བུ་ཞིག་འབྱུང་གི་ཡོད། ཤེས་པའི་སྐད་ཅིག་མ་འདི་ལྟ་བུ་མང་པོ་ཚོགས་པའི་

རྗེས་སུ་རང་གི་དམིགས་པ་གཏོད་སའི་ཡུལ་དེ་ཚུར་སྣང་རྒྱུ་རེད།

ངས་འདི་ནས་ཚན་རིག་གི་འོལ་ཚོད་ཅིག་བརྗོད་འདོད་བྱུང་། ངའི་གོ་རྟོགས་

ལ། ཡིད་བྱེད་ཀྱི་གསལ་ཆ་མཐོ་རུ་གཏོང་བ་དང་། ཡུལ་ཞིག་ངེས་པར་བྱེད་པའི་

ཤེས་པའི་ཆ་ཤས་རྣམས་ཀྱི་ཚགས་དམ་དུ་གཏོང་བ་གཅིག་མཚུངས་རེད། ཡིད་

བྱེད་ལ་སྦྱོང་བརྡར་སྤྲད་ནས་དེའི་གསལ་ཆ་ཆེ་རུ་བཏང་ན། དུས་ཡུན་ཐུང་ངུ་ལ་མ་

གཏོགས་མི་བརྟན་པའི་ཡུལ་འཛིན་ཐུབ་པར་མ་ཟད། ཡུལ་དེའི་ཁྱད་ཆོས་རྣམས་

གསལ་པོར་འཛིན་ཐུབ་རྒྱུ་རེད། ཚིག་གཞན་ཞིག་གིས་བརྗོད་ན། གསལ་ཆ་ནི་སྐད་

ཅིག་གི་སློང་རྐྱེན་འཛིན་པའི་ཤེས་པའི་ངེས་ཆའི་ངར་ཤུགས་ཀྱི་ཚད་གཞི་ལ་འབྲེལ་

བ་ཡོད་པ་དང་། འདི་ནི་ཞིབ་འཇུག་ཚོད་ལྟ་བྱེད་པར་བསྒུགས་པའི་ཚན་རིག་གི་

ཚོད་དཔག་ཅིག་རེད།

ནམ་སེ།༽ མི་ཚོས་སྐར་ཆའི་སྟོང་ཟུར་བཅུ་ལ་གནས་པའི་ཆོས་ཤིག་འཛིན་

སྐབས། ཁོང་ཚོས་སོ་སོའི་མྱོང་བའི་སྐོར་ལ་འགྲེལ་བརྗོད་ཅི་ཞིག་བྱེད་དམ། མྱོང་བ་

དེའི་སྐོར་ལ་བརྗོད་ཐུབ་པ་ཅི་ཞིག་ཡོད་དམ། ཡང་ན་དེ་ནི་ཡོངས་སུ་གང་ཟག་དང་

པོའི་རང་བཞིན་ཞིག་ཡིན་ནམ། གལ་སྲིད་ཁྱེད་ལ་གནས་རིམ་འདིའི་མྱོང་རྟོགས་དེ་

ཐོབ་ཚེ། རང་གི་མྱོང་བ་དེ་གཞན་ལ་འགྲེལ་བརྗོད་བྱེད་ཐུབ་བམ།

ཨ་མོ་རོད།༽ རེ་ཆར་ཏྲི་དང་ཚན་རིག་པ་གཞན་དག་གི་ཉམས་ཞིབ་ཀྱི་

འབྲས་བུ་སྟེ། ཀླད་པ་ལ་གློག་པར་རྒྱག་ཐབས་སྐོར་ཞིག་ངས་ཉིན་འགའི་སྔོན་མཐོང་

བྱུང་། གཅིག་བྱས་ན། དེ་དག་གིས་མྱོང་བ་འདིའི་རིགས་ནི་རྩ་བའི་ཆ་ནས་ཡུལ་ཅན་

གྱི་རང་བཞིན་ཡིན་མིན་ལ་མ་ལྟོས་པར་ཕྱི་ནས་ཚད་འཇལ་བྱེད་ཐུབ་ཀྱི་རེད། 

ཡོངས་གྲགས་སུ་སངས་རྒྱས་བཅོམ་ལྡན་འདས་ཀྱི་སློབ་མ་གཙོ་བོ་ཤཱ་རིའི་བུ་ནི་

འདི་འདྲའི་གནས་རིམ་དུ་སླེབས་པའི་སྒོམ་ཆེན་པ་ཞིག་ཡིན། ཁོང་ཏིང་ངེ་འཛིན་ལ་

ཧ་ཅང་མཁས་ཤིང་། ཁོང་གིས་ཤེས་པ་ཕྲ་མོ་རེ་རེ་རྟོགས་ཐུབ་པར་མ་ཟད། ཤེས་

པའི་སྐད་ཅིག་མའི་ཆ་ཤས་བཅུ་བདུན་རྣམས་ཀྱང་སོ་སོར་རྟོགས་པ་བཤད་ཚུལ་

ཡོད། ཁོང་གིས་ཏིང་འཛིན་ལ་བརྟེན་ནས་ཤེས་པ་ཕྲ་མོའི་ཆ་དེ་ཚོ་ཇི་ལྟར་རྟོགས་པ་

དེ་བཅོམ་ལྡན་འདས་ཀྱིས་བཀའ་བསྩལ་ནས་འགྲེལ་བཤད་བྱེད་དུ་འཇུག་སྐབས། 

ཁོང་གིས་ཇི་ལྟར་མྱོང་བ་དེ་བཞིན་དུ་ཆ་ཤས་དེ་རྣམས་ལ་གསལ་བཤད་གནང་

ཞིང་། བཅོམ་ལྡན་འདས་ཀྱིས་དེ་ནི་ཆུ་ཕོར་བ་གང་ལག་ཏུ་བཟུང་ནས་ཆུ་རྡུལ་ཕྲ་མོ་

རེ་རེ་གང་དུ་ཡོང་བར་གསལ་བཤད་བྱས་པ་དང་འདྲ་མཚུངས་ཡིན་པར་གསུངས། 

དོན་དངོས་སུ་མྱོང་བ་འདིའི་རིགས་ནི་རེ་ཆར་ཏྲིའི་ཞིབ་འཇུག་ཁང་དུ་ཡོད་པའི་

འཕྲུལ་ཆས་ཀྱིས་ཚད་འཇལ་བྱེད་ཐུབ་མིན་མི་ཤེས། འོན་ཀྱང་། གང་ཟག་སྒེར་སོ་

སོས་རང་གི་མྱོང་བ་ལ་འགྲེལ་བརྗོད་བྱེད་ཐུབ་ཀྱི་རེད།

ཏཱ་ལའི་བླ་མ།༽ ནང་པའི་སེམས་ཁམས་རིག་པར་སེམས་ཁམས་ཀྱི་ཆོས་

ཉིད་ལྟ་བུ་ཞིག་ངོས་འཛིན་བྱས་ཡོད། སེམས་ཀྱི་ངང་ཚུལ་དག་ལ་ཕུང་པོའི་ཁྱད་

ཆོས་དང་མ་འདྲ་བའི་ཐུན་མིན་གྱི་ཁྱད་ཆོས་སྐོར་ཞིག་ཡོད་པར་བསམ་པ་དང་། དེ་

དག་གི་ནང་ནས་གཅིག་ནི་གོམས་འདྲིས་ལ་ཡང་ཡང་བརྟེན་ན། སེམས་ཀྱི་ངང་ཚུལ་

དེ་དག་ཡར་རྒྱས་སུ་གཏོང་ཐུབ་པ་འདི་ཡིན། ད་དུང་སེམས་ཀྱི་ངང་ཚུལ་དང་རྣམ་

པ་ནི། ཕུང་པོའི་ཁྱད་ཆོས་ལས་ཅུང་བརྟན་པར་འདོད་ཀྱི་ཡོད། ནང་པའི་ཚད་མ་རིག་

པ་དང་སེམས་ཁམས་རིག་པའི་ནང་རྒྱུ་མཚན་གྱི་རྟེན་གཞི་འདི་གཉིས་ལ་བརྟེན་

ནས་བློ་ལ་སྦྱོང་བརྡར་སྤྲད་དེ། ཡར་རྒྱས་སུ་གཏོང་ཐུབ་པར་འདོད་པ་རེད།

ཨ་ཐོར་གྱིས་མཚམས་འདི་ནས་མང་ཚོགས་ཀྱི་དྲི་བ་རྣམས་ལ་ལན་འདེབས་

པའི་དུས་ཚོད་ཡིན་པར་ཐག་གཅོད་བྱས་སོང་། དྲི་བ་ཡོད་ཚེ་ཤོག་བུའི་ཐོག་བྲིས་ཏེ་

འཇོག་དགོས་པ་མང་ཚོགས་ལ་སྔ་ས་ནས་བཤད་ཡོད་པ་དང་། ད་ལྟ་དྲི་བ་རྣམས་

ཡར་བསྡུས་ཚར་འདུག ཧན་རེ་ཏྲོང་ནི་ཚོགས་ཐུན་འདིའི་གཙོ་སྐྱོང་བ་མིན་སྟབས། 

ཁོ་མོས་མང་ཚོགས་ཀྱི་དྲི་བ་སྐོར་ཞིག་བདམས་ནས་ཀློག་པའི་གྲ་སྒྲིག་བྱེད་ཀྱིན་

འདུག

ཨ་ཐོར།༽ ང་ཚོས་འདི་ནས་མང་ཚོགས་ཀྱི་དྲི་བ་ཁག་ལ་ལན་འདེབས་རྒྱུ་

ཡིན།

ཧན་རེ་ཏྲོང་།༽ ངའི་ལག་ཏུ་དྲི་བ་གསུམ་ཡོད། དང་པོ་ནང་པ་དང་། གཉིས་

པ་ཚན་རིག་པ། གསུམ་པ་གཉིས་ཀར་དྲིས་འདུག ངས་མཐའ་མ་ནས་འགོ་འཛུགས་

རྒྱུ་ཡིན།  དྲི་བ་གཏོང་མཁན་གྱིས་འདི་ལྟར་དྲིས་འདུག “ན་གཞོན་ཞིག་གིས་ཡུལ་

ཞིག་ལ་དུས་ཚོད་མང་པོར་དོ་སྣང་བྱེད་ཐུབ་པར་མ་ཟད། འདི་ལྟར་བྱེད་པར་ཁོང་ལ་

དཀའ་ངལ་མེད་པ་དང་། དོན་ངོ་མར་ཁོང་ལ་སྤྲོ་སྣང་འབྱུང་གི་ཡོད། ང་ཚོས་འདིར་

བརྙན་འཕྲིན་གྱི་རྩེད་མོ་ཟེར་གྱི་ཡོད། ༼གད་མོ།༽ འོན་ཀྱང་། ན་གཞོན་འདི་ལ་སློབ་

གྲྭའི་ནང་དུ་ཡིད་བྱེད་ཀྱིས་མ་འདང་བའི་དཀའ་ངལ་ཡོད་པ་རེད། རྒྱུ་མཚན་འདིར་

བརྟེན་ནས་ཡིད་བྱེད་ཀྱི་སྐོར་ལ་ཞིབ་འཇུག་བྱེད་མཁན་ཚོར་འདྲི་དགོས་པའི་དྲི་བ་

ཞིག་ཡོད་དེ། སྤྲོ་སྣང་མི་སྟེར་བའི་སློང་རྐྱེན་ཐོག་ཏུ་ཡིད་བྱེད་གཏོད་པ་ལ་ཞིབ་

འཇུག་བྱེད་པའི་ལས་གཞི་འདི་ང་ཚོས་ཇི་ལྟར་རྒྱ་ཆེ་རུ་གཏོང་ཐུབ་བམ།”་༼གད་མོ་

དང་ཐལ་སྒྲ།༽

ནམ་སེ།༽ མིང་ལ་བྷེ་ཝེ་ལད་༼Daphne Bavelier༽ཟེར་བའི་ཡུལ་རྟོགས་

སེམས་ཁམས་རིག་པ་སྨྲ་བ་ཞིག་གིས་ཉེ་ཆར་ཞིབ་འཇུག་ཅིག་གནང་ཡོད། ཞིབ་

འཇུག་དེའི་ནང་དུ་བརྙན་འཕྲིན་གྱི་རྩེད་མོ་རྩེས་ནས་མིག་ཤེས་དང་འབྲེལ་བའི་ཡིད་

བྱེད་ཕྱོགས་མང་པོ་ནས་ཡར་རྒྱས་སུ་སོང་འདུག འདི་ནི་ཤེས་ཡོན་གྱི་སྡེ་ཚན་

འདིར་གཏོགས་པའི་ང་ཚོ་ཆེད་ལས་པ་ཚོའི་བསམ་ཡུལ་ལས་འདས་པ་ཞིག་རེད། 

དྲི་བ་འདོན་མཁན་འདིས་ཞིབ་འཇུག་དེའི་འབྲས་བུ་ཤེས་འདོད་ཡོད་མེད་ངས་མི་

ཤེས་མོད། བརྙན་འཕྲིན་གྱི་རྩེད་མོ་རྩེས་ནས་ནུས་པ་ཆེན་པོ་ཐོན་ཡོད་པ་འདི་ནི་ངོ་

མཚར་བ་ཞིག་རེད།

མད་ཡར།༽ ཞིབ་འཇུག་ཚོད་ལྟ་ཁང་དུ་ཉམས་ཞིབ་བྱེད་སྐབས་མི་ཚོས་

བྱེད་པའི་ལས་ཀ་ནི་ཡོངས་སུ་སྤྲོ་སྣང་མེད་པ་དེ་འདྲ་མ་རེད། ང་ཚོས་ཕྱོགས་མང་པོ་

ཞིག་ནས་བརྙན་འཕྲིན་གྱི་རྩེད་མོ་རྩེ་བ་ལྟ་བུའི་ཁོར་ཡུག་ཅིག་བསྐྲུན་ཐབས་བྱེད་

ཅིང་། མི་ཚོས་ལས་ཀ་ཡག་པོ་བྱེད་པར་ང་ཚོས་སེམས་ཤུགས་དང་རྒྱབ་སྐྱོར་འོས་

འཚམས་ཤིག་སྤྲོད་ཀྱི་ཡོད། ང་ཚོས་ཞིབ་འཇུག་བྱས་པའི་མི་ཚོས་རྗེས་ཕྱོགས་

ཀྱང་སླར་ཡང་ཡོང་འདོད་པའི་རྣམ་འགྱུར་ཤུགས་ཆེན་བསྟན་སོང་། ངའི་བསམ་

ཚུལ་ལ། བློའི་སྟངས་འཛིན་དང་། ཡིད་བྱེད་ཀྱི་རང་བཞིན་སོགས་ཀྱི་སྐོར་ལ་ང་

ཚོས་ངེས་པར་དུ་སྤྲོ་སྣང་མེད་པའི་ལས་ཀའི་ཁྲོད་དུ་ཞིབ་འཇུག་བྱེད་དགོས་པ་མིན་

ཞིང་། རྒྱུན་ལྡན་གྱི་འཚོ་བའི་བྱ་འགུལ་བརྙན་འཕྲིན་གྱི་རྩེད་མོ་རྩེ་བ་ལྟ་བུ་བརྒྱུད་

ནས་ཡིད་བྱེད་ལ་ཞིབ་འཇུག་བྱེད་ཐུབ།

ཨ་ལན།༽ ཡིད་བྱེད་ཀྱི་སྦྱོང་བརྡར་ནང་ཡུལ་ཞིག་དང་། ཡང་ན་དབུགས་

འབྱིན་རྔུབ་ཀྱི་བརྒྱུད་རིམ་ལྟ་བུའི་ཐོག་ལ་དམིགས་པ་གཏོད་དགོས། འདི་ནི་ཐོག་

མའི་སྐར་ཆ་བཅོ་ལྔ་ཙམ་ལ་དང་བ་འདྲེན་པ་ཞིག་རེད། དེ་ནས་ང་ཚོས་གལ་སྲིད་

དབུགས་ཀྱི་རྒྱུ་བ་གཅིག་མཐོང་ཚེ། ཚང་མ་མཐོང་བ་དང་གཅིག་པ་རེད་ཅེས་བརྗོད་

སྲིད། ཡིན་ཡང་། ང་རང་གི་ངོས་ནས་བཤད་ན། བརྙན་འཕྲིན་གྱི་རྩེད་མོ་རྩེ་བ་ནི་སྤྲོ་

སྣང་མི་སྟེར་བའི་བྱ་འགུལ་ཞིག་རེད། ཆོས་ཤིག་གིས་དང་བ་འདྲེན་མིན་ཆོས་དེའི་

རིན་ཐང་གཅིག་པུ་མིན་ཞིང་། རང་ཉིད་དང་ཆོས་དེའི་བར་གྱི་འབྲེལ་བ་ལའང་རག་

ལས་ཡོད། ངས་དབུགས་ཀྱི་རྒྱུ་བའི་ཐོག་ལ་དམིགས་པ་གཏད་ནས་དུས་ཚོད་མང་

པོ་ཞིག་བསྐྱལ་མྱོང་། འདི་ལྟར་བྱེད་པ་ནི་ང་རང་དབུགས་ཀྱི་རྒྱུ་བ་ལ་དགའ་དྲགས་

པས་མ་ཡིན་པར། འདི་ལ་ཁེ་ཕན་གྱི་གོ་རིམ་མཐོ་པོ་ཞིག་ཡོད་པས་ཡིན། སྐར་ཆ་

འགའི་རྗེས་སུ་དབུགས་ཀྱི་རྒྱུ་བ་ནི་རང་བཞིན་གྱིས་དང་བ་འདྲེན་པ་ཞིག་མིན་ཡང་། 

འབྱུང་འགྱུར་གྱི་ཁེ་ཕན་གཞི་རུ་བཞག་པའི་དང་བ་ཞིག་ད་དུང་འདི་ལ་ཡོད། དེ་ནི་

ལོ་ངོ་བཞི་ཙམ་ལ་གསོ་རིག་སློབ་གྲྭར་སློབ་སྦྱོང་བྱས་ནས་འབད་བརྩོན་བྱེད་པ་ལྟ་

བུ་ཡིན། སློབ་སྦྱོང་འདི་རྒྱུན་དུ་དང་བ་འདྲེན་པ་ཞིག་མིན་ནའང་། རང་གཞན་ལ་

འཐོབ་རྒྱུ་ཡོད་པའི་ཁེ་ཕན་གྱི་ཕྱོགས་ལ་བསམ་བློ་གཏོང་དགོས་པ་དང་། འདིས་

རང་གི་དམིགས་པ་སྲ་བརྟན་དུ་གཏོང་ཐུབ།

མད་ཡར།༽ འདི་ནི་དོན་དངོས་རེད། གལ་སྲིད་ང་ཚོས་ཞིབ་འཇུག་བརྟག་

དཔྱད་ཁང་དུ་མི་ཚོར་ཡ་ལན་ཡག་པོ་སྤྲད་ན། མི་ཚོས་སོ་སོའི་ལས་ཀ་ཡར་རྒྱས་

སུ་འགྲོ་མིན་ལ་ལྟ་རྟོག་དང་། ཡོན་ཏན་གསར་པ་ཐོབ་པར་བརྩོན་པའི་འདོད་པ་

མངོན་གྱི་འདུག ཐ་ན་ལས་ཀ་ཁག་ཅིག་ནི་སྤྲོ་སྣང་གི་ཡུལ་ཞིག་མིན་རུང་། མངོན་

འདོད་དེར་བརྟེན་ནས་ལས་དོན་དེ་རྒྱུན་སྐྱོང་བའི་ཀུན་སློང་འབྱུང་གི་ཡོད། 

ཨ་ལན།༽ ལྟ་རྟོག་གི་བརྒྱུད་རིམ་ནི་རང་ངོས་ནས་དང་བ་འདྲེན་པ་ཞིག་རེད།

ཨ་ཐོར།༽ ང་ཚོ་སླར་ཡང་ཁྱེད་ཀྱིས་གླེང་བའི་ཤེས་བཞིན་ལ་ཁ་ཕྱོགས་

འདུག

ཨ་མོ་རོད།༽ ངའི་བསམ་ཚུལ་ལ། འདིར་གླེང་དགོས་པའི་གནད་དོན་སྐོར་

ཞིག་འདུག ཡིད་བྱེད་ནི་བསྐྱར་ཟློས་རང་བཞིན་གྱི་བྱ་འགུལ་དང་། ཡང་ན་བརྙན་

འཕྲིན་གྱི་རྩེད་མོ་ལྟ་བུ་དམིགས་པ་བརྟན་པོར་འཇོག་དགོས་པའི་ལས་ཀ་བརྒྱུད་

ནས་གོང་འཕེལ་གཏོང་ཐུབ་པ་གསལ་པོ་རེད། ཡིན་ཡང་། གོམས་འདྲིས་ལ་བྱེད་

ལས་གཞན་ཞིག་ཀྱང་ཡོད་པ་དང་། གློག་བརྙན་ནི་མཐུད་མཚམས་མང་པོ་ལས་གྲུབ་

ཅིང་། མཐུད་མཚམས་རེ་རེ་སྐར་ཆ་འགའ་ཤས་ཀྱི་དུས་ཡུན་རེད། འདི་ལྟར་མ་བྱས་

ཚེ་ལྟ་མཁན་ལ་སུན་སྣང་འབྱུང་གི་ཡོད། ཡིད་བྱེད་རྒྱུན་སྐྱོང་བ་ལ་དེ་འདྲའི་

མགྱོགས་པོར་འགྱུར་བཞིན་པའི་སློང་རྐྱེན་དགོས་ཚེ། ཆོས་རྣམས་ཀྱི་འགྱུར་ལྡོག་

གི་ཚད་གཞི་དལ་དུ་སོང་ན་ང་ཚོར་སུན་སྣང་སྐྱེ་རྒྱུ་ཡིན་པ་དང་། ང་ཚོས་བྱ་བ་

གསར་པ་གཞན་ཞིག་བྱེད་ན་འདོད་ཀྱི་རེད། དེའི་ཕྱིར་གོམས་འདྲིས་ཀྱི་ནང་དུ་

འགལ་བ་ཡིན་པའི་ཆོས་གཉིས་འདུས་འདུག གལ་སྲིད་བསྐྱར་ཟློས་ཡིན་ཞིང་

ཤུགས་བསྒྲིམ་དགོས་པའི་བྱ་འགུལ་གྱིས་འཚབ་འཚུབ་དང་སྐྱོ་ཞུམ་གྱི་ཚོར་བ་ལ་

གཡོལ་བར་ཕྱིའི་སློང་རྐྱེན་མང་པོ་དགོས་པའི་རྐྱེན་བྱས་ཚེ། བྱ་འགུལ་དེའི་རིགས་

ཀྱིས་ན་གཞོན་དང་། ཐ་ན་དར་མ་ལའང་གནོད་རྒྱུ་རེད། 

དང་བ་མི་འདྲེན་པའི་དབུགས་ཀྱི་རྒྱུ་བ་ལྟ་བུར་བརྟེན་ནས་ཡིད་བྱེད་ལ་སྦྱོང་བ་

བྱེད་པའི་དམིགས་ཡུལ་གཅིག རང་སེམས་འདས་མ་འོངས་གང་ལའང་མ་ཆགས་

པར་ད་ལྟ་ཉིད་འདིའི་ནང་དུ་ཞི་བར་གནས་པའི་ཐོག ཕྱིའི་སློང་རྐྱེན་ཧ་ལམ་མེད་པའི་

སྒོ་ནས་ཡིད་བྱེད་ཀྱི་ཡོན་ཏན་གོང་འཕེལ་དུ་གཏོང་རྒྱུ་འདི་ཡིན། འདི་ལྟར་གཞན་

གང་ལའང་མ་བརྟེན་པར་རང་ཉིད་རང་སྟེང་དུ་བདེ་བར་གནས་ཐུབ། དེང་སང་ན་

གཞོན་ཚོས་བརྙན་འཕྲིན་གྱི་རྩེད་མོ་རྩེ་བཞིན་གཞས་ལ་ཉན་པ་དང་། ད་དུང་དེ་དང་

དུས་མཉམ་དུ་ཆ་འཕྲིན་ཡང་གཏོང་རེས་བྱེད་ཀྱི་ཡོད། ཁོང་ཚོས་འདི་ལྟར་བྱས་ན་ད་

གཟོད་སྣང་བ་སྐྱིད་པའི་ཚོར་བ་ཞིག་འབྱུང་གི་ཡོད། མི་ཚེའི་ནང་བྱེད་སྟངས་འདི་

འདྲའི་ཐོག་ནས་བདེ་སྐྱིད་ཐོབ་དགོས་ན་མཁྲེགས་ཆས་མང་པོ་ཞིག་དགོས་རྒྱུ་རེད།

ཨ་ཐོར།༽ ཨ་མོ་རོད་ནི་དབེན་པར་གནས་པའི་དགེ་སློང་ཞིག་ཡིན་པ་

གསལ་པོ་རེད།

ཨ་མོ་རོད།༽ ང་ལ་ཨའེ་ཕོད་ཌི་ཡང་༼iPod རོལ་གཞས་སོགས་ལ་ཉན་བྱེད་ཀྱི ་

འཕྲུལ་ཆས་ཤིག༽ཡོད། ༼གད་མོ།༽

ཧན་རེ་ཏྲོང་།༽ འདིར་ཚོགས་ཞུགས་པའི་དྲི་བ་གཞན་ཞིག་ཡོད། འདི་གཙོ་

བོར་ྋགོང་ས་མཆོག་ལ་བཀའ་འདྲི་ཞུས་པ་ཞིག་རེད། ཨ་ལན་གྱིས་དགེ་ལུགས་

པའི་གྲུབ་མཐའ་གཞིར་བཞག་ནས་ཡིད་བྱེད་ལ་སྦྱོང་སྟངས་ཁ་གསལ་མདོར་

བསྡུས་ཤིག་བརྗོད་ཡོད། འོན་ཀྱང་། བློའི་སྦྱོང་བརྡར་གཞན་དང་། དེ་བཞིན་བོད་ཀྱི་

ནང་པའི་ཆོས་བརྒྱུད་གཞན་ཡང་ཡིད་བྱེད་བསྐྱེད་བསྲིང་བྱེད་ཐབས་ལ་གཅིག་

མཚུངས་ཀྱིས་འབྲེལ་བ་ཡོད་དམ། གཟུངས་སྔགས་བཟློ་བ་དང་། ཡང་ན་ལྷ་སྒོམ་

པའི་ཆོ་ག་ཉམས་ལེན་བྱེད་པ་སོགས་འབྲེལ་ཡོད་ཡིན་ནམ། གོ་རྟོགས་དེ་དག་ནི་ང་

ཚོས་འདིར་གླེང་བཞིན་པའི་ཡིད་བྱེད་ཀྱི་སྦྱོང་བརྡར་ནང་དུ་ཚུར་ཇི་ལྟར་བསྡུ་ཐུབ་

བམ། 

ཏཱ་ལའི་བླ་མ།༽ ང་ཚོས་བགྲོ་གླེང་འདིའི་ནང་གླེང་བཞིན་པའི་ལྟ་བ་ནི། ནང་

པའི་ཐུན་མོང་གི་སེམས་ཁམས་རིག་པའི་སྲོལ་རྒྱུན་མངོན་པའི་ལུགས་ཡིན་ཞིང་། 

བོད་བརྒྱུད་ནང་བསྟན་གྱིས་མངོན་པ་གོང་འོག་གཉིས་སུ་ངོས་འཛིན་བྱེད། གཟུངས་

སྔགས་བཟླས་བརྗོད་ལ་མཚོན་ན། བསྒོམས་ནས་ཡིད་ཐང་ཆད་པའི་སྐབས་སུ་

གཟུངས་སྔགས་བཟློ་དགོས་པར་སྒོམ་གཞུང་དུ་གསལ་པོར་གསུངས་ཡོད། དེའི་

ཕྱིར་གཟུངས་སྔགས་བཟློ་བ་ནི་སྒོམ་གྱི་དངོས་གཞིའི་ཆ་ཤས་ཤིག་མིན། བློ་ལ་

སྦྱོང་བརྡར་བྱེད་པའི་བརྒྱུད་རིམ་ནང་ཡིད་བྱེད་དམིགས་པ་འདྲ་མིན་སྟེང་བཀོལ་

སྤྱོད་བྱེད་རུང་ཞིང་། ཡིད་བྱེད་ཕྱི་ནང་གཉིས་ཀའི་དམིགས་པའི་ཐོག་འཇོག་པ་དང་། 

དེ་བཞིན་སེམས་རང་ཉིད་ཀྱི་སྟེང་དུའང་འཇོག་ཆོག ད་དུང་ལྷ་སྐུ་ལྟ་བུའང་ཡིད་ལ་

སྒོམ་གྱི་ཡོད།

ཧན་རེ་ཏྲོང་།༽ ད་རེས་ཀྱི་དྲི་བ་འདི་ནི་ཁོད་ཧན་ལ་བཀོད་ཡོད་པར་སྙམ། 

དྲི་བ་ནི་འདི་སྟེ། “ནང་པའི་སྒོམ་སྒྲུབ་ཀྱི་ནང་ཡིད་བྱེད་ལ་སྦྱོང་བརྡར་བྱེད་པ་འདུས་

ཤིང་། སེམས་ཁམས་རིག་པ་སྨྲ་བ་ཚོས་ཡིད་བྱེད་ལ་སྦྱོང་བརྡར་མ་ཐོབ་མཁན་

ཚོར་ཞིབ་འཇུག་ཚོད་ལྟ་བྱེད་པ་རེད། གལ་སྲིད་ཁྱེད་ཚོར་ཡིད་བྱེད་ལ་གོམས་

འདྲིས་ཐོབ་ཡོད་པའི་མི་མང་པོ་ཞིག་ཡོད་ཚེ། ཁྱེད་ཅག་གིས་ཁོང་ཚོ་རང་ཉིད་ཀྱི་

ཞིབ་འཇུག་གི་སྒྲོམ་གཞིའི་ནང་ཇི་ལྟར་བཀོལ་སྤྱོད་བྱེད་དམ། ཁོང་ཚོར་དྲི་བ་

གསར་པ་ཅི་ཞིག་འདྲི་རྒྱུ་ཡིན་པ་དང་། དྲིས་ལན་གང་ཞིག་འཚོལ་རྒྱུ་ཡིན་ནམ།”

ཁོད་ཧན།༽ ང་ཚོའི་ཞིབ་འཇུག་དང་འབྲེལ་ཡོད་ཡིན་ཞིང་། དང་བ་འདྲེན་

པའི་འདོད་ཚུལ་མང་པོ་ཞིག་ནང་པའི་ཉམས་ལེན་གྱི་སྐོར་ནས་འབྱུང་གི་ཡོད། གང་

ཟག་ཅིག་གིས་ཇི་ལྟར་མགྱོགས་པོར་ཡིད་བྱེད་དམིགས་པ་གཅིག་ནས་གཞན་ཞིག་

གི་ཐོག་ལ་སྤོར་ཐུབ་བམ། ང་ཚོས་སྒོམ་སྒྲུབ་ལ་གོམས་འདྲིས་མེད་མཁན་ཚོར་

གནས་སྟངས་ངེས་ཅན་ཞིག་གི་འོག་ཚད་འཇལ་བྱས་ཡོད། གལ་སྲིད་ང་ཚོས་ཚོད་

ལྟ་བྱེད་ཡུལ་གྱི་མི་རྣམས་ལ་བློའི་སྦྱོང་བརྡར་འོས་འཚམས་ཤིག་སྤྲད་ཚེ། ང་ཚོས་

ཚད་འཇལ་བྱས་པའི་གཅིག་ནས་གཅིག་ལ་གནས་སྤོར་བའི་ཡིད་བྱེད་ཀྱི་ནུས་པ་

འདི་ཅི་ཙམ་ཞིག་ལ་ཡར་རྒྱས་སུ་འགྲོ་ཐུབ་བམ། གོང་དུ་ཨ་མོ་རོད་ཀྱིས་གང་ཟག་

ཅིག་གིས་རང་གི་ཡིད་བྱེད་ནི། ཤེས་པ་ཡུལ་དང་འཕྲད་མ་ཐག་པའི་གནས་རིམ་དུ་

རྒྱ་བསྐྱེད་བྱེད་ཐུབ་པར་བརྗོད་སོང་། འདི་ནི་ང་ཚོས་ཚད་འཇལ་བྱས་པའི་མི་ཚོར་

ལྟོས་ན་སྔ་མོ་རེད། དོན་ངོ་མར་ཡིད་བྱེད་ནི་ཤེས་པ་དང་ཡུལ་གཉིས་འཕྲད་པའི་

བརྒྱུད་རིམ་ནང་སྔ་མོ་ཅི་འདྲ་ཞིག་ལ་རྒྱ་བསྐྱེད་བྱེད་ཐུབ་བམ།

དྲང་པོར་བརྗོད་ན། ང་ཐོག་མར་ཚོགས་འདུ་འདིར་ཞུགས་སྐབས། ནང་པ་ཚོར་

ཚད་འཇལ་བྱེད་བསམ་པའི་འདོད་པ་ཤུགས་ཆེན་སླེབས་བྱུང་། ངའི་ཚོར་སྣང་ཞིག་

ལ། ངའི་ལས་རོགས་ཁག་ཅིག་ལའང་ལྟ་ཚུལ་གཅིག་མཚུངས་ཤིག་ཐོག་མར་བྱུང་

འདུག ང་ཚོས་རང་ཉིད་ཀྱི་བློ་ངོར་མ་ཤོང་བའི་འདོད་ཚུལ་དེ་དག་ཐོས་པ་དང་ཁོང་

ཚོ་ཞིབ་འཇུག་ཁང་དུ་ཁྲིད་ནས་ཚད་འཇལ་བྱེད་དགོས་སྙམ་བྱུང་། འོན་ཀྱང་། ནང་

པ་ཚོར་རྣམ་གཞག་དང་ལྟ་གྲུབ་ཀྱི་སྐོར་ཡང་མང་པོ་གླེང་རྒྱུ་འདུག འདི་ནི་ཕལ་ཆེར་

ཤེས་པ་དང་སློང་རྐྱེན་བར་གྱི་འབྲེལ་བ་རྟོགས་པར་ང་ཚོས་བྷད་སི་སྤོ་ལོ་༼baseball༽

འཕེན་མཁན་ཞིག་ལ་ཞིབ་འཇུག་བྱེད་པ་ལྟ་བུ་རེད། དེ་ཡང་ང་ཚོས་ཁོང་ཚོས་སྤོ་ལོ་

ཇི་ལྟར་མགྱོགས་པོར་འཕེན་གྱི་ཡོད་པ་ཤེས་འདོད་ཅིང་། ཁོང་ཚོས་ང་ཚོར་དེའི་

རྒྱབ་ལྗོངས་ཀྱི་ལྟ་གྲུབ་བརྗོད་དེ། རྩེད་མོ་འགོ་མ་བཙུགས་པའི་གོང་ཆ་སྒམ་ནང་དུ་

ཡོད་པའི་རང་གི་ལྷམ་གྱི་རྩེ་མོ་ཕྱོགས་གང་དུ་འཁོར་ཡོད་མེད་ཁོང་ཚོའི་ལྟ་གྲུབ་དང་

འབྲེལ་བ་ཡོད་ཟེར་བ་ལྟ་བུ་ཡིན། ང་ཚོས་ཁྱེད་ཀྱིས་སྤོ་ལོ་འཕེན་རོགས། མགྱོགས་

པོར་འཕེན་སྟངས་དེ་ང་ཚོས་རྟོགས་པར་བྱེད་རྒྱུ་ཡིན་ཞེས་བརྗོད་འདོད་རྒྱུ་རེད།

ང་དང་ངའི་ལས་རོགས་ཚོར་མཚོན་ན། ཉམས་མྱོང་འདིའི་ཆ་ཤས་གཙོ་བོ་

ཞིག་སོ་སོའི་ལྟ་ཚུལ་དོག་མོ་འདི་དོར་ནས་ཁོང་ཚོའི་འདོད་ཚུལ་གྱི་རྒྱབ་ལྗོངས་སུ་

ཡོད་པའི་ལྟ་བ་དང་བ་འདྲེན་པ་དེ་ཚོ་རྟོགས་རྒྱུ་དེ་ཡིན་ཞིང་། རྒྱུ་མཚན་འདིའི་ཐོག་

ནས་ངས་རང་གི་དྲི་བའི་མགོ་རྟིང་བསློགས་ཏེ། “ངའི་བསམ་ཚུལ་ལ། ཚད་འཇལ་

སའི་ཡུལ་ས་ཡ་གཅིག་འདུག འོན་ཀྱང་། ཁྱེད་ཀྱི་བསམ་ཚུལ་ལ། ངས་གང་ཞིག་ལ་

ཚད་འཇལ་བྱེད་འོས་ན་དེར་ཚད་འཇལ་བྱ་རྒྱུ་ཡིན།” ཞེས་བརྗོད་འདོད་བྱུང་། ༼ཐལ་

སྒྲ་བསྒྲགས་སོང་།༽ བསམ་བློའི་འཁྱེར་སོ་འདི་འདྲ་ཞིག་བཟུང་ན། ང་ཚོས་ལྟ་ཚུལ་ཇི་

འདྲ་ཞིག་འཛིན་དགོས་མིན་རྟོགས་ཐུབ་པར་མ་ཟད། ནང་པ་ཚོའི་བསམ་ཚུལ་ཡང་

ལེགས་པར་ཤེས་ཐུབ་རྒྱུ་རེད། ང་ཚོས་ནང་པ་ཚོར་འདོད་པ་ཡོད་པའི་ཚད་འཇལ་

བྱེད་ཡུལ་གང་དག་དང་། རྒྱུ་མཚན་ཅིའི་ཕྱིར་ཡིན་པ་གོ་ན་འདོད་བྱུང་། ཁྱེད་ཅག་ལ་

ཚད་འཇལ་གྱི་ཚན་རིག་གི་ཉམས་ཞིབ་འདི་ལས་འཐོབ་བྱ་ཅི་ཞིག་ཡོད་དམ།

ཨ་ལན།༽ ངའི་ལྟ་ཚུལ་ལ། ཞིབ་འཇུག་འདིའི་རིགས་ལས་དངོས་ཡོད་དུ་

ལག་ལེན་ལ་འདེབས་ཆོག་པའི་འབྲས་བུ་སྐོར་ཞིག་འབྱུང་རྒྱུ་ཡིན་ཞིང་། ལྷག་པར་

སེམས་ཁམས་ཀྱི་འཕྲོད་བསྟེན་ཕྱོགས་སུ་དེ་ལྟར་ཡོང་རྒྱུ་རེད། ནུབ་ཕྱོགས་སུ་

སེམས་ཁམས་ཀྱི་ནད་རིགས་སྐོར་ལ་ཚན་རིག་ངོ་མཚར་བ་ཞིག་ཡོད་ཀྱང་། 

སེམས་ནད་ཅན་གྱི་མི་ཞིག་གི་སེམས་ཁམས་དེ་སླར་ཡང་རྒྱུན་ལྡན་དུ་གྱུར་པའི་

རྗེས་སུ་ད་དུང་ཡར་རྒྱས་སུ་གཏོང་བའི་འགྲོ་ལུགས་ཤིག་མེད། རང་སེམས་ནི་

སེམས་གཅོང་བཅོས་ཐབས་པ་ཞིག་གི་སེམས་ཁམས་ཀྱི་ཚད་གཞི་ལ་སླེབས་ཀྱང་

ད་དུང་ཡར་རྒྱས་སུ་བཏང་ན། ང་ཚོས་རང་གི་སེམས་གཅོང་བཅོས་ཐབས་པ་ལ་ངོ་

ཚ་གཏོད་རྒྱུ་རེད། ངའི་བསམ་ཚུལ་ལ། སེམས་ཀྱི་བདེ་ཐང་དང་འཕྲོད་བསྟེན་ནི། 

༼ལྷག་པར་རྒྱུ ན་ལྡན་ལས་བརྒལ་བའི་སེམས་ཀྱི་ཡོན་ཏན་རྣམས།༽ ཅི་འདྲ་ཞིག་ཡིན་མིན་གྱི་གོ་

རྟོགས་གསལ་པོ་ཞིག་དང་། སྤྱིར་བཏང་གི་ཚད་གཞི་ལས་འདས་པའི་སེམས་ཀྱི་ཆ་

སྙོམས་བསྐྱེད་བསྲིང་བྱེད་པའི་ཐབས་ལམ་ཞིག་ཡོད་ན་ཧ་ཅང་བཟང་རྒྱུ་རེད། ང་

ཚོས་སྤྱིར་བཏང་གི་ལུས་ཁམས་ཀྱི་བདེ་ཐང་དང་། ཨོ་རྩེད་འགྲན་ཚོགས་ཀྱི་ལུས་

རྩལ་པའི་ལུས་པོའི་བར་གྱི་ཁྱད་པར་ཤེས་ཀྱི་ཡོད། འོན་ཀྱང་། སེམས་ཁམས་ཀྱི་

བདེ་ཐང་གི་ཐད་ནས་ཀྱང་ཨོ་རྩེད་འགྲན་ཚོགས་ཀྱི་ལུས་རྩལ་པའི་གནས་རིམ་དེར་

སླེབས་ན་ཅི་འདྲ་ཞིག་ཡིན་ནམ། དེ་འདྲའི་སེམས་ཁམས་ཀྱི་བདེ་ཐང་གི་གྲུབ་ཆ་

རྣམས་གང་དག་ཡིན་ནམ། འདིའི་ཕྱོགས་ལ་ཞིབ་འཇུག་བྱ་རྒྱུ་ནི་ངའི་རེ་བ་ཡིན།

ཨ་མ་ོརདོ།༽ ནང་པའི་ལྟ་གྲུབ་རིག་པར་རང་ཉིད་སངས་མ་རྒྱས་པའི་བར་དུ་

སེམས་ཁམས་ཀྱི་བདེ་ཐང་མཐར་ཐུག་དེ་མེད་ཅིང་། སེམས་ཁམས་ཀྱི་བདེ་ཐང་གི་

ཚད་གཞི་མཐར་ཐུག་དེ་གནས་རིམ་མ་འདྲ་བ་ཞིག་ཏུ་བཞག་ཡོད།

ཁོད་ཧན།༽ འོན་ཀྱང་། དེང་དུས་ཀྱི་ཚན་རིག་གི་ལག་ཆས་ང་ཚོ་གནས་

རིམ་དེར་བསླེབ་པར་རམ་འདེགས་བྱེད་ཐུབ་བམ། ང་ཚོས་ཞིབ་འཇུག་ཚོད་ལྟ་བྱེ་

བྲག་པ་གང་ཞིག་བྱས་ཏེ། ནང་པའི་ཉམས་ལེན་ཡར་རྒྱས་སུ་བཏང་ནས་དེང་དུས་

ཀྱི་སྤྱི་ཚོགས་དང་འཚམས་པའི་སྒྲོམ་གཞི་ཞིག་གསར་རྩོམ་བྱེད་ཐུབ་བམ།

ཨ་མོ་རོད།༽ངས་ཁ་སང་འཕྲུལ་ཆས་ཀྱིས་ཀླད་པ་གློག་པར་བརྒྱབ་པའི་འདྲ་

པར་མཐོང་དུས་ཡིད་ལ་བསམ་བློ་ཞིག་འཁོར་བ་ནི། གང་ཟག་ཅིག་གི་སྤྱོད་པའི་

འབྲས་བུ་ལ་ཞིབ་འཇུག་བྱེད་རྒྱུ་དང་། ལྷག་པར་ཉིན་རེའི་འཚོ་བའི་བཟང་སྤྱོད་དང་། 

དེ་དང་རང་གིས་རང་ལ་བཅངས་པའི་འདུ་ཤེས་བར་གྱི་འབྲེལ་བ་ལ་བརྟག་དཔྱད་

གཏོང་རྒྱུ་འདི་ཡིན། མི་ཞིག་གི་མི་ཚེའི་ནང་རང་གཞན་གྱི་འབྲེལ་བ་དང་ཞི་བདེའི་

འདུ་ཤེས་ནི། རང་གི་ཉིན་རེའི་འཚོ་བའི་ཀུན་སྤྱོད་དང་། དྲང་ཚུགས། སྤྱོད་ངན་ལ་

ལང་ཤོར་ཡོད་མེད་སོགས་ལ་རག་ལས་ཡོད། ད་ཆ་བྱེད་བཞིན་པའི་ཞིབ་འཇུག་གི་

ནང་བཟང་སྤྱོད་ཀྱི་ཆ་འདི་འདུས་ཡོད་པར་ངས་མཐོང་མ་བྱུང་། བཟང་སྤྱོད་ཀྱི་གནད་

དོན་འདི་ཚན་རིག་གི་ཞིབ་འཇུག་ལས་ལོགས་སུ་དགར་བའི་མངོན་འདོད་ཆེན་པོ་

ཞིག་ཡོད། ཡིན་ཡང་། ྋགོང་ས་མཆོག་གིས་རྒྱུན་དུ་གསུང་གི་ཡོད་པ་ལྟར། བཟང་

སྤྱོད་ནི་ཆོས་ལུགས་གཅིག་པུར་འབྲེལ་བ་ཡོད་པ་ཞིག་མིན་ཞིང་། བཟང་སྤྱོད་ནི་འགྲོ་

བ་མིའི་རང་བྱུང་གི་ཁྱད་ཆོས་ཤིག་ཡིན་པ་དང་། དེར་གཞན་ལ་ཤུགས་རྐྱེན་ཐེབས་

པའི་ནུས་པ་ཆེན་པོ་ཞིག་ཡོད། ང་ཚོས་འདིར་གླེང་བཞིན་པའི་ཞིབ་འཇུག་གིས་གང་

ཟག་ཅིག་གིས་རང་ཉིད་ཀྱི་ལོ་ཚོད་ལ་མ་བལྟས་པར། གཞན་ལ་གནོད་པ་མེད་པ་དང་

དྲང་ཚུགས་སོགས་ལྡན་པའི་བཟང་སྤྱོད་དང་མཐུན་པའི་སྒོ་ནས་རང་གི་འཚོ་བ་

བསྐྱལ་ན། རང་གི་འཚོ་བའི་སྤུས་ཚད་དོན་དངོས་སུ་ཇེ་བཟང་དུ་འགྲོ་བ་གསལ་སྟོན་

བྱེད་རྒྱུ་འདི་ཡིན། འདི་ལྟར་གསལ་སྟོན་བྱེད་པ་དེའང་སེམས་ཁམས་རིག་པ་དང་། 

གསོ་བ་རིག་པ་གཉིས་ཀའི་ཕྱོགས་ནས་ཁུངས་འཁྱོལ་བ་ཞིག་བྱ་དགོས།

ནམ་སེ།༽ ངའི་མཐོང་སྣང་ལ། ཁྱེད་ཀྱིས་དགེ་བའི་སྤྱོད་པའམ་བཟང་སྤྱོད་

དང་འབྲེལ་བའི་དབང་རྩའི་རྟེན་གཞི་ལ་ཞིབ་འཇུག་བྱེད་དགོས་པའི་སྐུལ་སློང་བྱེད་

ཀྱི་འདུག རང་ཉིད་དབང་རྩའི་ཚན་རིག་པ་ཞིག་ཡིན་པའི་ཆ་ནས་བརྗོད་ན། འདི་ནི་

དང་བ་འདྲེན་པ་ཞིག་རེད། ཡིན་ཡང་། ཞིབ་འཇུག་འདི་ལྟ་བུ་ལས་ཁྱེད་ལ་འཐོབ་བྱ་

ཅི་ཞིག་ཡོད་པ་ངས་ཤེས་འདོད་བྱུང་། ཁྱེད་ཀྱིས་རྩ་བའི་ཆ་ནས་རང་གི་འཚོ་བ་ཇི་

ལྟར་སྐྱེལ་བ་ཐག་གཅོད་བྱེད་པ་ལ་ང་ཚོའི་ཞིབ་འཇུག་ལས་བྱུང་བའི་ཀླད་པའི་འདྲ་

པར་ཡིད་དུ་འོངས་བ་དེ་དག་དགོས་རྒྱུ་མ་རེད།

ཨ་མོ་རོད།༽ འཐོབ་བྱ་ནི་འཛམ་གླིང་གི་ཞི་བདེ་དང་། སྔར་ལས་ལྷག་པའི་

འགྲོ་བ་མིའི་བདེ་སྐྱིད་ཅིག་རེད།

ནམ་སེ།༽ འདི་ནི་དབང་རྩའི་ཚན་རིག་གིས་ཇི་ལྟར་བསྒྲུབ་ཐུབ་བམ།

ཨ་མོ་རོད།༽ རྒྱུ་མཚན་མི་ཚོས་ཚན་རིག་གི་ཞིབ་འཇུག་ལས་བྱུང་བའི་ 

གྲུབ་དོན་ལ་ཡིད་ཆེས་བྱེད་པས་ཡིན།

ནམ་སེ།༽ དེས་ན་འདི་ནི་མང་ཚོགས་ཀྱི་འབྲེལ་བའི་བར་གྱི་ལག་ཆ་ ཞིག་

ཆགས་འདུག

ཨ་ཐོར།༽ འདི་ནི་གཞན་གྱིས་ཡིད་ཆེས་བྱེད་མ་ཐུབ་པའི་ནང་པའི་ལྟ་བ་

ཁག་ཅིག་ཚད་མར་བསྒྲུབ་པའི་འབད་བརྩོན་ཞིག་རེད་ཅེས་བརྗོད་ཆོག འོན་ཀྱང་། 

གཅིག་བྱས་ན། ཚན་རིག་པ་ཚོས་ལས་དོན་འདིར་མཉམ་ཞུགས་བྱེད་དགོས་པའི་

རྒྱུ་མཚན་མཐོང་སྲིད་ཀྱི་མ་རེད།

ཨ་ལན།༽ འཇམ་མི་སིས་བརྗོད་པ་ལྟར། གང་ཟག་དང་པོའི་འགྲེལ་བརྗོད་ལ་

འགྲེལ་བརྗོད་གཞན་དང་འདྲ་བར་ནོར་འཁྲུལ་འབྱུང་ཆོག མཚམས་རེར་ང་ཚོར་སོ་

སོའི་ཡུལ་ཅན་གྱི་མྱོང་བ་ལོག་པར་སྣང་ཞིང་། ང་ཚོས་ལོག་ཤེས་དེ་དག་ལ་ཡིད་

ཆེས་ཆེན་པོ་བྱེད་ཀྱི་ཡོད། སྒོམ་སྒྲུབ་ཀྱི་ཁོར་ཡུག་གི་ནང་དུ་ཡོད་ཚད་གཅིག་གིས་

དབང་སྒྱུར་བྱེད་ཀྱི་མེད། གང་ཟག་ཅིག་རང་གི་དགེ་རྒན་གྱི་རྩར་བཅར་ནས་རང་གི་

མྱོང་བ་ལ་འགྲེལ་བརྗོད་བྱེད་སྐབས། དགེ་རྒན་གྱིས་འདི་ལྟར་བརྗོད་སྲིད། “ཁྱོད་ཀྱི་

འགྲེལ་བརྗོད་ནོར་འདུག ངས་ཁྱོད་ལ་གང་ཟག་གཉིས་པའི་ལྟ་སྟངས་ཀྱི་ངོས་ནས་

ཞིབ་ལྟ་བྱེད་ཀྱི་ཡོད་པ་དང་། ཁྱོད་ཀྱི་ནོར་འཁྲུལ་ལ་བཟོ་བཅོས་བྱ་རྒྱུ་ཡིན།” འདི་ལྟ་

བུའི་གོ་བསྡུར་ཞིག་འབྱུང་གི་ཡོད། ཡིན་ཡང་། དགེ་རྒན་མངོན་ཤེས་ཅན་ཞིག་མིན་

ཚེ། མཚམས་རེར་ཁོང་ལའང་ནོར་འཁྲུལ་འབྱུང་སྲིད། གལ་སྲིད་ང་ཚོར་སེམས་

ཁམས་རིག་པ་དང་དབང་རྩའི་ཚན་རིག་གི་ཞིབ་འཇུག་ལས་བྱུང་བའི་ཚད་འཇལ་

ཡོད་ན། ཕྱོགས་གསུམ་ནས་མཐོང་བའི་ལྟ་སྟངས་ཤིག་འབྱུང་རྒྱུ་རེད། ལྟ་སྟངས་

འདིར་བརྟེན་ནས་ཅི་ཞིག་འབྱུང་གི་ཡོད་མེད་ཀྱི་ཐད་ལ་གདེང་ཚོད་ཆེན་པོ་སྐྱེ་རྒྱུ་

རེད། འདི་ནི་སྒོམ་སྒྲུབ་པ་ཞིག་ལ་མཚོན་ན་ཕན་ཐོགས་རྒྱ་ཆེར་ལྡན་ཞིང་། ང་ཚོས་

དེར་བརྟེན་ནས་རང་གི་ཆོས་ཉམས་ལེན་གྱི་འབྲས་བུར་ཚད་འཇལ་བྱེད་ཐུབ།

མད་ཡར།༽ གང་ཟག་དང་པོ་དང་གསུམ་པའི་ལྟ་སྟངས་ཀྱི་མཐུད་མཚམས་

སྦྱོར་བའི་གོ་སྐབས་ཤིག་ཡོད་པར་སྣང་། དཔེར་ན། གང་ཟག་དང་པོའི་ལྟ་སྟངས་

ཀྱིས་གང་ཟག་གསུམ་པའི་ཚད་འཇལ་དེ་དགེ་མི་དགེ་གང་རུང་གི་སེམས་བྱུང་གི་

རྣམ་པ་ཞིག་ཡིན་པའི་བདེན་དཔང་སྤྲོད་ཐུབ་པ་དང་། དེ་ནས་ང་ཚོས་སེམས་བྱུང་

དེའི་གནས་རིམ་ལ་བསླེབ་པར་ཅི་ཞིག་བྱ་དགོས་མིན་སྦྱོང་བརྡར་དང་ཉམས་ལེན་

ངེས་ཅན་ཞིག་བརྒྱུད་ནས་བརྟག་དཔྱད་གཏོང་ཆོག བརྟག་དཔྱད་འདི་འདྲའི་བརྒྱུད་

རིམ་ནང་། སེམས་ཀྱི་གནས་རིམ་དེར་སླེབས་མེད་པའི་གང་ཟག་ཅིག་དེར་སླེབས་

པའི་རྗེས་ནས་མི་འདིས་གང་ཟག་གསུམ་པའི་ལྟ་སྟངས་ཀྱི་ངོས་ནས་སེམས་ཀྱི་

གནས་རིམ་གཅིག་ནས་གནས་རིམ་གཞན་ཞིག་ལ་སླེབས་ཡོད་པར་བདེན་དཔང་

བྱེད་ཆོག འདི་ལྟར་ང་ཚོ་ལྟ་སྟངས་གཅིག་ནས་གཅིག་ལ་བརྒྱུད་ནས་འགྲོ་ཐུབ་ཅིང་། 

ལས་གཞི་འདི་ལྟ་བུ་ལ་ཕྱོགས་ཁག་འདྲ་མིན་ནས་ཡོང་བའི་ཆེད་ལས་པ་མང་པོ་

མཉམ་ཞུགས་གནང་དགོས།

ཨ་ཐོར།༽ འདི་ཡག་པོ་རེད། འདིར་གོ་སྐབས་དང་མཉམ་འབྲེལ་གྱི་རིན་ཐང་

གཉིས་ཀ་ཡོད་པ་མངོན་གསལ་རེད།

ཏཱ་ལའི་བླ་མ།༽ ཁོད་ཧན་གྱི་གཏམ་བཤད་དང་། དེའི་རྗེས་སུ་བྱུང་བའི་བགྲོ་

གླེང་གིས་ང་ལ་ཤེས་པ་ཡུལ་ལ་འཇུག་ཚུལ་གྱི་འདོད་ཚུལ་མི་མཐུན་པ་གསུམ་ཡོད་

པའི་ནང་པའི་ཚད་མ་རིག་པའི་གནའ་བོའི་རྩོད་གླེང་དེ་དྲན་སྐུལ་བྱས་བྱུང་། དེ་ཡང་

སྒོ་ང་ཕྱེད་ཚལ་བ་དང་། ཡུལ་ལ་ཁྱད་ཆོས་འདྲ་མིན་ཡོད་ཀྱང་དེ་དག་འཛིན་མཁན་

ནི་སྣང་འཛིན་གྱི་ཤེས་ཚོར་གཅིག་ཡིན་པ། ཡུལ་གྱི་སློང་རྐྱེན་གྱི་ཁྱད་ཆོས་དང་ཆ་

མཉམ་པའི་སྣང་འཛིན་གྱི་ཤེས་ཚོར་ཡོད་པ་བཅས་རེད། ལྟ་ཚུལ་འདི་གསུམ་གྱི་

ཐད་ལ་རྩོད་གླེང་མང་པོ་ཞིག་བྱུང་ཡོད་ཀྱང་། མཐའ་མའི་ཐག་གཅོད་ཅིག་ད་དུང་

བྱུང་མེད་པར་སྣང་། ཡིན་ཡང་། དེང་དུས་ཀྱི་ཚན་རིག་གི་ལག་ཆ་དང་། བྱེད་ཐབས་

ལ་བརྟེན་ནས་ལངས་ཕྱོགས་གང་ཞིག་བདེན་པ་ཡིན་པར་ཐག་གཅོད་བྱ་ཐུབ་སྲིད།

ཨ་ཐོར།༽ ང་ཚོ་ཚང་མའི་དང་བ་ཤུགས་ཆེན་བསླངས་སོང་། ངའི་བསམ་

ཚུལ་ལ། ང་ཚོས་ཡུན་རིང་ལ་རེ་ལྟོས་བྱས་པའི་མཉམ་འབྲེལ་གྱི་སེམས་ཤུགས་དེ་

འབྱུང་འགོ་བརྩམས་འདུག།

ས་བཅད་གསུམ་པ། སྣང་བརྙན་དང་། འཆར་སྒོམ།

མཱ་ཐེའོ། ༼Matthieu Ricard༽

ལེའུ་ལྔ་པ། སེམས་ཀྱི་སྣང་བརྙན་སྐོར་གྱི་ནང་པའི་ལྟ་ཚུལ།

༄༅། །བདག་གིས་ནང་པའི་ཉམས་ལེན་དུ་རང་ཉིད་ཀྱི་བློ་སྦྱོང་བ་ལ་སེམས་

ཀྱི་སྣང་བརྙན་སྐོར་ཞིག་ལག་ཆའི་ཚུལ་དུ་ཇི་ལྟར་བཀོལ་སྤྱོད་བྱེད་པར་འགྲེལ་

བརྗོད་བྱེད་རྒྱུ་ཡིན། ནང་པ་ཚོས་དུས་ཚོད་མང་པོ་བཏང་ནས་སྣང་བརྙན་འཆར་

སྒོམ་བྱེད་པའི་རྒྱུ་མཚན་ཅི་ཞིག་ཡིན་ནམ་སྙམ་པའི་བསམ་བློ་ཞིག་ཁྱེད་ཚོར་ཡོད་

སྲིད། ཡིན་ཡང་། ཉམས་ལེན་གྱི་འབད་བརྩོན་འདིའི་རིགས་ནང་པའི་རྒྱབ་ལྗོངས་ཀྱི་

ལྟ་གྲུབ་དང་སྦྱོར་རྒྱུ་ནི་གལ་ཆེན་ཞིག་རེད། འབད་བརྩོན་དེ་དག་ང་ཚོས་མངོན་དུ་

གྱུར་པའི་རང་གི་ཉེ་འཁོར་གྱི་འཇིག་རྟེན་ལ་ལྟ་སྟངས་དང་། ལྟ་མཁན་རང་ཉིད་ཀྱི་

རང་བཞིན་རྟོགས་ཚུལ་ལ་བཅོས་བསྒྱུར་བྱེད་པའི་དམིགས་གཞི་ཞིག་གི་གྲུབ་ཆ་

ཡིན།

རྒྱུ་མཚན་ཅིའི་ཕྱིར་ལྟ་སྟངས་དེར་བཅོས་བསྒྱུར་བྱེད་དགོས་པ་ཡིན་ནམ། 

རྒྱུན་ལྡན་གྱི་ང་ཚོའི་ལྟ་སྟངས་ལ་མ་འགྲིག་པ་ཅི་ཞིག་ཡོད་དམ། ང་ཚོར་འཇིག་རྟེན་

གྱི་ཆོས་ཤིག་སྣང་དུས་ང་ཚོས་རྒྱུན་དུ་རིན་ཐང་སོགས་ཀྱི་རྟོག་པ་དེའི་ངོ་བོའི་ཐོག་

ལ་ཕར་སྦྱོར་གྱི་ཡོད། གནས་སྟངས་ཁག་ཅིག་གི་ནང་ང་ཚོས་དེ་ལྟར་བྱས་པར་

བརྟེན་ནས་འཇིག་རྟེན་འདིར་རྩོལ་བ་བྱེད་ཐུབ་ཀྱི་ཡོད་པ་དང་། གལ་སྲིད་ང་ཚོས་

ཆོས་ག་གེ་མོ་ཞིག་ཚ་བོ་ཡིན་པ་ཤེས་ན། ང་ཚོས་དེ་ལ་གཟབ་དགོས་རྒྱུ་རེད། གལ་

སྲིད་ང་ཚོས་ཉེན་ཁ་ཆེ་བའི་བྱ་དངོས་ཤིག་མཐོང་ཚེ། ང་ཚོ་དེ་དང་ཐག་རིང་སར་

སྡོད་དགོས་རྒྱུ་རེད། ཡིན་ཡང་། འཛིན་སྟངས་འདི་ལྟ་བུ་ནི་མགྱོགས་པོར་སྲ་འཐས་

སུ་གྱུར་ཏེ། ང་ཚོས་ཡུལ་གྱི་ཆོས་རྣམས་ཀྱི་སྟེང་དུ་ཁྱད་ཆོས་ཀྱི་སྒྲོ་འདོགས་པ་དང་། 

སྒྲོ་བཏགས་དེ་དག་ཆོས་དེ་རྣམས་ཀྱི་ངོ་བོ་ཉིད་ཀྱི་ཆ་ཤས་སུ་སྣང་གི་ཡོད། ཁང་

པའི་ཞལ་མཐིལ་འདི་ཡིད་དུ་འོང་བར་སྣང་བའི་རྒྱུ་མཚན་གྱིས་དེ་ལྟར་རེད་སྙམ་

པའི་བསམ་བློ་འབྱུང་བ་དང་། ང་ཚོས་མྱུར་དུ་ཡིད་འོང་གི་རང་བཞིན་དེ་ནི་ཞལ་

མཐིལ་འདིའི་རང་བཞིན་གྱིས་གྲུབ་པའི་ཆ་ཤས་ཤིག་ཏུ་རྩིས་ཀྱི་ཡོད། ང་ཚོས་སྒྲ་ནི་

རང་བཞིན་གྱིས་ཡིད་དུ་འོང་བ་དང་མི་འོང་བ་ཞིག་ཡིན་པར་བསམ་པ་དང་། རོ་དང་

རེག་བྱ་སོགས་ང་ཚོའི་དབང་ཤེས་ཀྱི་མྱོང་བ་ཐམས་ཅད་ལ་ལྟ་ཚུལ་འདི་གཅིག་

མཚུངས་སུ་བཟུང་ཡོད། འོན་ཀྱང་། དོན་ངོ་མར་ང་ཚོའི་སེམས་དང་། ཡུལ་གྱི་སྣང་

ཚུལ་གྱི་བར་ལ་རྟེན་འབྲེལ་གྱི་བརྒྱུད་རིམ་ཟབ་མོ་ཞིག་ཡོད་ལ། ཆོས་རྣམས་ང་ཚོར་

སྣང་སྐབས། ང་ཚོས་ཆོས་དེ་དག་ལ་རིན་ཐང་སྦྱོར་ཞིང་། རིན་ཐང་གི་ཐག་གཅོད་དེ་

གཞིར་བཞག་ནས་ཆོས་དེ་རྣམས་བདག་ཏུ་འཛིན་པའམ་ཕར་འདོར་གྱི་ཡོད། ཕར་

སྒྲོ་བཏགས་པའི་ཁྱད་ཆོས་རྣམས་དོན་དངོས་སུ་གྲུབ་ཡོད་པའི་ལོག་རྟོག་སྐྱེ་བ་དང་། 

འདི་ལྟར་ང་ཚོས་ཡུལ་གྱི་ཆོས་ཤིག་ལ་ལྟ་སྐབས་ཆགས་སྡང་གང་རུང་གི་བློ་ཞིག་

འབྱུང་གི་ཡོད།

ཆགས་སྡང་གང་རུང་གི་ང་ཚོའི་མྱོང་བ་འདི་དངོས་ཡོད་གནས་ལུགས་དང་མི་

མཐུན་པ་ནི་རྙོག་དྲ་ཞིག་ཡིན་ཞིང་། ཆོས་རྣམས་རང་བཞིན་གྱིས་ཡིད་དུ་འོང་བ་དང་

མི་འོང་བ་གང་ཡང་མིན་ལ། རྒྱ་སེ་མེ་ཏོག་ཅིག་ང་ཚོའི་མིག་ལ་མཛེས་ཀྱང་། དེའི་

མཛེས་ཆོས་ནི་ཉ་བོ་ཆེ་དང་ཕ་ཝང་ལ་ཅི་ཡང་མིན། ང་ཚོའི་སྣང་འཛིན་ནི་དངོས་

ཡོད་གནས་ལུགས་དང་མ་མཐུན་པའི་རྒྱུ་མཚན་གྱིས་ང་ཚོས་སྡུག་བསྔལ་དང་། 

གདུང་བ། ཞེ་སུན་སོགས་ཀྱིས་མཚོན་པའི་སེམས་ཀྱི་དཀའ་ངལ་མྱོང་གི་ཡོད། 

འདི་ནི་གང་ཟག་ཅིག་གིས་རང་ཉིད་འཛིན་སྟངས་ལའང་གཅིག་མཚུངས་རེད། 

ང་ཚོས་རང་གི་ལུས་པོ་ཕྲུ་གུ་ནས་དར་མ་དང་། དར་མ་ནས་རྒས་འཁོགས་སུ་

འགྱུར་གྱིན་ཡོད་པ་དང་། སྐད་ཅིག་གསར་པ་རེ་རེས་མྱོང་བ་གསར་པ་རེ་སྤྲོད་པ་

རྟོགས་ཐུབ་ཀྱི་ཡོད་ཀྱང་། ང་ཚོས་འགྱུར་ལྡོག་དེ་དག་གི་ལྟེ་བར་ང་ཞེས་པ་ཞིག་

ཡོད་པའི་བསམ་བློ་གཏོང་གི་ཡོད། ང་འདི་ནི་ང་ཚོ་དངོས་ཡིན་པ་དང་། འགྱུར་ལྡོག་

གི་བརྒྱུད་རིམ་ཧྲིལ་པོ་དེའི་ནང་རྟག་བརྟན་དུ་གནས་ཡོད། འདི་ནི་ང་ཚོའི་ལྷན་སྐྱེས་

ཀྱི་ཡིད་ཆེས་ཤིག་རེད། ང་ཚོར་བདག་འཛིན་གྱི་བློ་འདི་ཡོད་མ་ཐག་ཏུ་ང་ཚོས་དེ་

སྲུང་སྐྱོབ་བྱས་ནས་དགའ་རུ་འཇུག་གི་ཡོད། འཇིགས་སྐྲག་དང་སྣང་མེད། འདོད་

སེམས་སོགས་ནི་བདག་འདི་ལ་ཡིད་ཆེས་བྱས་པའི་རང་མཐོང་གི་འདུ་ཤེས་ལས་

འབྱུང་བ་དང་། རང་མཐོང་གི་འདུ་ཤེས་འདིས་སྡུག་བསྔལ་གྱི་རྒྱུ་རྐྱེན་བསྐྲུན་གྱི་

ཡོད། རང་ཉིད་ཀྱི་ངོ་བོའི་ལྟེ་བར་སྙམ་པའི་བདག་འཛིན་གྱི་བློ་འདིའི་རྐྱེན་གྱིས་

འདོད་ཆགས་དང་། ཞེ་སྡང་། ང་རྒྱལ། ཁྱད་གསོད། ཕྲག་དོག་སོགས་ཉོན་མོངས་

འདྲ་མིན་གྱིས་ང་ཚོར་གདུང་གི་ཡོད། ཕྲག་དོག་ལྟ་བུ་ནི་རང་མཐོང་གི་འདུ་ཤེས་

འདིས་རྐྱེན་མ་བྱས་པར་ཡོང་ཐབས་མེད་པ་ཞིག་རེད།

ནང་པའི་ལྟ་ཚུལ་ལ། མྱོང་བ་འདིའི་རིགས་འཁྲུལ་ཤེས་ཡིན་པར་བསམ་པ་

དང་། དེ་ཡང་རྒྱུ་མཚན་ནི་འཁྲུལ་ཤེས་འདི་ལྟ་བུར་བརྟེན་ནས་ང་ཚོས་ནང་ཤེས་

རྒྱུན་གྱི་དངོས་ཡོད་གནས་ལུགས་དང་། རྟག་ཏུ་འགྱུར་ལྡོག་གི་དབང་དུ་འགྲོ་བའི་

ཕྱིའི་སྣང་ཚུལ་གྱི་བཞུར་རྒྱུན་གཉིས་ཀ་རྟག་བརྟན་གྱི་རང་བཞིན་དུ་བསྒྱུར་གྱི་ཡོད། 

སྣང་ཚུལ་ལ་ཡིད་དུ་འོང་བ་དང་མི་འོང་བ་ལྟ་བུའི་སྒྲོ་བཏགས་ཀྱི་ཁྱད་ཆོས་སྦྱར་བའི་

རྒྱུ་མཚན་གྱིས་ང་ཚོས་བདག་འཛིན་གྱི་བློ་དེ་གལ་ཆེན་དུ་བརྩི་དགོས་པ་ཆགས་

ཡོད། ང་ཚོ་ནི་འདི་ལྟར་སྡུག་བསྔལ་དང་གདུང་བ་བསྐྱེད་པའི་གནས་སྟངས་ཤིག་གི་

ནང་འཁོར་ནས་བསྡད་ཡོད།  ནང་པའི་ལམ་གྱི་རྣམ་གཞག་ནི་སྡུག་བསྔལ་དང་དེའི་

རྩ་བ་ཇི་བཞིན་དུ་རྟོགས་ནས་ངོས་འཛིན་བྱེད་རྒྱུ་འདི་རེད། ང་ཚོས་རྒྱུན་ལྡན་གྱི་

འཇིག་རྟེན་འཛིན་སྟངས་དེ་མི་འགྲིག་པའི་རྒྱུ་མཚན་འདི་སྟེ། འཛིན་སྟངས་དེ་ནི་

སྡུག་བསྔལ་དང་གདུང་བའི་རྒྱུ་རྐྱེན་དུ་འགྲོ་བ་དང་། གཞན་སེམས་ལྟ་བུ་སྡུག་

བསྔལ་དང་གདུང་བ་དེའི་དབང་གིས་སྐྱེ་ཐུབ་ཀྱི་མེད་པས་ཡིན།

ང་ཚོས་འཁྲུལ་ཤེས་ཀྱི་དབང་དུ་འགྲོ་བའི་བག་ཆགས་ཀྱི་འཕེལ་ཕྱོགས་འགོག་

པ་ནི། དངོས་ཡོད་གནས་ལུགས་ཀྱི་ངོ་བོ་མཐར་ཐུག་རྟོགས་པའི་གོམ་ཁ་དང་པོ་

རེད། འདི་བརྒྱུད་ནས་ང་ཚོས་ཆོས་རྣམས་སྲ་འཐས་སུ་འཛིན་པའི་རང་ཉིད་ཀྱི་ལོག་

ཤེས་བསལ་ཏེ། འཛིན་མཁན་རང་ཉིད་ཀྱང་རྟག་བརྟན་རང་རྐྱ་བ་ཞིག་ཡིན་པའི་

འཁྲུལ་ཤེས་དེ་ངོས་འཛིན་བྱེད་ཐུབ་ཅིང་། ངོས་འཛིན་འདིས་རང་གི་ངོ་བོ་བརླག་

པར་མི་བྱེད་པར་མ་ཟད། རང་ཉིད་ལ་ཕྱིའི་སྣང་ཚུལ་དང་། ནང་དྲན་རྟོག་གི་དྲ་བ་

ལས་གྲོལ་བའི་རང་དབང་ཞིག་འཐོབ་པར་བྱ་རྒྱུ་རེད།

གོང་གི་ལྟ་བ་འདི་ནི་ནང་པའི་ཉམས་ལེན་དུ་སྣང་བརྙན་བཀོལ་སྤྱོད་བྱེད་པའི་

རྒྱབ་ལྗོངས་ཀྱི་སྒྲོམ་གཞི་ཞིག་ཡིན། སྣང་བརྙན་གྱིས་ལོག་ཤེས་ཡིན་ཞིང་མ་དག་

པའི་སྣང་འཛིན་རྣམས་བསལ་བའི་ཐབས་ལམ་ང་ཚོར་སྤྲོད་པ་དང་། སྣང་འཛིན་དེའི་

རིགས་ཀྱི་དབང་གིས་ང་ཚོས་མངོན་སུམ་གྱི་ཡུལ་དུ་གྱུར་པའི་འཇིག་རྟེན་གྱི་ཆོས་

རྣམས་ལ་སྒྲོ་འདོགས་བྱེད་ཀྱི་ཡོད། ཡིན་ཡང་། ང་ཚོས་སྣང་བརྙན་བཀོལ་སྤྱོད་ཀྱི་

ཐབས་ཤེས་བརྒྱུད་ནས་རང་གི་འཛིན་སྟངས་དེ་སྐད་ཅིག་ནས་སྐད་ཅིག་ལ་འགྱུར་

གྱིན་པའི་ཤེས་པའི་ངང་ཚུལ་དང་མཐུན་པར་བྱེད་ཆོག

ནང་པའི་ཉམས་ལེན་དུ་སྣང་བརྙན་བཀོལ་སྤྱོད་བྱེད་པ་ནི་ད་དུང་སེམས་ཀྱི་

རང་བཞིན་དང་། གནོད་འཚེ་ཆེ་བའམ་རིག་སྟོབས་སྒྲིབ་པའི་མྱོང་ཚོར་བར་གྱི་

འབྲེལ་བ་ཅི་ཞིག་ཡིན་པའི་གོ་རྟོགས་གཞིར་བཞག་ནས་འབྱུང་གི་ཡོད། ནང་པའི་ལྟ་

ཚུལ་ལ། གང་ཟག་ཅིག་གིས་རང་ཉིད་ཀྱི་བློ་ལ་ཞིབ་ཏུ་བལྟས་ཚེ། ཤེས་པ་ལྷད་མེད་

པ་ཞིག་མྱོང་ཐུབ་པ་དང་། ཤེས་རྒྱུན་འདི་ནི་སེམས་ཀྱི་རྟོག་པ་དང་སྣང་བརྙན་གང་

ལའང་འདྲེས་མེད། ནང་པ་ཚོས་གཞི་རྩའི་ཤེས་པའི་འོད་གསལ་བ་འདི་ནི་ཁོང་ཁྲོ་

དང་། ཕྲག་དོག ང་རྒྱལ། ཁྱད་གསོད་ལྟ་བུའི་ཉོན་མོངས་ཀྱིས་རང་བཞིན་དུ་

བསྒྲིབས་མེད་པར་འདོད་ཀྱི་ཡོད། ཉོན་སེམས་དེ་དག་དངོས་ཡོད་གནས་ལུགས་ལ་

ལོག་པར་རྟོག་པའི་བདག་འཛིན་ལས་སྐྱེས་པ་ཡིན། ཡིད་མ་ཚིམ་པའི་གདུང་བ་

ལས་བརྒྱལ་བའི་བརྒྱུད་རིམ་ལ་མཚོན་ན། ང་ཚོས་ཡུལ་ཅན་གྱི་ངོས་ནས་ཤེས་

པའི་གཞི་རྩའི་ངོ་བོ་རྟོགས་རྒྱུ་དགོས་ངེས་ཤིག་ཡིན། ང་ཚོས་གོ་རྟོགས་དེར་བརྟེན་

ནས་རང་ཉིད་རྣམ་རྟོག་ལས་བྱུང་བའི་མི་དགེ་བའི་མྱོང་ཚོར་གྱི་དབང་དུ་འགྲོ་བ་

འགོག་ཐུབ།

གོ་རྟོགས་འདི་དག་གིས་ནང་པའི་ཉམས་ལེན་གྱི་སྣང་བརྙན་ནམ་འཆར་སྒོམ་

བཀོལ་སྤྱོད་ཀྱི་སྒྲོམ་གཞི་འགྲུབ་པར་བྱས་ཡོད། ང་ཚོས་མངོན་སུམ་དུ་གྱུར་པའི་

འཇིག་རྟེན་འདི་དང་། རང་ཉིད། དེ་བཞིན་གཞན་ལ་འབྲེལ་སྟངས་སོགས་ལ་རྣམ་པ་

འདྲ་མིན་དུ་ཆགས་ཞེན་བྱེད་སྐབས། རང་གི་ལུས་ཕུང་དང་སེམས་དང་མིང་སོགས་

ལ་ངའོ་སྙམ་པའི་བདག་ཏུ་འཛིན་པར་བྱེད་པའི་ཁྱད་ཆོས་གང་རུང་ལ་ཕྱོགས་པའི་

འཛིན་སྟངས་ངེས་ཅན་ཞིག་ང་ཚོར་འབྱུང་གི་ཡོད། ང་ཚོ་ཕལ་ཆེ་བས་བློའི་འཛིན་

སྟངས་དེ་དག་ལ་བརྟེན་ནས་མ་གཏོགས་རྩོལ་བ་བྱེད་ཐུབ་ཀྱི་མེད་པ་དང་། ཡིད་ལ་

སྣང་བརྙན་བསྐྱེད་པ་ནི་སེམས་ཀྱི་རང་བཞིན་མཐར་ཐུག་དེ་རང་ཉིད་ལ་དྲན་གསོ་

བྱེད་པའམ། རང་ཉིད་དེ་དང་ཐག་ཉེ་བར་གཏོང་ཐབས་ཤིག་ཡིན། སྤྱིར་གནས་

སྟངས་མང་པོ་ཞིག་གི་ནང་ང་ཚོ་མང་ཆེ་བས་རྣམ་རྟོག་འདྲ་མིན་གྱི་རྗེས་སུ་སྙེག་གི་

ཡོད་པ་དང་། ཆགས་སྡང་ལས་བྱུང་བའི་རྣམ་རྟོག་འདི་དག་གིས་སླར་ཡང་རང་ཉིད་

ཀྱི་སེམས་ལ་བཙན་འཛུལ་བྱས་ནས་ཡོངས་སུ་ཟིལ་གྱིས་མ་མནན་བར་དུ་མྱོང་བ་

གཅིག་མཚུངས་ཤིག་བསྐྱེད་ཀྱི་ཡོད། འོན་ཀྱང་། གལ་ཏེ་ང་ཚོས་བློའི་རྒྱུན་ལྡན་གྱི་

གཡོ་འགུལ་འདི་རང་གིས་དབང་དུ་བསྒྱུར་ཏེ། རང་ཉིད་རང་གི་ངོ་བོ་ངོ་མའི་ཕྱོགས་

སུ་འཁྲིད་པའི་ཆོས་གང་རུང་ཞིག་ལ་དམིགས་པ་གཏད་ན། གཅིག་རྗེས་གཉིས་

མཐུད་ཀྱི་རྣམ་རྟོག་གི་བག་ཆགས་ལས་ང་ཚོ་གྲོལ་སྲིད།

ང་ཚོས་དམིགས་ཡུལ་འདི་བསྒྲུབ་པར་མཚོན་བྱེད་ལྡན་པའི་སྣང་བརྙན་བཀོལ་

སྤྱོད་བྱེད་ཀྱི་ཡོད། དཔེར་ན། ང་ཚོར་བྱ་འགུལ་སྣ་ཚོགས་ལ་བཀོལ་སྤྱོད་བྱེད་པའི་

ལག་པ་གཉིས་ཡོད་པ་དང་། དེ་གཉིས་ལ་བརྟེན་ནས་བྱ་སྒྲོའི་ཕོང་རྩེད་རྩེ་ཆོག རྩེད་

མོ་འདི་ལྟ་བུ་རྩེ་སྐབས་ང་ཚོས་ཚད་བཀག་དང་ལྡན་པའི་སྒོ་ནས་ལག་གཉིས་བཀོལ་

སྤྱོད་བྱེད་པ་རེད། ཚད་བཀག་དེ་ལས་བརྒལ་བའི་འདུ་ཤེས་ཤིག་བསྐྱེད་པར་ང་

ཚོས་རང་ཉིད་ནི་ལྷ་བྱེ་བྲག་པ་ཞིག་ཏུ་བསྒོམས་ནས་ཕྱག་བཞི་དང་དབུ་བཞི་ཅན་གྱི་

མཚོན་བྱེད་བཀོལ་སྤྱོད་བྱེད་ཀྱི་ཡོད། འདི་ལྟར་བྱེད་པའི་སྐབས་སུ་སྣང་བརྙན་གྱི་

དོན་ལ་དམིགས་པ་གཏད་དེ། དོན་དེ་ཡིད་ལ་དྲན་པར་བྱེད་རྒྱུ་གཙོ་བོ་ཡིན། ནང་

པའི་འགྲོ་ལུགས་ལ། ཕྱག་གཉིས་ཀྱིས་ཤེས་རབ་དང་སྙིང་རྗེའི་ཟུང་འཇུག་མཚོན་

ཞིང་། ཕྱག་བཞིས་བྱམས་པ་ཚད་མེད་དང་། སྙིང་རྗེ་ཚད་མེད། དགའ་བ་ཚད་མེད། 

བཏང་སྙོམས་ཚད་མེད་བཅས་ཚད་མེད་བཞི་སོགས་མཚོན་གྱི་ཡོད། གལ་སྲིད་ང་

ཚོས་རང་ཉིད་ལ་ལག་ངར་དྲུག་དང་ལྡན་པ་ཞིག་བསྒོམས་ཚེ། འདིས་ཕར་ཕྱིན་དྲུག་

སྟེ། སྦྱིན་པ་དང་། ཚུལ་ཁྲིམས། བཟོད་པ། བརྩོན་འགྲུས། བསམ་གཏན། ཤེས་རབ་

བཅས་མཚོན་ཡོད། དེ་མཚུངས་སུ་ང་ཚོས་དུག་གསུམ་སྟེ། འདོད་ཆགས་དང་། ཞེ་

སྡང་། གཏི་མུག་བཅས་སྦྱོང་བའི་མཚོན་བྱེད་ལ་དབུ་གསུམ་ལྡན་གྱི་ལྷ་ཞིག་སྒོམ་

གྱི་ཡོད། ཁྱད་ཆོས་འདི་དག་རང་ཉིད་ལ་ཡོད་པར་བསྒོམས་པའི་རྗེས་སུ་ང་ཚོས་

ཁྱད་ཆོས་དེ་དག་སེམས་ཅན་གཞན་དང་། རང་གི་ཁོར་ཡུག་སྤྱི་ལའང་ཡོད་པར་

སྒོམ་གྱི་ཡོད།

ཕྱོགས་གཅིག་ནས་བརྗོད་ན། དམིགས་པ་འདིའི་རིགས་སྒོམ་པ་ནི་རྟོག་བཟོའི་

རང་བཞིན་ཞིག་ཏུ་སྣང་ཞིང་། ང་ཚོ་དངོས་ཡོད་གནས་ལུགས་དང་ཐག་རིང་དུ་

གཏོང་བའི་རྒྱུ་ལྟ་བུ་རེད། འོན་ཀྱང་། ང་ཚོས་འདི་ལྟར་བསྒོམས་ནས་རང་གི་སྣང་

འཛིན་དེ་ལོག་ཤེས་ལས་ཚུར་བཅོས་བསྒྱུར་བྱས་ཏེ། ཉོན་མོངས་དང་བྲལ་བའི་

ཤེས་ཚོར་ལྷད་མེད་ཀྱི་གཞི་རྩའི་ཡོན་ཏན་རྣམས་དྲན་གསོ་བྱེད་ཀྱི་ཡོད། ང་ཚོ་ཕལ་

ཆེ་བ་ལ་ཡུལ་གྱི་སྟེང་དུ་རྟག་བརྟན་གྱི་རང་བཞིན་ཡིན་པའི་ཁྱད་ཆོས་ཡོད་པར་

འཛིན་པའི་བག་ཆགས་མཐུག་པོ་ཞིག་མཆིས་ཤིང་། ང་ཚོ་ནི་ཡུན་རིང་ལ་བསྒྲིལ་

བའི་ཤོག་བུ་ཞིག་དང་མཚུངས་པ་དང་། གལ་སྲིད་ཁྱེད་ཀྱིས་ཤོག་བུ་དེ་མདུན་ཅོག་

ཐོག་མར་གྲོལ་ནས་རང་གི་ལག་པ་ཚུར་བླངས་ཚེ། ཤོག་བུ་དེ་རང་ངོས་ནས་སླར་

ཡང་འདྲིལ་རྒྱུ་རེད། སེམས་ཀྱི་བག་ཆགས་མཐུག་པོ་རྣམས་བསྒྱུར་ནས་རྟེན་འབྲེལ་

དང་། དངོས་ཡོད་གནས་ལུགས་ཀྱི་ངོ་བོ་མཐར་ཐུག སེམས་ཀྱི་རང་བཞིན་ངོ་མ་

བཅས་འདུས་པའི་རང་དབང་གི་སྣང་འཛིན་ཞིག་འབྱུང་བར་དུས་ཚོད་དགོས།

སྣང་འཛིན་དེ་ལྟ་བུ་ཞིག་ཡོང་བར་ང་ཚོས་སྣང་བརྙན་བཀོལ་སྤྱོད་བྱེད་པ་དང་། 

བརྒྱུད་རིམ་འདི་ལ་གོ་རིམ་དང་ལྡན་པའི་སྦྱོང་བརྡར་དགོས་རྒྱུ་རེད། དཔེར་ན། ང་

ཚོས་སྒོམ་གྱི་དམིགས་པར་སངས་རྒྱས་ཀྱི་སྣང་བརྙན་དང་། ཡང་ན་མཚོན་བྱེད་ཀྱི་

ཁྱད་ཆོས་ལྡན་པའི་ལྷ་ཞིག་འཛིན་ཆོག ཐོག་མར་ཁྱེད་ཀྱིས་སྣང་བརྙན་ངོ་མ་ཞིག་གི་

ཆ་ཤས་རྣམས་ལ་ཞིབ་ཏུ་བལྟས་ནས་རང་གི་ཡིད་བྱེད་སྦྱོང་བརྡར་བྱེད་པ་དང་། དེ་

ནས་སྣང་བརྙན་ངོ་མ་ཞིག་ལ་མ་བརྟེན་པར་ཡིད་དུ་སྣང་བརྙན་དེ་བསྐྲུན་དགོས། ང་

ཚོས་འདི་ལྟར་རང་གི་སེམས་ཀྱི་ནུས་པ་རྣམས་ཡུན་རིང་ལ་གོང་འཕེལ་གཏོང་

དགོས་ཤིང་། དཔེར་ན། གཟའ་འཁོར་དུ་མའི་རིང་དུས་ཚོད་གསུམ་གྱི་སྒོམ་གྱི་ཐུན་

ལ་ཞུགས་ནས་སངས་རྒྱས་ཀྱི་སྐུ་བརྙན་ལ་ཡོད་པའི་སྤྱན་གྱི་ཁ་དོག་དཀར་ནག་ཆ་

མཐུན་པ་དེའི་ཐོག་ལ་བློ་རྩེ་གཏོད་པ་དང་། དེ་ནས་ཞལ་རས་ཀྱི་དབྱིབས་དང་

བཞུགས་སྟངས་སོགས་ཀྱི་ཁྱད་ཆོས་རྣམས་ཡིད་ལ་ཞིབ་ཏུ་བསྒོམས་ནས་དེ་ཚོ་རེ་

རེའི་ཐོག་ལའང་དུས་ཚོད་མང་པོ་གཏོང་དགོས། གལ་སྲིད་སྒོམ་གྱི་དམིགས་པ་ནི་

སངས་རྒྱས་བཅོམ་ལྡན་འདས་ཀྱི་སྐུ་བརྙན་མ་ཡིན་པར། ཕྱག་དང་དབུ་དུ་མ་ཅན་གྱི་

ལྷ་སྐུ་རྒྱན་ཆ་དང་ལྡན་པ་ཞིག་ཡིན་ཚེ། ཁྱད་ཆོས་དེ་ཚོ་རེ་རེ་ལ་སྒོམ་ཐུན་རེ་བཏང་

སྟེ། རེ་རེ་བཞིན་ཞིབ་ཏུ་བསམས་ནས་མར་ནས་ཡར་སྒོམ་པ་དང་། ཡར་ནས་མར་

སྒོམ་པ་སོགས་བྱེད་དགོས།

འདི་ལྟར་སྒོམ་པའི་སྐབས་སུ་རང་གི་བློ་རྩེ་གཡེང་ན། ང་ཚོས་ད་དུང་རང་གི་བློ་

དེ་ཚུར་སྡུད་པའི་ནུས་རྩལ་ལའང་སྦྱོང་བ་བྱ་དགོས། དམིགས་པའི་ཐོག་ལ་བློ་

སེམས་རྩེ་གཅིག་ཏུ་འཇོག་དུས་འབྱུང་གི་ཡོད་པ་ལྟར། ཡིད་བྱེད་ཀྱིས་དམིགས་པ་

འཛིན་པ་ལ་ཤོར་སྟངས་གཉིས་ཡོད། གཅིག་སེམས་གཡེང་བ་འདི་ཡིན་ཞིང་། རང་

སེམས་གཡེང་བའི་སྐབས་སུ་དམིགས་པ་ཤོར་ཡོད་པ་དང་། འདི་ལྟར་བྱུང་ཡོད་པ་

ཤེས་པར་བྱས་ནས་རང་གི་བློ་རྩེ་དེ་དམིགས་པའི་ཐོག་ལ་སླར་ཡང་འཇོག་དགོས། 

འཇོག་ཚུལ་ཕྱེ་མ་ལེབ་ཅིག་མེ་ཏོག་དང་ཁ་བྲལ་ནས་སླར་ཡང་དེའི་ཕྱོགས་ལ་འཁོར་

ནས་ཡོང་བ་ལྟ་བུ་ཡིན་དགོས། གཞན་ནི་སེམས་ཀྱི་འཕངས་དམའ་རུ་ཕྱིན་ཏེ། ཉོབ་

སྣང་དང་། སྒྱིད་ལུག ངལ་དུབ་ལྟ་བུའི་དབང་དུ་སོང་ནས་བསྒོམ་བྱ་གསལ་བར་མི་

སྣང་བ་འདི་རེད། འདི་འདྲའི་སྐབས་སུ་དམིགས་པ་དང་ཡིད་བྱེད་སླར་གསོ་བྱེད་

པའི་ཐབས་ལམ་ཡོད་པ་དང་། གཅིག་ནི་རེ་ཞིག་ལ་ངལ་གསོས་ནས་སླར་ཡང་

བསྒོམ་པར་བརྩོན་པ་འདི་རེད། སྦྱོང་བརྡར་འདི་ལྟ་བུ་ཡང་ཡང་བྱེད་རྒྱུ་གལ་ཆེན་

ཡིན་ཞིང་། བསྒོམ་བྱའི་མཚོན་ཆོས་བྱེ་བྲག་པ་སོ་སོར་གོམས་འདྲིས་ཆེན་པོ་ཐོབ་

པའི་རྗེས་སུ་ང་ཚོས་བསྒོམ་བྱའི་སྤྱིའི་སྣང་བརྙན་དེ་ཡིད་ལ་བསྒོམ་པར་འགོ་

འཛུགས་ཆོག དུས་ཡུན་ངེས་ཅན་ཞིག་གི་རྗེས་ནས་སྣང་བརྙན་སྤྱིའང་ཇེ་གསལ་དུ་

འགྲོ་རྒྱུ་རེད།

འདི་ལྟར་འཆར་སྒོམ་བྱེད་པ་ལ་དམིགས་ཡུལ་གསུམ་ཡོད་པར་གསུངས་པ་

དང་། དམིགས་ཡུལ་དེ་དག་རེ་རེ་རིམ་པས་བསྒྲུབ་དགོས། དང་པོ་སྣང་བརྙན་གྱི་ཆ་

ཤས་རྣམས་ཞིབ་ཏུ་འཛིན་པའི་གསལ་ཆ་ཡིན་ཞིང་། གསལ་ཆའི་ནུས་པ་འདི་ཡར་

རྒྱས་སུ་གཏོང་བའི་ཐབས་ལམ་སྣ་ཚོགས་ཡོད། དཔེར་ན། ལྷ་ཞིག་སྒོམ་པའི་ཚེ། 

དེའི་ཆེ་ཆུང་ནི་རང་གི་ལུས་པོའི་ཚད་གཞི་རུ་སྒོམ་པ་ལས། རི་བོ་ལྟ་བུའི་ཆེན་པོར་

སྒོམ་གྱི་ཡོད། ཤྭ་བ་ཞིག་རི་བོ་དེའི་ཐོག་བསྐྱོད་པ་ལྟར་ང་ཚོས་དེའི་ཕྱོགས་གང་

སར་ཞིབ་ཏུ་ལྟ་ཆོག ང་ཚོས་འདིའི་ལྡོག་ཕྱོགས་ཀྱང་བྱེད་ཆོག་པ་དང་། ལྷ་དེ་ནི་ཏིལ་

འབྲུ་ཙམ་གྱི་ཆེ་ཆུང་དུ་བསྒོམས་ནས་དེའི་ཁྱད་ཆོས་ད་དུང་གསལ་པོར་འཛིན་རྒྱུ་

འདི་ཡིན། འདི་ལྟར་འཆར་སྒོམ་བྱེད་པ་ལ་ང་ཚོས་རྣམ་པ་འདྲ་མིན་དུ་སྦྱོང་བརྡར་

བྱེད་ཀྱི་ཡོད་ཅིང་། སྣང་འཛིན་གསལ་པོ་ཞིག་མ་བྱུང་བར་དུ་ང་ཚོས་ལྷའི་སྣང་བརྙན་

དེ་ཡར་མར་དང་། ཕར་ཚུར་བསྐོར་ནས་ཕྱོགས་གང་ས་ནས་དེའི་ཁྱད་ཆོས་རྣམས་

ལ་ཞིབ་ཏུ་ལྟ་བ་དང་། དེ་བཞིན་ལྷའི་སྣང་བརྙན་བརྗེ་བོའང་བྱེད་ཀྱི་ཡོད།

སྦྱོང་བརྡར་གྱི་དམིགས་ཡུལ་གཉིས་པ་ནི། ང་ཚོས་གང་འཆར་སྒོམ་བྱེད་པ་

དེའི་དོན་རང་གི་ཡིད་ལ་རྒྱུན་དུ་གསལ་པོར་འཛིན་རྒྱུ་འདི་ཡིན། དེ་ཡང་འཆར་སྒོམ་

གྱིས་རང་ངོས་ནས་ང་ཚོ་གང་ལའང་བསྐྱལ་མི་ཐུབ། གལ་སྲིད་ང་ཚོས་ལྷའི་ཕྱག་

གཉིས་ཀྱིས་སྙིང་རྗེ་དང་ཤེས་རབ་ཀྱི་ཡོན་ཏན་རྣམས་མཚོན་ཡོད་པ་རང་ཉིད་ལ་

དྲན་གསོ་བྱས་ན། ཡོན་ཏན་དེ་ཚོས་རིམ་གྱིས་བདག་འཛིན་དང་ལོག་ཤེས་ཀྱི་རྒྱུན་

དེ་གཞོམ་རྒྱུ་རེད། འདི་ནི་ང་ཚོས་མི་ཞིག་ལ་ལག་འཇུས་དང་གཞུ་བ་གཉིས་དུས་

གཅིག་ལ་བྱེད་མི་ཐུབ་པའི་ཞིབ་ལྟ་དཀྱུས་མ་འདིས་མཚོན་ཡོད། ང་ཚོས་དེ་གཉིས་

ལག་པའི་བྱ་འགུལ་སྔ་ཕྱི་གཉིས་ཀྱི་ནང་དུ་བྱེད་ཐུབ་ཀྱང་། གཉིས་ཀ་དུས་གཅིག་ལ་

བྱེད་ཐབས་མེད། ཡུལ་གྱི་ཆོས་གཅིག་ལ་དགའ་སྡང་གཉིས་དུས་མཉམ་དུ་སྐྱེ་མི་

ཐུབ། དགའ་སྡང་གཉིས་སྔ་ཕྱི་རུ་འབྱུང་ཆོག་ནའང་། དུས་གཅིག་གི་ནང་དུ་འབྱུང་

ཐབས་མེད། རྒྱུ་མཚན་འདིའི་དབང་གིས་བློ་ལ་བཟོད་པ་དང་། ཞི་བདེ། གཞན་

སེམས་ལྟ་བུའི་ཡོན་ཏན་ཅི་ཙམ་ཡོད་ན། དེ་ཙམ་གྱིས་བློའི་ནང་དུ་ཞེ་སྡང་དང་། 

འཁོན་སེམས། འདོད་ཆགས། ཕྲག་དོག་སོགས་ཀྱི་གནས་ས་ཉུང་དུ་འགྲོ་ངེས།

སྦྱོང་བརྡར་གྱི་དམིགས་ཡུལ་གསུམ་པ་ནི། རང་གི་རང་བཞིན་ངོ་མ་དེ་གསར་

རྙེད་བྱ་རྒྱུ་དང་། གསར་དུ་གོམས་པ་བསྐྱེད་པའི་ཆོས་རྣམས་ཀྱི་སྣང་འཛིན་ལ་ངེས་

པ་འཐོབ་རྒྱུ་འདི་ཡིན། སྣང་བརྙན་འཆར་སྒོམ་བྱེད་པར་བརྟེན་ནས་ང་ཚོས་རང་གི་

སྲེད་པ་སྟེ། ཡིད་དུ་འོང་བར་སྣང་བའི་ཕྱིའི་ཆོས་རྣམས་ལ་ཞེན་པ་དང་། ཡིད་ལ་མི་

སྡུག་པའི་ཆོས་རྣམས་འདོར་བར་བྱེད་པ་སོགས་ཀྱི་མྱོང་བ་ཐམས་ཅད་རང་ཉིད་ཀྱི་

བློའི་རྟོག་བཟོ་ཡིན་པར་ངོས་འཛིན་བྱེད་ཐུབ། ཁྱད་ཆོས་གང་ཡང་ཡུལ་གྱི་སྟེང་དུ་ངོ་

བོ་ཉིད་དུ་གྲུབ་མེད་པ་དང་། གལ་སྲིད་ང་ཚོས་བདེན་པ་འདི་རྟོགས་ཚེ། མངོན་གྱུར་

གྱི་འཇིག་རྟེན་འདི་འཛིན་སྟངས་ཀྱི་ཐད་ནས་ང་ཚོར་རང་དབང་ཆེན་པོ་ཞིག་ཡོད་

ངེས། ད་དུང་གལ་སྲིད་ངས་ཟླ་འགའ་ལ་རང་ཉིད་ལྷ་ཞིག་གམ་སངས་རྒྱས་ཡིན་པར་

བསྒོམས་ན། འདིས་ཡོངས་སུ་རྫོགས་པའི་སངས་རྒྱས་ཀྱི་ཡོན་ཏན་དེ་དག་ལས་

ཁག་ཅིག་རང་རྒྱུད་ལ་སྐྱེ་བར་གྲོགས་བྱེད་རྒྱུ་རེད། ལོ་ངོ་ལྔ་བཅུ་ང་བརྒྱད་ལ་རང་

ཉིད་ནི་རང་ཉིད་དེ། ལྟོ་བ་དང་སྣ་ཆེན་པོ་ཡོད་པའི་ཧཕ་རན་སིའི་གྲྭ་པ་ཞིག་ཡིན་པར་

བསྒོམས་ནས་ང་ལ་ཕན་ཆེན་པོ་ཐོགས་མ་བྱུང་།

ང་ཚོས་སྣང་བརྙན་བསྒོམ་པའི་དམིགས་ཡུལ་འདི་ལ་ཤེས་རབ་ཀྱི་ང་རྒྱལ་

ཞེས་ཟེར་བ་དང་། འདི་ནི་ཐབས་ལམ་སྤྱིར་བཏང་བ་ཞིག་ལ་བརྟེན་ནས་རང་ཉིད་

སངས་རྒྱས་པའི་ང་རྒྱལ་མ་ཡིན་པར། ཉོན་མོངས་ལས་གྲོལ་བ་དང་རང་གི་རང་

བཞིན་ངོ་མ་དེ་བསྐྱར་དུ་གསར་རྙེད་བྱས་པ་ལས་བྱུང་བའི་ངེས་ཤེས་ཀྱི་འདུ་ཤེས་

ཤིག་ཡིན། བསྐྱར་དུ་གསར་རྙེད་བྱེད་པ་འདི་ནི་ནང་སེམས་ཀྱི་ཞི་བདེ་དང་། མཐར་

ཐུག་གི་བདེ་བའི་སྒྲུབ་ཐབས་ཁོ་ན་དེ་ཡིན། ང་ཚོས་སྐབས་འདི་འདྲ་ལ་མྱོང་བའི་

ངེས་ཤེས་ནི་ཕྱི་རོལ་གྱི་ཆོས་རྣམས་ལ་རང་གི་རེ་བ་བཅོལ་བའི་སྐབས་ཀྱི་རང་

སེམས་སུ་ཡོད་པའི་རེ་བ་དང་འཇིགས་སྣང་ལས་ཁྱད་པར་ཆེན་པོ་ཡོད་པ་ཞིག་རེད། 

ང་ཚོས་གལ་སྲིད་ཕྱི་རོལ་གྱི་འཇིག་རྟེན་ལ་བཀོད་སྒྲིག་ངེས་ཅན་ཞིག་བྱས་ན། ད་

གཟོད་བདེ་སྐྱིད་རྙེད་པར་འདོད་པ་དང་། དེ་མཚུངས་སུ་བྱ་བ་ཞིག་འགྲིག་མེད་པའི་

སྐབས་སུ་ཕྱིའི་གནས་སྟངས་ལ་སྟངས་འཛིན་བྱས་ན། རང་གི་སྡུག་བསྔལ་མེད་པར་

གཏོང་ཐུབ་པར་བསམ་གྱི་ཡོད། འདི་འདྲ་གཏན་ནས་མིན་པ་དང་། ང་ཚོས་འཕེལ་

རྒྱས་ངོ་མའི་ནང་རྐྱེན་རྣམས་ལ་བལྟ་དགོས་ཤིང་། དེ་དག་ང་ཚོའི་སེམས་ཀྱི་གནས་

སྟངས་དང་འབྲེལ་ཡོད།

ང་ཚོས་འཆར་སྒོམ་འདི་ལྟ་བུ་བྱེད་སྐབས། ཐོག་མར་རང་ཉིད་ཀྱི་ལུས་པོ་དེ་

འོད་དང་། ཡང་ན་སྟོང་པ་ཉིད་དུ་ཐིམ་པར་སྒོམ་དགོས། རང་གི་སེམས་ལའང་སྒོམ་

བཞིན་པའི་ལྷ་དེའི་སེམས་དང་ངོ་བོ་གཅིག་མཚུངས་ཤིག་ཡོད་པར་བསམ་རྒྱུ་གལ་

ཆེན་ཡིན། ང་ཚོས་འདི་ལྟར་རང་གི་རང་བཞིན་ངོ་མ་དེ་བསྐྱར་དུ་རྙེད་པའི་འབད་པ་

བྱེད་པ་ལས། དངོས་ཡོད་གནས་ལུགས་རྙོག་འཛིང་ཆེ་རུ་གཏོང་བ་དང་། ཡང་ན་

བཅོས་མར་བསྒྱུར་བ་སོགས་བྱེད་ཀྱི་མེད། རང་གི་རང་བཞིན་ངོ་མ་དེ་བསྐྱར་དུ་

གསར་རྙེད་བྱེད་པར་ང་ཚོས་ཐབས་ལ་མཁས་པར་བྱེད་པ་འདི་ཡིན།

སྒོམ་ཆེན་པ་ཚོས་སྣང་བརྙན་བརྟན་པོ་བཟོས་ནས་གསལ་དུ་བཏང་བའི་རང་གི་

མྱོང་བ་ལ་ཇི་ལྟར་འགྲེལ་བརྗོད་བྱེད་ཀྱི་ཡོད་དམ། ཁོང་ཚོས་གསུངས་པ་ལྟར་ན། 

ཐོག་མའི་སྐབས་སུ་སྣང་བརྙན་ནི་སེམས་ཀྱི་རྟོག་བཟོ་ཙམ་རེད། གནས་རིམ་འདིར་

ཉིན་གཅིག་ལ་དུས་ཚོད་གསུམ་གྱི་སྒོམ་ཐུན་བཞི་ཙམ་བརྒྱུད་ནས་རིམ་པས་སྣང་

བརྙན་བསྐྲུན་གྱི་ཡོད། ཐུན་དེ་དག་གིས་སྣང་བརྙན་དང་། དེའི་མཚོན་བྱེད་ཀྱི་དོན་

རྣམས་ཡིད་དུ་བསྐྲུན་པའི་འབད་བརྩོན་ཤུགས་ཆེན་ཞིག་མཚོན་ཐུབ་ཀྱང་། གནས་

རིམ་འདིར་སྣང་བརྙན་ད་དུང་སེམས་ཀྱི་རྟོག་བཟོ་ཙམ་ཡིན། གང་ཟག་ཅིག་གིས་

སྣང་བརྙན་ཇེ་བརྟན་དུ་གཏོང་བར་མུ་མཐུད་ནས་འབད་བརྩོན་བྱེད་དགོས། ཡིན་

ཡང་། སྣང་བརྙན་དེ་ནི་སྲ་གཟུགས་ཀྱི་རང་བཞིན་ཞིག་ཡིན་མི་རུང་བའི་རྒྱུ་མཚན་

གྱིས། རང་གི་སྣང་བརྙན་ནི་འོད་ཟེར་རམ་དྭངས་ཤིང་གསལ་བའི་འཇའ་ཚོན་ལས་

གྲུབ་པ་ལྟར་དུ་སྒོམ་དགོས། བསྒོམ་བྱའི་སྣང་བརྙན་ནི་ཤ་ཁྲག་དང་ཤིང་སོགས་

ཀྱིས་གྲུབ་མེད་པར་མ་ཟད། འཇའ་ཚོན་ལྟར་གཡོ་འགུལ་ཅི་ཡང་མེད་པ་ཞིག་ཀྱང་

མིན། སྣང་བརྙན་དེར་ཤེས་རབ་དང་སྙིང་རྗེའི་ཁྱད་ཆོས་ལྡན་དགོས་ཤིང་། དེ་དག་

གིས་སྒོམ་སྒྲུབ་པ་ཚོར་རང་གི་བློའི་ཡོན་ཏན་རྣམས་དར་རྒྱས་གཏོང་བའི་དྲན་སྐུལ་

དང་སེམས་ཤུགས་སྦྱིན་ཐུབ་དགོས།

སྣང་བརྙན་བཅོས་མ་ཡིན་པའི་ཚོར་སྣང་ཞིག་དུས་ཡུན་རིང་པོར་ཡོད་སྲིད་

ཀྱང་། སྒོམ་པ་བ་ལ་འཆར་སྒོམ་གྱི་གོམས་འདྲིས་ཐོབ་པའི་རྗེས་སུ་སྣང་བརྙན་དེ་

རྩོལ་མེད་དུ་འབྱུང་བར་གསུང་གི་འདུག དོན་ངོ་མར་དུས་ཡུན་རིང་པོ་ཞིག་ཕྱིན་ཚེ། 

སྣང་བརྙན་ནི་དབང་ཤེས་ལ་མངོན་སུམ་དུ་སྣང་བ་ལྟར་རྩོལ་བ་མེད་པར་འབྱུང་གི་

ཡོད། སྒོམ་པ་བ་ཁག་ཅིག་གིས་སངས་རྒྱས་སམ་ལྷའི་སྣང་བརྙན་ཞིག་ཡིད་ལ་སྒོམ་

པའི་སྐབས། སྣང་བརྙན་དེ་ནི་དོན་དངོས་སུ་མཐོང་བ་ལྟར་ཡིད་ལ་སྣང་གི་ཡོད། ཡིན་

ཡང་། ཁོང་ཚོས་སྣང་བརྙན་འདི་ནི་རང་གི་སེམས་སུ་མཐོང་བ་ཙམ་ལས་ཕྱི་རུ་

དངོས་ཡོད་དུ་གྲུབ་མེད་པ་རྟོགས་ཀྱི་ཡོད། སྣང་བརྙན་འདི་ཉ་ཞིག་ཆུའི་ནང་ནས་

ཕྱིར་མཆོང་བ་ལྟར་ཡིན་ཞིང་། འདི་ལ་གསལ་ཆ་དང་། དྭངས་ཆ། གནས་ཆ་སོགས་

ཡོངས་སུ་ལྡན་པ་ཞིག་ཡིན་པར་འགྲེལ་བརྗོད་བྱེད་ཀྱི་ཡོད། སྣང་བརྙན་དེ་ནི་གསལ་

ཞིང་ཆ་ཚང་ལ། རང་བཞིན་གྱིས་སྣང་བ་ཞིག་རེད།

འདི་ནི་སྦྱོང་བརྡར་ལ་བརྟེན་ནས་བྱུང་བ་དང་། ཡང་ན་སྟངས་འཛིན་བྱེད་མི་

ཐུབ་པའི་རྟོག་བཟོའི་སྣང་བརྙན་ཞིག་ཡིན་པར་བརྗོད་ཆོག སྐབས་འདིར་སྦྱོང་བརྡར་

གྱི་ཆ་ཤས་གཙོ་བོ་ཞིག སྣང་བརྙན་འདི་མ་གཞི་ཅི་ཡང་མེད་པར་བསྐྱེད་པ་ཇི་བཞིན་

ཤུལ་ལྷག་མེད་པར་ཡལ་དུ་འཇུག་རྒྱུ་འདི་ཡིན།

སྒོམ་གྱི་སྦྱོང་བརྡར་བྱས་མ་མྱོང་ཡང་། རྩོལ་མེད་དུ་མཐོང་ཚོར་གསལ་པོར་

མྱོང་ཚུལ་བརྗོད་མཁན་གང་མང་ཡོད། བདག་གིས་དཔེ་དེབ་ཅིག་ཏུ་མཐོང་བ་ལྟར་

ན། གཤག་བཅོས་ཀྱི་སྐབས་སུ་མི་གཅིག་གི་ཀླད་པ་ལ་སློང་རྐྱེན་ངེས་ཅན་ཞིག་སྤྲོད་

དུས་རང་གི་ཁྱི་ཡང་དེར་ཡོད་པའི་ཚོར་སྣང་གསལ་པོ་ཞིག་བྱུང་འདུག མི་དེས་རང་

གི་ཁྱི་མཐོང་བ་ནི་ངས་རང་གི་མདུན་འདིར་མེ་ཏོག་གི་སྣོད་ཅིག་མཐོང་བ་ལྟར་

གསལ་པོ་རེད། ཡིན་ཡང་། མི་དེས་ཁྱི་མཐོང་བ་འདི་ནད་རིགས་ཤིག་དང་འབྲེལ་

བའི་སེམས་ཀྱི་འཁྲུལ་ཤེས་ཤིག་ཡིན་ཞིང་། འདི་ནི་ངའི་ལྟ་ཚུལ་ལ་སེམས་ཐང་པོ་

ཡིན་པའི་མི་ཚོར་སྒོམ་གྱི་སྦྱོང་བརྡར་སྤྲད་ནས་བྱུང་བའི་སྣང་བརྙན་དང་ཐ་དད་པ་

ཞིག་རེད།

མཐའ་སྡོམ་དུ་སྣང་བརྙན་སྒོམ་པ་འདིས་མི་ཞིག་ལ་རང་སེམས་ཀྱི་རྩོལ་བ་བྱེད་

སྟངས་ལ་ཁ་ལོ་བསྒྱུར་བའི་ནུས་པ་ཞིག་སྤྲོད་ཐུབ། སྦྱོང་བརྡར་འདི་བྱེད་པ་ནི་

སེམས་ཀྱི་སྣང་བརྙན་ལ་གནས་ཆ་ལྡན་པར་བྱས་ཏེ། སངས་རྒྱས་ཀྱི་ཞིང་ཁམས་

སྐོར་གྱི་གློག་བརྙན་ཞིག་ལ་བལྟ་རྒྱུའི་དོན་དུ་མིན། གང་ཟག་ཅིག་གིས་སྦྱོང་བརྡར་

འདིར་བརྟེན་ནས་ནང་སེམས་ཀྱི་རང་དབང་དང་། མངོན་གྱུར་གྱི་འཇིག་རྟེན་རྟག་

བརྟན་གྱི་ངོ་བོར་འཛིན་པར་ཆགས་ཞེན་མི་བྱེད་པའི་སེམས་ཀྱི་ངང་ཚུལ། འཇིག་

རྟེན་གྱི་སྟེང་ལ་ཞེ་ལོག་གི་ཁྱད་ཆོས་སོགས་མི་སྦྱོར་བའི་གནས་སྟངས། རང་ཉིད་མཱ་

ཐེའོ་ཡིན་སྙམ་པའི་ངར་འཛིན་གྱི་བློ་ལས་གྲོལ་བའི་ནང་སེམས་ཀྱི་རང་དབང་རྒྱ་

ཆེན་ཞིག་བཅས་རྙེད་རྒྱུ་རེད། གང་ཟག་ཅིག་གིས་སྦྱོང་བརྡར་འདིར་བརྟེན་ནས་

ཤེས་རྒྱུན་དང་། ༼འདི་ནི་རྒྱུ ན་ད་ུམར་འབབ་ཀྱིན་པའི་ཆུ་བ་ོཞིག་དང་འདྲ་མཚུངས་ཡིན། འོན་

ཀྱང་། འདི་ནས་བཟུང་བདག་འཛིན་གྱི་ཀོ་གྲུ ་ཡོད་ཀྱི་མ་རེད།༽ རྟག་ཏུ་འགྱུར་བཞིན་པའི་ཡུལ་

གཉིས་ཀྱི་བར་དུ་གནས་པའི་རྟེན་འབྲེལ་རྟོགས་ཐུབ་ཅིང་། རྒྱུན་དུ་ཁ་ཁར་འཛིན་

པའི་ཆོས་རྣམས་ཀྱི་འབྲེལ་བའང་ཤེས་ཐུབ། དེ་བཞིན་ཡུལ་དང་ཡུལ་ཅན་ཁ་ཁར་

བཟུང་བ་ལས་བྱུང་བའི་ཞེ་སུན་དང་གདུང་བ་ཐམས་ཅད་སངས་འགྲོ། འདི་འདྲའི་

གནས་རིམ་དུ་གང་ཟག་ཅིག་སྔོ་ཚལ་ལྟར་ཚོར་མེད་ཤེས་མེད་མིན་ལ། དངོས་ཡོད་

གནས་ལུགས་ཕྱིན་ཅི་ལོག་ཏུ་འཛིན་པའི་འཁྲུལ་ཤེས་ལས་བྱུང་བའི་ཆགས་སྡང་

གིས་དབང་སྒྱུར་ཡང་བྱེད་མི་ཐུབ། སྡུག་བསྔལ་ལས་གྲོལ་བ་འདི་ནི་ནང་སེམས་ཀྱི་

ཞི་བདེ་ཞིག་ཡིན་ཞིང་། ཕྱིའི་རྐྱེན་གྱིས་བསྐྲུན་པའི་འཕྲལ་སེལ་གྱི་བདེ་ཚོར་དང་

གཅིག་མཚུངས་མིན། ནང་སེམས་ཀྱི་ཞི་བདེ་འདིས་འཇིག་རྟེན་དང་། སེམས་ཅན་

གཞན་དང་འབྲེལ་ཆེ་བའི་འདུ་ཤེས་ཡངས་པོ་ཞིག་རང་བཞིན་གྱིས་བསྐྱེད་རྒྱུ་རེད། 

རང་མཐོང་དང་འཇིགས་སྣང་དང་བདག་འཛིན་སོགས་མེད་སར་གཞན་སེམས་དང་། 

སྙིང་རྗེ། བྱམས་པ་སོགས་དར་ཞིང་རྒྱས་ཐུབ་ངེས། དེ་ཡང་རང་དང་གཞན་གྱི་བར་

ལ་བཅད་མཚམས་མེད་པས་ཡིན།

ཉམས་ལེན་འདི་ལྟ་བུའི་དགོས་པ་མ་རྟོགས་མཁན་ཚོའི་མཐོང་སྣང་ལ། རྙོག་

འཛིང་ཆེ་བའི་སྣང་བརྙན་ཞིག་བསྒོམ་པར་ཟླ་བ་དྲུག་ལས་རིང་པའི་དུས་ཡུན་ལ་

འབད་བརྩོན་བྱེད་པ་འདི་ཁྱད་མཚར་བོ་ཞིག་ཡིན་སྲིད། དོན་ངོ་མར་ཉམས་ལེན་

འདིའི་རིགས་ལ་ཞུགས་མཁན་ཚོས་ལྷ་གཅིག་མ་ཡིན་པར། དཀྱིལ་འཁོར་ཡང་སྒོམ་

གྱི་ཡོད། དཀྱིལ་འཁོར་ཞིག་གི་ནང་སྐབས་འགར་ལྷ་གྲངས་བདུན་བརྒྱ་ལས་ཀྱང་

བརྒལ་བ་དང་། ལྷ་བདུན་བརྒྱ་ལྷག་གཅིག་རྗེས་གཉིས་མཐུད་ཀྱི་སྒོ་ནས་ཞིབ་ཏུ་

སྒོམ་ཐུབ་པའི་སྒོམ་ཆེན་པ་ད་དུང་ཡང་གསོན་ཞིང་། གང་ཟག་འདི་ཚོས་ང་ཚོར་རང་

སེམས་ཀྱི་ནུས་པ་དེ་ཚད་གཞི་གང་ཞིག་ཏུ་བསྐྱེད་བསྲིང་བྱེད་ཐུབ་པར་བསྟན་ཡོད།

བརྒྱུད་རིམ་ཧྲིལ་པོ་འདི་ནི་སྐས་ལ་འཛེག་པ་ལྟ་བུ་ཡིན་ཞིང་། གལ་སྲིད་ཁྱེད་

རང་ཁང་ཐོག་ལ་སླེབས་ན། ཁྱེད་ཀྱིས་སྐས་དེ་ཡར་འཐེན་མི་དགོས། རྙོག་འཛིང་ཆེ་

བའི་འཆར་སྒོམ་འདིའི་རིགས་རང་ཉིད་ལ་བཅོས་བསྒྱུར་བྱེད་པའི་སྒོམ་གྱི་ཐབས་

ལམ་ཤིན་ཏུ་ཟབ་མོ་ཞིག་ཡིན། མཐའ་མར་དེ་དག་གིས་སེམས་ཀྱི་རང་བཞིན་ངོ་མ་

དང་། སྒྲིབ་པ་ལས་གྲོལ་བའི་ཤེས་པ་ལྷད་མེད་ཀྱི་གོ་རྟོགས་གང་ཟག་ཅིག་ལ་བསྐྲུན་

ཐུབ། འདི་འདྲའི་གོ་རྟོགས་ལྡན་ན་རང་ཉིད་ལ་རང་དབང་ཆེ་ཞིང་འཚོ་བའི་དཀའ་

སྡུག་ལ་གདོང་ལེན་བྱེད་བདེ་ངེས་རེད། ཐ་ན་རྟོག་པ་དང་མྱོང་ཚོར་སྐྱེས་ཀྱང་། དེ་

དག་གིས་རང་སེམས་ལ་བཙན་འཛུལ་བྱས་ནས་རང་གི་ཚོར་འདུན་བྲན་དུ་བཀོལ་

མི་ཐུབ། གོ་རྟོགས་དེ་ལས་བྱུང་བའི་རང་དབང་ནི་ཡུན་དུ་བརྟན་པའི་བདེ་སྐྱིད་ངོ་མ་

ཞིག་ཡིན།།

ལེའུ་དྲུག་པ། སྣང་བརྙན་དང་འབྲེལ་བའི་ནུས་རྩོལ་མ་ལག་དང་། ཤེས་

བཞིན། 

༄༅།།ང་ཚོས་ཁ་ནང་དུ་ལྟ་བའི་བརྒྱུད་རིམ་སྟེ། ཤེས་བཞིན་ལ་ཅི་ཞིག་

མངོན་གྱུར་ཡིན་པ་དང་། སེམས་ཀྱི་སྣང་བརྙན་གྱི་གཞིར་ཡོད་པའི་ནུས་རྩོལ་མ་

ལག་གཉིས་ཀྱི་འབྲེལ་བ་གཙོ་བོར་གླེང་རྒྱུ་ཡིན། ཤེས་བཞིན་ནི་སེམས་ཀྱི་སྣང་

བརྙན་རྟོགས་ཐབས་ཤིག་ཡིན་མོད་ཀྱང་། ཐབས་ལམ་འདི་ནི་སྣང་བརྙན་དང་། དེའི་

གཞིར་ཡོད་པའི་ནུས་རྩོལ་མ་ལག་གི་སྐོར་ནས་ང་ཚོར་ཅི་ཞིག་གསལ་བརྗོད་བྱེད་

ཐུབ་པའི་ཐད་ནས་ག་ཚོད་ཡང་དག་ཅིག་ཡིན་ནམ། ང་ཚོས་གཤམ་དུ་མཐོང་རྒྱུ་

ཡིན་པ་ལྟར། དྲི་བ་འདི་ལ་ལན་འདྲ་མིན་ཞིག་ཡོད་དེ། ཤེས་བཞིན་གྱིས་སྣང་བརྙན་

གྱི་ཆ་ཤས་སྐོར་ཞིག་གསལ་པོར་འཛིན་ནའང་། ཆ་ཤས་གཞན་དག་གི་སྐོར་ནས་ང་

ཚོར་གནས་ཚུལ་གསལ་པོར་སྤྲོད་མི་ཐུབ།

ཤེས་བཞིན་གྱི་འབྲས་བུ་དང་ཞིབ་འཇུག་བརྟག་དཔྱད་ཁང་གི་འབྲས་བུ་

གཉིས་བསྡུར་ནས་ཤེས་བཞིན་ལ་དཔྱད་པ་གཏོང་རྒྱུ་ཡིན་ཞེས་བརྗོད་བཞིན་ང་

ཚོས་གཏམ་བཤད་འདི་འགོ་བརྩམ་རྒྱུ་ཡིན། ཡིན་ཡང་། ཞིབ་འཇུག་བརྟག་དཔྱད་

ཁང་གི་ཉམས་ཞིབ་དེ་ལྟ་བུ་ལ་ཚད་བཀག་ཡོད་པ་ཡིད་ལ་ངེས་པར་དུ་འཛིན་དགོས་

སི་ཏྲེ་ཧྥིན། ༼Stephen M. Kosslyn༽

ཌམ་ཉིག༼Daniel Reisberg༽

མ་ལེ་ན།ེ༼Marlene Behrmann༽

ཤིང་། ནང་པའི་སྲོལ་རྒྱུན་གྱིས་སྣང་བརྙན་གྱི་སྐོར་ལ་ངོ་མཚར་བའི་ཞིབ་ཚགས་

རྒྱས་སྤྲོས་ཀྱི་འགྲེལ་བརྗོད་འབོར་ཆེན་ཞིག་བསྐྲུན་འདུག ཞིབ་ལྟ་དེ་དག་གིས་ཚན་

རིག་གི་ཚོགས་སྡེ་རུ་སྣང་བརྙན་གྱི་སྐོར་ལ་ཕྲན་བུ་ཞིག་མ་གཏོགས་ཤེས་མེད་པ་

དང་། ང་ཚོའི་ཞིབ་འཇུག་གི་ཁྱབ་རྒྱ་ཆུང་ཡོད་པ་ང་ཚོར་དྲན་སྐུལ་བྱེད་ཀྱི་ཡོད། 

འདིར་འཛོམས་པའི་ཚན་རིག་གི་ཚོགས་སྡེ་དང་། གཞན་དག་གིས་ཐོག་མར་སྣང་

ཚུལ་དཀྱུས་མ་དོག་པོ་སྐོར་ཞིག་ལ་ཞིབ་ལྟ་བྱས་ནས་མདུན་དུ་བསྐྱོད་ཡོད་ཀྱང་། དེ་

ལྟར་བྱུང་བའི་གོ་རྟོགས་ནི་ཁྱབ་རྒྱ་ཆེ་བའི་དངོས་ཡོད་འཇིག་རྟེན་གྱི་ཞིབ་ལྟ་དང་

མཐུད་སྦྱོར་ཇི་ལྟར་བྱེད་དགོས་པར་ཞིབ་འཇུག་བགྱི་བའི་ཀུན་སློང་ཐོག་མ་ནས་

བཅངས་ཡོད། ང་ཚོས་རྩིག་གྱང་མཐོ་རུ་གཏོང་བའི་སོ་ཕག་འགའ་ཤས་ཤིག་བཟོ་

འགོ་བརྩམ་པའི་རེ་བ་བྱེད་ཀྱི་ཡོད་ཀྱང་། ཞིབ་འཇུག་གི་བརྒྱུད་རིམ་ཐོག་མའི་

སྐབས་འདིར་ལྟ་ཚུལ་ཅི་ཞིག་འཛིན་དགོས་མིན་ཐད་ལ་ང་ཚོས་ངེས་པར་དུ་སེམས་

ཆུང་བྱེད་དགོས།

སྔོན་གླེང་མཇུག་རྫོགས་པའི་མཚམས་འདིར་ང་ཚོས་གཟུགས་འཛིན་ཤེས་པ་

དང་འབྲེལ་བའི་སེམས་ཀྱི་སྣང་བརྙན་སྐོར་གྱི་གསར་རྙེད་གལ་ཆེན་ཁག་ཅིག་

མདོར་བསྡུས་ནས་བཤད་རྒྱུ་ཡིན། ང་ཚོས་གཟུགས་འཛིན་ཤེས་པའི་སྣང་བརྙན་

གཙོ་བོར་བཟུང་བའི་རྒྱུ་མཚན་ནི། འདི་ཚན་རིག་པའི་ཞིབ་འཇུག་གི་བརྗོད་བྱ་གཙོ་

བོ་ཞིག་ཏུ་གྱུར་ཡོད་པས་ཡིན་པ་དང་། དེའི་ཕྱིར་ང་ཚོས་སྣང་བརྙན་འདིའི་སྐོར་ལ་

གཞན་དག་ལས་མང་བ་རྟོགས་ཡོད། ཡིན་ཡང་། མོ་ཊར་དང་། ༼motor ༽ ཉན་ཤེས་

ཀྱི་ཚོར་བ། སྣོམ་བྱེད་བཅས་ཀྱི་སྣང་བརྙན་སྐོར་ལའང་ཞིབ་འཇུག་དང་བ་འདྲེན་པ་

ཞིག་བྱས་ཡོད།

ང་ཚོས་བཀོལ་སྤྱོད་བྱེད་ཀྱིན་པའི་གཟུགས་འཛིན་ཤེས་པའི་སྣང་བརྙན་ཞེས་

པའི་ཚིག་འདིས་མཚོན་བྱེད་ཅིག་སྟོན་པ་དང་། མཚོན་བྱེད་དེ་ནི་གནས་ཚུལ་ཉར་

ཚགས་བྱེད་པའི་དངོས་གཟུགས་ཀྱི་ངང་ཚུལ་ཅན་ཞིག་རེད། ཡིན་ཡང་། མཚོན་

བྱེད་འདི་ལྟ་བུ་འབྱུང་སྐབས། དེ་དག་གིས་ཤེས་ཚོར་ལ་མངོན་གྱུར་ཡིན་པའི་མྱོང་

བ་ཞིག་བསྐྱེད་ཀྱི་ཡོད། སྣང་བརྙན་ནི་སེམས་ཀྱི་འཚོ་བའི་ཆ་ཤས་གལ་ཆེན་ཞིག་

ཡིན། དཔེར་ན། དྲན་ཤེས་དང་། རིགས་ཤེས། གསར་གཏོད་ཀྱི་ནུས་པ། འཆར་

གཞི་འཐེན་པ། མྱོང་ཚོར། ན་ཟུག་ལ་སྟངས་འཛིན་བྱེད་པ་སོགས་ཚང་མའི་ནང་སྣང་

བརྙན་གྱི་བྱེད་ལས་ཡོད། ཁ་གསལ་དུ་བརྗོད་ན། ང་ཚོས་གཤམ་གྱི་དྲི་བ་འདི་དག་

ལ་ལན་འདེབས་སྐབས། དྲན་ཤེས་སློང་བའི་སྣང་བརྙན་གྱི་བྱེད་ལས་མྱོང་ཐུབ་རྒྱུ་

རེད། མད་ཁེ་བྱི་བའི་༼Mickey Mouse༽རྣ་བའི་དབྱིབས་ཅི་འདྲ་ཞིག་ཡིན་ནམ། རང་

དབང་གི་ལྷ་མོས་ལག་པ་གང་ཞིག་གིས་དཔལ་འབར་བཟུང་ཡོད་དམ། སིལ་ཏོག་

ཨ་ཝ་ཁ་ཌོ་དང་། ༼avocado༽ སྐྱུར་འབྲས་གཉིས་ཀྱི་ཤུན་སྐོགས་གང་ཞིག་ལྗང་ནག་

ཡིན་ནམ། དྲི་བ་འདི་དག་ལ་ལན་འདེབས་སྐབས། མི་ཚོས་དངོས་པོ་འདི་རྣམས་

ཡིད་ལ་འཆར་སྒོམ་བྱེད་ཚུལ་འགྲེལ་བརྗོད་བྱེད་ཀྱི་ཡོད། དེ་མཚུངས་གལ་སྲིད་རང་

གི་རྐང་སྣེ་རྡོ་ལ་ཐོགས་ནས་ན་ཟུག་འབྱུང་བཞིན་པའི་སྐབས། ང་ཚོས་རང་ཉིད་

མཛེས་སྡུག་ལྡན་པའི་མཚོ་ངོགས་ཤིག་ཏུ་སྤྲོ་འཁྱམ་ལ་འགྲོ་བཞིན། རྐང་པ་ཆུ་གྲང་

མོའི་ནང་དུ་འཇོག་གི་ཡོད་པ་ཡིད་ལ་འཆར་སྒོམ་བྱས་ཚེ། ན་ཟུག་དེ་ནི་ཚོར་བ་ཅུང་

འཇམ་པོ་ཞིག་གི་ངོ་བོར་འགྱུར་འགྲོ། འབྱུང་ཁམས་ལ་འཕྲོད་པའི་སྣང་བརྙན་གྱི་

བྱེད་ལས་འདིའི་རིགས་ནང་པའི་ཉམས་ལེན་གྱི་ཆ་ཤས་སུ་གྱུར་ཡོད་སྲིད། འདི་

ལྟར་ནང་པའི་ཉམས་ལེན་ལྟ་བུ་དང་། ང་ཚོས་འོག་ཏུ་གསལ་བཤད་བྱ་རྒྱུ་ཡིན་པའི་

ཚན་རིག་གི་ཞིབ་འཇུག་བར་ལ་མཚུངས་ཆོས་མང་པོ་ཡོད་སྲིད།

ཀློག་པ་པོ་ཁག་ཅིག་ལ་གོང་གི་དྲི་བ་འདི་ཚོར་ལན་འདེབས་པར་སྣང་བརྙན་

བཀོལ་སྤྱོད་བྱེད་པའི་འདུ་ཤེས་ཤིག་མེད་པའི་རྒྱུ་མཚན་གྱིས་མཚམས་འདིར་

མགོ་འཐོམས་ཡོད་ངེས། དོན་ངོ་མར་ཉུང་མཐའ་ཡང་དུས་རབས་བཅུ་དགུ་པ་ནས་

བཟུང་ཤེས་རྟོགས་བྱུང་བར་གཞིགས་ན། སྣང་བརྙན་སྐོར་གྱི་ཤེས་བཞིན་ནི་མི་དང་

མིའི་བར་ལ་ཁྱད་པར་ཡོད་པ་ཞིག་རེད། ཤེས་བཞིན་འདིས་སེམས་ཀྱིས་རྩོལ་བ་ཇི་

ལྟར་བྱེད་པ་ཐད་ཀར་སྟོན་ཐུབ་པའི་ངེས་པ་མེད། མི་སྐོར་ཞིག་གིས་མད་ཁེ་བྱི་བའི་

རྣ་བའི་དབྱིབས་ལ་བལྟས་ཚུལ་འགྲེལ་བརྗོད་བྱེད་པ་དང་། ཡང་གཞན་ཚོས་དེ་ལྟར་

འགྲེལ་བརྗོད་བྱེད་ཀྱི་མེད། འགྲེལ་བརྗོད་བྱས་པའི་ཤེས་བཞིན་ལ་ཁྱད་པར་ཡོད་

དུས། སྣང་བརྙན་བཀོལ་སྤྱོད་བྱེད་སྟངས་ལ་ཁྱད་པར་བྱུང་བ་ཡིན་ནམ། ཡང་ན་སྣང་

བརྙན་བཀོལ་སྤྱོད་སྐོར་གྱི་འགྲེལ་བརྗོད་དེར་ཁྱད་པར་བྱུང་བ་གང་ཡིན་ང་ཚོས་

རྟོགས་ཐུབ་ཀྱི་མེད། ཤེས་བཞིན་སྐོར་ལ་འཁྲུལ་གཞི་འདི་རྒྱུན་དུ་ཡོད་ཅིང་། འདི་ནི་

ཤེས་བཞིན་གྱི་བདེན་དཔང་གཞིར་བཞག་གིས་འདོད་ཚུལ་ཆེན་པོ་ཞིག་འཛིན་མི་

ཐུབ་པའི་རྒྱུ་མཚན་ཞིག་ཡིན། འོ་ན་ཅི་ཞིག་གིས་སེམས་ནང་དུ་དོན་དངོས་སུ་གང་

ཞིག་འབྱུང་གི་ཡོད་པ་ར་སྤྲོད་བྱེད་ཐུབ་བམ། ཞིབ་འཇུག་བརྟག་དཔྱད་ཁང་དུ་

བཀོལ་སྤྱོད་བྱེད་པའི་ཐབས་ལམ་ཞིག་ཤེས་བཞིན་ཕྱིའི་དོན་དུ་བསྒྱུར་རྒྱུ་འདི་ཡིན། 

དེ་ཡང་ཡུལ་ཅན་ཡུལ་དུ་བསྒྱུར་བ་འདི་རེད། བྱེད་ཐབས་འདི་ནི“སྤྲིན་པའི་ཁང”ལ་

བརྟེན་ནས་སའི་གོ་ལའི་ཕྱི་རོལ་གྱི་ཚ་ཟེར་འཛིན་པ་ལྟ་བུ་ཡིན་ཞིང་། ང་ཚོས་ཚ་

ཟེར་དེ་དོན་དངོས་སུ་མཐོང་མི་ཐུབ་ཀྱང་། དེས་བཞག་པའི་ཤུལ་རྗེས་མཐོང་ཐུབ་པ་

ཡིན། འདི་དང་མཚུངས་པར་ང་ཚོས་དོན་དངོས་སུ་མི་གཞན་ཞིག་གི་སེམས་ཀྱི་

སྣང་བརྙན་མཐོང་མི་ཐུབ་ཀྱང་། ཁོང་ཚོས་སྣང་བརྙན་བཀོལ་སྤྱོད་བྱེད་སྐབས། ང་

ཚོས་ཁོང་ཚོའི་སྤྱོད་པའི་འགྱུར་ལྡོག་མཐོང་ཐུབ་པ་དང་། ཉེ་ཆར་ནས་བཟུང་ང་ཚོས་

ཁོང་ཚོའི་ཀླད་པའི་ནང་གི་འཕོ་འགྱུར་ཡང་མཐོང་གི་ཡོད།

ལེའུ་འདི་ལ་ཚན་པ་གསུམ་ཡོད་པ་དང་། ང་ཚོས་ཚན་པ་དང་པོའི་ནང་ཤེས་

བཞིན་གྱིས་ང་ཚོར་སྣང་བརྙན་གྱི་རང་བཞིན་སྐོར་ལ་གང་བརྗོད་པ་དེ་བདེན་པ་ཡིན་

པའི་གནས་སྟངས་ཀྱི་རིགས་གླེང་རྒྱུ་ཡིན། ཚན་པ་གཉིས་པའི་ནང་ཤེས་བཞིན་ལ་

ནོར་འཁྲུལ་ཡོད་པ་སྟེ། མ་མཐའ་ཡང་གང་ཟག་ཅིག་གིས་ཐོག་མའི་སྐབས་ཀྱི་ཤེས་

བཞིན་ལ་བརྟེན་ནས་སེམས་ཀྱི་བྱེད་ལས་ཀྱི་གཞི་རྩར་ཡོད་པའི་ནུས་རྩོལ་མ་ལག་

གི་སྐོར་ལ་ཡང་དག་མ་ཡིན་པའི་མཇུག་སྡོམ་འཇོག་གི་ཡོད་པའི་གནས་སྟངས་ལ་ང་

ཚོས་བསམ་གཞིགས་བྱ་རྒྱུ་ཡིན། གསུམ་པའི་ནང་མཚམས་རེར་ཤེས་བཞིན་ཁུ་

སིམ་པོར་སྡོད་པའི་གནས་སྟངས་ཀྱི་སྐོར་གླེང་རྒྱུ་ཡིན་ཞིང་། འདི་འདྲའི་སྐབས་སུ་

ཤེས་བཞིན་གྱིས་སེམས་ཀྱི་བྱ་འགུལ་གྱི་གཞི་རྩར་ཡོད་པའི་ནུས་རྩོལ་མ་ལག་གི་

སྐོར་ནས་ང་ཚོར་ཅི་ཡང་བརྗོད་ཀྱི་མེད།

ཤེས་བཞིན་གྱིས་ནུས་རྩོལ་མ་ལག་གི་ཁྱད་ཆོས་མངོན་པར་བྱེད་པ།

ང་ཚོས་ཤེས་བཞིན་གྱི་དཔེ་མཚོན་བཞི་ལ་བསྐྱར་ཞིབ་མདོར་བསྡུས་ཤིག་བྱ་

རྒྱུ་ཡིན། དེ་དག་ནི་སྣང་བརྙན་བསྐྲུན་པ་དང་། དེར་འགྲེལ་བརྗོད་དང་སྟངས་འཛིན་

བྱེད་པའི་སེམས་ཀྱི་ནུས་རྩོལ་མ་ལག་གི་རང་བཞིན་སྐོར་ནས་ཤེས་བཞིན་གྱིས་ང་

ཚོར་གོ་རྟོགས་ལེགས་པར་སྟེར་ཐུབ་པའི་དཔེ་མཚོན་བཞི་ཡིན།

ཡིད་ནས་སྐོར་བ།

གལ་ཏེ་ཁྱེད་ཀྱིས་ཡིག་ཆུང“p”འདི་ཡིད་ལ་འཆར་སྒོམ་བྱས་ཤིང་། དེ་ནས་

དབྱིན་ཡིག་གི་གསལ་བཤད་འདི་ཟུར་ཁུག་༡༨༠་ཙམ་ལ་གཡོན་ཕྱོགས་སུ་བསྐོར་

ན། གསལ་བཤད་འདི་ཡི་གེ་གཞན་ཞིག་ཏུ་འགྱུར་ཡོད་དམ། ཡིག་ཆེན“N”འདི་

ཡིད་ལ་འཆར་དུ་བཅུག་སྟེ། ཟུར་ཁུག་༩༠་ཙམ་ལ་གཡོན་ཕྱོགས་སུ་བསྐོར་ན། 

འདིའང་ཡི་གེ་གཞན་ཞིག་ཏུ་འགྱུར་ཡོད་དམ། མི་མང་ཆེ་བས་འགྲེལ་བརྗོད་བྱས་པ་

ལྟར་ན། ཁོང་ཚོས་ཡི་གེ་འདི་དག་ཚད་གཞི་འོས་འཚམས་ཤིག་ལ་སྐོར་བ་བྱེད་པ་

ཡིད་དུ་འཆར་བར་བྱས་ནས་དྲི་བ་འདི་གཉིས་ལ་ལན་བཏབ་པ་དང་། སྐོར་བ་བསྐོར་

བའི་རྗེས་སུ་ཁོང་ཚོས“d ”དང“Z”མཐོང་འདུག ཤེས་བཞིན་འདི་ཡང་དག་ཏུ་སྣང་

ཞིང་། སེམས་ཀྱི་སྣང་བརྙན་དེ་བསྐོར་བར་དུས་ཚོད་རིང་པོ་དགོས་ཚེ། དྲི་བར་ལན་

འདེབས་པའི་དུས་ཡུན་ཡང་རིང་དུ་སོང་འདུག ༼“N”ཕྱེད་ཀའི་ཕྱེད་ཀ་ཙམ་ལ་མ་

གཏགོས་སྐརོ་བ་བྱེད་མི་དགོས་པ་དང་། “p”ཕྱེད་ཀ་ཙམ་ལ་སྐརོ་བ་བྱེད་དགོས་པས། སྔ་མར་ལན་

འདབེས་པར་ཕྱི་མ་ལྟར་དསུ་ཡུན་རིང་པ་ོདགོས་ཀྱི་མེད།༽ ཤར་ཕ་ཌི་༼Roger Shepard༽དང་། 

ཁོང་གི་ལས་རོགས་ཚོས་ཡིད་ནས་སྐོར་བའི་སྣང་ཚུལ་འདིའི་ཐད་ལ་དཔེ་སྟོན་མང་

པོ་ཞིག་བྱས་འདུག ཡིད་ནས་སྐོར་བའི་དུས་ཡུན་རིང་ན། དེ་ཙམ་གྱིས་དུས་ཚོད་

འགོར་གྱི་ཡོད་པར་སྣང་ཞིང་། དཔེ་མཚོན་འདི་ལྟ་བུའི་ངོས་ནས་བརྗོད་ན། ཤེས་

བཞིན་གྱིས་སེམས་ཀྱི་རྩོལ་བ་ལེགས་པར་འགྲུབ་པར་བྱེད་པའི་གནས་ཚུལ་བརྒྱུད་

རིམ་གྱི་མ་ལག་གི་ཁྱད་ཆོས་སྐོར་ཞིག་གསལ་པོར་སྟོན་ཐུབ་པར་སྙམ།

ཡིད་ནས་ལྟ་ཞིབ་བྱེད་པ།

ང་ཚོས་འདི་ནས་ཤེས་བཞིན་བྱེ་བྲག་པ་ཞིག་སློང་བའི་གནད་དོན་གཞན་ཞིག་

ལ་བལྟ་རྒྱུ་ཡིན། ཁྱེད་ཀྱིས་རང་གི་ཚོམས་ཁང་ལ་སྒེའུ་ཁུང་ག་ཚོད་ཡོད་པར་བརྗོད་

ཐུབ་བམ། ང་ཚོས་ཁྱེད་ཀྱི་དྲིས་ལན་གཙོ་བོར་བསམ་གྱི་མེད་ལ། ལན་འདེབས་

པར་ཁྱེད་ཀྱིས་ཅི་ཞིག་བྱེད་མིན་དེ་གཙོ་བོ་ཡིན། འགྲེལ་བརྗོད་བྱས་པ་ལྟར་ན། མི་

མང་ཆེ་བས་ཐོག་མར་ཚོམས་ཁང་ཡིད་ལ་འཆར་བར་བྱས་ཏེ། སྣང་བརྙན་འདི་ལ་ལྟ་

ཞིབ་བྱེད་བཞིན་སྒེའུ་ཁུང་རེ་རེ་གྲངས་ཀ་བླངས་འདུག ང་ཚོས་ཤེས་བཞིན་འདིའི་

རིགས་གཞིར་བཞག་ནས་ཡིད་ཆེས་བྱེད་པ་ནི། མི་ཞིག་གིས་སེམས་ཀྱི་སྣང་བརྙན་

ལ་འཕྲེད་བཅད་ཀྱིས་ལྟ་ཞིབ་བྱེད་ཐུབ་པ་དང་། ལྟ་ཞིབ་བྱེད་ས་མང་ན་དེ་ཙམ་གྱིས་

དུས་ཚོད་དགོས་པ་འདི་ཡིན། 

ཤེས་བཞིན་འདིའི་རིགས་ནི་ཞིབ་འཇུག་ཚོད་ལྟ་མང་པོ་ཞིག་གི་གྲུབ་དོན་དང་

ཡོངས་སུ་མཐུན་པ་ཞིག་རེད། དཔེར་ན། སི་ཏྲེ་ཧཕིན་དང་ཁོང་གི་ལས་རོགས་ཚོས་

ཞིབ་འཇུག་གཅིག་གི་ནང་། དཔྱད་གཞིའི་མི་ཚོར་ས་ཁྲ་ཞིག་བློ་འཛིན་བྱེད་དུ་

བཅུག་འདུག ས་ཁྲའི་སྟེང་དུ་དངོས་པོ་བདུན་ཙམ་ཡོད་པ་དང་། དེ་ཚོའི་བར་གྱི་རྒྱང་

ཐག་ལ་ཁྱད་པར་ཡོད་པ་རེད། ཁོང་ཚོས་ས་ཁྲ་དེ་ཡིད་ལ་ལེགས་པར་སྒོམ་ཐུབ་པའི་

རྗེས་སུ་གཤམ་གྱི་བྱ་འགུལ་འདིའི་ནང་མཉམ་ཞུགས་བྱས་ཤིང་། ཁོང་ཚོས་ཐོག་

མར་རང་གི་མིག་གཉིས་བཙུམ་ནས་ས་ཁྲ་ཡིད་ལ་འཆར་བར་བྱས་ཏེ། ས་ཁྲའི་སྟེང་

གི་ཡུལ་གཅིག་ལ་དམིགས་པ་གཏད་པ་དང་། དངོས་པོ་གཞན་ཞིག་གི་མིང་མ་གོ་

བར་དུ་དེ་ལྟར་བསྒུགས་བསྡད་པ་རེད། ཞིབ་འཇུག་བྱེད་མཁན་གྱིས་ས་ཁྲའི་སྟེང་དུ་

ཡོད་པའི་ཤིང་སྡོང་ལྟ་བུའི་མིང་ཐེངས་མང་པོར་བརྗོད་པ་དང་། མཚམས་རེར་རྐུབ་

སྟེགས་ལྟ་བུ་ས་ཁྲའི་སྟེང་དུ་མེད་པའི་དངོས་པོའི་མིང་ནས་ཀྱང་ཐེངས་མང་པོར་

བོས་ཡོད། མཉམ་ཞུགས་པ་ཚོས་མིག་བཙུམ་ནས་རང་གི་ཡིད་དུ་ཡོད་པའི་ས་ཁྲའི་

ཐོག་བལྟས་ཤིང་། མིང་ནས་བོས་པའི་དངོས་པོ་གཉིས་པ་དེ་ས་ཁྲའི་སྟེང་ཡོད་ཚེ། 

ས་ཁྲའི་ཐོག་ལ་ལྟ་ཞིབ་བྱས་ནས་དངོས་པོ་དེ་བཙལ་བ་རེད། ཁོང་ཚོས་རང་གི་

དམིགས་པ་དངོས་པོ་དེའི་སྟེང་བཞག་མ་ཐག་གློག་བརྡ་ཞིག་གནོན་དགོས། གལ་

སྲིད་ཁོང་ཚོས་ལྟ་ཞིབ་བྱས་ཀྱང་དངོས་པོ་དེ་མ་རྙེད་ཚེ། གློག་བརྡ་གཞན་ཞིག་

གནོན་དགོས། ཚན་རིག་པ་ཚོས་ཁོང་ཚོའི་ལན་དང་ལན་འདེབས་པའི་དུས་ཡུན་

གཉིས་ཀར་ཚད་འཇལ་བྱས་པ་དང་། ཐོག་མར་ཞིབ་འཇུག་ཚོད་ལྟ་བྱེད་སྐབས་

མཉམ་ཞུགས་པ་ཚོས་དངོས་པོ་རེ་རེའི་སྟེང་ལ་དམིགས་པ་གཅིག་མཚུངས་སུ་

གཏད་འདུག་པར་མ་ཟད། ལྟ་ཞིབ་བྱས་པ་དེའང་དངོས་པོ་གཅིག་ནས་གཅིག་ལ་ཆ་

མཉམ་དུ་སོང་འདུག ས་ཁྲའི་སྟེང་གི་དངོས་པོ་བདུན་པོའི་གནས་སྟངས་ལ་གཞིགས་

ན། ཁོང་ཚོས་རྒྱང་ཐག་ཁྱད་པར་བ་ཉི་ཤུ་རྩ་གཅིག་ལ་ལྟ་ཞིབ་བྱས་འདུག

ཞིབ་འཇུག་འདིའི་འབྲས་བུ་ནི་མངོན་གསལ་དོད་པོ་ཞིག་ཡིན་ཞིང་། མཉམ་

ཞུགས་པ་ཚོས་དངོས་པོ་དང་པོ་ནས་གཉིས་པ་ལ་ལེགས་པར་ལྟ་ཞིབ་བྱས་པར་

བལྟས་ཚེ། དངོས་པོ་དེ་དག་གི་བར་ཐག་རིང་ན། ལྟ་ཞིབ་བྱས་པའང་དེ་ཙམ་གྱིས་

འགོར་འདུག དོན་ངོ་མར་ལྟ་ཞིབ་བྱས་པའི་བར་ཐག་རེ་རེ་རིང་དུ་སོང་བ་དང་། རེ་

རེ་ལ་དུས་ཡུན་ཡང་ལྷག་མ་འགོར་འདུག ཤེས་བཞིན་གྱིས་བསྟན་པ་ལྟར། དངོས་

པོ་ཞིག་ཡིད་ལ་འཆར་སྒོམ་བྱེད་སྐབས། དངོས་པོ་དེ་དོན་དངོས་སུ་བར་སྣང་དུ་རྒྱ་

བསྐྱེད་ཀྱི་རྣམ་པར་གྲུབ་ཡོད་པ་ལྟར་ཡིན་ཞིང་། སྣང་བརྙན་དེ་འཕྲེད་དུ་བཅད་ནས་

འགྲོ་བར་དུས་ཚོད་དགོས་པ་དང་། འདི་ནི་བར་སྣང་ངོ་མ་ཞིག་བརྒྱུད་ནས་འགྲོ་བ་

དང་གཅིག་མཚུངས་རེད།

གཞི་གཅིག་ལ་གཏོད་པ།

ང་ཚོས་འདི་ནས་ཚོད་ལྟ་ཞིག་བྱ་རྒྱུ་ཡིན། ཐོག་མར་རང་གི་ལག་པ་བརྐྱངས་

ཏེ། མཛུབ་མོའི་སྟེང་དུ་ཕྱེ་མ་ལེབ་ཅིག་ཡོད་པར་བསམས་ནས་གཤམ་གྱི་དྲི་བ་འདི་

ལ་ལན་ཐོབས། ཕྱེ་མ་ལེབ་དེའི་མགོ་ཡི་ཁ་དོག་ཅི་ཞིག་ཡིན་ནམ། དྲི་བ་འདིར་ལན་

འདེབས་པར་མི་མང་པོ་ཞིག་གིས་རང་གི་ཡིད་ནས་གཞི་དེར་ཞིབ་ཏུ་བལྟ་དགོས་

ཚུལ་འགྲེལ་བརྗོད་བྱས་འདུག འདི་ནི་ཡིད་ཀྱི་སྣང་བརྙན་སྟེང་ཆ་ཤས་ཐམས་ཅད་

ཞིབ་ཏུ་འཆར་མ་ཐུབ་པ་ལྟ་བུ་ཞིག་རེད། དེའི་ཕྱིར་ཡིད་ལ་ཤར་བའི་སྣང་བརྙན་ཆུང་

དྲགས་ན། འདྲ་པར་ལྟ་བུའི་སྟེང་དུ་འབྱུང་གི་ཡོད་པ་ལྟར། དེའི་ཆ་ཤས་ཁག་ཅིག་

གསལ་པོ་མིན།

ཤེས་བཞིན་འདི་ལ་མངོན་སུམ་གྱི་བརྟག་དཔྱད་ལས་བྱུང་བའི་གྲུབ་དོན་གྱིས་

རྒྱབ་སྐྱོར་བྱེད་ཀྱི་ཡོད། དཔེར་ན། ཞིབ་འཇུག་གཞན་ཞིག་གི་ནང་མཉམ་ཞུགས་པ་

ཚོས་ཡིད་ལ་དུད་འགྲོ་ཞིག་ཆེ་ཆུང་བཞི་རུ་འཆར་སྒོམ་བྱས་པ་དང་། སྣང་བརྙན་དེ་

གྲུབ་པའི་རྗེས་སུ་མཉམ་ཞུགས་པ་ཚོར་དུད་འགྲོ་དེའི་ཁྱད་ཆོས་ཤིག་ཡིན་སྲིད་པའི་

ཆོས་ཤིག་གི་སྐོར་ལ་དྲི་བ་བཀོད་པ་རེད། ཁོང་ཚོས་སོ་སོའི་སྣང་བརྙན་ལ་བལྟ་

དགོས་ཤིང་། གལ་སྲིད་དྲིས་པའི་ཁྱད་ཆོས་དེ་རང་གི་སྣང་བརྙན་གྱི་སྟེང་དུ་ཡོད་ཚེ། 

ཁོང་ཚོས་དེ་བཙལ་ནས་གསལ་པོར་མཐོང་མ་ཐག་གློག་བརྡ་ཞིག་གནོན་དགོས། 

གལ་སྲིད་སྣང་བརྙན་གྱི་སྟེང་དུ་ཁྱད་ཆོས་དེ་མེད་ཚེ། ཁོང་ཚོས་འབྲེལ་ཡོད་ཀྱི་གཞི་

ལ་བཙལ་ནས་ཁྱད་ཆོས་དེ་མེད་པར་མཐོང་མ་ཐག་གློག་བརྡ་གཞན་ཞིག་གནོན་

དགོས། དཔེར་ན། བྱི་ལའི་སྣང་བརྙན་ཞིག་ཡིན་ན། ཞིབ་འཇུག་བྱེད་མཁན་གྱིས་

ཁོང་ཚོར་རྣ་རྩེ་རྣོ་པོ་དང་། རྭ་ཅོ་ཐུང་ངུ་ཡོད་མེད་ཀྱི་དྲི་བ་འགོད་སྲིད། ཡིད་དུ་ཡོད་

པའི་སྣང་བརྙན་གྱི་བོངས་ཚད་ཆུང་ངུ་ཡིན་ཚེ། ཁོང་ཚོས་ལན་འདེབས་པར་དུས་

ཡུན་ཅུང་ཙམ་འགོར་གྱི་ཡོད།

ཤེས་བཞིན་འདི་ལ་མངོན་སུམ་གྱི་བདེན་དཔང་གིས་རྒྱབ་རྟེན་བྱས་ཡོད་ཅིང་། 

ཡིད་ཀྱི་སྣང་བརྙན་སྟེང་གི་དངོས་པོ་དེ་ག་ཚོད་ཆུང་ན། དེ་ཙམ་གྱིས་དེའི་ཁྱད་ཆོས་

རྣམས་ཞིབ་ཏུ་མཐོང་རྒྱུ་ཁག་པོ་ཡིན། ཆ་ཤས་ཕྲ་མོ་རྣམས་ལ་བལྟ་བར་མཉམ་

ཞུགས་པ་ཚོས་རང་གི་དམིགས་པ་གཞི་ཕྲ་མོ་ལ་གཏོད་དགོས་ཤིང་། སྣང་བརྙན་ཅི་

ཙམ་ཆུང་ན་དེ་ཙམ་གྱིས་དམིགས་པ་ཤུགས་ཆེར་གཏོད་དགོས་རྒྱུ་རེད། དེ་བཞིན་

ལན་འདེབས་པ་ལའང་དུས་ཡུན་རིང་པོ་དགོས་ཀྱི་ཡོད།

ཟུང་འབྲེལ།

ང་ཚོས་ད་དུང་དཔེ་མཚོན་གཞན་ཞིག་ལ་བལྟ་རྒྱུ་ཡིན། ཡིག་ཆེན“D”འདི་

ཡིད་ལ་འཆར་བར་བྱས་ནས་གཡོན་ཕྱོགས་སུ་ཟུར་ཁུག་༩༠་ཙམ་ལ་བསྐོར་བ་

དང་། ད་ནི་ཡི་གེ་འདིའི་དྲང་ཐིག་དེ་ཞབས་སུ་ཡོད། ཡིག་ཆེན“J”འདི་ཡིད་ལ་

འཆར་བར་བྱས་ནས་གོང་གི་ཡི་གེའི་འོག་ཏུ་འཇོག་དགོས། འདི་ལྟར“J”འདིའི་རྩེ་

མོ་དེ་ཟུར་ཞིག་ལ་བསྐོར་ཡོད་པའི“D”ཡི་དྲང་ཐིག་ལ་ཐུག་ཡོད། ཡི་གེ་འདི་གཉིས་

ལྷན་དུ་བཞག་པའི་རྣམ་པ་འདི་དངོས་པོ་རྒྱུས་ཡོད་ཅིག་དང་འདྲ་མཚུངས་ཡིན་ནམ། 

ཁྱེད་ཀྱིས་ཉི་གདུགས་ཤིག་མཐོང་ངམ། བྱེད་ཐབས་འདི་བཀོལ་སྤྱོད་བྱས་པའི་ཞིབ་

འཇུག་ཐོག་མའི་བསྟན་དོན་ལ། མི་ཚོས་སྣང་བརྙན་སྟེང་གི་དངོས་པོ་རྣམས་ཟུང་

འབྲེལ་བྱས་ནས་མངོན་ཐོན་གྱི་ཁྱད་ཆོས་ངོས་འཛིན་བྱེད་ཐུབ། ང་ཚོས་ཤེས་

བཞིན་བརྒྱུད་ནས་དངོས་པོའི་སྣང་བརྙན་ལ་བཅོས་བསྒྱུར་བྱེད་ཐུབ་པ་དང་། བཅོས་

བསྒྱུར་དེའི་འབྲས་བུའང་མཐོང་གི་ཡོད་པར་སྣང་། ཞིབ་འཇུག་གི་གྲུབ་དོན་གྱིས་

བཅོས་བསྒྱུར་གྱི་དབྱིབས་རིས་གསར་པའང་ང་ཚོར་སྣང་ཐུབ་པར་བསྟན་ཡོད།

ཡིད་ནས་སྐོར་བ་དང་ལྟ་ཞིབ་བྱེད་པ། གཞི་གཅིག་ལ་ལྟ་བ་དང་ཟུང་འབྲེལ་

བྱེད་པ་བཅས་ཀྱི་དཔེ་མཚོན་བཞི་པོ་འདི་དག་ལ་མཚོན་ན། ཤེས་བཞིན་གྱིས་ཡིད་

དུ་སྣང་བརྙན་སྒོམ་པའི་གནས་ཚུལ་བསྡུ་ལེན་གྱི་ནུས་རྩོལ་མ་ལག་གི་འཇུག་ཚུལ་

སྟོན་ཐུབ་པར་སྣང་། ཤེས་བཞིན་གྱིས་བསྟན་ཡོད་པ་ལྟར། གཟུགས་འཛིན་ཤེས་པ་

དང་འབྲེལ་བའི་སེམས་ཀྱི་སྣང་བརྙན་ཐོག་ཡོད་པའི་མཚོན་བྱེད་ཁག་ཅིག་ནི། བར་

སྣང་གི་ཆ་ཚད་དང་ལྡན་པའི་སྒོ་ནས་བཀོད་སྒྲིག་བྱས་ཡོད་པ་དང་། མཚོན་བྱེད་དེ་

དག་སྐོར་བ་དང་ཟུང་འབྲེལ་སོགས་བྱས་ནས་དབྱིབས་རྣམ་གསར་པའང་བསྐྲུན་

ཐུབ།

དེ་ལྟ་ནའང་། ཤེས་བཞིན་ལ་རྒྱུན་དུ་ནུས་པ་ཐོན་གྱི་མེད་པ་དང་། སྐབས་

འགར་ནོར་འཁྲུལ་ཡང་འབྱུང་གི་ཡོད། ང་ཚོས་མཚམས་འདི་ནས་ཤེས་བཞིན་ལ་

ནོར་འཁྲུལ་ཤོར་བའི་གནས་སྟངས་ཀྱི་སྐོར་གླེང་རྒྱུ་ཡིན།

ལོག་འདྲེན་བྱེད་པའི་ཤེས་བཞིན།

ང་ཚོས་གླེང་ཟིན་པ་ཇི་བཞིན། ཞིབ་འཇུག་བརྟག་དཔྱད་ཁང་དུ་ཚན་རིག་པ་

ཚོས་གཟུགས་འཛིན་ཤེས་པའི་སེམས་ཀྱི་སྣང་བརྙན་འབྱུང་ཚུལ་གྱི་རྣམ་པ་གལ་

ཆེན་སྐོར་ཞིག་གསལ་སྟོན་བྱས་ཡོད། སྣང་བརྙན་གྱི་སྐོར་ལ་ཤེས་རྒྱ་བསྐྱེད་ཐབས་

གཞན་ཞིག་ནི། མི་ཚོར་སྐུལ་སློང་བྱས་ནས་སོ་སོའི་མྱོང་བ་ལ་ཞིབ་ལྟ་བྱེད་དུ་

འཇུག་རྒྱུ་འདི་ཡིན། འདི་ལྟར་བྱུང་བའི་འགྲེལ་བརྗོད་དེ་རྒྱུན་དུ་དྲང་བདེན་མིན་

ཞིང་། མཚམས་རེར་ནོར་འཁྲུལ་འབྱུང་གི་ཡོད་པ་མངོན་གསལ་རེད། དཔེ་མཚོན་

ཁག་ཅིག་ལ་གཞིགས་ན། ཐོག་མའི་ཤེས་བཞིན་ནི་ལོག་འདྲེན་གྱི་རང་བཞིན་ཡིན་

ཡང་། གང་ཟག་ཅིག་ལ་སྦྱོང་བརྡར་སྤྲད་ན། ལོག་འདྲེན་དེ་བསལ་ཐུབ་པར་སྣང་། 

གནས་སྟངས་གཞན་ལ་མཚོན་ན། ཤེས་བཞིན་ལོག་འདྲེན་དུ་སོང་བའི་སྐབས། གང་

ཟག་རང་གིས་ལོག་འདྲེན་དེ་ཚོར་མི་ཐུབ་པར་མ་ཟད། སྦྱོང་བརྡར་བྱས་ཀྱང་དཀའ་

ངལ་འདི་བསལ་མི་ཐུབ་པར་སྣང་།

ང་ཚོས་དཔེ་མཚོན་ཁག་ཅིག་ལ་བལྟ་རྒྱུ་ཡིན་ཞིང་། དང་པོ་ང་ཚོས་ཐོག་མའི་

སྐབས་ཀྱི་ཤེས་བཞིན་ནི་ལོག་འདྲེན་ཞིག་ཡིན་ཡང་། སྦྱོང་བརྡར་ལ་བརྟེན་ནས་

དཀའ་ངལ་འདིར་དོ་སྣང་བྱེད་ཐུབ་པར་མ་ཟད། མཚམས་རེར་ལོག་འདྲེན་འདི་

བསལ་ཐུབ་པའི་དཔེ་མཚོན་ཞིག་གླེང་རྒྱུ་ཡིན།

བརྟག་ཐུབ་པའི་ལོག་འདྲེན་གྱི་ཤེས་བཞིན། 

འཆར་སྒོམ་བྱས་པའི་སྣང་བརྙན་དེ་འདྲ་པར་ལྟ་བུར་སྣང་གི་ཡོད་པ་ནི་ལོག་

འདྲེན་བྱེད་པའི་ཤེས་བཞིན་གྱི་ཆ་ཤས་གཙོ་བོ་ཞིག་ཡིན་ཞིང་། སེམས་ཀྱི་སྣང་

བརྙན་ནི་འདྲ་པར་ངོ་མ་ཞིག་མིན་ཞིང་། འདི་ལ་འདྲ་པར་གྱི་ཁྱད་ཆོས་མང་པོ་ཚང་

མེད། ༼༡༽འདྲ་པར་དང་མ་འདྲ་བར་སེམས་ཀྱི་སྣང་བརྙན་སྟེང་གི་དངོས་པོ་ལ་སྔ་མོ་

ནས་དོན་འགྲེལ་བྱས་ཡོད་སྟབས། བསྐྱར་དུ་དོན་འགྲེལ་བྱེད་རྒྱུ་ཁག་ཅིང་། ༼༢༽

སྣང་བརྙན་དེར་བཀོལ་སྤྱོད་ཇི་ལྟར་བྱེད་པ་ལ་བཀག་རྒྱ་བྱེད་པའི་རང་སྟེང་གི་

བཀོད་སྒྲིག་ཅིག་ཡོད་པ་དང་། ༼༣༽སྣང་བརྙན་དེར་ཆ་མ་ཚང་བའམ་ནོར་འཛོལ་

ཡང་ལན་མང་འབྱུང་གི་ཡོད། ང་ཚོས་གཤམ་དུ་གནད་དོན་འདི་དག་རེ་རེར་བལྟ་རྒྱུ་

ཡིན།

སྣང་བརྙན་ལ་སྔ་མོ་ནས་དོན་འགྲེལ་བྱས་ཡོད་པ། ང་ཚོའི་སེམས་ཀྱི་

སྣང་བརྙན་ནི་བྱུང་བ་དང་དངོས་པོའི་དྲན་ཤེས་ལ་གཞི་རྟེན་བྱས་ཡོད། ཐོག་མར་བྱ་

དངོས་དེ ་དག་ང་ཚོར་སྣང་བའི་

སྐབས། ང་ཚོས་དེ་དག་ལ་དོན་

འགྲེལ་དང་བཀོད་སྒྲིག་བྱས་ཏེ། 

འདི་ལྟར་བྱུང་བའི་འབྲས་བུ་ཞིག་

རང་གི་སེམས་སུ་ཉར་གྱི་ཡོད། ང་
ངང་པ་དང་རི་བོང་གི་མིག་ཡོར།

ཚོས་ཕྱིས་སུ་དྲན་ཤེས་བསླངས་ནས་སྣང་བརྙན་གསར་པ་བསྐྲུན་སྐབས་ཀྱང་དོན་

འགྲེལ་དང་བཀོད་སྒྲིག་འབྱུང་བ་དཔེར་ན། ཌམ་ཉིག་དང་ཁོང་གི་ལས་རོགས་ཚོས་

མཉམ་ཞུགས་པ་ཚོར་ཡོངས་གྲགས་ཡིན་པའི་ངང་པ་དང་རི་བོང་གི་མིག་ཡོར་ལྟ་

བུའི་རི་མོ་བསྟན་ཞིང་། མཉམ་ཞུགས་པ་ཚོས་རི་མོ་འདི་ལ་བལྟས་ནས་ཐོག་མར་རི་

བོང་མཐོང་ཚེ། ཕྱིས་སུ་སོ་སོའི་སེམས་ཀྱི་སྣང་བརྙན་སྟེང་ངང་པ་མཐོང་བར་དཀའ་

ངལ་ཆེན་པོ་བྱུང་འདུག ཁོ་ཚོས་ཐོག་མར་ངང་པ་མཐོང་ན། ཕྱིས་སུ་སོ་སོའི་སྣང་

བརྙན་སྟེང་རི་བོང་མཐོང་བར་གཅིག་མཚུངས་ཀྱིས་དཀའ་ཁག་བྱུང་འདུག ཡིན་

ཡང་། ང་ཚོས་མངོན་སུམ་དུ་རི་མོ་དེའི་དོན་འགྲེལ་གང་ཡིན་ཡང་གང་འཚམས་

ཀྱིས་ལས་སླ་པོར་མཐོང་ཐུབ་པ་འདིའི་ཐད་ནས་སེམས་ཀྱི་སྣང་བརྙན་ནི་འདྲ་པར་

དང་གཅིག་མཚུངས་ཤིག་མིན། དེ་ལྟ་ནའང་། ང་ཚོས་མཉམ་ཞུགས་པ་ཚོར་གསལ་

འདེབས་བྱས་ནས་སྣང་བརྙན་དེར་དོན་འགྲེལ་ཇི་ལྟར་བྱེད་དགོས་པ་སློབ་ཐུབ་ཀྱི་

ཡོད་ཀྱང་། ལམ་ལྷོང་ཡོང་མིན་ནི་གནས་ཚུལ་བསྡུ་སྒྲིག་གི་སེམས་ཀྱི་ནུས་རྩོལ་

ཁག་ལ་མཁས་མིན་དེར་རག་ལས་འདུག

རང་སྟེང་ག་ིབཀོད་སྒྲིག སྣང་བརྙན་ལ་རང་སྟེང་ནས་བཀོད་སྒྲིག་ཅིག་ཡོད་

པ་དེས་ང་ཚོས་སྣང་བརྙན་དེ་ཇི་ལྟར་བཀོལ་བར་ཚོད་འཛིན་བྱེད་ཀྱི་ཡོད། དཔེ་

མཚོན་ཞིག་དྲངས་ན། ཌེ་ཝད་ཌིའི་སྐར་མ་༼Star of David༽

ཡིད་ལ་འཆར་བར་བྱོས་དང་། ཁྱེད་ཀྱིས་སྣང་བརྙན་དེའི་

ནང་ཕན་ཚུན་བསྣོལ་བའི་ཟུར་གསུམ་མ་གཉིས་མཐོང་ངམ། 

འདི་ལས་སླ་པོ་ཞིག་རེད། འོན་ཀྱང་། ཐད་གཤིབ་གྲུ་བཞི་མ་
ཌེ་ཝད་ཌིའི་སྐར་མ།

ཞིག་མཐོང་ངམ། འདི་མཐོང་རྒྱུ་དཀའ་མོ་ཡིན། ཁྱད་པར་འདི་བྱུང་དགོས་པའི་རྒྱུ་

མཚན་ཅི་ཞིག་ཡིན་ནམ་ཞེ་ན། ཁྱེད་ཀྱིས་སྐར་མ་འདི་ཕན་ཚུན་བསྣོལ་བའི་ཟུར་

གསུམ་མ་གཉིས་ཀྱི་ངང་ཚུལ་དུ་སེམས་ལ་ཉར་བའི་རྐྱེན་གྱིས་རེད། དེའི་ཕྱིར་ཟུར་

གསུམ་མ་ལས་སླ་པོར་མཐོང་ཐུབ་ཀྱང་། ཐད་གཤིབ་གྲུ་བཞི་མ་མཐོང་བར་ཁྱེད་

ཀྱིས་རི་མོ་འདི་ཧྲིལ་པོ་བསྐྱར་དུ་བཀོད་སྒྲིག་བྱས་ནས་གྲུབ་ཆ་སོ་སོར་བལྟ་དགོས་

རྒྱུ་རེད། སེམས་ཀྱི་སྣང་བརྙན་སྟེང་ཡོད་པའི་དངོས་པོ་ལ་རང་སྟེང་དུ་རང་བཞིན་

གྱིས་གྲུབ་པའི་བཀོད་སྒྲིག་ཅིག་ཡོད། བཀོད་སྒྲིག་དེ་གཏོར་རྒྱུ་ཁག་པོ་ཡིན་ཞིང་། 

གནད་དོན་འདི་རྟོགས་ནས་ཤེས་ཚོར་གྱིས་ཟིན་ན། སྣང་བརྙན་བསྐྱར་དུ་བཀོད་

སྒྲིག་བྱེད་མ་ཐུབ་རུང་། ཁྱེད་ཀྱིས་རྙོག་དྲ་འདི་ངོས་འཛིན་བྱས་ཏེ། སྣང་བརྙན་ནི་

གཡོ་འགུལ་དང་འགྱུར་ལྡོག་མེད་པའི་འདྲ་པར་དང་གཅིག་པ་ཡིན་པའི་འཁྲུལ་ཤེས་

ཀྱི་དབང་དུ་འགྲོ་མི་དགོས།

ཆ་མ་ཚང་བའམ་ནོར་འཛོལ་ཤོར་བའི་སྣང་བརྙན། སེམས་ཀྱི་སྣང་

བརྙན་ནི་འདྲ་པར་དང་། དངོས་ཡོད་ཀྱི་དངོས་པོ་དང་མ་འདྲ་བར་ཆ་ཚང་བའམ་ཡང་

དག་ཅིག་མིན་ཡང་། སྣང་བརྙན་གྱི་ཆ་མི་ཚང་བའི་རང་བཞིན་དེ་ང་ཚོར་སྣང་གི་

མེད། སྣང་བརྙན་སྟེང་གི་དངོས་པོ་དེ་ང་ཚོར་ཆ་ཚང་བར་སྣང་བའི་རྒྱུ་མཚན་ནི། ང་

ཚོས་སྣང་བརྙན་ནང་དུ་བཅུག་པའི་ཁྱད་ཆོས་ཁག་ལ་མ་གཏོགས་དོ་སྣང་བྱེད་ཀྱི་

མེད་པ་དང་། གང་ཞིག་ཚང་མེད་པ་ལ་མཉམ་པར་འཇོག་གི་མེད། འོན་ཀྱང་། ང་ཚོའི་

སྣང་བརྙན་ནང་སྟོང་ཆ་འབྱུང་བའི་གོ་སྐབས་མང་པོ་ཡོད། དཔེར་ན། ཁྱེད་ཀྱིས་རྟ་

ཞིག་ཡིད་ལ་འཆར་སྒོམ་བྱོས་དང་། རྟ་དེའི་རྒྱབ་ཕྱོགས་ཀྱི་སུག་པའི་པུས་མོ་གང་

འདྲ་ཞིག་ཡིན་ནམ།  མི་མང་ཆེ་བས་འདིར་ནོར་འཁྲུལ་བྱེད་ཅིང་། ཁོང་ཚོས་རྟ་ཡི་

རྒྱབ་ཕྱོགས་ཀྱི་སུག་པ་མིའི་རྐང་པ་དང་འདྲ་མཚུངས་ཡིན་པར་བསམ་གྱི་ཡོད། 

འོན་ཀྱང་། ཁྱད་པར་ཆེན་པོ་ཡོད་པ་དང་། སུག་པ་རྗེས་མའི་པུས་མོ་དེ་མིའི་རྐང་པ་

དང་མ་འདྲ་བར་མཐོ་སར་ཡོད་ལ། དེར་ཚིགས་ལྷག་མ་ཞིག་ཀྱང་ཡོད་པར་མ་ཟད། 

འཕང་རུས་ལྡོག་ཕྱོགས་སུ་འཁོར་ཡོད། ང་ཚོའི་སྣང་བརྙན་ཆ་མི་ཚང་ཞིང་། 

མཚམས་རེར་སྣང་བརྙན་སྟེང་སུག་པ་གཏན་ནས་མེད། གནད་དོན་སྣང་བརྙན་དེ་ཆ་

མ་ཚང་བ་དང་། ཡང་ན་དེའི་སྟེང་སུག་པ་མེད་པ་འདི་མིན། དེ་ལས་ལྡོག་སྟེ། གནད་

དོན་ནི་སྣང་བརྙན་དེ་ང་ཚོར་ཆ་ཚང་བར་སྣང་གི་ཡོད་པ་འདི་ཡིན། རྒྱུ་མཚན་འདི་ལ་

བརྟེན་ནས་ཤེས་བཞིན་གྱི་ལོག་འདྲེན་འབྱུང་གི་ཡོད། ང་ཚོས་རང་གི་སྣང་བརྙན་མི་

གསལ་བའམ་ཆ་མི་ཚང་བར་མཉམ་པར་འཇོག་པའི་སྦྱོང་བརྡར་བྱེད་ཆོག ཡིན་

ཡང་། འདི་ལས་སླ་པོ་ཞིག་མིན་ཞིང་། ཕྱོགས་གཅིག་ནས་དེའི་རྒྱུ་མཚན་ནི་སེམས་

ཀྱི་སྣང་བརྙན་ལ་ལྟ་སྐབས། ང་ཚོས་རང་གིས་གང་འཚོལ་བཞིན་པ་དེ་ཁ་སྐོང་བྱེད་

ཀྱི་ཡོད། འདི་ལྟར་སེམས་ཀྱི་སྣང་བརྙན་སྟེང་སྟོང་ཆ་འཚོལ་བ་ནི་གློག་བཞུ་ཁྱེར་

ནས་མུན་པ་འཚོལ་བ་ལྟ་བུ་རེད།

མདོར་བསྡུས་ན། ང་ཚོའི་སེམས་ཀྱི་སྣང་བརྙན་ནི་འདྲ་པར་མིན་ཞིང་། ང་ཚོས་

མ་མཐའ་ཡང་སེམས་ཀྱི་སྣང་བརྙན་འདྲ་པར་དང་གཅིག་པ་མིན་ཚུལ་གྱི་རྣམ་པ་

གལ་ཆེན་སྐོར་ཞིག་ངོས་འཛིན་བྱེད་པར་སྦྱོང་བརྡར་བྱེད་ཆོག འདི་ལྟར་བྱས་ན་ད་

གཟོད་ཤེས་བཞིན་གྱི་ལོག་འདྲེན་དེ་བསལ་ཐུབ།

ཤེས་བཞིན་ཁུ་སིམ་པོར་སྡོད་པ། 

ཐོག་མའི་ཤེས་བཞིན་ལོག་འདྲེན་གྱི་རང་བཞིན་ཡིན་ཡང་། སྦྱོང་བརྡར་བྱས་

ནས་དེར་དོ་སྣང་བྱེད་ཆོག་པ་དང་། འདི་ལྟར་མཚམས་རེར་ཤེས་བཞིན་ཡང་དག་ཏུ་

བསྒྱུར་རུང་བའི་གནས་སྟངས་ང་ཚོས་གླེང་ཟིན། ད་ལྟ་ང་ཚོས་ཤེས་བཞིན་ལོག་

འདྲེན་དུ་གྱུར་པ་དང་། གང་ཟག་རང་ཉིད་ཀྱིས་དེར་དོ་སྣང་བྱེད་པའི་སྦྱོང་བརྡར་མ་

བྱས་ན་ཅི་ཞིག་འབྱུང་མིན་བལྟ་རྒྱུ་ཡིན།  སྣང་བརྙན་བསྐྲུན་པ་ནི་“ཡུན་བརྟན་གྱི་

དྲན་ཤེས་ནང”ཉར་ཚགས་བྱས་ཡོད་པའི་གནས་ཚུལ་གཞིར་བཞག་སྟེ། “ཡུན་ཐུང་

གི་དྲན་ཤེས”ཀྱི་ངོ་བོར་སྣང་བརྙན་བཞེངས་པའི་ལས་ཤིག་རེད། དཔེར་ན། ཁྱེད་

ཀྱིས་མད་ཁི་བྱི་བའི་རྣ་བའི་དབྱིབས་དང་འབྲེལ་བའི་གནས་ཚུལ་རང་གི་ཡུན་བརྟན་

གྱི་དྲན་ཤེས་ནང་ཉར་ཚགས་བྱས་ཡོད། འོན་ཀྱང་། ང་ཚོས་ཁྱེད་ལ་དེའི་དབྱིབས་ཅི་

འདྲ་ཞིག་ཡིན་པའི་དྲི་བ་འདི་མ་དྲིས་བར་དུ་ཁྱེད་ཀྱིས་དེའི་སྣང་བརྙན་གང་ཡང་

བསྐྲུན་མེད། ཁྱེད་ཀྱིས་སྣང་བརྙན་འདི་རང་གི་ཡུན་བརྟན་གྱི་དྲན་ཤེས་ནང་ཉར་

ཚགས་བྱས་མེད་པ་དང་། ཡུན་ཐུང་གི་དྲན་ཤེས་ལས་བྱུང་བའི་མཚོན་བྱེད་ཀྱིས་རྣ་

བའི་དབྱིབས་དེ་ཡིད་ལ་འཆར་སྒོམ་བྱེད་པའི་རང་གི་མྱོང་བ་བསྐྱེད་པ་རེད། སྣང་

བརྙན་སྐྲུན་པ་ནི་སྣང་བརྙན་ཞིག་གསར་བཟོ་བྱེད་པའི་བརྒྱུད་རིམ་ཞིག་ཡིན། དཔེར་

ན། དབྱིན་ཡིག་གི་གསལ་བྱེད་རྣམས་རེ་རེ་བཞིན་ཡིག་ཆེན་གྱི་རྣམ་པར་ཡིད་ལ་

འཆར་སྒོམ་བྱོས་དང་། ཡི་གེ་ཧྲིལ་པོ་རེ་རེ་སེམས་ལ་གློ་བུར་དུ་འཆར་རམ། མི་

ཚོས་འགྲེལ་བརྗོད་བྱས་པ་ལྟར་ན། སྣང་བརྙན་དེ་དག་གློ་བུར་དུ་སྣང་གི་ཡོད། ༼འདི་

ནི་འཆར་ཤེལ་ཐོག་ཡི་གེ་རྣམས་འཆར་ད་ུབཅུག་པ་ལྟ་བུ་རེད།༽ ཡིན་ཡང་། དོན་ངོ་མར་ཡི་གེ་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  137  

ཞིག་ལ་གྲུབ་ཆ་ག་ཚོད་མང་ན། དེ་ཙམ་གྱིས་སྣང་བརྙན་དེ་བསྐྲུན་པར་འགོར་ཞིང་། 

༼འདི་ནི་མ་མཐའ་ཡང་ཡི་གེ་དེ་རྣམས་ཀྱི ་འབྲི་སྟངས་ལ་རྣམ་པ་ངེས་ཅན་ཞིག་ཡོད་ཚེ་འབྱུང་གི་

ཡོད།༽ བདེན་དཔང་འདི་དང་གཞན་གྱིས་སྣང་བརྙན་ནི་རིམ་པས་གྲུབ་པ་ཡིན་པ་

དང་། ཤེས་བཞིན་ལ་སྣང་བ་ལྟར་དུས་གཅིག་ཏུ་ཡོངས་སུ་གྲུབ་པ་ཞིག་མིན་པར་

བསྟན་ཡོད། 

རྒྱུ་མཚན་ཅིའི་ཕྱིར་ཤེས་བཞིན་གྱིས་སྣང་བརྙན་གསར་བཞེངས་ཀྱི་བརྒྱུད་

རིམ་འདི་བརྟག་མ་ཐུབ་པ་ཡིན་ནམ། སྣང་བརྙན་ཞིག་གི་ཆ་ཤས་རེ་རེ་སྐར་ཆའི་

བཅུ་ཆ་གཅིག་གི་ནང་གསར་བཟོ་བྱེད་ཅིང་། མི་ཚོས་འདི་ལྟར་མགྱོགས་པོར་འབྱུང་

བཞིན་པའི་སེམས་ཀྱི་བྱུང་བ་ཚོར་ཐུབ་ཀྱི་མེད། སྣང་ཚུལ་གང་ལ་བལྟས་ཀྱང་། ང་

ཚོས་བྱུང་བ་མྱུར་མོ་དེ་ལྟ་བུ་འཛིན་པར་སྦྱོང་བརྡར་བྱེད་མི་ཐུབ།

ཡིན་ཡང་། འདི་ནི་ཤེས་བཞིན་གྱི་ཚད་བཀག་གི་ཕྱི་ཚུལ་ཙམ་རེད། ཤེས་

བཞིན་གྱིས་ནམ་ཡང་སྣང་བརྙན་འགྲུབ་པར་བྱེད་པའི་སེམས་ཀྱི་ནུས་རྩོལ་མ་ལག་

གི་རང་བཞིན་གསལ་པོར་སྟོན་མི་ཐུབ། འདི་གལ་ཆེན་ཞིག་ཡིན་ཏེ། ཡུལ་རྟོགས་

ཚན་རིག་པ་དང་དབང་རྩའི་ཚན་རིག་པ་ཚོར་མཚོན་ན། བློའི་ནུས་རྩོལ་གྱི་རྣམ་

གྲངས་ནི་དེ་དག་གི་གཞི་རུ་གནས་པའི་ནུས་རྩོལ་མ་ལག་རྣམས་སོ་སོར་འབྱེད་པ་

ལ་བརྟེན་ཅིང་། འདི་ནི་སླར་ཡང་མཚམས་རེར་ཀླད་པའི་སྒྲིག་གཞི་ཐ་དད་པ་རྣམས་

སོ་སོར་འབྱེད་པ་དང་གཅིག་མཚུངས་ཤིག་ཡིན། 

སེམས་ཀྱི་ནུས་རྩོལ་བར་གྱི་ཁྱད་པར་རྣམས་ཤེས་བཞིན་ལ་སྣང་གི་མེད་ལ། 

དཔེར་ན།  ང་ཚོས་ཐོག་མ་ནས་བཀོད་པའི་དྲི་བ་དེ་དག་ལ་བསྐྱར་དུ་བལྟས་ན། མད་

ཁེ་བྱི་བའི་རྣ་བའི་དབྱིབས་ནི་ཅི་འདྲ་ཞིག་ཡིན་ནམ། རང་དབང་གི་ལྷ་མོས་ལག་པ་

གང་གིས་དཔལ་འབར་བཟུང་ཡོད་དམ། སིལ་ཏོག་ཨ་ཝ་ཁ་ཌོ་དང་སྐྱུར་འབྲས་

གཉིས་ཀྱི་ཤུན་སྐོགས་གང་ཞིག་ལྗང་ནག་ཡིན་ནམ། མད་ཁེ་བྱི་བའི་རྣ་བའི་དབྱིབས་

ལྟ་བུའི་དབྱིབས་ཀྱི་སྣང་བརྙན་དང་། ལག་པས་དཔལ་འབར་བཟུང་བའི་བར་སྣང་གི་

ཆ་ཚད་ཅན་གྱི་སྣང་བརྙན། ཁ་དོག་གི་སྣང་བརྙན་བཅས་ནི་ཕྱོགས་གཅིག་ནས་

དབང་རྩའི་སྒྲིག་གཞི་ཐ་དད་པར་བརྟེན་ནས་གྲུབ་ཅིང་། ཁྱད་པར་དེ་ཚོ་ཤེས་བཞིན་

ལ་སྣང་གི་མེད། དབྱིབས་འཛིན་པའི་ནུས་རྩོལ་ནི་ཀླད་པའི་མུར་གོང་འདབ་མའི་ཆ་

ཤས་ཤིག་གི་ནང་དུ་འབྱུང་ཞིང་། བར་སྣང་གི་ཆ་ཚད་ནི་གཙུག་གི་འདབ་མའི་ཆ་

ཤས་ཤིག་ལ་བརྟེན་ནས་འགྲུབ་པ་དང་། ཁ་དོག་འཛིན་པའི་ནུས་རྩོལ་ནི་ལྟག་པའི་

འདབ་མའི་ནང་དུ་འབྱུང་གི་ཡོད། འོན་ཀྱང་། འདི་དག་གང་ཞིག་ཡིན་རུང་ཤེས་

བཞིན་ལ་མངོན་སུམ་དུ་སྣང་གི་མེད།

མདོར་དྲིལ་ན། ཤེས་བཞིན་ནི་སེམས་ཀྱི་སྣང་བརྙན་རྟོགས་བྱེད་ཀྱི་ལག་ཆ་ཧ་

ཅང་ཚད་བཀག་ཅན་ཞིག་རེད། གནས་སྟངས་ཁག་ཅིག་ཏུ་ཤེས་བཞིན་གྱིས་སྣང་

བརྙན་གྱི་གཞིར་ཡོད་པའི་ནུས་རྩོལ་མ་ལག་གི་ཁྱད་ཆོས་སྟོན་ཐུབ་པ་དང་། གནས་

སྟངས་གཞན་དུ་ཤེས་བཞིན་གྱིས་ལོག་འདྲེན་བྱེད་པའམ་ཅི་ཡང་སྟོན་གྱི་མེད། 

ཤེས་བཞིན་གྱིས་བསྟན་པ་དེ་གང་ཞིག་གི་ཁོངས་སུ་གཏོགས་མིན་ང་ཚོས་ཤེས་མི་

ཐུབ་པ་འདི་ནི་གནད་འགག་གཙོ་བོ་ཞིག་ཡིན། ཤེས་བཞིན་གྱིས་ནུས་རྩོལ་མ་ལག་

གི་ཁྱད་ཆོས་སྟོན་གྱི་ཡོད་དམ། ཡང་ན་ཤེས་བཞིན་ཕྱིན་ཅི་ལོག་ཏུ་འགྲོ་བཞིན་ཡོད་

དམ། ཤེས་བཞིན་གྱིས་རང་ངོས་ནས་སེམས་ཀྱི་ནུས་རྩོལ་མ་ལག་གི་ཆ་ཤས་ཀྱི་

ཟུར་ཞིག་ང་ཚོར་སྣང་བར་བྱེད་དམ། ཡང་ན་སྣང་བཞིན་པ་ནི་འཁྲུལ་སྣང་ཞིག་ཡིན་

མིན་ང་ཚོས་ཐག་གཅོད་བྱེད་མི་ཐུབ། ཤེས་བཞིན་ནི་ལྐོག་གྱུར་ཡིན་པའི་ནུས་རྩོལ་

མ་ལག་གི་བྱེད་ལས་ཀྱིས་སློང་བའི་ཐལ་རྡུལ་ལྟ་བུ་ཡིན་ཞིང་། ཤེས་བཞིན་གྱིས་ང་

ཚོར་སེམས་ཀྱི་གཞི་རུ་ཡོད་པའི་ནུས་རྩོལ་མ་ལག་གི་རང་བཞིན་སྐོར་ནས་ཅི་ཡང་

བརྗོད་མི་ཐུབ།

རྒྱུ་མཚན་ཅིའི་ཕྱིར་སེམས་ཀྱི་ནུས་རྩོལ་གྱི་མ་ལག་རྟོགས་རྒྱུ་གལ་

ཆེན་ཞིག་ཡིན་ནམ།

འདས་པའི་ལོ་རབས་གཅིག་གི་རིང་ལ་ཉམས་ཞིབ་པ་ཚོས་སོ་སོའི་ཞིབ་

འཇུག་གི་ཁྱབ་ཁོངས་རྒྱ་བསྐྱེད་བྱས་ཏེ། སེམས་ཀྱི་སྣང་བརྙན་བྱུང་བའི་སྐབས་སུ་

ཀླད་པའི་ཆ་ཤས་གང་དག་གིས་ལས་ཀ་བྱེད་ཀྱིན་པ་གསལ་སྟོན་བྱེད་པའི་འབད་

བརྩོན་བྱས་ཡོད། འདིའི་རྒྱུ་མཚན་གཙོ་བོ་ཞིག་སེམས་ཀྱི་སྣང་བརྙན་དང་། སྣང་

འཛིན་གཉིས་ལ་དབང་རྩའི་མ་ལག་ཐུན་མོང་དུ་ཡོད་པས་ཡིན། རྒྱུ་མཚན་འདི་ལ་

བརྟེན་ནས་སྣང་འཛིན་ཞིག་འབྱུང་བཞིན་པའི་སྐབས་ཀྱི་ཁྱད་ཆོས་བྱེ་བྲག་པ་སྐོར་

ཞིག་སེམས་ཀྱི་སྣང་བརྙན་ལའང་ཡོད། འདི་ནི་མ་མཐའ་ཡང་སྣང་འཛིན་ཞིག་གི་

སྐབས་ཀྱི་ཀླད་པའི་ནུས་རྩོལ་མ་ལག་གི་ཁྱད་ཆོས་ཁག་ཅིག་སེམས་ཀྱི་སྣང་བརྙན་

འབྱུང་བའི་སྐབས་སུའང་ཡོད་པ་དེ་ཡིན། དཔེར་ན། སྣང་འཛིན་གྱི་སྐབས་སུ་ཚུར་

མངོན་སུམ་དུ་སྣང་བའི་ཆོས་ཤིག་གི་སྣང་བརྙན་དེ་ཡུན་རིང་ལ་གནས་མི་རུང་ཞིང་། 

ཁྱེད་ཀྱིས་རང་གི་མགོ་དང་མིག་སོགས་ཡུལ་གཞན་ཞིག་ལ་གཏོད་དུས། སྣང་བརྙན་

དེའང་ཡལ་དགོས། དེའི་ཕྱིར་དབང་རྩའི་ཕྲ་ཕུང་གིས་སྣང་འཛིན་གྱི་གནས་ཚུལ་

འདི་ཡུན་རིང་ལ་ཉར་ཀྱི་མེད། འདི་ནི་སྣང་འཛིན་ལ་མཚོན་ན་བཟང་ཆ་ཞིག་ཡིན་

ཡང་། སེམས་ཀྱི་སྣང་བརྙན་ལ་བཀག་རྒྱ་ཞིག་ཏུ་འགྱུར་སྲིད། ནུས་རྩོལ་གྱི་མ་ལག་

འདིས་སེམས་ཀྱི་སྣང་བརྙན་ཡུན་རིང་ལ་གནས་པར་འགོག་རྐྱེན་བྱེད་ཅིང་། སྣང་

བརྙན་དེ་དག་མགྱོགས་པོར་ཡལ་འགྲོ།

ནང་པའི་ཉམས་ལེན་ནི་སྣང་བརྙན་ལ་ཞིབ་འཇུག་བྱེད་པའི་ཚན་རིག་པ་ཚོར་

དང་བ་འདྲེན་པ་ཞིག་ཡིན་པའི་རྒྱུ་མཚན་གཅིག ནང་པ་ཚོས་བློའི་སྦྱོང་བརྡར་ལ་

བརྟེན་ནས་སྣང་བརྙན་དུས་ཡུན་རིང་པོར་རྒྱུན་འཁྱོངས་བྱེད་ཐུབ་པར་བརྗོད་པ་འདི་

རེད། གལ་སྲིད་སྣང་འཛིན་གྱི་སྐབས་སུ་བཀོལ་སྤྱོད་བྱེད་པའི་ཀླད་པའི་ཆ་ཤས་

རྣམས་ཡིད་དུ་སྣང་བརྙན་བསྐྲུན་པའི་སྐབས་སུའང་བཀོལ་སྤྱོད་བྱེད་ཀྱི་ཡོད་ཚེ། 

སྣང་བརྙན་རྒྱུན་འཁྱོངས་བྱེད་པ་ནི་ཡོང་མི་སྲིད་པ་ཞིག་མ་ཡིན་ཡང་ཧ་ཅང་དཀའ་

ཁག་ཅན་ཞིག་རེད། ནང་པའི་ལྟ་ཚུལ་ནི་ཞིབ་འཇུག་བརྟག་དཔྱད་ཁང་གི་འབྲས་བུ་

དང་མི་མཐུན་པར་སྣང་ཞིང་། ལྟ་ཚུལ་དེ་ཡོངས་སུ་ཤེས་བཞིན་ལ་བརྟེན་པ་ཞིག་

རེད། རྒྱུ་མཚན་འདིའི་དབང་གིས་ང་ཚོས་མི་སྐོར་ཞིག་ཕྱོགས་གཅིག་ཏུ་བསྡུས་

ནས་ཤེས་བཞིན་གྱིས་གང་ཞིག་བྱེད་ཐུབ་པ་དང་། གང་ཞིག་བྱེད་མི་ཐུབ་པ་རྟོགས་

པར་གོ་བསྡུར་བྱེད་དགོས་བྱུང་། ད་ལྟ་ང་ཚོས་མཐོང་གསལ་ལྟར། ཤེས་བཞིན་ལས་

ཕ་རོལ་ཏུ་བགྲོད་པའི་ཐབས་ལམ་ཞིག་མ་བཙལ་བར་ནང་པ་དང་ནུབ་ཕྱོགས་པའི་

བར་གྱི་འགལ་ཟླ་མངོན་གསལ་དོད་པོ་དེ་བསལ་མི་ཐུབ། སྣང་བརྙན་ཡུན་རིང་ལ་

རྒྱུན་འཁྱོངས་བྱེད་པ་འདིར་མཚོན་ན། ནུབ་ཕྱོགས་ཀྱི་ཚན་རིག་གི་འདོད་ཚུལ་ནོར་

སྲིད་པ་ཞིག་རེད། རྒྱུ་མཚན་ནི་ཕལ་ཆེར་སྒོམ་ཆེན་པ་ཚོས་ཉམས་ལེན་མང་པོ་

བྱས་པར་བརྟེན་ནས་སེམས་ཀྱི་སྣང་བརྙན་བཞེངས་ཚུལ་ལ་འགྱུར་ལྡོག་འབྱུང་གི་

ཡོད་སྲིད། ཡིན་ཡང་། སྒོམ་ཆེན་པ་ཚོ་ཡང་རང་གི་ཤེས་བཞིན་གྱིས་ལོག་འདྲེན་

བྱས་ནས་ནོར་འཁྲུལ་འབྱུང་སྲིད། ང་ཚོའི་བརྗོད་དོན་གཙོ་བོ་ནི། ང་ཚོས་གནད་དོན་

འདི་ཤེས་བཞིན་གཅིག་པུ་བརྒྱུད་ནས་ཐག་གཅོད་བྱེད་མི་ཐུབ་པ་འདི་ཡིན། རྒྱུ་

མཚན་ནི་ང་ཚོས་མཐོང་གསལ་ལྟར། ཤེས་བཞིན་ལའང་མཚམས་རེར་ནོར་འཁྲུལ་

འབྱུང་གི་ཡོད།

ང་ཚོས་ཉམས་མྱོང་ལ་བརྟེན་ནས་ཀླད་པ་དང་བློ་ཡར་རྒྱས་སུ་འགྲོ་བ་ཤེས་

ཤིང་། སྣང་བརྙན་བསྐྲུན་ཐབས་ལ་མཁས་པའི་ནང་པ་ཚོའི་རྩ་ནས་ང་ཚོར་སྦྱང་བྱ་

མང་པོ་ཞིག་ཡོད་སྲིད། ང་ཚོར་དྲི་བ་མང་པོ་ཞིག་ཡོད་པའི་ནང་ནས་གཅིག་ནི། ང་

ཚོས་སེམས་ཀྱི་སྣང་བརྙན་གྱི་སྒྲིག་གཞིའི་ཚད་བཀག་དེ་རྟོགས་འདོད་པ་དང་། 

སེམས་ཀྱི་སྣང་བརྙན་གྱིས་ཅི་ཞིག་བྱེད་ཐུབ་མིན་འདི་རེད། ཡིན་ཡང་། ཚད་བཀག་

དེ་དང་། སེམས་ཀྱི་སྣང་བརྙན་ཡར་རྒྱས་སུ་གཏོང་བར་ཅི་ཞིག་བྱེད་དགོས་མིན་

རྟོགས་པར། ང་ཚོས་སྣང་བརྙན་དེའི་གཞི་རུ་ཡོད་པའི་ནུས་རྩོལ་གྱི་མ་ལག་རྟོགས་

དགོས་ཤིང་། ང་ཚོས་ཤེས་བཞིན་གཅིག་པུར་བརྟེན་ནས་རྟོགས་མི་ཐུབ། ཤེས་

བཞིན་གྱིས་ནུས་རྩོལ་གྱི་མ་ལག་གི་མཇུག་འབྲས་སྟོན་པ་ལས་ནུས་རྩོལ་མ་ལག་

རང་ཉིད་སྟོན་ཐུབ་ཀྱི་མེད། ཤེས་བཞིན་གྱིས་ང་ཚོར་གནས་ཚུལ་གལ་ཆེན་སྤྲོད་པ་

དང་། ང་ཚོས་དེ་དག་ལ་བརྩི་མཐོང་བྱེད་དགོས། ཡིན་ཡང་། གལ་སྲིད་སེམས་ཀྱི་

སྣང་བརྙན་གྱི་ནུས་རྩོལ་མ་ལག་དང་། དེ་དག་གི་རང་བཞིན་རྟོགས་དགོས་ན། ང་

ཚོས་ཤེས་བཞིན་ལས་བྱུང་བའི་གནས་ཚུལ་དེ་ཚོར་བདེན་དཔང་འཚོལ་ཐབས་

གཞན་ལ་བརྟེན་ནས་བརྟག་དཔྱད་གཏོང་དགོས་རྒྱུ་རེད།།

བགྲོ་གླེང་། སྣང་བརྙན་དང་འཆར་སྒོམ།

བགྲོ་གླེང་ཐུན་གཉིས་པའི་གཏམ་བཤད་ཀྱི་རྗེས་སུ་སི་ཏྲེ་ཧཕིན་དང་མཱ་ཐེའོ་

གཉིས་དང་ལྷན་དུ་གྲོས་བསྡུར་བྱེད་པར་སྡིངས་ཆའི་ཐོག་ཕེབས་མཁན་ནི། མད་ཀི་

གྷ་ཝིན་ཀླད་པ་ཞིབ་འཇུག་ཁང་གི་བརྟག་དཔྱད་པ་ནམ་སེ་དང་། རེ་ཌི་མཐོ་སློབ་ཀྱི་

སེམས་ཁམས་རིག་པའི་སློབ་དཔོན་ཆེན་མོ་ཌམ་ཉིག ཕེ་ཚི་བྷ་ཀི་མཐོ་སློབ་ཀྱི་

དབང་རྩའི་ཚན་རིག་དང་སེམས་ཁམས་རིག་པའི་སློབ་དཔོན་ཆེན་མོ་མ་ལེ་ནེ། 

སམ་ཏྲ་བྷ་བྷི་རའི་རྣམ་པར་ཤེས་པའི་ཞིབ་འཇུག་ཁང་གི་འགན་འཛིན་ཨ་ལན་

བཅས་ཡིན་ཞིང་། ཏཱ་ལའི་བླ་མ་མཆོག་ནི་བགྲོ་གླེང་ཚང་མའི་ནང་མཉམ་ཞུགས་

གནང་ཡོད།

ཧན་རེ་ཏྲོང་།༽ ངའི་བསམ་པར་ང་ཚོས་ཐོག་མར་བསམ་ཚུལ་འདྲ་མིན་

སློང་བའི་གནད་དོན་ཞིག་སྟེ། ཤེས་པ་ནི་རང་བཞིན་གྱིས་གསལ་ཞིང་དྲི་མས་མ་

གོས་པ་ཡིན་པའི་ནང་པའི་ལྟ་བ་འདི་གླེང་རྒྱུ་ཡིན། མཱ་ཐེའོ་ཁྱེད་ཀྱིས་ནུབ་ཕྱོགས་ཀྱི་

སྲོལ་རྒྱུན་ནང་ཕྱོགས་མཐུན་ཞིག་མེད་པར་སྣང་བའི་ནང་པའི་ལྟ་བ་འདི་བརྗོད་པས་

ང་ཧ་ལས་བྱུང་། སི་ཏྲེ་ཧཕིན་གྱིས་ཀྱང་འདིའི་ཐད་ལ་བསམ་བློ་ཇི་ལྟར་གཏོང་

དགོས་པར་མི་ཤེས་པའི་སྐད་ཆ་བཤད་སོང་། ཀླད་པའི་ཚན་རིག་པ་དང་། ཡུལ་

རྟོགས་ཚན་རིག་པ་ཚོས་ནང་པའི་གཞི་རྩའི་འདོད་ཚུལ་འདིའི་ཕྱོགས་ནས་ནང་པ་

ཚོ་དང་ལྷན་དུ་བགྲོ་གླེང་བྱེད་ཐུབ་བམ།

ཨ་ཐོར།༽གཅིག་བྱས་ན་ང་ཚོས་ཐོག་མར་སྣང་ཚུལ་རང་ཉིད་ངོས་འཛིན་

ཡག་པོ་ཞིག་བྱེད་དགོས་རྒྱུ་རེད།

མཱ་ཐེའོ།༽རེད་ལགས། ང་ཚོས་དཔེ་མཚོན་ཞིག་བཞག་ནས་འགོ་འཛུགས་

ཆོག མེ་ལོང་ལ་རང་སྟེང་དུ་སྣང་བརྙན་མེད་ཀྱང་། སྣང་བརྙན་ཚུར་ལྡོག་པའི་ནུས་པ་

ཡོད་པ་རེད། མེ་ལོང་མེད་ན་སྣང་བརྙན་ཡང་མེད་འགྲོ། ཁྱེད་ཀྱིས་སྣང་བརྙན་མེད་

པའི་མེ་ལོང་ཞིག་རང་གི་བློ་ལ་འཆར་ཐུབ་ཚེ། རྟོག་བྲལ་གྱི་ཤེས་པ་ཅི་འདྲ་ཞིག་

ཡིན་པའི་བསམ་བློ་རྙེད་རྒྱུ་རེད། གཞན་གང་གིས་ཀྱང་མ་སྤྲས་པའི་ཤེས་པའི་ནུས་

རྩོལ་འདི་མེད་པར་བསམ་བློའང་འབྱུང་ཐབས་མེད། ཡིན་ཡང་། རྒྱུན་དུ་ང་ཚོའི་བློའི་

ནུས་རྩོལ་ནི་སྣང་ཚུལ་གཞན་སྐོར་ཞིག་སྟེ། དྲན་ཤེས་དང་། འཆར་སྣང་། སྣང་འཛིན་

བཅས་དང་འབྲེལ་བའི་སྒོ་ནས་འབྱུང་གི་ཡོད། རྟོག་པ་མཐའ་དག་གི་རྒྱབ་ལོགས་སུ་

ཡོད་པའི་ཤེས་པ་ལྷད་མེད་པ་དེ་མྱོང་བར་ང་ཚོར་གོམས་འདྲིས་མེད་ཀྱང་། ཕྱིའི་

དངོས་པོ་དང་། ཁ་དོག དེ་བཞིན་ནང་གི་རྣམ་རྟོག་སོགས་འཛིན་པའི་གོམས་འདྲིས་

ཆེན་པོ་ཞིག་ཡོད། ང་ཚོས་ཕལ་ཆེར་ནམ་ཡང་སེམས་རང་ཉིད་ལ་ཞིབ་ལྟ་བྱེད་ཀྱི་

མེད། བློ་ལ་སྦྱོང་བརྡར་མེད་མཁན་ཚོར་མཚོན་ནའང་། སེམས་ཀྱི་རྟོག་པ་དང་སྣང་

བརྙན་ཡལ་ནས་རྟོག་པ་ཕྱི་མ་དེ་མ་སྐྱེསཔའི་སྔོན་གྱི་ཤེས་པ་སྐད་ཅིག་མྱོང་ཐུབ་

པའི་ཤེས་པ་ཞིག་ཡོད་ལ། ང་ཚོས་ཤེས་པ་འདི་མྱོང་བའི་དུས་ཡུན་རིང་དུ་བསྲིང་

ཆོག འདི་ལྟར་སེམས་ནི་སྣང་བརྙན་དང་བྲལ་བའི་མེ་ལོང་ལྟར་གནས་པ་དང་། སྐད་

ཅིག་མའི་དུས་ཡུན་དེ་ཤུགས་ཀྱིས་རིང་དུ་འགྲོ་རྒྱུ་རེད། རྟོག་པ་དང་། འདུ་ཤེས། 

སྣང་བརྙན་སོགས་སྟོང་ཡང་། དེ་ཚོ་བསྐྱེད་པར་བྱེད་པའི་ཤེས་པ་ཞིག་ངེས་པར་དུ་

ཡོད་དགོས།

ས་ིཏྲེ་ཧིྥན།༽ མཱ་ཐེའོ་ལགས། ཁྱེད་ཀྱིས་རང་གི་གཏམ་བཤད་དུ་གལ་སྲིད་ང་

ཚོ་ཁང་ཐོག་ལ་སླེབས་ན། སྐས་ཀ་དེ་ཡར་འཐེན་མི་དགོས་ཞེས་བརྗོད་སོང་། ངས་

དཔེ་མཚོན་འདིའི་ཤུགས་བསྟན་དུ་སྣང་བརྙན་ནི་རང་ཉིད་གནས་རིམ་གཞན་ཞིག་

ཏུ་བགྲོད་པའི་ཐབས་ལམ་ཡིན་ཞིང་། དེར་འབྱོར་བ་དང་སྣང་བརྙན་འདོར་དགོས་པ་

རྟོགས་བྱུང་། ནུབ་ཕྱོགས་ཀྱི་ཚན་རིག་ལ་སྣང་བརྙན་ནི་བསམ་བློའི་རྣམ་པ་དཀྱུས་

མ་ཞིག་ཡིན་པའི་ལྟ་ཚུལ་གྱི་ལོ་རྒྱུས་རིང་པོ་ཞིག་ཡོད། ནང་དོན་རིག་པའི་ནང་

དུའང་སྣང་བརྙན་ལ་ལྟ་ཚུལ་གཅིག་མཚུངས་ཤིག་བཟུང་ཡོད་དམ།

མཱ་ཐེའོ།༽ ང་ཚོས་དོན་དངོས་སུ་དེར་དཀྱུས་མ་ཞེས་ཟེར་གྱི་མེད། ཡིན་

ཡང་། ང་ཚོས་གནས་རིམ་གཉིས་གླེང་གི་ཡོད་པ་དང་། གནས་རིམ་དང་པོ་ལ་

བསྐྱེད་རིམ་ཟེར་བ་དང་། སྐབས་འདིར་སེམས་ཀྱི་སྣང་བརྙན་བསྐྲུན་པའི་ནུས་པ་ལ་

སྦྱོང་བརྡར་བྱེད་རྒྱུ་དེ་ཡིན། བློ་ལ་སྦྱངས་པ་ཐོབ་སྟེ་དངོས་ཡོད་གནས་ལུགས་རྟག་

བརྟན་གྱི་རང་བཞིན་དུ་མཐོང་བའི་བག་ཆགས་དང་། ངའོ་སྙམ་པ་ནི་རང་རྐྱ་བ་ཞིག་

ཡིན་པའི་འཛིན་པ་གཉིས་འགག་ན། ལོག་ཤེས་རྣམས་སྟོང་ཞིང་རྟོག་བྲལ་གྱི་ཤེས་

པ་ལྷད་མེད་པ་ཞིག་འབྱུང་རྒྱུ་རེད། ལྷད་མེད་པའི་དོན་ནི་དྲི་མས་མ་བསྒྲིབས་པ་དང་

དངོས་ཡོད་གནས་ལུགས་དང་གཅིག་མཐུན་ཡིན་པའི་དོན་ཡིན། གནས་རིམ་འདིར་

རང་ཉིད་ནི་སེམས་སུ་རྒྱུན་དུ་བཙན་འཛུལ་བྱེད་ཀྱིན་པའི་རྟོག་པའི་རྩེད་མོ་རྩེ་སར་

མི་འགྱུར་ཞིང་། ཤེས་པ་ལྷད་མེད་པ་དེ་ངོས་འཛིན་བྱེད་ཐུབ། འདིའི་ཕ་རོལ་ཏུ་ང་

ཚོས་སྐས་ཀ་དེ་བཀོལ་སྤྱོད་མང་པོ་བྱེད་མི་དགོས་པ་དང་། འདི་ནི་མཐར་ཐུག་གི་

དམིགས་གཞི་ཡིན་ལ། དེའི་བར་དུ་ང་ཚོར་ལག་ཆ་ཚང་མ་དགོས་རྒྱུ་རེད།

ཌམ་ཉིག༽ མཱ་ཐེའོ་ལགས། ངས་ཁྱེད་ཀྱིས་གང་བརྗོད་པ་དེ་ལེགས་པར་

རྟོགས་ཡོད་ཚེ། ལྷད་མེད་པའི་ཤེས་པ་འདི་དང་ལྷན་དུ་ཁེ་ཕན་གལ་ཆེན་སྐོར་ཞིག་

ཀྱང་འབྱུང་བ་དང་། འདིས་ང་ལ་དུས་རབས་ཉི་ཤུ་པའི་དངོས་ཁམས་རིག་པའི་ལོ་

རྒྱུས་ཀྱི་ལེའུ་ཞིག་དྲན་གསོ་བྱས་བྱུང་། ཚན་རིག་པ་གྲགས་ཆེན་ཨ་ཡིན་སི་ཐན་

དང་། ཧན་སི་བྷ་ཀི་༼Einstein and Heisenberg༽གཉིས་ཀྱིས་ཕན་ཚུན་ལ་འཕྲིན་ཡིག་

འབྲི་རེས་གནང་སྟེ། ཨ་ཡིན་སི་ཐན་གྱིས་གང་ཟག་ཅིག་གིས་ཚན་རིག་ལེགས་པར་

བསྒྲུབ་པ་ལ་ཚན་རིག་གི་འཇུག་ཡུལ་གྱི་ཆོས་རང་གི་ཡིད་ལ་འཆར་བར་བྱེད་

དགོས་པར་གསུངས་པ་དང་། ཡོངས་གྲགས་ཀྱི་བསམ་བློའི་ཚོད་ལྟ་དེ་བརྒྱུད་ནས་

མེ་འཁོར་གློག་གི་མྱུར་ཚད་དུ་བསྐྱོད་ཀྱིན་པ་སོགས་ཡིད་ལ་འཆར་ཐུབ་དགོས། 

ཧན་སི་བྷ་ཀིས་དེ་ལྟར་ཡིད་ལ་འཆར་སྒོམ་བྱེད་པར་སྙིང་པོ་མེད་པར་འདོད་ཅིང་། 

ཚན་རིག་ལེགས་པར་བསྒྲུབ་པ་ལ་སྣང་བརྙན་དེའི་རིགས་ལས་བརྒལ་ནས་༼ངས་

འདིར་སྟབས་བདེ་རུ་བརྗོད་ན།༽ལྷད་མེད་པའི་ཤེས་པ་ཞེས་པ་དེར་བརྟེན་དགོས་ཚུལ་

འཕྲིན་ལན་དུ་བརྗོད་ཡོད། ཧན་སི་བྷ་ཀིས་བརྗོད་པའི་ཤེས་པ་འདི་ནི་རྩིས་རིག་གི་

ངོ་བོར་བསྒྱུར་རུང་བའི་རྣམ་པ་ཅན་ཞིག་རེད། ཡིན་ཡང་། དངོས་ཁམས་རིག་པ་སྨྲ་

བ་འདི་གཉིས་ཀས་ང་ཚོར་སྣེ་ཁྲིད་བྱས་ནས་རང་བྱུང་ཁམས་ཀྱི་སྐོར་ལ་རླབས་

ཆེན་གྱི་གསར་རྙེད་མང་པོ་ཞིག་བྱས་ཡོད་སྟབས། ཁོང་གཉིས་ཀྱི་བྱེད་ཐབས་དེ་

གཅིག་ལས་གཅིག་ཚད་ལྡན་ཡིན་པར་འདོད་མཁན་ཞིག་ཕལ་ཆེར་ཡོད་མི་སྲིད། 

ཚན་རིག་གི་ལོ་རྒྱུས་ནང་སྣང་བརྙན་གཞིར་བཞག་ཡོད་མེད་ཀྱི་བསམ་བློའི་བྱེད་

ཐབས་གཉིས་ཀར་སོ་སོའི་ངོས་ནས་ནུས་པ་ཆེན་པོ་ཞིག་ཐོན་ཡོད།

ཨ་ལན།༽ འདིར་མཚུངས་ཆོས་ཡག་པོ་ཞིག་འདུག དངོས་ཁམས་རིག་པའི་

ནང་བར་སྣང་གི་ངོ་བོའི་གནད་དོན་ཐད་ལ་ཞིབ་འཇུག་རྒྱ་ཆེན་ཞིག་བྱས་ཡོད། 

དཔེར་ན། བར་སྣང་གི་ནུས་ཤུགས་ཤིག་ཡོད་དམ། ཚིག་གཞན་ཞིག་གིས་དྲིས་ན། 

དངོས་གཟུགས་དང་། གློག་ཤུགས་ཁབ་ལེན་གྱི་ནུས་ཤུགས་སྟོང་པའི་བར་སྣང་དུ་

ནུས་ཤུགས་ཀྱི་རིགས་གཞན་ཅི་འདྲ་ཞིག་ཡོད་དམ། ནང་དོན་རིག་པའི་ནང་གླེང་གི་

ཡོད་པའི་ལྷད་མེད་ཀྱི་ཤེས་པ་དེ་བར་སྣང་དང་འདྲ་ཞིང་། དོན་ངོ་མར་བར་སྣང་ནི་

ཤེས་པ་དེའི་མྱོང་བའི་དཔེ་མཚོན་ཐུན་མོང་བ་ཞིག་ཡིན། བར་སྣང་ལས་ཆོས་རྣམ་

པ་འདྲ་མིན་ཞིག་འབྱུང་བ་དང་། དེ་དག་ནི་གཅིག་ལས་གཅིག་མཆོག་ཡིན་པ་དེ་འདྲ་

མ་ཡིན་པར། དངོས་ཡོད་གནས་ལུགས་གཅིག་གི་རྣམ་པ་གཉིས་ཡིན། ནང་དོན་

རིག་པར་ང་ཚོས་རྒྱུན་དུ་ཀུན་རྫོབ་དང་དོན་དམ་བདེན་པ་གཉིས་གླེང་གི་ཡོད་ཀྱང་། 

མཐར་ཐུག་ན་འདི་གཉིས་རང་བཞིན་གཅིག་རེད།

མཱ་ཐེའོ།༽ ཤེས་པ་ལྷད་མེད་ཀྱི་མེ་ལོང་མེད་ན། སེམས་ཀྱི་སྣང་བརྙན་ ཡོང་

མི་སྲིད།

མ་ལེ་ནེ།༽ ལྷད་མེད་ཀྱི་ཤེས་པའི་དོན་སྤྱི་འདི་ནི། སེམས་ཀྱི་སྣང་བརྙན་ལ་

ལྟ་ཚུལ་འཛིན་སྟངས་ཀྱི་ཕྱོགས་ནས་ནང་པ་དང་ཚན་རིག་པ་ཚོའི་བར་དུ་ཡོད་པའི་

གཞི་རྩའི་ཁྱད་པར་གྱི་མཚོན་བྱེད་ཅིག་རེད། ངའི་བསམ་ཚུལ་ལ། མེ་ལོང་གི་དཔེ་

མཚོན་འདིས་གཡོ་འགུལ་མེད་ཅིང་ལྡོག་འཕྲོས་བྱེད་པའི་ནུས་རྩོལ་ཞིག་བསྟན་

འདུག ཡིན་ཡང་། དོན་ངོ་མར་སེམས་ཀྱི་སྣང་བརྙན་ནི་ལྷུ་སྒྲིག་ཅིག་ཡིན་ཞིང་། གྲུབ་

ཆ་སོ་སོ་རིགས་མཐུན་གྱི་སྡེ་ཁག་ལས་གྲུབ་ཡོད། འདིར་ངས་ནང་པའི་མཁས་

དབང་དང་། ཚན་རིག་པ་ཚོའི་ལྟ་ཚུལ་གྱི་ཁྱད་པར་ཞིག་མཐོང་བྱུང་། ཁྱད་པར་འདི་

ནི་སྣང་བརྙན་སྐོར་གྱི་ལྟ་ཚུལ་གཞན་གྱི་ཕྱོགས་ནས་ཀྱང་ཡོད་པར་སྙམ། 

མཱ་ཐེའོ་ཡིས་ང་ཚོར་སྣང་བརྙན་ནི་དངོས་ཁམས་ཀྱི་རྟེན་གཞི་དང་འབྲེལ་བ་

མེད་པར་གྲུབ་ཚུལ་བརྗོད་སོང་། དཔེར་ན། འཇའ་ཚོན་དང་འོད་ཟེར་ལྟ་བུས་གྲུབ་

ཡོད། ཡུལ་རྟོགས་ཚན་རིག་པ་ཚོའི་ལྟ་ཚུལ་ལ། སྣང་བརྙན་ལ་མཐའ་མཚམས་

གསལ་པོར་ལྡན་པའི་རྣམ་པ་ཡོད་སྟབས། ཕལ་ཆེར་དངོས་ཁམས་ཀྱི་རྟེན་གཞི་ཞིག་

ཡོད་ཀྱི་རེད། སྣང་བརྙན་ནི་འདྲ་པར་མིན་ཡང་། དངོས་ཡོད་ཀྱི་འཇིག་རྟེན་དང་ཆ་

མཐུན་པའི་མཚོན་བྱེད་ཅིག་ཡིན། དེའི་ཕྱིར་ནང་པ་ཚོས་སེམས་ཀྱི་སྣང་བརྙན་ལ་ལྟ་

ཚུལ་འཛིན་སྟངས་དང་། ཚན་རིག་པ་ཚོས་སྣང་བརྙན་གྱི་ཁྱབ་ཁོངས་སུ་མཚོན་བྱེད་

ཅི་ཞིག་ཡོད་པར་འདོད་པའི་བར་ལ་ངོ་བོ་དང་འབོར་ཚད་གཉིས་ཀའི་ཁྱད་པར་ཞིག་

ཡོད།

ཌམ་ཉིག༽ ནང་པ་ཚོའི་ལྟ་ཚུལ་ལ། སྣང་བརྙན་འཆར་སྒོམ་གྱི་སྦྱོང་བརྡར་

ལ་འཇུག་པའི་གང་ཟག་སོ་སོའི་ནུས་པར་ཁྱད་པར་ཡོད་དམ།

ཏཱ་ལའི་བླ་མ།༽ ང་ཚོས་སེམས་ཀྱི་སྣང་བརྙན་ཞེས་པའི་ཚིག་འདི་རྒྱབ་

ལྗོངས་འདྲ་མིན་དུ་བཀོལ་སྤྱོད་བྱེད་ཀྱི་ཡོད་པ་ཤེས་དགོས་པ་དེ་གལ་ཆེན་རེད། 

དཔེར་ན། ང་ཚོས་སྣང་བརྙན་ནི་རང་བཞིན་དུ་འབྱུང་གི་ཡོད་པའི་རྟོག་པ་འདྲ་མིན་

དང་། ལྷག་པར་དབང་ཤེས་ཀྱི་མྱོང་བ་ཞིག་གི་རྗེས་སུ་སྐྱེས་པའི་རྟོག་པའི་འདུས་

དོན་དུ་བསམ་གྱི་ཡོད། ཁྱེད་ལ་ཆོས་ཤིག་སྣང་བའི་རྗེས་སུ་ཁྱེད་ཀྱིས་མིག་གཉིས་

བཙུམས་ནས་ཆོས་དེ་ཡིད་ལ་འཆར་བར་བྱེད་ཆོག འདི་ནི་དབང་ཤེས་ཀྱི་མྱོང་བ་

ཞིག་གི་རྗེས་སུ་བྱུང་བའི་རྟོག་པ་ཞིག་རེད། དེ་བཞིན་ཁྱེད་ཀྱིས་རང་གི་མིག་ཟུང་མ་

བཙུམ་ཡང་། རྟོག་པ་ནི་གཅིག་མཚུངས་ཀྱིས་འབྱུང་ཐུབ་པ་དཔེར་ན། ཁྱེད་ཀྱིས་

ཆོས་ཤིག་མཐོང་ཡང་རང་གི་དམིགས་པ་དེར་མ་གཏད་པར་སེམས་ཀྱི་སྣང་བརྙན་

ཐོག་བཞག་ན། ཡུལ་དེ་འཛིན་པའི་མིག་ཤེས་ནི་རང་བཞིན་གྱིས་འགག་འགྲོ།

དེ་ལྟ་ནའང་། སྒོམ་སྒྲུབ་ཀྱི་སྲོལ་རྒྱུན་དུ་རྟོག་པ་འབྱུང་བཞིན་པའི་སྐབས་ཀྱི་

སེམས་ཀྱི་སྣང་བརྙན་ནི། དོན་གཞི་ལ་བཞག་པའི་སྣང་བརྙན་ཡིན་པའི་གོ་རྟོགས་

ཤིག་ཡོད། དེ་ནི་འདྲ་པར་ལྟ་བུའི་སྣང་བརྙན་ཞིག་ཡིན་པའི་ངེས་པ་མེད་པ་དང་། 

འདུ་ཤེས་དང་རྟོག་བཏགས་ཀྱི་ངོ་བོ་ནས་ཡོང་ཆོག གང་ཟག་ཅིག་གིས་སྣང་བརྙན་

དེ་རྒྱུན་འཁྱོངས་བྱེད་པའམ་ཞིབ་ཕྲར་སྒྱུར་བྱེད་ཀྱི་རང་གི་ནུས་པ་ཡར་རྒྱས་སུ་

གཏོང་ཐུབ། འདི་ནི་སྒོམ་གྱི་ཉམས་ལེན་ལ་བརྟེན་ནས་བྱེད་ཀྱི་ཡོད། རྒྱུན་དུ་སྦྱོང་

བརྡར་བྱས་ནས་ཡིད་ཀྱི་སྣང་བརྙན་ལ་གོམས་འདྲིས་བྱས་ན། གསལ་ཆ་ཆེ་རུ་སོང་

ནས་རྟོག་པའི་འདུས་དོན་དེ་མཐོང་བྱའི་གཟུགས་དབྱིབས་ཤིག་དང་འདྲ་མཚུངས་

ཡིན་པར་བརྗོད་ཆོག རྟོག་པའི་འདུས་དོན་འདི་ནི་དབྱིབས་དང་ཁ་དོག་སོགས་ཀྱིས་

གྲུབ་པའི་སྤྱིར་བཏང་གི་དངོས་གཟུགས་ཀྱི་ཆོས་དང་གཅིག་མཚུངས་མིན་ཡང་། 

གཟུགས་དབྱིབས་ལྡན་པའི་སེམས་ཀྱི་ཆོས་ཤིག་ཏུ་འགྲེལ་བརྗོད་བྱེད་པར་མ་ཟད། 

རྟོག་བཟོ་བྱས་པའི་གཟུགས་དབྱིབས་ཤིག་ཏུ་འདོད་ཀྱི་ཡོད། གསལ་ཆ་ཆེ་བའི་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  150  

སྣང་བརྙན་འདིའི་མྱོང་བ་དང་རྨི་ལམ་གཉིས་ལ་མཚུངས་ཆོས་ཤིག་ཡོད་པར་ངོས་

འཛིན་བྱེད་པ་དང་། ད་དུང་གོ་རྟོགས་གཞན་ཞིག་ཡོད་པ་ནི། གང་ཟག་ཅིག་གིས་

རང་གི་སྒོམ་སྒྲུབ་ཀྱི་ནུས་པ་རྒྱ་བསྐྱེད་བྱས་ཏེ། སྣང་བརྙན་གྱི་གཟུགས་དབྱིབས་

དེར་ངོ་བོའང་ཁྱད་པར་བ་ཞིག་ཡོང་ཆོག་པ་འདི་རེད། དཔེར་ན། གལ་སྲིད་བསྒོམ་

བྱ་མེ་ཡིན་ཚེ། མེའི་སྣང་བརྙན་དེས་འཚིག་ཐུབ་པ་དང་། དེ་ནི་མེ་ངོ་མ་ལྟར་བཀོལ་

སྤྱོད་བྱེད་ཆོག

ཨ་ལན།༽ འདི་ནི་པ་ལེ་སྲོལ་རྒྱུན་དུ་ཀ་སེ་ན་སི་ཞེས་པ་ཞིག་ཡོད་པ་དེ་ཡིན་

ཞིང་། གང་ཟག་ཅིག་གིས་མེ་ལྟ་བུ་འབྱུང་བ་ཞིག་གི་ངོ་བོ་མཐར་ཐུག་རྟོག་པའི་སྒོ་

ནས་བསྐྱེད་དེ། དོན་དངོས་སུ་མངོན་སུམ་གྱི་འཇིག་རྟེན་སྟེང་ཕར་སྦྱོར་ཐུབ།

ཏཱ་ལའི་བླ་མ།༽ སྣང་བརྙན་གྱི་གནས་རིམ་འདྲ་མིན་ཞིག་ལ་སྦྱོང་བརྡར་

བྱེད་ཆོག་པའི་གོ་རྟོགས་རྙོག་འཛིང་ཆེན་པོ་ཞིག་ཡོད་པ་དང་། མཱ་ཐེའོ་ཡིས་འགྲེལ་

བརྗོད་བྱས་པའི་ཉམས་ལེན་ནི་གསང་སྔགས་རྡོ་རྗེ་ཐེག་པའི་ཉམས་ལེན་གྱི་ཆ་ཤས་

བསྐྱེད་རིམ་ཞེས་པ་ཞིག་ཡོད་པ་དེ་རེད།

ངའི་བསམ་པར་ལྷད་མེད་ཀྱི་ཤེས་པའི་གྲོས་བསྡུར་འདི་ནང་པ་ཚོའི་ཁྲོད་དུ་

བྱུང་ན་འོས་འཚམས་རེད། ངས་འདིའི་སྐོར་ལ་བསམ་བློ་མང་པོ་བཏང་མྱོང་ཞིང་། 

ནང་དོན་རིག་པར་ལྷད་མེད་ཀྱི་ཤེས་པའི་སྣང་ཚུལ་འདིའི་ཐད་ལ་གླེང་སློང་མང་པོ་

བྱས་ཡོད། མཚམས་རེར་འདི་ལ་སེམས་ཀྱི་རང་བཞིན་འོད་གསལ་བ་དང་། ཡང་ན་

སེམས་ཀྱི་ངང་ཚུལ་ཕྲ་ཤོས་དེ་ཡིན་པར་འགྲེལ་བརྗོད་བྱེད་ཅིང་། འདི་ནི་འཆི་བའི་

སྐབས་སུ་མངོན་གྱུར་ཆགས་ནས་བར་དོའི་གནས་སྐབས་སུའང་མུ་མཐུད་ནས་

གནས་ཀྱི་ཡོད། ངའི་ལྟ་ཚུལ་ལ། ཤེས་པའི་ངང་ཚུལ་ཧ་ཅང་ཕྲ་མོ་འདི་ལྟ་བུའི་སྐབས་

སུའང་དངོས་ཁམས་ཀྱི་རྟེན་གཞི་ཞིག་ཡོད་ངེས། སྐབས་འགར་ནང་པ་ཚོའི་ཁྲོད་དུ་

ཤེས་པ་ཕྲ་མོ་འདིའི་རིགས་ལ་དངོས་ཁམས་ཀྱི་རྟེན་གཞི་ཞིག་མེད་པའི་བསམ་

ཕྱོགས་ཤིག་ཡོད།

འདིའི་ཕྱོགས་ཀྱི་ངའི་ལྟ་ཚུལ་ནི་རྩ་བའི་ཆ་ནས་ཚན་རིག་གི་ལངས་ཕྱོགས་

དང་གཅིག་མཚུངས་ཤིག་ཡིན། དེ་ཡང་ཀླད་པ་ནི་བློའི་བྱུང་བ་ཚང་མའི་གཞི་རྟེན་

ཡིན་ཞིང་། ཀླད་པ་མེད་པར་སེམས་ཀྱི་བྱེད་ལས་ཐམས་ཅད་འབྱུང་མི་ཐུབ། ཡིན་

ཡང་། ངས་ཤེས་པ་ཕྲ་མོ་དེ་དངོས་ཁམས་ཀྱི་རྟེན་གཞི་ཞིག་མེད་པར་རང་ངོས་ནས་

གནས་ཐུབ་མིན་མི་ཤེས། ངས་འདི་ཤེས་ཀྱི་མེད། ༼བཞད་མོ།༽

ཧན་རེ་ཏྲོང་།༽  མ་ལེ་ནེ་ལགས། ཁྱེད་ཀྱིས་ཀླད་པའི་ཚན་རིག་གི་ཞིབ་

འཇུག་དང་ཤེས་བཞིན་གྱི་ཞིབ་འཇུག་གཉིས་མ་མཐུན་ན། ང་ཚོས་ཅི་ཞིག་བྱེད་

དགོས་པའི་དྲི་བ་ཞིག་བཀོད་སོང་།

མ་ལེ་ནེ།༽ ངའི་དྲི་བ་ནི་འདིར་བལྟས་ན་སྤྱི་ཁྱབ་ཀྱི་རང་བཞིན་ཞིག་ཡིན་

ཞིང་། སེམས་ཀྱི་སྣང་བརྙན་ལ་དངོས་ཁམས་ཀྱི་རྟེན་གཞི་ཞིག་ཡོད་མེད་ཀྱི་གནད་

དོན་དང་འབྲེལ་བ་ཡོད། སྣང་འཛིན་ཞིག་གི་སྐབས་སུ་ཀླད་པའི་གྲུབ་ཆ་མང་པོས་བྱ་

བ་བྱེད་ཀྱི་ཡོད་པ་དང་། གྲུབ་ཆ་དེ་ཚོ་ཁག་ཅིག་གི་ཆ་ཤས་ཀྱིས་སྣང་བརྙན་གྱི་

སྐབས་སུའང་བྱ་བ་བྱེད་པར་སྣང་། འདི་ལྟར་སེམས་ཀྱི་ནུས་རྩོལ་གཉིས་ཀླད་པའི་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  152  

བཟོ་བཀོད་ཀྱི་ཁྱད་ཆོས་གལ་ཆེན་ཞིག་ལ་བརྟེན་ནས་རྟེན་གཞི་གཅིག་ལས་འབྱུང་

གི་ཡོད། ང་ཚོར་ཀླད་པའི་ཕུང་གྲུབ་མང་པོ་མེད་པ་དང་། དེའི་ཕྱིར་ཕྱི་རོལ་གྱི་འཇིག་

རྟེན་དུ་ཆོས་ཤིག་མཐོང་བ་དང་། ནང་སེམས་སུ་ཆོས་ཤིག་མཐོང་བ་གཉིས་ཀས་

གཞི་རྩར་གནས་པའི་ནུས་རྩོལ་མ་ལག་གཅིག་བཀོལ་སྤྱོད་བྱེད་པ་ནི་རྒྱུ་མཚན་

དང་ལྡན་པ་ཞིག་རེད།

ངའི་ཡིད་ལ་དྲི་བ་ཞིག་འཁོར་བ་ནི། སྣང་འཛིན་ལས་སྣང་བརྙན་གྱི་སྐབས་སུ་

ཀླད་པའི་ཆ་ཤས་ཉུང་ངུ་ཞིག་གིས་བྱ་བ་བྱེད་པར་སྣང་ཞིང་། སྒོམ་ཆེན་པ་ཚོས་

སེམས་ཀྱི་སྣང་བརྙན་ཚད་མཐོ་པོ་དེ་དག་སྐྲུན་སྐབས། སྣང་འཛིན་དང་འབྲེལ་བའི་

ཀླད་པའི་ཆ་ཤས་མང་པོ་ཞིག་བཀོལ་སྤྱོད་བྱེད་ཀྱི་ཡོད་དམ་ཞེས་པ་འདི་ཡིན་ཞིང་། 

འདི་ནི་ཐད་ཀར་ཞིབ་འཇུག་ཚོད་ལྟ་བྱེད་རུང་བའི་ཚན་རིག་གི་ཚོད་དཔག་ཅིག་

ཆགས་འདུག གལ་སྲིད་སྣང་བརྙན་ནི་ཉམས་མྱོང་དང་ཉམས་ལེན་ལ་བརྟེན་ནས་ཇེ་

ལེགས་སུ་ཕྱིན་པས་ཀླད་པ་ལའང་འགྱུར་བ་འབྱུང་གི་ཡོད་དམ། རྒྱུན་དུ་སྣང་འཛིན་

གྱིས་བཀོལ་སྤྱོད་བྱེད་པའི་ཀླད་པའི་ཆ་ཤས་མི་ཉུང་བ་ཞིག་སེམས་ཀྱི་སྣང་བརྙན་

གྱིས་བཀོལ་སྤྱོད་བྱེད་པ་མ་ཡིན་ནམ། སྣང་བརྙན་གྱི་རྟེན་གཞི་གང་ཞིག་ཡིན་ནམ།

ཨ་ལན།༽ ལོ་ངོ་ཉིས་སྟོང་ལྔ་བརྒྱའི་རིང་ནང་པ་ཚོས་སེམས་ཀྱི་རང་བཞིན་

ལ་དོ་སྣང་ཤུགས་ཆེན་བྱས་ཡོད་ཀྱང་། ང་ཚོར་ཡིད་དབང་མེད་དུ་འགུག་པའི་ཀླད་

པའི་རྣམ་གཞག་ཅིག་མེད། ཁྱེད་ཀྱིས་བརྗོད་པ་ལྟར། ཤེས་བཞིན་གྱིས་ཀླད་པའི་

ནུས་རྩོལ་གྱི་མ་ལག་སྟོན་མི་ཐུབ། ངའི་བསམ་ཚུལ་ལ། ནང་པ་ཚོས་འདོད་ཚུལ་

འདིར་མོས་མཐུན་བྱེད་རྒྱུ་རེད། དེའི་ཕྱིར་ང་ཚོས་ཁྱེད་ཀྱི་དྲི་བ་ལ་ལན་ཞིག་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  153  

འདེབས་མི་ཐུབ།

ཏཱ་ལའི་བླ་མ།༽ དེ་ལྟ་ནའང་། ང་ཚོར་མ་ལེ་ནེའི་དྲི་བའི་ཁ་ཕྱོགས་དང་

མཐུན་པ་ཞིག་ཡོད། ནང་པའི་གཞུང་ལ་འབྱུང་ཁུངས་གཙོ་བོ་གཉིས་ཡོད་པ་དང་། 

གཅིག་མདོ་དང་གཞན་གསང་སྔགས་རེད། མདོ་གཞུང་དུ་སེམས་གཅིག་པུ་བཀོལ་

སྤྱོད་བྱེད་ཀྱི་ཡོད་ལ། གསང་སྔགས་ཀྱི་གཞུང་དུ་སེམས་གཅིག་པུ་མ་ཡིན་པར། 

སེམས་ཀྱི་རྟེན་གཞི་ཡང་བཀོལ་སྤྱོད་བྱེད་ཀྱི་ཡོད། འདི་ལ་ནང་པའི་གཞུང་དུ་རླུང་

ཞེས་བརྗོད་ཀྱི་ཡོད།

ཨ་ལན།༽ རླུང་ནི་སེམས་བྱུང་དང་འབྲེལ་བའི་ལུས་ཕུང་གི་ནུས་ཤུགས་བྱེ་

བྲག་པ་དག་ལ་གོ་བ་དང་། གསང་སྔགས་ཀྱི་ཉམས་ལེན་དུ་ལམ་གཉིས་ལ་སྦྱོང་བ་

བྱེད་དགོས་ཏེ། བློ་སྦྱོང་རྒྱུ་འདི་དང་ལུས་ཕུང་གི་ནུས་ཤུགས་རྣམས་ལ་མངོན་

གསལ་དུ་བཅོས་བསྒྱུར་བྱེད་པ་གཉིས་ཡིན་ཞིང་། འདིས་ཁྱད་དུ་འཕགས་པའི་ཤེས་

ཚོར་སློང་བར་གསུང་གི་ཡོད།

ཏཱ་ལའི་བླ་མ།༽ མདོ་ལས་བྱུང་བའི་སྒོམ་གཞུང་ཁག་གིས་མིག་ཤེས་དང་། 

རྣ་ཤེས་གཉིས་དང་འབྲེལ་བའི་ཤེས་ཚོར་གཅིག་པུ་གོམས་འདྲིས་ལ་བརྟེན་ནས་

གོང་འཕེལ་དུ་གཏོང་ཐུབ་པའི་ངོས་འཛིན་གནང་ཡོད། དབང་ཤེས་གཞན་དག་ལ་

སྦྱོང་བརྡར་སྤྲོད་མི་ཐུབ། དེང་དུས་ཀྱི་འཕྲུལ་ལས་ལའང་བཀག་རྒྱ་འདི་ཡོད་པ་དང་། 

སྣང་བརྙན་བརྙན་འཕྲིན་ཐོག་འཆར་དུ་འཇུག་ཅིང་། སྒྲ་གློག་འཕྲིན་གྱི་རླབས་རྒྱུན་ལ་

བརྟེན་ནས་རྒྱང་གཏོང་བྱེད་ཐུབ། འོན་ཀྱང་། རེག་བྱ་དང་དྲི་མ་གཏོང་ཐབས་ཤིག་ད་

དུང་ཡང་གསར་གཏོད་བྱས་མེད། ཡིན་ཡང་། གསང་སྔགས་ཀྱི་སྲོལ་རྒྱུན་དུ་

སེམས་དང་སེམས་ཀྱི་རྟེན་གཞི་གཉིས་ཀ་གཙོ་བོར་འཛིན་ཞིང་། ལུས་ཕུང་གི་ནུས་

ཤུགས་ཁག་གི་རྩ་བའི་རྟེན་གཞི་སྤྱི་གཙུག་ཏུ་ཡོད་པར་འདོད་པ་རེད། ཚད་མཐོ་

པོར་སླེབས་པའི་རྣལ་འབྱོར་པ་ཚོས་ལུས་ཕུང་གི་འབྱུང་ཁམས་ལ་དབང་བསྒྱུར་

བྱེད་ཐུབ་པའི་གོ་རྟོགས་ཤིག་ཡོད་པ་དང་། རྒྱུན་དུ་དབང་ཤེས་ཀྱི་བྱེད་ལས་བྱེ་བྲག་

པ་སོ་སོ་དང་ལྷན་དུ་གནས་པའི་ལུས་ཕུང་གི་ནུས་ཤུགས་དེ་དག་དོན་དངོས་སུ་

གནས་སྤོ་བྱེད་ཐུབ། དཔེར་ན། རྣལ་འབྱོར་པ་ཞིག་གིས་རང་གི་མིག་ཟུང་བཙུམས་

ཏཻ། སོར་མོའི་རེག་ཚོར་ལ་བརྟེན་ནས་དཔེ་ཆ་ཀློག་ཐུབ་པར་སྣང་། འདི་ལྟ་བུ་བྱུང་

ཡོད་ཚུལ་བརྗོད་པ་དང་། འདིས་རླུང་ངམ་ནུས་ཤུགས་ནི་རྟེན་གཞི་གཅིག་ནས་

གཅིག་ལ་གནས་སྤོ་བྱེད་ཐུབ་པ་སྟོན་གྱི་ཡོད།

སི་ཏྲེ་ཧིྥན།༽ ང་ཚོས་རྟོགས་ཡོད་པ་ནི། གལ་སྲིད་ཁྱེད་རང་ལོང་པ་ཞིག་

ཡིན་ན། ལོང་ཡིག་ཀློག་སྐབས་ཁྱེད་ཀྱི་མིག་ཤེས་དང་འབྲེལ་བའི་ཀླད་པའི་ཆ་ཤས་

དེ་རྩོལ་བ་ཅན་དུ་འགྱུར་བ་འདི་རེད། ཀླད་པས་འདི་ལྟར་རང་ཉིད་བསྐྱར་དུ་བཀོད་

སྒྲིག་བྱེད་ཀྱི་ཡོད།

ཏཱ་ལའི་བླ་མ།༽ ངས་བརྗོད་པའི་རྣལ་འབྱོར་པ་ལ་མཚོན་ན། རེག་ཚོར་

བརྒྱུད་ནས་ཡི་གེ་ཀློག་པ་དེ་འདྲ་མ་རེད།

ཧན་རེ་ཏྲོང་།༽ འདིའི་ཐད་ལ་ད་དུང་གྲོས་བསྡུར་བྱ་རྒྱུ་མང་པོ་ལྷག་ཡོད་

པར་སྙམ། ༼གད་མོ།༽

ཨ་ལན།༽ ཡོད་ངེས་རེད།

མཱ་ཐེའོ།༽ འདི་ནི་འཁྱགས་རིའི་རྩེ་མོ་ཙམ་རེད། དཔེར་ན། སྒོམ་ཆེན་པ་ཞིག་

གིས་གནས་ཆ་དང་གསལ་ཆ་གཉིས་དང་ལྡན་པའི་སྒོ་ནས་སྣང་བརྙན་སྒོམ་པའི་

ཉམས་ལེན་ལ་ཞུགས་སྐབས། ང་ཚོས་ཁོང་གི་ཀླད་པའི་ནང་ཚད་འཇལ་རུང་བའི་

འགྱུར་ལྡོག་ཅི་ཞིག་འབྱུང་བར་སྔོན་དཔག་བྱེད་ཐུབ་བམ།  སེམས་ཀྱི་བྱེད་ལས་

དང་ཆ་མཐུན་པའི་ཀླད་པའི་ཆ་ཤས་སུ་གསལ་ཆ་དང་གནས་ཆའི་རང་བཞིན་ཞིག་

ཡོད་དགོས།

ནམ་སེ།༽ ངས་མཱ་ཐེའོ་ཡིས་གང་བརྗོད་པ་དེར་ཁ་སྣོན་ཞིག་བྱེད་རྒྱུ་ཡིན། 

ཚོགས་འདུ་འདིའི་དམིགས་ཡུལ་གཅིག་མངོན་སུམ་དུ་ཞིབ་འཇུག་ཚོད་ལྟ་བྱེད་

རུང་བའི་ཚན་རིག་གི་ཚོད་དཔག་གཏན་ལ་དབབ་རྒྱུ་འདི་རེད། ངའི་བསམ་ཚུལ་ལ། 

ད་ལྟ་ཁྱེད་ཀྱིས་བརྗོད་པ་དེ་ནི་རྨད་དུ་བྱུང་བ་ཞིག་རེད། བློ་ལ་སྦྱོང་བརྡར་ཐོབ་པའི་

གང་ཟག་དེ་ཚོས་སྣང་བརྙན་གཅིག་ཡུན་རིང་ལ་རྒྱུན་འཁྱོངས་བྱེད་པ་དང་། ཡང་ན་

སྣང་བརྙན་མང་པོ་དུས་གཅིག་ལ་འཆར་སྒོམ་བྱེད་ཐུབ་ཚེ། ང་ཚོས་ཀླད་པའི་ནང་དུ་

དེ་འབྲེལ་གྱི་སྣང་ཚུལ་ཞིག་མཐོང་དགོས་རྒྱུ་རེད།

སྤྱིར་བརྗོད་ན། འདིར་ཞིབ་འཇུག་ཚོད་ལྟ་བྱེད་རུང་བའི་ཚན་རིག་གི་ཚོད་

དཔག་མང་པོ་ཞིག་ཡོད་པར་སྣང་ཞིང་། ང་ཚོས་དེ་དག་ལ་དབྱེ་ཞིབ་བྱས་ནས་ཐོ་

འགོད་བྱེད་ཐུབ་ན་ཧ་ཅང་བེད་སྤྱོད་ཆེན་པོ་ཡོད་ངེས། སྣང་བརྙན་དང་ཡིད་བྱེད་ཀྱི་

སྦྱོང་བརྡར་ལ་མཚོན་ན། སྒོམ་ལ་གོམས་འདྲིས་ཆེ་བའི་མི་ཚོར་ཞིབ་འཇུག་ཚོད་ལྟ་

བྱས་ཏེ། ཁོང་ཚོའི་ཀླད་པའི་ནང་དུ་དེ་འབྲེལ་གྱི་རྟགས་མཚན་ཡོད་མེད་ལ་བལྟ་རྒྱུ་

ཤིན་ཏུ་གལ་ཆེན་ཡིན། ཡར་རྒྱས་སུ་སོང་བའི་སེམས་ཀྱི་སྣང་བརྙན་ལ་རྣམ་པ་འདྲ་

མིན་ཡོད་ཆོག གོང་དུ་བརྗོད་པ་ལྟར། བློ་ལ་སྦྱོང་བརྡར་ཐོབ་ཡོད་མཁན་ཚོས་སྣང་

བརྙན་གཅིག་ཡུན་རིང་ལ་རྒྱུན་འཁྱོངས་བྱེད་པའམ། དུས་གཅིག་གི་ནང་སྣང་བརྙན་

མང་པོ་སྒོམ་ཐུབ་སྲིད། ང་ཚོས་ཡུན་ཐུང་གཟུགས་འཛིན་དྲན་ཤེས་ཀྱི་ནུས་པ་དང་

དུས་ཡུན་ལ་ཚད་འཇལ་བྱས་ཏེ། གླེང་གཞི་འདི་དག་ལ་མངོན་སུམ་དུ་ཞིབ་འཇུག་

ཚོད་ལྟ་བྱེད་ཆོག དཔེར་ན། སྟེང་དུ་དངོས་པོ་འདྲ་མིན་ཡོད་ཅིང་རྙོག་འཛིང་ཆེ་བའི་

སྣང་བརྙན་ཞིག་གང་ཟག་ཅིག་ལ་བསྟན་པ་དང་། རིང་པོར་མ་འགོར་བར་གང་ཟག་

དེའི་ཡུན་ཐུང་གཟུགས་འཛིན་དྲན་ཤེས་ལ་བརྟག་དཔྱད་གཏོང་ཆོག་པ་ཞིག་རེད། 

ངའི་ལྟ་ཚུལ་ལ། སྤྱོད་པ་དང་འབྲེལ་བའི་ཚད་འཇལ་འདིའི་རིགས་ཐམས་ཅད་ཐོག་

མར་བློ་ལ་སྦྱོང་བརྡར་ཐོབ་ཡོད་མཁན་ཚོར་བྱེད་དགོས།

ས་ིཏྲེ་ཧིྥན།༽ སྣང་བརྙན་འཆར་སྒོམ་ལ་སྦྱོང་བརྡར་བྱེད་དུས། གོམས་འདྲིས་

ཀྱི་ནུས་པ་སྤྱི་ལ་ཁྱབ་ཐུབ་བམ། དེ་ཡང་ཁྱེད་ཀྱིས་ལྷ་ངེས་ཅན་ཞིག་གི་སྣང་བརྙན་

བསྒོམ་པར་སྦྱོང་བརྡར་བྱས་ཚེ། སྣང་བརྙན་སྒོམ་པའི་ནུས་པ་དེ་ལྷ་གཞན་སྒོམ་

སྐབས་གཅིག་མཚུངས་སུ་ཡོད་དམ། 

ཏཱ་ལའི་བླ་མ།༽ དེ་ཡོད་ཀྱི་རེད།

མཱ་ཐེའོ།༽ དེ་ནི་རྒྱུན་དུ་ཁྱབ་ཐུབ་པ་ཞིག་རེད། འདིའི་རྒྱུ་མཚན་ནི་གོམས་

འདྲིས་ལས་བྱུང་བའི་གནས་ཆ་དང་གསལ་ཆ་གཉིས་སྤྱི་ལ་འཇུག་པའི་ཁྱད་ཆོས་

ཡིན་ཞིང་། གནས་སྟངས་གཞན་གྱི་ནང་དུའང་བཀོལ་སྤྱོད་བྱེད་ཐུབ། དཔེར་ན། 

ྋགོང་ས་མཆོག་གིས་དུས་འཁོར་དབང་ཆེན་སྩོལ་སྐབས། ཁོང་གིས་ལྷ་བདུན་

བརྒྱ་དང་ཉི་ཤུ་སྒོམ་དགོས་རྒྱུ་རེད། ང་བོད་དུ་མཚམས་པ་བ་ཞིག་ལ་དངོས་སུ་

མཇལ་མྱོང་ཞིང་། ཁོང་ནི་རི་མོ་བ་ཞིག་ཀྱང་ཡིན། ཁོང་གིས་ལྷ་ཉིས་བརྒྱ་ལྷག་ཡོད་

པའི་ལྡེབས་རིས་ལ་ཞིབ་ལྟ་བྱས་ནས་རི་མོ་ཡང་དག་ཡིན་མིན་ལ་བརྟག་དཔྱད་བྱས་

པ་དང་། ཁོང་གི་ཞིབ་ལྟ་བྱེད་སྟངས་ལ་བལྟས་ཚེ། ལྡེབས་ངོས་ཀྱི་རི་མོ་རྣམས་

འགྲིག་ཡོད་མེད་དེ་སོ་སོའི་སེམས་ཀྱི་སྣང་བརྙན་གཞིར་བཞག་ནས་ཐག་གཅོད་

བྱེད་པ་ལྟ་བུ་རེད། འདི་ལྟར་བརྟག་དཔྱད་གཏོང་བཞིན་ཁོང་གིས་འདིར་ནོར་འཁྲུལ་

ཞིག་འདུག ལྷ་འདིས་ཕྱག་གཡས་པའི་ནང་བཟུང་བའི་དངོས་པོ་འདི་འགྲིག་མི་

འདུག་ལྟ་བུ་ཐེངས་མང་པོར་བརྗོད་སོང་། དེ་ནི་ངོ་མཚར་བ་ཞིག་རེད། ལྷ་ཞིག་

འཆར་སྒོམ་བྱེད་པའི་ནུས་པ་འདི་སྤྱི་ལ་འཇུག་དགོས་པ་ཡིན་ཞིང་། མ་མཐའ་ཡང་

ལྷ་གཞན་བསྒོམ་པར་བཀོལ་སྤྱོད་བྱེད་ཆོག ཡིན་ཡང་། ནུས་པ་དེ་ནི་སེམས་ཀྱི་

སྣང་བརྙན་གྱི་ཞིབ་འཇུག་ཚོད་ལྟ་འདྲ་མིན་ཏེ། དངོས་པོ་ཞིག་ཡིད་ནས་སྐོར་བ་

སོགས་བྱེད་པའི་རྒྱ་བསྐྱེད་ཀྱི་ནུས་པ་ཞིག་གི་ངོ་བོར་ཕལ་ཆེར་འགྱུར་མི་སྲིད།

སི་ཏྲེ་ཧྥིན།༽ དྲི་བ་འདི་བཀོད་པའི་རྒྱུ་མཚན་ནི། ངས་རང་གི་རྣམ་གཞག་

སུན་འབྱིན་པའི་ཞིབ་འཇུག་ཚོད་ལྟ་ཞིག་འཚོལ་གྱི་ཡོད། ངའི་རྣམ་གཞག་གཞིར་

བཞག་ན། སྦྱོང་བརྡར་གྱི་ནུས་པ་དེ་སྤྱི་ལ་འཇུག་པ་ཞིག་ཡིན་མི་སྲིད། གལ་སྲིད་

ཁྱེད་ཚོའི་འདོད་ཚུལ་ང་ཚོའི་རྣམ་གཞག་གཞིར་བཞག་གི་སྔོན་དཔག་དང་འགལ་

ཟླར་གྱུར་ན། ཁྱེད་ཅག་གི་སྲོལ་རྒྱུན་དང་། ང་ཚོའི་སྲོལ་རྒྱུན་གྱི་ཐུག་འཕྲད་འདི་

ཆེས་དང་བ་འདྲེན་པ་ཞིག་ཏུ་འགྱུར་རྒྱུ་རེད། དེའི་ཕྱིར་སྣང་བརྙན་སྐར་མ་ཉི་ཤུའམ་

དུས་ཚོད་ཉི་ཤུ་ལ་རྒྱུན་འཁྱོངས་བྱེད་པ་འདིར་ཞིབ་འཇུག་བརྟག་དཔྱད་བྱས་ན་རིན་

ཐང་ཡོད་ངེས། ཡིན་ཡང་། ངས་ད་དུང་སྦྱོང་བརྡར་དེ་ལྟ་བུ་ལས་བྱུང་བའི་བློའི་ནུས་

པ་ནི་སྤྱི་ཁྱབ་ཀྱི་རང་བཞིན་ཞིག་མིན་པའི་རེ་བ་བྱེད་ཀྱི་ཡོད་ལ། ཁྱེད་ལ་ལྷ་སྐོར་

ཞིག་བསྒོམ་པའི་གོམས་འདྲིས་ཐོབ་ཀྱང་། འཆར་སྒོམ་གྱི་ནུས་པ་འདིས་རི་བོང་

ཞིག་ཡིད་ལ་འཆར་བར་ནུས་པ་འབྱིན་པ་ཕར་ཞོག ལྷ་གཞན་བསྒོམ་པ་ལའང་ནུས་

པ་འབྱིན་མི་སྲིད།

ཏཱ་ལའི་བླ་མ།༽ སྒོམ་གཞུང་དུ་གསུངས་པ་ལྟར་ན། ཐོག་མར་ཉམས་ལེན་

བྱེད་མཁན་ཚོས་རང་གི་དམིགས་པ་གཞི་གཅིག་ཏུ་འཛིན་དགོས་ཤིང་། སྣང་བརྙན་

སྐོར་ཞིག་ལ་གོམས་འདྲིས་བྱེད་བཞིན་ཉམས་ལེན་འདི་རྒྱུན་བསྲིང་དགོས། གོམས་

འདྲིས་ངེས་ཅན་ཞིག་ཐོབ་པའི་རྗེས་སུ་རང་གི་དམིགས་པ་ལ་འགྱུར་བ་གཏོང་ཆོག

ཨ་ལན།༽ ངའི་བསམ་ཚུལ་ལ། སི་ཏྲེ་ཧཕིན་ཁྱེད་ཀྱིས་བཤད་པར་ལྟོས་ན་

རྙོག་འཛིང་ཆེས་ཆེར་ཡོད་ཀྱི་རེད། དཔེར་ན། སེམས་ཀྱི་སྣང་བརྙན་སྒོམ་ཐབས་

ཤིག་ནི་འོད་དཀར་པོ་དཀྱུས་མ་ཞིག་དམིགས་པར་འཛིན་རྒྱུ་འདི་ཡིན། བསྒོམ་བྱ་

འདི་གཅིག་པུའི་ཐོག་དམིགས་པ་བཞག་ནས་གཞན་ཅི་ཡང་བྱེད་མི་རུང་། འདི་ལྟར་

རིམ་གྱིས་གསལ་ཆ་དང་གནས་ཆ་འབྱུང་བ་དང་། འདི་ལ་གོམས་འདྲིས་ཐོབ་ནས་

རང་གི་དགེ་རྒན་གྱི་རྩར་བཅར་ཚེ། དགེ་རྒན་གྱིས་ད་འགྲིག་འདུག འདིར་ལྷ་བདུན་

བརྒྱ་ཉི་ཤུ་ཡོད། འདི་ཚོ་སྒོམས་ཤོག་ཅེས་ཁྱེད་ལ་བརྗོད་མི་སྲིད། ཁྱེད་ཀྱིས་སྔོན་

གྱི་གསལ་ཆ་དང་གནས་ཆ་དེ་དག་ཡོད་པའི་སྒོ་ནས་ལྷ་བདུན་བརྒྱ་ཉི་ཤུ་སྒོམ་ཐུབ་

ཀྱི་མ་རེད། ཉམས་ལེན་པ་ལས་དང་པོ་པ་ཞིག་དང་བསྡུར་ན་ཁྱེད་ལ་ཆ་རྐྱེན་ཚང་

ཡོད་ཀྱང་། ལྷ་དེ་ཚོ་སྒོམ་པ་ནི་ལས་སླ་པོ་ཞིག་མིན་ཞིང་། གནས་རིམ་དེར་བསླེབ་

པར་དུས་ཡུན་ངེས་ཅན་ཞིག་འགོར་རྒྱུ་རེད།

ཡིད་བྱེད་དང་དེའི་གནས་ཆ་ཡར་རྒྱས་སུ་གཏོང་བའི་ཐབས་ལམ་འདྲ་མིན་

ཡོད་པ་དང་། ཁག་ཅིག་གིས་སྣང་བརྙན་བཀོལ་སྤྱོད་བྱེད་ཀྱང་། རང་གི་དབུགས་ཀྱི་

རྒྱུ་བའི་ཐོག་ལ་དམིགས་པ་འཇོག་པ་ལྟ་བུར་མཚོན་ན་དེ་ལྟར་བྱེད་ཀྱི་མེད། 

དབུགས་ཀྱི་རྒྱུ་བའི་ཐོག་བློ་རྩེ་གཏོད་པའི་གོམས་ཆ་བྱུང་བ་ཙམ་གྱིས་རང་ཉིད་ནི་

སེམས་ཀྱི་སྣང་བརྙན་བསྐྲུན་པ་ལའང་མཁས་མཁན་ཞིག་ཡིན་པར་སྟོན་གྱི་མེད།

ཁྱེད་ཀྱིས་ད་དུང་གཉུག་མའི་ཤེས་པའི་སྐོར་ལ་དྲི་བ་ཞིག་བཀོད་སོང་། ཐ་ན་

ཤེས་པའི་ངང་ཚུལ་དེ་འདྲའི་སྐབས་སུའང་འཇུག་ཡུལ་སྟོང་པའི་ཤེས་པའི་མཐར་

ཐུག་གི་ལྟོས་བཅས་ཀྱི་གནས་རིམ་ཞིག་ཡོད། ད་ལྟ་ཁྱེད་ཀྱིས་རང་གིས་ཤེས་

བཞིན་པ་ཚོར་གྱི་ཡོད། ཁྱེད་ཀྱིས་ཆོས་གང་ལའང་དམིགས་པ་མ་གཏད་པར་སྡོད་

ཆོག་པ་དང་། འདི་ལྟར་སྡོད་པའི་སྐབས་སུ་ཤེས་པས་ཤེས་པ་ཚོར་གྱི་ཡོད། ཁྱེད་

ཀྱིས་འདི་ལྟར་ཚོར་མི་ཐུབ་བམ། འདི་ནི་རྗེས་དཔག་གིས་རྟོགས་དགོས་པ་ཞིག་

ཆགས་མེད། ཁྱེད་ཀྱིས་ཤེས་པས་ཤེས་པ་ཚོར་བའི་ཐོག་བློ་རྩེ་བཞག་པ་དང་ཡིད་

ལ་སྣང་བརྙན་ཅི་ཞིག་འཆར་རམ།

ང་ཚོས་བསམ་བློའི་ཚོད་ལྟ་ཞིག་བྱེད་རྒྱུ་ཡིན་ཞིང་། ཐོག་མར་ཤེས་པ་དེ་

འཛིན་པའི་ནུས་པ་ཞིག་རང་ཉིད་ལ་ཡོད་པ་ཡིད་ལ་འཆར་བར་བྱོས། ཁྱེད་ཀྱིས་དེ་

ནི་ཕྱིའི་སློང་རྐྱེན་མང་པོ་ཞིག་ནང་དུ་ཡོང་གི་ཡོད་པ་ལ་མ་ལྟོས་པར་ཅི་འདྲ་ཞིག་

ཡིན་པ་ཤེས་རྒྱུ་རེད། ད་ལྟ་རང་ཉིད་དབང་ཤེས་ཐམས་ཅད་འགག་པར་བྱེད་པའི་ཆུ་

མཛོད་ཅིག་གི་ནང་དུ་འཛུལ་ཡོད་པར་བསམ་པ་དང་། འདི་ལྟར་རང་གི་དྲན་རྟོག་

རྣམས་ཞི་ཞིང་། ཉུང་མཐའ་ཡང་གནས་སྐབས་ཤིག་ལ་སྣང་བརྙན་ཅི་ཡང་སེམས་ལ་

འཆར་རྒྱུ་མ་རེད། ཡིན་ཡང་། རང་ཉིད་གཉིད་དུ་ཡུར་མེད་པར་མ་ཟད། བཟི་ཡང་

མེད། རང་སེམས་དྭངས་ཤིང་བརྟན་པོ་ཡིན། ཁྱེད་ལ་རང་གི་ཁོར་ཡུག་ཟིན་པའི་

དབང་ཤེས་ཀྱི་མྱོང་བ་མེད་ཀྱང་། རང་གི་ཤེས་ཚོར་ཡོངས་སུ་ཉམས་མེད་ལ། འདི་

འདྲའི་སྐབས་སུ་ཁྱེད་ལ་ལྷད་མེད་ཀྱི་ཤེས་པའི་མྱོང་བ་ཞིག་སྐྱེ་ཐུབ་པ་དང་། ཁྱེད་

ཀྱིས་ཤེས་པས་ཤེས་པ་ཚོར་རྒྱུ་རེད། འདིར་ཚིག་ལ་བསྒྱུར་མི་ཐུབ་པའི་དོན་ཞིག་

ཡོད་ཀྱང་། གཅིག་བྱས་ན། ཁྱེད་ཀྱི་ཡིད་ལ་འཆར་ཐུབ་ངེས། འདི་ནི་ཡིད་བྱེད་ལ་

སྦྱོང་བ་བྱེད་ཐབས་ཚད་གཞི་མཐོ་པོ་ཞིག་ཡིན།

ནམ་སེ།༽ དེ་འདྲའི་སྐབས་སུ་རྟོག་པ་ཡོད་པ་མ་ཡིན་ནམ། ཁྱེད་ཀྱིས་        

རང་གི་རྟོག་པ་རྣམས་ཚོར་མི་ཐུབ་བམ།

ཨ་ལན།༽ རྟོག་པ་ཡོད་ངེས་ཤིང་། དེ་དག་ཚོར་ཐུབ་རྒྱུ་རེད།

མ་ལེ་ནེ།༽ དེས་ན་ཤེས་པ་འདི་ནི་དྭངས་མ་ཞིག་ཇི་ལྟར་ཡིན་ནམ།

ཨ་ལན།༽ དང་པོར་རྟོག་པ་ནི་ཤུགས་འབྱུང་གིས་སྐྱེ་ཞིང་། བག་ཆགས་

མཐུག་པའི་རྐྱེན་གྱིས་ཡུན་རིང་པོར་དེ་ལྟར་ཡོང་ངེས་རེད། ཡིན་ཡང་། ཉམས་ལེན་

འདི་ལ་གོམས་འདྲིས་ཐོབ་ཚེ། རྣམ་རྟོག་སྐྱེ་བ་རིམ་གྱིས་ཉུང་དུ་འགྲོ་ཞིང་། རྟོག་པ་

སྔ་ཕྱིའི་བར་སྐབས་དེ་ཇེ་རིང་ལ་འགྲོ་རྒྱུ་རེད། བར་སྐབས་འདི་ཐོག་མར་སྐར་ཆ་

གསུམ་དང་། དེ་ནས་སྐར་ཆ་སུམ་ཅུ་དང་། དེ་ནས་སྐར་མ་སུམ་ཅུ་སོགས་ལ་རིམ་

པས་བསྲིང་ཐུབ། འདི་འདྲའི་སྐབས་སུ་ཁྱེད་ཀྱིས་རང་གི་ཤེས་ཚོར་གྱི་གསལ་ཆ་

རྒྱུན་འཁྱོངས་བྱས་ནས་གོང་འཕེལ་དུ་གཏོང་གི་ཡོད། ཁྱེད་ཀྱིས་གསལ་པོར་ཚོར་

ཐུབ་ཀྱང་། ཚོར་ཤེས་དེར་འཇུག་ཡུལ་གཞན་མེད་པར་གྱུར་ཡོད།

སི་ཏྲེ་ཧིྥན།༽ མཱ་ཐེའོ་ལགས། ཁྱེད་ཀྱིས་རང་གི་གཏམ་བཤད་དུ་སྣང་བརྙན་

ནི་དོན་དང་འབྲེལ་བ་ཡོད་པར་ནན་ཏན་དུ་བརྗོད་སོང་། “དངོས་ཡོད་གནས་ལུགས་

ལ་སྟངས་འཛིན”ཞེས་པའི་ནུས་རྩོལ་གྱི་བརྒྱུད་རིམ་ཞིག་ཡོད་པ་དང་། དེའི་ནང་མི་

ཚོས་རང་གི་སེམས་ཀྱི་སྣང་བརྙན་དངོས་སུ་མཐོང་བའི་ཆོས་ཤིག་དང་འཁྲུལ་གྱི་

ཡོད། གལ་སྲིད་ཁྱེད་ཀྱིས་དངོས་པོ་ཞིག་ཡིད་ལ་འཆར་བར་བྱས་རྗེས། ངས་ཁྱེད་

ལ་དངོས་པོ་སྐོར་ཞིག་བསྟན་པ་ཡིན་ན། ཕྱིས་སུ་ཡིད་ལ་ཤར་བའི་དངོས་པོ་དེ་རང་

ལ་བསྟན་པའི་དངོས་པོ་དག་ལས་འདེམས་སྒྲུག་བྱེད་སྐབས། ཁྱེད་ཀྱིས་ནོར་འཁྲུལ་

བཟོ་རྒྱུ་རེད། ང་ཚོའི་ཀླད་པའི་ནང་ཉར་བའི་གནས་ཚུལ་ལ་བལྟས་ཚེ། འདི་ནི་ཧ་

ལས་དགོས་པ་ཅི་ཡང་མིན།

དང་ཐོག་ང་ལ་སེམས་འཁྲལ་ཞིག་བྱུང་བ་ནི་འདི་སྟེ། སེམས་ཀྱི་སྣང་བརྙན་

གསལ་དུ་སོང་ན། སྣང་བརྙན་དེ་མངོན་སུམ་དུ་མཐོང་བའི་ཆོས་ཤིག་ཏུ་འཁྲུལ་ཉེན་

ཆེ་བ་འདི་ཡིན། འོན་ཀྱང་། ད་ལྟ་ངས་ལེགས་པར་རྟོགས་ཡོད་ཚེ། ང་ཚོ་དཀའ་ངལ་

འདི་ལས་རྒྱལ་ཐུབ། དེ་ཡང་རྒྱུ་མཚན་ནི་ཁྱེད་ཀྱིས་རྟག་ཏུ་དོན་ཞིག་སྣང་བརྙན་ལ་

སྦྱོར་བ་དང་། རང་གི་ཤེས་ཚོར་ཡང་གོང་འཕེལ་དུ་འགྲོ་བཞིན་པ་གཉིས་ཀྱིས་རེད། 

ངའི་གོ་རྟོགས་འདི་འགྲིག་ཡོད་དམ། དངོས་ཡོད་དང་མ་འཁྲུལ་བར་རང་གི་སེམས་

ཀྱི་སྣང་བརྙན་དེའི་གསལ་ཆ་ཆེ་རུ་གཏོང་ཐུབ་པའི་རྒྱུ་མཚན། སྣང་བརྙན་དེར་དོན་

ཞིག་སྦྱར་ནས་ཤེས་ཚོར་གྱིས་ཟིན་ཡོད་པས་ཡིན་ནམ། ཡང་ན་མི་ཚོས་ཉམས་

ལེན་ག་ཚོད་བྱས་ན་དེ་ཙམ་གྱིས་ཅི་ཞིག་ཡིད་ལ་འཆར་སྒོམ་བྱེད་པ་དང་། ཅི་ཞིག་

དོན་དངོས་སུ་མཐོང་བ་གཉིས་ཕན་ཚུན་ནོར་གྱི་ཡོད་དམ།

མཱ་ཐེའོ།༽ ང་ལ་འདིའི་ཐད་ནས་མངོན་སུམ་གྱི་མྱོང་བ་ཞིག་མེད་སྟབས། 

ངས་ཁྱེད་ལ་ལན་ཚད་ལྡན་ཞིག་སྟེར་ཐུབ་རྒྱུ་མ་རེད། ཡིན་ཡང་། སྒོམ་ཆེན་པ་ཞིག་

ལ་མཚོན་ན། ནུས་རྩོལ་གཉིས་དུས་མཉམ་དུ་འབྱུང་གི་ཡོད། ཁོང་ཚོས་དངོས་ཡོད་

གནས་ལུགས་རྨི་ལམ་དང་སྒྱུ་མའི་ངང་ཚུལ་དུ་མཐོང་ཞིང་། འདི་དང་ཆབས་ཅིག་

ཁོང་ཚོས་སེམས་ཀྱི་སྣང་བརྙན་ཡང་གསལ་ཆ་དང་ལྡན་པར་སྒོམ་ཐུབ། དེའི་ཕྱིར་

བར་མཚམས་ཤིག་ཏུ་དངོས་ཡོད་གནས་ལུགས་སྣང་བརྙན་ལྟ་བུར་སྣང་ཞིང་། སྣང་

བརྙན་དངོས་ཡོད་གནས་ལུགས་ལྟ་བུར་སྣང་གི་ཡོད།

ཨ་ལན།༽ ངའི་བསམ་ཚུལ་ལ། དེ་ནི་འབྱུང་སྲིད་པ་ཞིག་རེད།

སི་ཏྲེ་ཧིྥན།༽ ང་ཚོས་སོ་སོའི་སྣང་བརྙན་ལ་གསལ་ཆ་ཡོད་མཁན་ཚོར་

དཀའ་ངལ་འདི་ཤུགས་ཆེན་ཡོད་པ་རྟོགས་ཡོད། ངའི་དྲི་བ་ནི་འདི་སྟེ། དོན་གྱི་གྲུབ་

ཆའང་ཡོད་པའི་སྦྱོང་བརྡར་གྱིས་དཀའ་ངལ་འདི་བསལ་བར་ཕན་ཐོགས་རྒྱུ་ཡིན་

ནམ། ཚོར་ཤེས་ཀྱིས་རང་གི་སྣང་བརྙན་དང་ཕྱིའི་འཇིག་རྟེན་བར་གྱི་ཁྱད་པར་ཟིན་

པ་ཤུགས་ཇེ་ཆེར་འགྲོ་ཐུབ་བམ། དེ་ལྟར་འཛིན་རྒྱུ་ནི་རང་གི་སྦྱོང་བརྡར་གྱི་ཆ་

ཤས་ཤིག་ཡིན་ནམ།

མཱ་ཐེའོ།༽ སྒོམ་པ་བ་ཚོས་རང་གི་སྣང་བརྙན་རྟག་བརྟན་གྱི་རང་བཞིན་དུ་

འཛིན་པར་གཡོལ་ཐབས་བྱེད་ཀྱི་ཡོད། རྒྱུ་མཚན་འདིར་བརྟེན་ནས་སྒོམ་གྱི་ཐུན་

གྲོལ་ཐེངས་རེར་སྣང་བརྙན་འོད་གསལ་གྱི་ངོ་བོར་ཐིམ་དུ་འཇུག་པ་དང་། འདི་ནི་ཧ་

ཅང་གལ་ཆེན་ཞིག་ཡིན་ཞིང་། འདིས་སྣང་བརྙན་རྟག་བརྟན་གྱི་རང་བཞིན་དུ་འཛིན་

པའི་བག་ཆགས་དེ་རིམ་གྱིས་བསལ་འགྲོ། ངས་སྒྲུང་ཞིག་གོ་མྱོང་ཡང་། དེ་བདེན་

པ་ཡིན་མིན་མི་ཤེས། སྒོམ་པ་བ་ཞིག་གིས་སྣང་བརྙན་བསྒོམ་པར་སྦྱོང་བརྡར་

ཤུགས་ཆེན་བྱས་ཏེ། རང་གི་སྣང་བརྙན་དེ་སྒོམ་གྲོལ་སྐབས་ཡལ་དུ་འཇུག་གི་མེད་

པ་རེད། ཁོང་གིས་རྭ་དང་ལྡན་པའི་དུད་འགྲོའི་མགོ་བོ་ཅན་གྱི་ལྷ་ཞིག་སྒོམ་པ་དང་། 

བར་མཚམས་ཤིག་ནས་རྭ་དེས་ཁོང་རང་གི་མཚམས་ཁང་གི་ཕྱི་ལའང་འགྲོ་རུ་

བཅུག་མེད་པའི་བཤད་ཚུལ་ཞིག་ཡོད། འདི་ནི་སྣང་བརྙན་བསྒོམ་པའི་ཉམས་ལེན་

ནང་ལམ་ལོག་ཏུ་སོང་བའི་དཔེ་མཚོན་ཞིག་རེད། རྒྱུ་མཚན་ནི་འདིས་སྣང་ཚུལ་གྱི་

འཇིག་རྟེན་རྟག་བརྟན་དུ་བསྒྱུར་གྱི་ཡོད་པས་ཡིན། དེ་ལས་ལྡོག་སྟེ། སྣང་བརྙན་

བསྒོམ་པའི་དམིགས་ཡུལ་ནི་མངོན་སུམ་གྱི་འཇིག་རྟེན་ཧྲིལ་པོ་འཇའ་དང་འདྲ་བར་

སྟོང་པའི་སྣང་བ་ཙམ་ཡིན་པར་མཐོང་དུ་འཇུག་པ་དང་། དངོས་ཡོད་གནས་ལུགས་

རྟག་བརྟན་དུ་འཛིན་པའི་བག་ཆགས་འདི་བསལ་རྒྱུ་དེ་ཡིན།

ཌམ་ཉིག༽ ང་ྋགོང་ས་མཆོག་གིས་གོང་དུ་གསུངས་པའི་དྲི་བ་གལ་ཆེན་

ཞིག་ཡོད་པ་དེར་ཁ་ཕྱོགས་རྒྱུ་ཡིན། དྲི་བ་དེ་ཐོག་མར་དྲིས་དུས་ངས་དྲི་བ་དེའི་ལན་

ཤེས་པའི་ཚོར་སྣང་ཞིག་བྱུང་སོང་། ཡིན་ཡང་། ང་ཚོའི་གླེང་མོལ་མདུན་དུ་བཞུར་

བ་དང་ངས་རང་ཉིད་ལ་ཐེ་ཚོམ་བྱེད་དགོས་བྱུང་། དེའི་ཕྱིར་ངས་རང་གི་ཐེ་ཚོམ་དེ་

གང་ཐུབ་ཀྱིས་བརྗོད་རྒྱུ་ཡིན། ྋགོང་ས་མཆོག་གི་དྲི་བ་ནི་མི་ཁག་ཅིག་ལ་འཆར་

སྒོམ་གྱི་ནུས་པ་འདི་མེད་པའི་རྒྱུ་མཚན་དེ་ཁོང་ཚོས་མིག་ཤེལ་གྱོན་པ་སོགས་ཀྱི་

དབང་གིས་ཡིན་ནམ་ཞེས་པ་འདི་རེད། འདས་པའི་ལོ་ངོ་བརྒྱ་ཕྲག་གཅིག་ལ་

སེམས་ཁམས་རིག་པ་སྨྲ་བ་ཚོས་གདོང་ལེན་བྱེད་དགོས་བྱུང་བའི་དཀའ་ངལ་ཞིག་

ནི། བློ་ལ་སྦྱོང་བརྡར་མ་ཐོབ་པའི་སྤྱིར་བཏང་གི་མི་ཚོས་སོ་སོའི་སྣང་བརྙན་གྱི་སྐོར་

ལ་སྐད་ཆ་བཤད་སྐབས། སོ་སོའི་མྱོང་བའི་ཐད་ལ་འགྲེལ་བརྗོད་སྣ་ཚོགས་ཤིག་

འབྱུང་གི་ཡོད་པ་འདི་ཡིན། མི་སྐོར་ཞིག་གིས་རང་གི་སྣང་བརྙན་ནི་གསལ་ཞིང་

ཞིབ་ཚགས་པའི་འདྲ་པར་ངོ་མ་ཞིག་དང་གཅིག་མཚུངས་ཡིན་ཚུལ་བརྗོད་པ་དང་། 

དེ་ལས་ལྡོག་སྟེ། མི་གཞན་སྐོར་ཞིག་གིས་རང་གི་མི་ཚེ་ཧྲིལ་པོར་སེམས་ཀྱི་སྣང་

བརྙན་དུ་བརྩི་རུང་བའི་མྱོང་བ་ཞིག་བྱུང་མྱོང་མེད་ཚུལ་བརྗོད་ཀྱི་ཡོད།

སེམས་ཁམས་རིག་པ་སྨྲ་བ་ཚོས་གནད་དོན་འདི་ལ་ལྟ་ཚུལ་ཅི་ཞིག་འཛིན་

དགོས་པ་རྟོགས་མེད་པ་དང་། སྡིངས་ཆ་འདིའི་ཐོག་འཛོམས་ཡོད་པའི་སེམས་

ཁམས་རིག་པ་སྨྲ་བ་ཚོར་འགྲེལ་བཤད་རྒྱག་སྟངས་འགའ་ཤས་ཤིག་ཡོད་ཀྱི་རེད། 

ཡིན་ཡང་། ཞིབ་ལྟ་རང་ཉིད་ཧ་ཅང་གསལ་པོ་ཡིན། ངས་ཐོག་མར་འཆར་སྒོམ་གྱི་

ནུས་པ་འདི་མེད་མཁན་ཚོར་སྒོམ་གྱི་ཉམས་ལེན་ལ་ཞུགས་པར་འགལ་རྐྱེན་ཆེན་

པོ་ཞིག་ཡོད་པར་བསམ་བྱུང་། རྒྱུ་མཚན་ནི་ཁོང་ཚོར་མདུན་བསྐྱོད་བྱེད་པ་ལ་

དགོས་ངེས་ཡིན་པའི་ལག་ཆ་གཙོ་བོ་མེད་པས་ཡིན། འོན་ཀྱང་། དེ་ནས་ང་ཚོའི་

གླེང་མོལ་མུ་མཐུད་ནས་མདུན་དུ་བཞུར་ཏེ། ཁྱེད་ཚོས་སྣང་བརྙན་སྒོམ་པ་གྲུབ་པའི་

རྗེས་སུ་ཅི་ཞིག་འབྱུང་གི་ཡོད་མེད་སྐོར་གླེང་སོང་། སྐབས་དེ་འདྲ་ལ་གང་ཟག་ཅིག་

གིས་མཐར་ཐུག་གི་ཉིང་ཁུ་དང་། ཡང་ན་ཤེས་པ་རང་ཉིད་མྱོང་འགོ་རྩོམ་པར་བརྗོད་

སོང་། དེ་ལྟར་ཡིན་ན་ངའི་ཚོར་སྣང་ལ། འཆར་སྒོམ་གྱི་ནུས་པ་མེད་མཁན་ཚོར་སྔ་

མོ་ནས་མཐུན་རྐྱེན་ཚང་ཡོད་པར་སྙམ། དེ་ཡང་ཁོང་ཚོ་ཐད་ཀར་གནས་རིམ་གཉིས་

པར་བསྐྱོད་དེ། སྣང་བརྙན་གྱི་རྣམ་རྟོག་མེད་པར་མཐར་ཐུག་གི་ཉིང་ཁུ་དེ་མྱོང་ཐུབ་

རྒྱུ་རེད། ཁྱེད་ཅག་གི་གོ་རྟོགས་ཀྱི་ངོས་ནས་བཤད་ན། ངའི་བསམ་ཚུལ་འདི་ལ་གོ་

རྒྱུ་ཞིག་ཡོད་དམ། ཡང་ན་ང་ཚོས་ད་དུང་འཆར་སྒོམ་གྱི་ནུས་པ་མེད་མཁན་ཚོར་

དོན་དངོས་སུ་ཅི་ཞིག་མ་ཚང་བ་དེ་གསལ་པོ་བཟོ་དགོས་སམ། ང་ནི་མི་འདི་ཚོའི་

གྲས་སུ་ཡོད་སྟབས། ངས་འཆར་སྒོམ་གྱི་ནུས་པ་མེད་པའི་གནས་སྟངས་འདི་ལ་

དགེ་མཚན་ཡོད་པར་ཡིད་ཆེས་བྱེད་འདོད་བྱུང་།

ཏཱ་ལའི་བླ་མ།༽ ཡིད་བྱེད་ལ་སྦྱོང་བརྡར་བྱེད་སྐབས། ཁྱེད་ཀྱིས་སྣང་བརྙན་

ཞིག་གི་ཐོག་རང་གི་བློ་རྩེ་འཇོག་པ་གཅིག་པུ་མ་ཡིན་པར། ཤེས་ཚོར་རང་ཉིད་ཀྱི་

ངོ་བོའི་ཐོག་ལའང་དམིགས་པ་གཏོད་ཆོག འདི་ལ་སྦྱོང་བརྡར་བྱེད་སྟངས་ཤིག་

ཡོད། ཁྱེད་རང་དུས་ད་ལྟ་བའི་ནང་གནས་བཞིན། རང་གི་དམིགས་པ་དུས་ད་ལྟ་བ་

དེ་ཉིད་ཀྱི་ཐོག་ཏུ་གཏད་དེ། འདས་པ་དང་འབྲེལ་བའི་དྲན་ཤེས་དང་། འབྱུང་འགྱུར་

དང་འབྲེལ་བའི་རྟོག་པ་སོགས་འགོག་པར་བརྩོན་དགོས། འདི་ལྟར་རང་གི་བློ་རྩེ་

འདས་པ་དང་འབྱུང་འགྱུར་གང་ལའང་འགྲོ་རུ་མ་བཅུག་པར་དུས་ད་ལྟ་བ་འདིའི་ནང་

འཇོག་དགོས།

འདི་ནི་བྱེད་ཁག་པོ་ཞིག་ཡིན། ཁྱེད་ཀྱིས་ཉམས་ལེན་འདི་བྱེད་སྐབས། ཤེས་

ཚོར་སློང་མཁན་གྱི་རྐྱེན་མང་པོས་འགྲན་བསྡུར་གྱིས་མིག་དང་རྣ་བའི་དབང་པོ་

སོགས་བརྒྱུད་ནས་ནང་ལ་ཡོང་གི་ཡོད། ཡིན་ཡང་། ཉམས་ལེན་འདི་ལ་གོམས་

འདྲིས་བྱུང་ན། ད་ལྟ་ཉིད་ཀྱི་ཤེས་ཚོར་གྱི་ངོ་བོའི་ཐོག་ལ་རང་གི་དམིགས་པ་འཇོག་

པའི་གོ་སྐབས་ཤིག་ཡོད་པ་དང་། རིམ་གྱིས་སྐར་མ་གཅིག་དང་། ཡང་ན་ཕྱེད་ཀ་

ཙམ་ལ་རང་གི་བློ་ངོར་སྣང་ཚད་ནི་ཤེས་ཚོར་རང་ཉིད་ཡིན་པ་ཞིག་འབྱུང་ཐུབ། འདི་

ལྟར་མངོན་དུ་གྱུར་པའི་ཤེས་པའི་ངོ་བོ་འདི་ལ་བོད་བརྒྱུད་ནང་བསྟན་དུ་གསལ་ཞིང་

རིག་པ་ཟེར་ཞིང་། དེ་ནི་གསལ་བའི་རང་བཞིན་དང་། ཤེས་པའམ་བྱུང་བ་ཞིག་ཤེས་

པའི་མྱོང་བ་ཞིག་ཡིན། ཁྱེད་ཀྱིས་ཤེས་ཚོར་འདིའི་ཐོག་ལ་དམིགས་པ་གཏད་ཚེ། 

ཤེས་པ་རང་གི་ངོ་བོའི་ཁྱད་ཆོས་མངོན་གྱུར་པ་རྣམས་སྐར་མ་ཕྱེད་ཀའམ་གཅིག་གི་

རིང་རང་ཉིད་ལ་སྣང་རྒྱུ་རེད། འདི་ནི་གང་ཟག་སྤྱིར་བཏང་བ་ཞིག་ལའང་དུས་ཡུན་

དེ་ཙམ་ཞིག་ལ་སྣང་ཐུབ་ཅིང་། སྒོམ་སྒྲུབ་ཀྱི་གོམས་པ་ཧ་ཅང་ཚད་མཐོ་པོ་ཞིག་མི་

དགོས།

ཌམ་ཉིག༽ ངས་ཁྱེད་ཚོ་ལོག་པར་རྟོག་གི་ཡོད་སྲིད། ཡིན་ཡང་། སེམས་

ཀྱིས་རྩོལ་བ་ཡག་པོ་བྱེད་མི་ཐུབ་ཅིང་། དེའི་ཕྱིར་དབང་ཤེས་ཀྱི་མྱོང་བས་རང་

སེམས་གཡེང་མི་ཐུབ་པའི་ང་ལྟ་བུ་ནི་ཉམས་ལེན་འདིའི་གནས་རིམ་ངེས་ཅན་ཞིག་

ཏུ་སླེབས་ཡོད་པར་སྙམ། རྒྱུ་མཚན་འདིར་བརྟེན་ནས་ངའི་སེམས་ཞི་ཞིང་ཆ་མཉམ་

པོ་ཞིག་ཡིན་རྒྱུ་རེད། འོན་ཀྱང་། ང་ངོ་ཤེས་པའི་མི་ཚོས་འདི་ནི་བདེན་པ་མིན་པ་

གསལ་པོར་ཤེས་ངེས། རང་ཉིད་གནས་རིམ་རྗེས་མ་དེར་བསླེབ་པར་ངས་ཅི་ཞིག་

འདོར་དགོས་མིན་རྟོགས་ཐུབ་ཀྱི་མི་འདུག

མཱ་ཐེའོ།༽ སྣང་བརྙན་དང་རྟོག་པ་སོགས་མེད་ཀྱང་། རབ་རིབ་ཡིན་པའི་བློ་

སྤྱིར་བཏང་བ་ཞིག་གི་སྐབས་སུ་ང་ཚོའི་བློ་ལ་གསལ་ཆ་མེད། གསལ་ཆ་ཡོད་མེད་

ནི་ཁྱེད་ཀྱི་དྲི་བ་དེའི་ལན་དང་འབྲེལ་བ་ཡོད། ང་ཚོས་ཤེས་པ་དྭངས་མའི་སྐོར་ལ་

གསལ་ཆ་ཆེན་པོ་ཞིག་ཡོད་པ་གཞིར་བཞག་གིས་གླེང་གི་ཡོད་ལ། དེར་གསལ་ཆ་

དང་དྭངས་ཆ། ཡངས་པའི་རང་བཞིན་སོགས་ལྡན་པ་ཡིན། ང་ཚོས་རྒྱུན་དུ་ཁྱད་

ཆོས་འདི་དག་མྱོང་ཐུབ་ཀྱི་མེད་པའི་རྒྱུ་མཚན་ནི། རྟོག་པ་དང་སྣང་འཛིན་སོགས་

རྟག་པར་ང་ཚོའི་སེམས་ཀྱི་ལྟག་རྒྱབ་ཏུ་ཡོད་པས་རེད། ང་ཚོས་ནེའུ་གསིང་གི་རྩྭ་

ཡི་འོག་ནས་བཞུར་བའི་ཆུ་མ་མཐོང་ཡང་། དེར་ཡོད་པ་བདེན་པ་ཡིན། འདི་ནི་

སེམས་ཀྱི་ཅ་ཅོ་དང་གཅིག་མཚུངས་ཡིན་ཞིང་། དེ་དག་གིས་རྒྱུན་དུ་རང་གི་སེམས་

ཀྱི་ལྟག་རྒྱབ་ཏུ་སྐད་ཅོར་འདྲ་མིན་སྒྲོག་གི་ཡོད། འོན་ཀྱང་། ལྷད་མེད་པའི་ཤེས་པ་

ལ་ལྟག་རྒྱབ་ཀྱི་སྐད་ཅོར་འདི་མེད་ཅིང་། དེ་ནི་གསལ་ཞིང་རིག་པའི་རང་བཞིན་

ཡིན། གསལ་ཆ་འདི་ནི་སྤྱིར་བཏང་གི་མྱོང་བ་རབ་རིབ་ལ་མེད་པ་དང་། དེའི་ཕྱིར་

ཁྱེད་ཀྱིས་ད་དུང་འབད་བརྩོན་བྱ་དགོས་ས་ལྷག་ཡོད།

ཧན་རེ་ཏྲོང་།༽ གྲྭ་པ་ཚོ་དགོན་པར་ཞུགས་སྐབས། འཆར་སྒོམ་གྱི་ནུས་པ་

ཞན་པ་དེ་འདྲ་ཡོད་ཚེ། ཁོང་ཚོར་ཅི་ཞིག་བྱེད་དུ་འཇུག་གི་ཡོད་དམ།

མཱ་ཐེའོ།༽ ང་ཚོའི་བགྲོ་གླེང་གི་ཐུན་འདིའི་བརྗོད་གཞི་སྣང་བརྙན་ཡིན་ཡང་། 

འདི་ནི་བྱེད་ཐབས་མང་པོ་ཡོད་པའི་ནང་གི་གཅིག་རེད། ང་ཚོར་རང་སེམས་འདུལ་

ཐབས་ཀྱི་གཉེན་པོ་བརྒྱད་ཁྲི་བཞི་སྟོང་ཡོད་པར་བརྗོད་ཀྱི་ཡོད། སྣང་བརྙན་སྒོམ་པ་

ནི་ནུས་ཤུགས་ཆེ་བའི་བྱེད་ཐབས་ཤིག་ཡིན་ཡང་། བྱེད་ཐབས་འདི་གཅིག་པུ་ལས་

གཞན་མེད་པ་མིན།

ཧན་རེ་ཏྲོང་།༽ ཚན་རིག་པ་ཚོས་བརྟག་དཔྱད་ཁང་དུ་ཞིབ་འཇུག་ཚོད་ལྟ་

བྱེད་བསམ་པའི་ཚོད་དཔག་ཁག་ཅིག་བཟུང་ཡོད་པ་དང་། ནང་པ་ཚོའི་ལྟ་ཚུལ་ལ་

ཁོང་ཚོས་ཅི་ཞིག་ལ་ཞིབ་འཇུག་བྱས་ན་བཟང་ངམ། ཁྱེད་ཚོའི་བསམ་ཚུལ་ལ། སྣང་

བརྙན་གྱི་ཕྱོགས་ནས་ཅི་ཞིག་གལ་ཆེན་ཡིན་ནམ།

ཨ་ལན།༽ ང་ལ་སེམས་ཀྱི་སྣང་བརྙན་ནི་གློ་བུར་དུ་མི་འབྱུང་ཞིང་རིམ་པས་

འགྲུབ་ཀྱི་ཡོད་པའི་ཚན་རིག་གི་ཚོད་དཔག་འདི་དང་འབྲེལ་བའི་དྲི་བ་ཞིག་ཡོད། 

ྋགོང་ས་མཆོག་གིས་རྨི་ལམ་གྱི་སྣང་བརྙན་སྐོར་གོང་དུ་གསུངས་སོང་། གཉིད་དུ་

མ་ཡུར་བའི་སྔོན་ཏག་ཏག་གི་སྣང་བརྙན་ཡང་མཆིས་ཤིང་། འདི་ནི་གཉིད་དུ་ཡུར་བ་

དང་སད་པའི་བར་མཚམས་སུ་འབྱུང་གི་ཡོད། མི་ཁག་ཅིག་ལ་མཚོན་ན། སྣང་

བརྙན་དེའི་རིགས་ནི་གསལ་པོ་ཡིན་པ་མ་ཟད། གློག་བརྙན་ཞིག་ལ་བལྟས་པ་དང་

འདྲ་མཚུངས་ཡིན་ཞིང་། དབང་ཤེས་ཐ་དད་པ་མཉམ་འཛོམས་ཀྱིས་གྲུབ་ཡོད། ངས་

གཉིད་དུ་ཡུར་མ་ཡུར་གྱི་བར་མཚམས་སུ་བྱུང་བའི་སྣང་བརྙན་ཞིག་གི་ནང་ཆུ་ཕྲན་

ཞིག་མཐོང་ནས་དེའི་སྒྲ་ཐོས་པར་མ་ཟད། ཆུ་ཕྲན་དེའི་ཕྱོགས་གཅིག་ནས་རླུང་

གཡུག་པའང་ཚོར་བྱུང་། སྣང་བརྙན་དེར་གནས་ཆ་དང་གསལ་ཆ་རྒྱ་ཆེར་ལྡན་པ་

ཞིག་རེད། འདི་ནི་རྨི་ལམ་གྱི་ཞིང་དུ་འདྲེན་བྱེད་ཀྱི་སྔོན་གླེང་ལྟ་བུ་ཡིན་པ་དང་། རྨི་

ལམ་གྱི་སྐབས་སུ་སྣང་བརྙན་སྐར་མ་བཞི་བཅུའི་རིང་མ་ཡལ་བར་གནས་ཐུབ།

གཉིད་མཚམས་ཀྱི་སྣང་བརྙན་འདི་དང་། རྨི་ལམ་གྱི་སྣང་བརྙན་ལ་ཡོད་པའི་

གསལ་ཆ་ནི་རྩ་བའི་ཆ་ནས་ཉིན་མོའི་སྣང་བརྙན་ལ་མི་མཁོ་བ་ཡིན་ནམ། འདི་དང་

རྗེས་མཐུན་གྱི་དྲི་བ་ཞིག་སྟེ། ངས་ཆུ་ཕྲན་དེ་མཐོང་སྐབས་ཆུ་ཐིགས་རེ་རེར་བརྟེན་

ནས་སྣང་བརྙན་དེ་གྲུབ་པ་ཡིན་ནམ། ཡང་ན་སྣང་བརྙན་དེ་ནི་མིག་ཤེས་ལ་ཡུལ་

ཞིག་སྣང་བ་དང་འདྲ་ཞིང་། དངོས་སུ་ཆུ་ཕྲན་དེ་མཐོང་གི་ཡོད་པ་ལྟར་ཡིན་ནམ། 

གང་ཟག་དང་པོའི་ལྟ་སྟངས་ཀྱི་ངོས་ནས་བཤད་ན། དེ་ནི་ངས་རང་གི་སེམས་ནང་དུ་

ཆུ་ཕྲན་ཞིག་མཐོང་བ་ལྟར་རེད།

སི་ཏྲེ་ཧྥིན།༽ ཁྱེད་ཀྱི་ཚོར་རྟོགས་ནི་འགྲིག་འདུག ཞིབ་འཇུག་སྐོར་ཞིག་གི་

ནང་གཡོ་འགུལ་དང་ལྡན་པའི་སྣང་བརྙན་བྱུང་ཡོད་ཚུལ་གྱི་འགྲེལ་བརྗོད་ཡོད་པ་

དང་། དེ་དག་ལ་ཞིབ་འཇུག་ཡང་དག་ཅིག་བྱས་མི་འདུག ཁྱེད་ཀྱི་སྣང་བརྙན་དེ་ནི། 

སྣང་བརྙན་སྟེང་གི་དངོས་པོ་རྣམས་དངོས་པོ་ངོ་མ་ལྟར་གཡོ་འགུལ་བྱེད་པའི་དཔེ་

མཚོན་ཞིག་རེད། འདི་འདྲའི་སྐབས་སུ་མོ་ཊར་གྱི་ཀླད་རྒྱ་དང་། གཡོ་འགུལ་འཛིན་

པའི་ཀླད་རྒྱའི་ཆ་ཤས་སོགས་ཀྱིས་རྩོལ་བ་བྱེད་ཀྱི་ཡོད། འདི་ནི་ཀླད་པའི་གློག་པར་

བརྒྱུད་ནས་ཞིབ་འཇུག་བྱས་ཡོད་ལ། དོན་ངོ་མར་ནམ་སེས་གཡོ་འགུལ་སྐོར་གྱི་

ཞིབ་འཇུག་ཁག་ཅིག་གནང་ཡོད།

ངའི་ལྟ་ཚུལ་ལ། སྣང་བརྙན་དེ་དག་ནི་ངང་ཚུལ་ཐ་དད་པ་ཡིན་ཞིང་། གཅིག་

གཅིག་གི་དགོས་ངེས་ཀྱི་སྔོན་འགྲོའི་ཆ་རྐྱེན་མིན་པ་དང་། ཐ་ན་ཕན་ཚུན་འབྲེལ་

བའང་ཆེན་པོ་ཞིག་མེད། བར་སྣང་གི་ཆ་ཚད་ཅན་དང་། ཡང་ན་ཁ་དོག་དང་དབྱིབས་

སོགས་ལྡན་པའི་སྣང་བརྙན་སོ་སོས་ཀླད་པའི་ཆ་ཤས་ཐ་དད་པ་རེ་བཀོལ་སྤྱོད་བྱེད་

ཀྱི་ཡོད། རྨི་ལམ་རྨི་བ་ནི་གཅིག་མཇུག་གཉིས་མཐུད་ཀྱིས་བྱུང་བའི་སྣང་བརྙན་

ཞིག་ཡིན་པ་ལས། སྣང་བརྙན་གཅིག་རྒྱུན་འཁྱོངས་བྱེད་པ་མིན། སྣང་བརྙན་གྱི་རྒྱུན་

མཐུད་དེ་ནི་དུམ་བུ་དང་དུམ་བུ་བྱས་ནས་འབྱུང་གི་ཡོད། དེ་ཡང་རྒྱུ་མཚན་ནི་ང་

ཚོའི་སྣང་བརྙན་རྒྱུན་དུ་རྩོལ་བར་བརྟེན་ནས་གྲུབ་ཡོད། འོན་ཀྱང་། རྨི་ལམ་གྱི་

སྐབས་སུ་ང་ཚོས་འགུལ་བསྐྱོད་བྱེད་ཀྱི་མེད་པ་དང་། ཀླད་པའི་ཆ་ཤས་དེ་དག་རྩོལ་

མེད་དུ་གྱུར་ཡོད། གཟུགས་འཛིན་ཤེས་པ་དང་འབྲེལ་བའི་ཀླད་རྒྱའི་ཆ་ཤས་ནི་

ཕྱིས་སུ་རྩོལ་ནུས་ཅན་དུ་འགྱུར་བ་ལས་ཐོག་མའི་རྨི་ལམ་གྱི་སྐབས་སུ་དེ་ལྟར་

མིན། གློག་པར་བརྒྱུད་ནས་བལྟས་ཚེ། རྨི་ལམ་གྱི་སྣང་བརྙན་ནི་ཉིན་མོའི་སྣང་བརྙན་

དང་ཡེ་ནས་འདྲ་མཚུངས་མེད་པ་ཞིག་ཡིན་ཞིང་། རྨི་ལམ་གྱི་སྣང་བརྙན་སྟེང་དུ་

གཅོད་མཚམས་དང་འགྱུར་ལྡོག་མང་པོ་ཞིག་ཡོད་པར་སྣང་།

ཨ་ལན།༽ ནང་པའི་ཕྱོགས་གཏོགས་ཀྱི་ཚོད་དཔག་ནི་འདི་སྟེ། གལ་ཏེ་ཁྱེད་

ཀྱིས་སྣང་བརྙན་བཀོལ་སྤྱོད་བྱས་ནས་རང་གི་ཡིད་བྱེད་ལ་གསལ་ཆ་དང་གནས་

ཆའི་སྦྱོང་བརྡར་གྱི་གོམས་འདྲིས་ཆེན་པོ་ཐོབ་ན། སེམས་ཀྱི་སྣང་བརྙན་ལ་དོན་

དངོས་སུ་ཆོས་ཤིག་མཐོང་བ་ལྟར་གསལ་ཆ་དང་གནས་ཆ་ལྡན་རྒྱུ་རེད། བདེན་

མིན་ལ་མ་ལྟོས་པར་འདི་ནི་ཚོད་དཔག་ཅིག་ཡིན། འོན་ཀྱང་། རྨི་ལམ་དུ་ང་ཚོས་

མཚམས་རེར་མིག་གིས་དངོས་སུ་མཐོང་བ་ལྟར་བྱ་དངོས་མཐོང་གི་ཡོད་པ་དང་། 

རྨི་ལམ་ཁག་ཅིག་ལ་ཁྱད་དུ་འཕགས་པའི་གསལ་ཆ་ཞིག་ཡོད་པར་སྣང་། ཁྱེད་ཀྱི་

གོ་རྟོགས་ལ། རྨི་ལམ་དུ་བྱུང་བའི་སྣང་བརྙན་གྱི་གསལ་ཆའི་ཚད་གཞི་འདི་རྩ་བའི་

ཆ་ནས་ཉིན་མོའི་སྣང་བརྙན་གྱི་སྐབས་སུ་འབྱུང་ཐུབ་བམ། ནང་དོན་རིག་པས་འདི་

ལྟར་འདོད་པ་དང་། ལྟ་བའི་ཆ་ནས་བརྗོད་ན་དེ་ནི་འབྱུང་ཐུབ་པ་ཞིག་རེད། ཁྱེད་

ཀྱིས་འདི་ལ་མོས་མཐུན་བྱེད་དམ།

སི་ཏྲེ་ཧིྥན།༽ དང་པོ་ངས་ཤེས་བཞིན་དེ་ཚད་ལྡན་དུ་མཐོང་གི་མེད་ལ། སོ་

སོའི་སྣང་བརྙན་ག་ཚོད་གསལ་པོ་ཡིན་པའི་འགྲེལ་བརྗོད་ལ་ཁྱད་པར་ཆེན་པོ་འབྱུང་

གི་ཡོད། གཉིས་པ། ཐ་ན་གལ་སྲིད་མི་ཚོས་ཕན་ཚུན་ལ་མོས་མཐུན་བྱེད་པ་དང་། 

ཡང་ན་གང་ཟག་ཅིག་གི་སྣང་བརྙན་དེ་དུས་ཡུན་རིང་པོར་ཚད་གཞི་གཅིག་ཏུ་

གནས་ཀྱང་། ངས་ད་དུང་ཤེས་འདོད་པ་ནི་སྣང་བརྙན་དེའི་འགྲེལ་བརྗོད་ཤེས་བཞིན་

གྱི་རྣམ་གྲངས་གང་གི་ཁོངས་སུ་གཏོགས་མིན་དང་། ནུས་རྩོལ་གྱི་མ་ལག་གང་དང་

འབྲེལ་བ་ཡོད་མེད་སོགས་ཡིན། རྨི་ལམ་གྱི་སྣང་བརྙན་གསལ་པོ་དེ་དག་གི་གཞི་

རུ་སྣང་འཛིན་གསལ་པོ་ཞིག་གི་ནུས་རྩོལ་མ་ལག་དང་གཅིག་མཚུངས་ཤིག་ཡོད་

དམ། འདི་ནི་མངོན་སུམ་གྱི་དྲི་བ་ཞིག་རེད། གསུམ་པ། གལ་སྲིད་སྣང་བརྙན་དེ་དག་

ལ་སྣང་འཛིན་སྐབས་ཀྱི་ནུས་རྩོལ་མ་ལག་དང་གཅིག་མཚུངས་ཤིག་ཡོད་ཀྱང་། 

ཁྱེད་ཀྱིས་རྨི་ལམ་གྱི་མྱོང་བ་དེ་དག་གཉིད་སད་པའི་དུས་སྐབས་ལ་རྒྱུན་བསྲིང་

བྱེད་མི་ཐུབ། ཁྱེད་རང་གཉིད་ལས་སད་པའི་སྐབས་སུ་ཕྱིའི་ཐེ་བྱུས་མང་པོ་ཞིག་

ཡོད་པ་དང་། ཀླད་པའི་ངོ་བོ་ནི་གཞན་ཞིག་ལ་གྱུར་ནས་གཉིད་ཀྱི་སྐབས་དང་མ་འདྲ་

བའི་དབང་རྩའི་བརྡ་གཏོང་བའི་སྒྲིག་གཞི་རྣམས་རྩོལ་ལྡན་དུ་གྱུར་ཡོད། ཀླད་པར་

མཚོན་ན། གཉིད་སད་པའི་ངང་ཚུལ་ནི་གཉིད་དུ་ཡུར་བའི་ངང་ཚུལ་དང་ཐ་དད་པ་

ཞིག་ཡིན།

མཱ་ཐེའོ།༽ ངའི་བསམ་ཚུལ་ལ། སྣང་བརྙན་གསལ་པོ་ཞིག་གིས་ཚད་གཞི་ཅི་

འདྲ་ཞིག་ལ་ཆོས་ཤིག་གི་སྣང་འཛིན་གསལ་པོ་ཞིག་དང་འགྲན་བསྡུར་བྱེད་པར་

ཞིབ་འཇུག་ཚོད་ལྟ་བྱེད་རྒྱུ་ནི་དང་བ་འདྲེན་པ་ཞིག་རེད། སྣང་བརྙན་ཅི་ཙམ་གསལ་

པོ་ཡིན་ན། རང་ལ་མངོན་སུམ་དུ་སྣང་བའི་ཆོས་ནི་དེ་ཙམ་གྱིས་གསལ་ཆ་ཡོད་པའི་

ངང་ནས་མཐོང་མི་སྲིད། དཔེར་ན། ཁྱེད་ཀྱིས་རང་གི་ཡིད་བྱེད་ཆོས་དེའི་ཐོག་ལ་

གཏད་ཚེ། སེམས་ཀྱི་སྣང་བརྙན་དེ་རྒྱུན་འཁྱོངས་བྱེད་པར་དཀའ་ངལ་ཡོད་ངེས། 

གལ་སྲིད་ཁྱེད་ལ་སྣང་བརྙན་གསལ་པོ་ཞིག་ཡོད་ཚེ། རང་གི་མདུན་གྱི་ཁོར་ཡུག་

ཧྲིལ་པོ་ཁྱེད་ལ་སྣང་ཐུབ་པ་དང་། ཁྱེད་ཀྱིས་དེའི་ཁ་དོག་དང་དབྱིབས་སོགས་སྣ་

ཚོགས་མཐོང་ཐུབ། ཡིན་ཡང་། ཁྱེད་ཀྱིས་ཁོར་ཡུག་དེར་ཞིབ་ཏུ་བལྟས་ནས་ཁྱད་

ཆོས་རྣམས་སོ་སོར་འབྱེད་ཐུབ་ཀྱི་མ་རེད། འདི་ལ་ཞིབ་འཇུག་ཚོད་ལྟ་བྱེད་རུང་བ་

ཞིག་ཡིན་སྲིད།

མ་ལེ་ནེ།༽ ང་ཚོར་ལེགས་པར་གཏན་ལ་ཕབ་ཡོད་པའི་ཞིབ་འཇུག་བརྟག་

དཔྱད་ཁང་གི་སྒྲོམ་གཞི་ཞིག་ཡོད་པ་དང་། དེས་སྣང་བརྙན་དང་སྣང་འཛིན་བར་དུ་

ཡོད་སྲིད་པའི་ཐེ་བྱུས་སྟོན་གྱི་ཡོད། སྒྲོམ་གཞི་འདི་ལ་རང་ཚུགས་ཡོད་ཅིང་། ཚན་

རིག་དང་མཐུན་པར་སྟངས་འཛིན་བྱེད་ཐུབ་པར་སྣང་། ང་ཚོས་འདི་ལྟ་བུའི་ཞིབ་

འཇུག་གི་ལྟ་བའི་སྒྲོམ་གཞི་ཞིག་བཀོལ་སྤྱོད་བྱས་ནས་ཁྱེད་ཀྱི་དྲི་བ་འདིའི་རིགས་

ཀྱི་རིན་ཐང་ཐག་གཅོད་བྱེད་ཆོག

ནམ་སེ།༽ ཞིབ་འཇུག་བརྟག་དཔྱད་ཁང་དུ་ང་ཚོས་ཞིབ་འཇུག་ཅིག་གི་ནང་

གློག་པར་བརྒྱུད་ནས་སེམས་ཀྱི་སྣང་བརྙན་འདྲ་མིན་དང་། ཡང་ན་དངོས་ཡོད་ཀྱི་

ཤེས་པའི་སློང་རྐྱེན་ལ་ཡ་ལན་སྟེར་བའི་ཀླད་པའི་ཆ་ཤས་བྱེ་བྲག་པ་སོ་སོར་ཞིབ་ལྟ་

བྱས་པ་ཡིན། གང་ཟག་ཅིག་གིས་ངོ་གདོང་ལ་ལྟ་སྐབས། ཀླད་པའི་ཆ་ཤས་གཅིག་

གིས་འདེམས་སྒྲུག་གི་སྒོ་ནས་ཡ་ལན་སྟེར་བ་དང་། ཡུལ་ལྗོངས་ཤིག་ལ་ལྟ་སྐབས། 

ཆ་ཤས་གཞན་ཞིག་གིས་འདེམས་སྒྲུག་གི་སྒོ་ནས་ཡ་ལན་སྤྲད་སོང་། དེ་ནས་མཉམ་

ཞུགས་པ་ཚོས་མིག་ཟུང་བཙུམས་ནས་ངོ་གདོང་དང་ཡུལ་ལྗོངས་ཡིད་ལ་འཆར་

སྒོམ་བྱེད་སྐབས། དེ་གཉིས་དང་ཆ་མཐུན་པའི་ཀླད་པའི་ཆ་ཤས་རྣམས་རྩོལ་ལྡན་དུ་

གྱུར་པ་དང་། རྩོལ་ལྡན་དུ་གྱུར་པའི་ཚད་གཞི་ནི་སྣང་འཛིན་གྱི་སྐབས་ལས་སྣང་

བརྙན་གྱི་སྐབས་སུ་ཕྱེད་ཀས་ཆུང་དུ་ཕྱིན་འདུག བློ་ལ་སྦྱོང་བརྡར་སྤྲད་ན་ཚད་གཞི་

འདི་ཆེ་རུ་འགྲོ་སྲིད།

མཚམས་འདིར་ཧན་རེ་ཏྲོང་གིས་རང་ཉིད་བགྲོ་གླེང་གི་ཐུན་འདིའི་གཙོ་སྐྱོང་བ་

ཡིན་པའི་ཆ་ནས་གླེང་མོལ་གྱི་ཁ་ཕྱོགས་བསྒྱུར་སོང་། བགྲོ་གླེང་གི་ཐུན་སྔོན་མ་

དང་འདྲ་བར་མང་ཚོགས་ཀྱིས་དྲི་བ་མང་པོ་ཞིག་ཤོག་བུའི་ཐོག་བྲིས་ནས་ཨ་ཐོར་

གྱི་མདུན་དུ་ཡོད་པའི་ཅོག་ཙེའི་སྟེང་སྤུངས་འདུག ད་ལྟ་ཨ་ཐོར་གྱིས་དྲི་བ་རྣམས་ལ་

ལྟ་བཞིན་མཆིས། ཚོགས་འདུའི་གཙོ་སྐྱོང་བ་ཧན་རེ་ཏྲོང་ཨ་ཐོར་ལ་འཁོར་ནས་དྲི་བ་

ཁག་ཅིག་འདེམས་སྒྲུག་བྱེད་པའི་རེ་སྐུལ་བྱས་པ་དང་། ཨ་ཐོར་གྱིས་དྲི་བ་སྤྱིའི་ནང་

དོན་བརྗོད་ནས་འགོ་བརྩམས་སོང་། 

ཨ་ཐོར།༽ སེམས་ཁམས་རིག་པ་དང་། ཆོས་ཉམས་ལེན་གྱི་ཕ་རོལ་ཏུ་

སེམས་ཀྱི་སྣང་བརྙན་ལ་ཁེ་ཕན་ཅི་ཞིག་ཡོད་པའི་ཐད་ལ་དྲི་བ་སྐོར་ཞིག་འདུག 

དཔེར་ན། དེང་སང་སེམས་ཀྱི་སྣང་བརྙན་གྱི་རིགས་ངེས་ཅན་ཞིག་གིས་ནད་དྲག་པ་

དང་། ན་ཟུག་གཅོག་པར་ཕན་ཐོགས་པའི་ཡིད་ཆེས་ཤིག་ཡོད། གསར་གཏོད་ཀྱི་

ནུས་པ་དང་དྲན་ཤེས་ཀྱི་བྱེད་ལས་སོགས་ཡར་རྒྱས་སུ་གཏོང་བའི་ཁེ་ཕན་ཡང་

ཡོད་སྲིད། སེམས་ཁམས་འཆོལ་བའི་ནད་རིགས་དང་འབྲེལ་བའི་དྲི་བ་ཞིག་ཀྱང་

འདུག མདོར་ན། དྲི་བ་ཐམས་ཅད་སེམས་ཀྱི་སྣང་བརྙན་ལ་བརྟེན་ནས་སེམས་

ཁམས་དང་། ཕུང་ཁམས་ལ་དར་རྒྱས་འབྱུང་ཐུབ་མིན་གྱི་སྐོར་རེད།

མཱ་ཐེའོ།༽ ངས་དགེ་བའི་མྱོང་ཚོར་སྙིང་རྗེ་ལྟ་བུ་ཤུགས་ཆེ་རུ་གཏོང་བ་དང་། 

ན་ཟུག་ཡང་དུ་བསྒྱུར་བར་སེམས་ཀྱི་སྣང་བརྙན་བཀོལ་སྤྱོད་བྱེད་ཐབས་འགའ་ལ་

གསལ་བཤད་བྱེད་རྒྱུ་ཡིན། ན་ཟུག་གཅོག་པའི་སྒོམ་གྱི་རིགས་ཡོངས་གྲགས་ཤིག་

ཡོད་ཅིང་། མི་གཅིག་ལ་ལུས་པོའི་ཆ་ཤས་ཤིག་ཏུ་ན་ཟུག་ཆེན་པོ་ཞིག་ཡོད་ཚེ། 

དཔེར་ན། སངས་རྒྱས་ཀྱི་སྣང་བརྙན་ལས་འཕྲོས་པའི་འོད་ཟེར་ན་ཟུག་ཡོད་ས་དེར་

ཕོག་པ་ཡིད་ལ་འཆར་བར་བྱེད་ཆོག འོད་ཟེར་དེ་ནི་བདུད་རྩི་རུ་གྱུར་ནས་ན་ཟུག་

གཅོག་པའི་ནུས་པ་ཡོད། འདི་འདྲའི་འོད་ཟེར་གྱི་བདུད་རྩི་དེ་ན་ཟུག་ཡོད་སར་ཐིམ་

ནས་ལུས་ཕུང་ཡོངས་སུ་ཁྱབ་པར་བྱ་དགོས། འདི་ལྟར་ཡང་ཡང་བྱས་ཚེ། ན་ཟུག་

གི་ཚོར་བ་དེ་བཟོད་ཡང་དུ་གཏོང་ཐུབ། སྒོམ་ཆེན་པ་ཚོས་བྱེད་ཐབས་འདིར་བརྟེན་

ནས་རང་གི་ལུས་པོའི་ན་ཟུག་གཅོག་གི་ཡོད།

ང་ཚོས་དགེ་བའི་མྱོང་ཚོར་འཕེལ་རྒྱས་སུ་གཏོང་བའི་སྒོམ་གྱི་ནང་སྣང་བརྙན་

བཀོལ་སྤྱོད་བྱས་ཏེ། བདེ་བ་དང་སྡུག་བསྔལ་བརྗེ་བོ་རྒྱག་གི་ཡོད། གང་ཟག་ཅིག་

གིས་རང་གི་དབུགས་ཀྱི་རྒྱུ་བ་དམིགས་པར་འཛིན་པ་དང་། དབུགས་ཀྱི་རྒྱུ་བ་ནི་ང་

ཚོར་རང་བཞིན་གྱིས་ཡོད་པའི་རྩོལ་ནུས་ཤིག་ཡིན། དབུགས་ནང་ལ་རྔུབ་སྐབས། 

སེམས་ཅན་ཐམས་ཅད་ཀྱི་ན་བ་དང་སྡུག་བསྔལ་སོགས་སྤྲིན་ཕུང་ནག་པོ་ཞིག་དང་

འདྲ་བར་ཕྱོགས་གཅིག་ཏུ་བསྡུ་བ་ཡིད་ལ་འཆར་བར་བྱས་ཏེ། སྡུག་བསྔལ་གྱི་སྤྲིན་

ཕུང་ནག་པོ་དེ་རང་གི་སྙིང་གར་ཐིམ་པ་དང་། རང་གི་སྙིང་ག་འོད་ཟེར་གྱི་ཕུང་པོ་

ཞིག་ཡིན་པར་བསྒོམ་དགོས། སྤྲིན་ཕུང་ནག་པོ་དེ་འོད་ཟེར་གྱི་ངོ་བོར་ཡོངས་སུ་

ཐིམ་སྐབས། སེམས་ཅན་ཐམས་ཅད་ཀྱི་སྡུག་བསྔལ་ཡང་དེ་ལྟར་དུ་ཡལ་བར་བསམ་

དགོས། དེ་ནས་རང་གི་དབུགས་ཕྱི་ལ་འབྱིན་སྐབས། རང་གི་བྱམས་པ་དང་། སྙིང་

རྗེ། བདེ་བ་སོགས་སེམས་ཅན་ཐམས་ཅད་ལ་ཁྱབ་པར་བྱོས། འདི་ནི་མངར་ཟས་

ཤིག་བགོས་ནས་མི་རེར་དུམ་བུ་རེ་སྤྲོད་པ་ལྟ་བུ་མིན་ཞིང་། ཁྱེད་ཀྱི་བདེ་བ་ཧྲིལ་པོ་

ཞིག་སེམས་ཅན་ཐམས་ཅད་ལ་ཐོབ་ཀྱི་ཡོད། ཉམས་ལེན་འདི་ཤུགས་འབྱུང་ཡིན་

པའི་རང་གི་དབུགས་ཀྱི་རྒྱུ་བ་ལྟར་ཡང་ཡང་བྱེད་དགོས། སྒོམ་འདིར་བརྟེན་ནས་

བདེ་བ་དང་སྡུག་བསྔལ་གྱི་འདུ་ཤེས་སོགས་ཀྱི་ཐད་ནས་རང་གི་བློ་ལ་འགྱུར་ལྡོག་

འབྱུང་ཞིང་། སྙིང་རྗེ་བསྐྱེད་ཐུབ་ཀྱི་རེད། ཉམས་ལེན་འདི་དབུགས་ཀྱི་རྒྱུ་བ་དང་

སྦྲེལ་ཡོད་པ་དེས་རང་གི་བློ་སྙིང་རྗེའི་ཕྱོགས་སུ་ཁ་ལོ་བསྒྱུར་བར་གྲོགས་བྱེད་ཀྱི་

ཡོད།

འདི་ནི་སེམས་ཀྱི་སྣང་བརྙན་རྒྱ་བསྐྱེད་བྱས་པའི་རྣམ་པ་ཞིག་རེད། འདི་ལྟ་བུ་

འདྲ་མིན་ཞིག་ཡོད་པ་དཔེར་ན། རང་གི་ལུས་པོ་གཞན་གྱི་འདོད་པ་གང་ཡིན་པ་དེར་

འགྱུར་བར་བསམས་ཏེ། ཟ་མ་དགོས་མཁན་ཚོར་རང་ཉིད་ཟས་སུ་འགྱུར་ཞིང་། གྲང་

བ་ལས་སྲུང་སྐྱོབ་བྱེད་པའི་གྱོན་ཆས་དགོས་མཁན་ཚོར་རང་ཉིད་གྱོན་ཆས་སུ་

འགྱུར་གྱི་ཡོད། འཛམ་གླིང་གི་གང་སར་ཅི་ཞིག་དགོས་ན་ཁྱེད་རང་དེའི་ངོ་བོར་

འགྱུར་གྱི་ཡོད། འདི་ནི་སེམས་ཀྱི་སྣང་བརྙན་ཞིག་ཡིན་ཡང་། འདིའི་དམིགས་ཡུལ་

ནི་རང་སེམས་རྒྱ་བསྐྱེད་ནས་སྙིང་རྗེ་དང་བྱམས་པ་རྒྱུད་ལ་སྐྱེ་བར་བྱེད་རྒྱུ་འདི་

ཡིན། འདི་ལྟར་ང་ཚོས་རང་སེམས་འདུལ་སྦྱོང་བྱེད་པར་སེམས་ཀྱི་སྣང་བརྙན་རྣམ་

པ་འདྲ་མིན་དུ་བཀོལ་སྤྱོད་བྱེད་ཀྱི་ཡོད།

ཨ་ཐོར།༽ ངའི་ལག་ཏུ་ཡོད་པའི་དྲི་བ་འདི་ཚན་རིག་པ་ཚོར་བཀོད་པ་ཞིག་

རེད། ནང་པ་ཚོར་ཉམས་ལེན་འདྲ་མིན་ཡོད་པ་དང་། སོ་སོའི་མྱོང་བ་གཞིར་བཞག་

ནས་ཉམས་ལེན་དེ་དག་གིས་ན་ཟུག་གཅོག་པ་དང་། ཡང་ན་ན་ཚའི་རིགས་སྐོར་

ཞིག་དྲག་པར་བྱེད་པ་ལ་ཕན་པའི་ཡིད་ཆེས་བྱེད་ཀྱི་ཡོད། སེམས་དང་ལུས་པོའི་

འབྲེལ་བའི་སྐོར་གྱི་ཁྱེད་ཅག་གི་གོ་རྟོགས་ཀྱིས་ཡིད་ཆེས་འདིར་དང་ལེན་བྱེད་ཐུབ་

བམ།

སི་ཏྲེ་ཧྥིན།༽ ང་ཚོར་ལྟ་ཚུལ་ཞིག་ཡོད་པ་དང་། ངས་དེར“དངོས་ཡོད་

གནས་ལུགས་རྫུ་བཟོ”ཞེས་འབོད་ཀྱི་ཡོད། ལྟ་ཚུལ་དེ་ནི་སྣང་བརྙན་དང་སྣང་འཛིན་

གཉིས་ལ་དབང་རྩའི་ས་ཆ་མང་པོ་ཞིག་ཐུན་མོང་དུ་བདག་པ་དེར་གཞི་བཅོལ་ཡོད་

པ་དང་། འདི་གཞིར་བཞག་ན། འཇིག་རྟེན་དངོས་ཀྱི་བྱ་དངོས་དང་འབྲེལ་འདྲིས་

བྱས་པ་ལས་བྱུང་བའི་ནུས་པ་ནི། རང་གི་སེམས་ཀྱི་སྣང་བརྙན་དང་རྟོག་པ་སོགས་

ལ་འབྲེལ་འདྲིས་བྱས་ནའང་འབྱུང་ཐུབ། ང་ཚོས་རྟོགས་ཡོད་པ་ནི། གང་ཞིག་རྣ་བས་

ཐོས་པ་ལས་མིག་གིས་མཐོང་ན་དྲན་ཤེས་ཀྱིས་བརྟན་པོར་ཉར་ཚགས་བྱེད་ཐུབ་པ་

འདི་རེད། གལ་སྲིད་ཁྱེད་ཀྱིས་ཆོས་དེའི་མཚོན་བྱེད་ཀྱི་ཚིག་ཅིག་ལ་བལྟས་པ་ལས་

ཆོས་དེ་ཡིད་ལ་འཆར་སྒོམ་བྱས་ན། དྲན་ཤེས་ཀྱིས་ལྡབ་གཉིས་ཀྱིས་གསལ་པོར་

འཛིན་ཐུབ། ཞིབ་འཇུག་འདིའི་རིགས་བྱས་ནས་ལོ་ངོ་བརྒྱ་ཕྲག་ཅིག་ཕྱིན་ཡོད། ང་

ཚོས་སྣང་བརྙན་ལ་བརྟེན་ནས་དྲན་འཛིན་གྱི་ནུས་པ་ལྡབ་གཉིས་ཀྱིས་ཤུགས་ཆེ་རུ་

གཏོང་ཆོག སྣང་བརྙན་བཀོལ་སྤྱོད་ཀྱི་སྐོར་ལ་རྙོག་འཛིང་ཆེ་བའི་རྩོམ་ཡིག་འབོར་

ཆེན་ཞིག་སྤེལ་ཡོད། ཡིན་ཡང་། མཐར་གཏུགས་ན་ཞིབ་འཇུག་རྣམས་ཀྱི་བསྟན་

དོན་ནི། ང་ཚོས་བྱ་བ་ངེས་ཅན་ཞིག་བསྐྱར་ཟློས་བྱས་ཚེ། བྱ་བ་དེ་དག་བྱེད་པར་ང་

ཚོ་ཇེ་ལེགས་སུ་འགྲོ་རྒྱུ་ཡིན་པ་འདི་རེད།

མཱ་ཐེའོ།༽ ན་ཟུག་གཅོག་པའི་སྐོར་ཞིབ་འཇུག་བྱས་པ་དེ་དག་གིས་སེམས་

གཡེང་བར་བྱེད་པའི་ཐབས་ལམ་གཞན་དག་ལས། སྣང་བརྙན་སྒོམ་པ་ནི་ནུས་པ་ཆེ་

ཤོས་དེ་ཡིན་པར་བསྟན་ཡོད་པ་མ་ཡིན་ནམ།

སི་ཏྲེ་ཧིྥན།༽ དེ་བདེན་པ་རེད། སེམས་ཀྱི་ནུས་པར་བརྟེན་ནས་ན་ཟུག་

གཅོག་ཐབས་སྐོར་གྱི་ཞིབ་འཇུག་ཐམས་ཅད་ལ་ཉམས་ཞིབ་བྱས་ཏེ། ཚང་མའི་ནང་

ནས་སྣང་བརྙན་ཡག་ཤོས་དེ་རེད།

ཌམ་ཉིག༽ གསར་གཏོད་ཀྱི་རྙོག་དྲ་བསལ་བའི་བརྒྱུད་རིམ་ནང་སྣང་བརྙན་

འཆར་སྒོམ་གྱི་བྱེད་ཐབས་ལ་བྱེད་ལས་ཅི་ཞིག་ཡོད་པའི་ཞིབ་འཇུག་གི་གནས་

ཚུལ་འབོར་ཆེན་ཞིག་ཡོད། གནས་ཚུལ་དེ་ཚོ་གཞིར་བཞག་ན། སྣང་བརྙན་ལ་བརྟེན་

ནས་བྱེད་ཐུབ་པ་དང་མི་ཐུབ་པ་སྐོར་ཞིག་ཡོད། དཔེར་ན། ཁང་བཟོ་འཆར་འགོད་

ཀྱི་ཆེད་ལས་པ་ཚོས་འཛུགས་བསྐྲུན་གྱི་འཆར་གཞི་ཡིད་ལ་འཆར་སྒོམ་བྱས་ཏེ། 

རྙོག་དྲའི་རིགས་གང་དག་བསལ་ཐུབ་པ་དང་། རྙོག་དྲ་གཞན་གང་དག་ཞ་སྨྱུག་གིས་

མར་དངོས་སུ་བྲིས་ནས་བསལ་དགོས་པར་ཞིབ་འཇུག་བྱས་ཡོད། སྣང་བརྙན་གྱིས་

རྒྱུན་དུ་གསར་གཏོད་ལ་ཕན་མི་ཐོགས་ཤིང་། སྣང་བརྙན་ལ་བརྟེན་ནས་རྙོག་དྲ་ཆེན་

པོ་སྐོར་ཞིག་བསལ་ཐུབ་ཀྱང་། ཡོད་ཚད་བསལ་མི་ཐུབ།

ཨ་ལན།༽ ངས་མཱ་ཐེའོ་ཡིས་བརྗོད་པའི་རང་གི་བདེ་བ་དང་གཞན་གྱི་སྡུག་

བསྔལ་བརྗེ་བོ་བྱེད་པའི་ཉམས་ལེན་དེར་ཁ་སྣོན་ཞིག་བྱེད་རྒྱུ་ཡིན། ཁ་སང་ང་ཚོས་

ྋགོང་ས་མཆོག་ལ་འཚེ་བ་བྱེད་པའི་མི་དང་། ལྷག་པར་དུ་འཚེ་བ་དེ་རང་གི་ཕྱོགས་

ལ་བྱེད་པའི་མི་ཞིག་ལ་སྙིང་རྗེ་ཇི་ལྟར་བྱ་དགོས་པའི་དྲི་བ་ཞིག་བཀའ་འདྲི་ཞུས་

སོང་། ྋགོང་ས་མཆོག་གིས་འཚེ་བ་བྱེད་པའི་མི་རང་ཉིད་ཀྱང་ཉོན་མོངས་ཏེ། ཞེ་

སྡང་དང་འདོད་ཆགས་སོགས་ཀྱི་དབང་དུ་སོང་ཡོད་པར་གསུངས་ནས་བཀའ་ལན་

བསྩལ་ཡོད། གང་ཟག་དེ་ཉོན་མོངས་ཀྱི་དབང་དུ་སོང་བའི་རྒྱུ་མཚན་གྱིས་འཚེ་བ་

ཆེ་བའི་སྤྱོད་པ་བྱུང་བ་རེད། སྒོམ་པ་བ་ཚོས་གང་ཟག་འདི་ལྟ་བུ་རང་གི་དམིགས་

པར་བཟུང་སྟེ། སྨན་པ་ཞིག་གིས་རང་གི་ནད་པ་དྲག་པར་བསམ་པ་ལྟར། གང་ཟག་

དེ་ཉོན་མོངས་ལས་གྲོལ་བར་སྒོམ་པ་དང་། དེ་ནས་འདི་ལྟར་ཡོང་བའི་སྨོན་འདུན་

དང་། སྨོན་འདུན་འདིའི་རྗེས་སུ་མཱ་ཐེའོ་ཡིས་བརྗོད་པའི་ཉམས་ལེན་དེ་བྱེད་ཀྱི་ཡོད། 

ཡིན་ཡང་། གང་ཟག་འདི་དང་། ཉོན་མོངས་ཀྱི་དབང་གིས་བྱུང་བའི་འཚེ་བ་གཉིས་

སོ་སོར་འབྱེད་རྒྱུ་གལ་ཆེན་ཡིན། ཁྱད་པར་འདི་ནི་ང་ཚོའི་ཡིད་ལའང་འཆར་ཆོག་

ཆོག་ཅིག་མ་རེད།

ཧན་རེ་ཏྲོང་།༽ ཨ་ཐོར་ལགས། ཁྱེད་ལ་ད་དུང་དྲི་བ་གཞན་ཅི་ཞིག་ཡོད་ 

དམ།

ཨ་ཐོར།༽འདིར་དྲི་བ་ཞིག་ཡོད། འདི་ནི་དགག་སྒྲུབ་ལྟ་བུ་ཞིག་རེད། གལ་

སྲིད་ཀླད་པའི་གློག་པར་གྱི་ཞིབ་འཇུག་ཁག་གིས་སྣང་བརྙན་བསྒོམས་པའི་རྗེས་ཀྱི་

ཀླད་པའི་ནུས་པ་ཉམས་ཚུལ་ནི། སྦྱོང་བརྡར་ཐོབ་ཡོད་མཁན་དང་མེད་མཁན་

གཉིས་ལ་གཅིག་མཚུངས་ཡིན་པར་བསྟན་པ་དང་། གལ་སྲིད་ཐ་ན་སོ་སོའི་འགྲེལ་

བརྗོད་ནང་སྐར་མ་ཉི་ཤུ་དང་དུས་ཚོད་ཉི་ཤུ་ལ་སྣང་བརྙན་བསྒོམ་ཐུབ་པར་བཤད་

ཡོད་ཀྱང་། ཁོང་ཚོ་སྤྱིར་བཏང་གི་མི་དང་གཅིག་མཚུངས་ཡིན་པར་བསྟན་ཚེ། 

འདིས་ཁྱེད་ཚོར་རྒྱུན་འཁྱོངས་བྱེད་ཐུབ་པར་བརྗོད་པའི་སྣང་བརྙན་གྱི་དངོས་ཡོད་

ལ་དོགས་འདྲི་ཞིག་བྱེད་དུ་མི་འཇུག་གམ།

ནམ་སེ།༽ ཀླད་པའི་གློག་པར་གྱི་ཞིབ་འཇུག་གི་ནང་ཁྱད་པར་ཞིག་མ་མཐོང་

བ་ནི་གནས་ཚུལ་སྡུག་པོ་ཞིག་མིན། འདིས་ང་ལ་སེམས་འཁྲལ་སློང་མི་སྲིད། འདི་

ལྟ་བུ་ནི་ཀླད་པའི་གློག་པར་གྱི་ཞིབ་འཇུག་ཁག་གི་ཐུན་མོང་གི་འབྲས་བུ་ཞིག་

ཆགས་ཡོད། ཀླད་པའི་ནང་ཁྱད་པར་དངོས་སུ་ཡོད་ཀྱང་མ་སྣང་བའི་གནས་སྟངས་

མང་པོ་ཞིག་མཆིས། ངའི་བརྗོད་དོན་ནི། ཁྱེད་ཀྱིས་ཁྱད་པར་ཞིག་མ་མཐོང་ན། དེ་

སེམས་འཁྲལ་གྱི་གཞི་ཞིག་ཆགས་མེད་པ་འདི་ཡིན། ཡིན་ཡང་། གལ་སྲིད་ཁྱེད་

ཀྱིས་ང་ཚོས་གོང་དུ་ཕྱོགས་གཅིག་ཏུ་སྒྲིག་བཞིན་པའི་གཤིས་སྤྱོད་ཀྱི་ཞིབ་འཇུག་

ཚོད་ལྟ་དེ་བྱས་པ་དང་། ད་དུང་ཁྱད་པར་ཞིག་མ་མཐོང་ན། ད་གཟོད་འདི་ནི་སེམས་

འཁྲལ་གྱི་གཞི་ཞིག་ཆགས་རྒྱུ་རེད།

ཨ་ཐོར།༽ འདི་ལ་ཁྱད་པར་ཡོད་དགོས་དོན་ཅི་ཞིག་ཡིན་ནམ། རྒྱུ་མཚན་

ཅིའི་ཕྱིར་གཤིས་སྤྱོད་ཀྱི་ཞིབ་འཇུག་ཚོད་ལྟ་ལ་ཡིད་ཆེས་བྱེད་དགོས་པ་ཡིན་ནམ།

ནམ་སེ།༽ སྣང་བརྙན་བསྒོམས་ནས་སེམས་ཀྱི་ནུས་པ་གོང་འཕེལ་དུ་འགྲོ་

བའི་འདོད་ཚུལ་འདི་གཤིས་སྤྱོད་ཀྱི་རང་བཞིན་ཞིག་ཡིན་པས་རེད། ང་ཚོས་གོང་

འཕེལ་འདི་དང་ཀླད་པའི་འབྲེལ་བ་རྟོགས་ཀྱི་མེད། ཡིན་ཡང་། གལ་སྲིད་སྣང་བརྙན་

བསྒོམས་ན་སེམས་ཀྱི་ནུས་པ་གོང་འཕེལ་དུ་འགྲོ་བཞིན་ཡོད་ཚེ། ང་ཚོས་འདོད་

ཚུལ་དེར་འཇུག་པའི་གཤིས་སྤྱོད་ཀྱི་ཞིབ་འཇུག་ཚོད་ལྟ་ཞིག་བརྒྱུད་ནས་བལྟ་

དགོས།

མ་ལེ་ནེ།༽ ཉམས་ལེན་པ་རང་ཉིད་ཀྱི་མྱོང་བའི་ཕྱོགས་ནས་བལྟས་ཚེ། སྣང་

བརྙན་སྒོམ་པའི་དམིགས་ཡུལ་ནི་མངོན་སུམ་གྱི་འཇིག་རྟེན་འདི་དང་། སེམས་ཀྱི་

བྱེད་ལས་རྣམས་ཀྱི་སྣང་འཛིན་ཁྱད་པར་བ་ཞིག་ཡོང་རྒྱུ་དང་། མཐའ་མར་ཉོན་སྒྲིབ་

ལས་རང་དབང་ཐོབ་རྒྱུ་དེ་ཡིན་པ་ང་ཚོས་བརྗེད་མི་ཉན། གལ་སྲིད་གང་ཟག་ཅིག་

གིས་ཉམས་ལེན་བྱས་ཏེ། ཟླ་བའམ་ལོ་ངོ་འགའི་རྗེས་སུ་རང་ཉིད་ཉོན་མོངས་ཀྱི་

དབང་དུ་འགྲོ་བ་མཚམས་བཞག་པ་མཐོང་ཐུབ་ཚེ། རང་གི་གཤིས་སྤྱོད་ཀྱི་ངོས་

ནས་ཁྱད་པར་འདི་རང་ཉིད་ལ་མངོན་གསལ་ཡིན། གང་ཟག་འདིས་ཁྱད་པར་དེ་ཀླད་

པའི་ཞིབ་འཇུག་གི་ནང་དུ་མཐོང་ཐུབ་མིན་ལ་སེམས་འཁྲལ་བྱེད་མི་དགོས།

ཨ་ལན།༽ ཡིད་བྱེད་ཀྱི་སྦྱོང་བརྡར་ནི་སེམས་ཀྱི་རྩོལ་བ་རང་རྐྱ་བ་ཞིག་ཡིན་

པ་ལྟར་དུ་གཞན་དག་དང་འབྲེལ་མེད་དུ་འབྱུང་གི་མེད། ཡིད་བྱེད་ཀྱི་སྦྱོང་བརྡར་

འདི་མྱོང་ཚོར་གྱི་ཆ་སྙོམས་ཀྱི་འཕེལ་རྒྱས་དང་འབྲེལ་བའི་ཐོག་ནས་ཡོང་གི་ཡོད། 

ཆ་སྙོམས་དེ་ནི་ཁོང་ཁྲོ་ཉུང་དུ་སོང་བ་དང་། འདོད་ཆགས་དང་འཁོན་འཛིན་བར་གྱི་

འཕེལ་འགྲིབ་མཉམ་པ། རེ་བ་དང་འཇིགས་སྣང་། སེམས་རྒོད་པ་དང་སྐྱོ་ཞུམ་

སོགས་ཚད་ལས་བརྒལ་བ་མེད་པ་བཅས་ཀྱི་སྒོ་ནས་འབྱུང་གི་ཡོད། སེམས་སྤྱིའི་

ཆ་སྙོམས་འདིའི་ནང་ཡིད་བྱེད་ཀྱི་ཆ་སྙོམས་དང་། མྱོང་ཚོར་གྱི་ཆ་སྙོམས། དེ་

བཞིན་བློའི་ཆ་སྙོམས་བཅས་འདུས་ཡོད། བློའི་ཆ་སྙོམས་ཏེ། དྲན་པ་དང་ཡིད་བྱེད་

ཀྱི་གསལ་ཆ་གཉིས་གོང་འཕེལ་དུ་བཏང་ནས་དོན་དངོས་སུ་ཅི་ཞིག་ཡོད་པ་ཡང་

དག་པར་འཛིན་པའི་བློ་ཞིག་ལ་སྦྱོང་བ་བྱེད་པ་ནི། གསང་སྔགས་རྡོ་རྗེ་ཐེག་པའི་

ཉམས་ལེན་གྱི་ཆ་ཤས་བསྐྱེད་རིམ་ལ་སྦྱོང་བརྡར་བྱེད་པའི་སྔོན་འགྲོའི་ཆ་རྐྱེན་ཞིག་

ཡིན།

མ་ལེ་ནེ།༽ ནམ་སེས་བརྗོད་པའི་ཀླད་པའི་བྱ་འགུལ་དང་། གཤིས་སྤྱོད་བར་

གྱི་ཁྱད་པར་དེ་གཞིར་བཞག་ནས་བཤད་ན། སྒོམ་ཆེན་པ་ཚོར་ད་དུང་འདོད་ཚུལ་

ཞིག་ཡོད་པ་ནི། རང་གི་སྣང་བརྙན་དེ་ཉ་ཆུ་ལས་ཕྱིར་ཐོན་པ་ལྟར་གློ་བུར་དུ་ཡོངས་

སུ་གྲུབ་ནས་འབྱུང་གི་ཡོད་པ་འདི་རེད། ང་ཚོས་འདིའི་ཐད་ལ་གོ་བསྡུར་ཞིབ་མོ་

ཞིག་བྱས་མེད་པ་དང་། ལྟ་ཚུལ་འདི་ནུབ་ཕྱོགས་ཀྱི་ཚན་རིག་གི་ངོས་ནས་བརྗོད་ན་

རྙོག་འཛིང་ཆེན་པོ་ཡིན། ཡིན་ཡང་། ངས་འདི་ནི་ཐད་ཀར་ཞིབ་འཇུག་ཚོད་ལྟ་བྱེད་

རུང་བའི་ཚན་རིག་གི་ཚོད་དཔག་ཅིག་རེད་སྙམ་གྱི་ཡོད། ཚད་གཞི་མཐོ་བའི་རྟོག་

པ་དང་ཤེས་པ་དྭངས་མ་སོགས་མངོན་གྱུར་མ་ཡིན་པའི་གནད་དོན་ཁག་ལ་ལྟོས་ན། 

སྣང་བརྙན་གྲུབ་ཚུལ་གྱི་འགལ་ཟླ་འདི་ནི་བརྟག་དཔྱད་ཁང་གི་ཞིབ་འཇུག་ཚོད་ལྟ་ལ་

ཐད་ཀར་འཇུག་ཐུབ་པ་ཞིག་རེད།

མཱ་ཐེའོ།༽ དེ་བདེན་པ་རེད། འདི་ནི་ང་ཚོས་སྒོམ་གྱི་ཉམས་ལེན་དང་། ལྷག་

པར་ཉམས་ལེན་ཚད་མཐོ་པོ་ལ་འགྲེལ་བརྗོད་བྱེད་སྐབས། ཐེངས་མང་པོར་བྱུང་

ཡོད། འོན་ཀྱང་། ངས་སྣང་བརྙན་ནི་ཉ་ཞིག་ཆུ་ལས་ཐོན་པ་ལྟར་མཐོང་བའི་རེ་བ་བྱེད་

ཀྱི་ཡོད་པ་དང་། དེའི་ཕྱིར་ང་ལ་ད་དུང་ཞིབ་འཇུག་ཚོད་ལྟ་བྱེད་ས་མི་འགྲོ།

ཏཱ་ལའི་བླ་མ།༽ རྣལ་འབྱོར་པ་རང་ཉིད་ལ་མཚོན་ན། མི་དགེ་བའི་མྱོང་ཚོར་

རྣམས་ཉུང་དུ་སོང་བའི་མྱོང་བ་སྐྱེ་བ་དང་། མྱོང་བ་འདིར་ཚན་རིག་གི་བྱེད་ཐབས་

བརྒྱུད་ནས་བརྟག་ཐུབ་མིན་འབྲེལ་ཡོད་ཅིག་མིན། འོན་ཀྱང་། འདིའི་སྐོར་གྱི་གོ་

བསྡུར་འདིས་ད་ལྟའི་དབང་རྩའི་ཚན་རིག་གི་གོ་རྟོགས་གཞིར་བཞག་གི་དྲི་བ་ཞིག་

ངའི་ཡིད་ལ་འཁོར་དུ་བཅུག་བྱུང་། དགེ་བའི་མྱོང་ཚོར་སྙིང་རྗེ་ལྟ་བུ་དང་། མི་དགེ་

བའི་མྱོང་ཚོར་འཇིགས་སྣང་། ཁོང་ཁྲོ། འཁོན་འཛིན་ལྟ་བུ་ལ་ཀླད་པའི་བྱ་འགུལ་གྱི་

གནས་གཞི་ཐ་དད་པ་ཡོད་པར་སྣང་ཞིང་། ངས་རྟོགས་འདོད་པ་ནི། ཤེས་སྒྲིབ་ཀྱི་བློ་

འདྲ་མིན་ལ་གང་ཟག་ཅིག་གིས་བརྟག་ཐུབ་པའི་ཀླད་པའི་བྱ་འགུལ་གྱི་གནས་

གཞིའི་ཁྱད་པར་འདི་ཡོད་མེད་དེ་ཡིན། དཔེར་ན། ནང་པའི་ལྟ་ཚུལ་ལ། རང་གཅེས་

འཛིན་དང་བདག་འཛིན་ནི་ཤེས་སྒྲིབ་ཀྱི་བློའི་ངང་ཚུལ་ཚད་མཐོ་པོ་ཞིག་ཡིན་ཡང་། 

འཕོ་འགྱུར་དང་སྒུལ་ཤུགས་ཆེ་བའི་ཁོང་ཁྲོ་དང་ཞེ་སྡང་ལྟ་བུའི་མྱོང་ཚོར་ནི་ཤེས་

སྒྲིབ་ཀྱི་ངང་ཚུལ་ཞིག་མིན། བདག་ནི་འཚོ་གནས་ཀྱི་ལྟེ་བ་ཡིན་པའི་འཛིན་པ་

ཤུགས་དྲག་པོ་ལྟ་བུ་ཤེས་སྒྲིབ་ཏུ་འདོད་ཀྱི་ཡོད། ཤེས་སྒྲིབ་འདི་དང་། འདིའི་ལྡོག་

ཕྱོགས་ཀྱི་བློའི་ངང་ཚུལ་གཉིས་ལ་ཀླད་པའི་བྱ་འགུལ་གྱི་ནང་དུ་བརྟག་ཐུབ་པའི་

ཁྱད་པར་ཅི་ཞིག་ཡོད་དམ། ཤེས་སྒྲིབ་ཀྱི་ལྡོག་ཕྱོགས་ཡིན་པའི་བློ་ནི་ངོ་བོ་ཉིད་

ཀྱིས་གྲུབ་པའི་བདག་ཅིག་མེད་པའི་ཡིད་ཆེས་ལྟ་བུ་ཡིན། ངས་བློའི་ངང་ཚུལ་འདི་

གཉིས་ཀའི་ཀླད་པའི་བྱ་འགུལ་ནི་གཞི་གཅིག་ཏུ་འབྱུང་གི་ཡོད་པར་བསམ་གྱི་ཡོད།

ཧན་རེ་ཏྲོང་།༽ ང་ཚོས་སང་ཉིན་སྔ་དྲོ་མྱོང་ཚོར་གྱི་སྐོར་བགྲོ་གླེང་བྱེད་

སྐབས། དྲི་བ་འདིའི་ཐད་ལ་བཤད་རྒྱུ་མང་པོ་ཡོད་ངེས། དེའི་ཕྱིར་གོ་བསྡུར་འདི་

དེའི་སྐབས་སུ་བྱས་ན་འོས་འཚམས་རེད། ད་ལྟ་ང་ཚོར་ད་དུང་དྲི་བ་གཅིག་གླེང་བའི་

དུས་ཚོད་འདུག

ཨ་ཐོར།༽ དྲི་བ་འདི་ནི་ཚན་རིག་པ་ཚོར་བཀོད་པ་ཞིག་སྟེ། “ཚན་རིག་པ་

ཚོར་གྲྭ་པ་དང་། སྒོམ་གྱི་ཉམས་ལེན་པ་གཞན་ལ་ཞིབ་འཇུག་ཚོད་ལྟ་བྱས་ཏེ། མི་

གཞན་དག་ལས་ཁོང་ཚོས་སྣང་བརྙན་སོ་སོའི་ཀླད་པའི་ནང་རྒྱུན་འཁྱོངས་ཡག་པོ་

བྱེད་པ་བདེན་པ་ཡིན་མིན་ཐག་གཅོད་པའི་འཆར་གཞི་ཡོད་དམ། གལ་སྲིད་འདི་

བདེན་པ་ཡིན་པ་ཞིབ་འཇུག་ཚོད་ལྟས་ར་སྤྲོད་བྱས་ན། ཁྱེད་ཚོས་སོ་སོའི་རྣམ་

གཞག་ལ་འགྱུར་བ་ཅི་ཞིག་གཏོང་ངམ།” རང་ཉིད་དངོས་ཁམས་རིག་པ་བ་ཞིག་

ཡིན་པའི་ཆ་ནས་ངས་དྲི་བ་འདི་ལ་ཁ་སྣོན་ཕྲན་བུ་ཞིག་བྱེད་རྒྱུ་ཡིན། རྣམ་གཞག་

ཅིག་ལ་མཚོན་ན། གང་ལ་གང་འཚམས་ཀྱིས་འགྱུར་བ་གཏོང་སླ་བའི་ཆ་ཤས་ངེས་

ཅན་ཞིག་ཡོད། དེ་བཞིན་ཆ་ཤས་གཞན་དག་ནི་གཉེར་སྲུང་གི་ཆོས་ཉིད་ལྟ་བུའི་རྩ་

འཛིན་ཟ྄བ་མོ་ཁག་ཅིག་ལ་གཞི་བཅོལ་ཡོད། གནས་རིམ་འདིར་འགྱུར་བ་བཏང་ན། 

རྣམ་གཞག་ལ་གཏོར་བརླག་བྱེད་ཅིང་། རྒྱུ་མཚན་བརྟན་པོ་ཞིག་ངེས་པར་དུ་ཡོད་

དགོས། ཞིབ་འཇུག་ཚོད་ལྟ་དེ་དག་གི་གྲུབ་དོན་ཁག་ཅིག་རང་གི་རྣམ་གཞག་དང་

འགལ་ཟླར་གྱུར་ན། ཁྱེད་ཚོའི་རྣམ་གཞག་ལ་ཤུགས་རྐྱེན་ཅི་ཞིག་ཐེབས་རྒྱུ་ཡིན་

ནམ། གནས་རིམ་གང་དུ་རང་གི་རྣམ་གཞག་ལ་བཅོས་བསྒྱུར་བྱེད་དགོས་སམ།

སི་ཏྲེ་ཧྥིན།༽ ང་ཚོས་སྒོམ་ཉམས་ལེན་པ་ཚོ་དང་མཉམ་འབྲེལ་བྱས་ཏེ། གྲྭ་

པ་ཚོར་ཞིབ་འཇུག་ཚོད་ལྟ་བྱེད་པའི་འགོ་བརྩམས་ཡོད། ཡིན་ཡང་། སྣང་བརྙན་

བསྒོམ་པར་གོམས་འདྲིས་ཐོབ་པ་ཏག་ཏག་ཅིག་ཡིན་པའི་ཉམས་ལེན་པ་ཞིག་བཙལ་

རྒྱུ་ཧ་ཅང་ཁག་པོ་རེད། ང་ཚོས་ཐོག་མར་བསམ་པ་ལྟར་ལས་སླ་པོ་མིན་ཞིང་། ང་

ཚོས་སྣང་བརྙན་གྱི་རྒྱུན་ཡུན་རིང་ལ་སྐྱོང་ཐུབ་པའི་ནུས་པ་དང་། གསལ་ཆའི་ངར་

ཤུགས་ཅི་འདྲ་ཡིན་པ། སྣང་བརྙན་འཛིན་སྟངས་ལ་ཐེབས་པའི་མྱོང་ཚོར་འདྲ་མིན་

གྱི་ཤུགས་རྐྱེན་བཅས་ལ་བརྟག་དཔྱད་གཏོང་བྱེད་ཀྱི་ཞིབ་འཇུག་ཚོད་ལྟ་བཀོད་

སྒྲིག་བྱས་ཡོད། ང་ཚོས་ཞིབ་འཇུག་ཚོད་ལྟ་དེ་ཚོ་བྱེད་ཆོག་ཆོག་ཡིན་ཞིང་། མཉམ་

ཞུགས་བྱེད་ཐུབ་པའི་མི་ཞིག་རྙེད་པར་སྒུག་ཡོད།

ཨ་ཐོར་ཁྱེད་ཀྱི་དྲི་བ་ནི་ཞིབ་འཇུག་གི་གྲུབ་དོན་དང་། དེའི་ཤུགས་བསྟན་

གཉིས་ལ་རག་ལས་འདུག ཉམས་ལེན་པ་ཚོར་ནུས་པ་ཁྱད་པར་བ་ཡོད་པའི་ཞིབ་

འཇུག་གི་འབྲས་བུ་བྱུང་རྗེས། ང་ཚོས་སྣང་བརྙན་སྒོམ་བཞིན་པའི་ཉམས་ལེན་པ་

ཞིག་གི་ཀླད་པ་ལ་གློག་པར་བརྒྱབས་ཏེ། གཞི་རུ་ཡོད་པའི་ནུས་རྩོལ་མ་ལག་གིས་

རྩོལ་བ་མ་འདྲ་བ་ཇི་ལྟར་བྱེད་ཀྱི་ཡོད་པར་བརྟག་དཔྱད་གཏོང་ཆོག ང་རང་སྒེར་གྱི་

ལྟ་ཚུལ་ལ། རྣམ་གཞག་ལ་ལྷན་པ་མང་པོ་རྒྱག་དགོས་པའི་དུས་ཤིག་ཤར་ཚེ། རྣམ་

གཞག་དེ་དོར་ནས་སླར་ཡང་གཞན་ཞིག་འགོ་བཙུགས་ན་ཡག་རྒྱུ་རེད། ཞིབ་འཇུག་

ཚོད་ལྟ་འདི་ནི་དེ་འདྲ་ཞིག་ཆགས་སྲིད་པ་དང་། ང་ཚོས་བསྒུགས་ནས་འདིའི་གྲུབ་

དོན་ལ་བལྟ་དགོས་རྒྱུ་རེད། འདིས་མ་མཐའ་ཡང་ཚན་རིག་ལ་གོ་རྟོགས་གསར་པ་

ཞིག་སྤྲོད་ངེས།།

ས་བཅད་བཞི་པ། མྱོང་ཚོར།

འཇོད་ཇི། ༼Georges Dreyfus༽

ལེའུ་བདུན་པ། ཉོན་མོངས་རང་བཞིན་གྱི་མྱོང་ཚོར་དང་། དེ་དག་གི་བཅོས་

ཐབས་ལ་བཟུང་བའི་མངོན་པའི་ལུགས་ཀྱི་ལྟ་ཚུལ།

༄༅། །མྱོང་ཚོར་གྱི་ཁྱབ་ཁོངས་དང་འབྲེལ་བའི་གོ་རྟོགས་དང་ཉམས་ལེན་

མང་པོ་ཡོད་པ་ནི། ནང་དོན་རིག་པའི་སྟོབས་ཤུགས་ཤིག་ཡིན་པའི་ངོས་འཛིན་

རྒྱུན་དུ་བྱེད་ཅིང་། ནང་དོན་རིག་པས་མཉམ་བཞག་དང་སྙིང་རྗེ་ལྟ་བུའི་དགེ་སེམས་

གོང་འཕེལ་གཏོང་བ་དང་། ཁོང་ཁྲོ་དང་འདོད་ཆགས་ལྟ་བུའི་ཉོན་སེམས་ལས་

དགྲོལ་རྒྱུ་རང་གི་དམིགས་ཡུལ་དུ་བཟུང་ཡོད། དེའི་ཕྱིར་སྲོལ་རྒྱུན་འདི་ལ་མྱོང་

ཚོར་དང་འབྲེལ་བའི་གོ་རྟོགས་རྒྱ་ཆེན་ཞིག་ཡོད་པའི་ཡིད་ཆེས་བྱེད་པར་རྒྱུ་མཚན་

མེད་པ་ཞིག་མིན། ཡིད་ཆེས་འདི་ནི་ནང་དོན་རིག་པ་དང་། ནུབ་ཕྱོགས་ཀྱི་སེམས་

ཁམས་རིག་པའི་མཐུན་ཆོས་སྐོར་གྱི་ཞིབ་འཇུག་དང་འབྲེལ་བའི་དེང་དུས་ཀྱི་

བརྩམས་ཆོས་མང་པོའི་ནང་མངོན་གསལ་ཡིན་ཡང་། བདེན་འཛིན་འདི་ལ་རྒྱུ་

མཚན་གྱི་རྟེན་གཞི་ཅི་འདྲ་ཞིག་ཡོད་དམ།

བདག་གིས་མྱོང་ཚོར་གྱི་ཁྱབ་ཁོངས་སུ་ཡོད་པའི་ནང་པའི་གོ་རྟོགས་ཁག་

ཅིག་ཉུང་བསྡུས་བྱས་ཏེ། དེ་ཚོར་དཔྱད་པ་བཏང་ནས་གོང་གི་དྲི་བ་འདི་ལ་ལན་ཞིག་

འདེབས་རྒྱུ་ཡིན། ཡིན་ཡང་། ནང་དོན་རིག་པའི་བརྡ་ཆད་རྣམས་ནུབ་ཕྱོགས་པའི་

སེམས་ཁམས་སྐོར་གྱི་ཐ་སྙད་ནང་དུ་བསྒྱུར་རྒྱུ་ནི་ལས་སླ་པོ་ཞིག་མིན་ཞིང་། བདག་

གིས་ནང་པ་སྤྱིའི་སེམས་ཁམས་རིག་པའི་ལྟ་ཚུལ་ངོ་སྤྲོད་དང་། མྱོང་ཚོར་རྟོགས་

པར་ལྟ་ཚུལ་དེ་ཚོ་འབྲེལ་ཡོད་ཡིན་པར་བརྗོད་ནས་མངོན་པའི་ལུགས་ཀྱི་སེམས་

ཀྱི་རྣམ་གཞག་ལ་འགྲེལ་བརྗོད་དང་། གཞུང་ཕྱུག་པོ་འདིའི་སེམས་བྱུང་གི་རྣམ་

གཞག་འདྲ་མིན་དང་། དེ་དག་དེང་དུས་ཀྱི་མྱོང་ཚོར་གྱི་གོ་རྟོགས་ལའང་འབྲེལ་ཡོད་

ཡིན་པ་བཅས་གླེང་རྒྱུ་ཡིན། མཐའ་མར་བདག་གིས་མྱོང་ཚོར་གྱིས་གདུང་བའི་འཚོ་

བ་བཅོས་བསྒྱུར་ལ་ཆེས་འབྲེལ་བ་ཡོད་པའི་ནང་པའི་ཉམས་ལེན་གྱི་བྱེད་ཐབས་

ཁག་ཅིག་བརྗོད་དེ། ད་ལྟའི་ང་ཚོའི་བགྲོ་གླེང་དང་འབྲེལ་བའི་དྲི་བ་འགའ་འགོད་རྒྱུ་

ཡིན།

ངའི་གཏམ་བཤད་འདི་ནི་ངའི་ལས་རོགས་རྣམས་ཀྱི་གཏམ་བཤད་དང་མི་

མཚུངས་ཤིང་། བདག་གིས་ཞིབ་འཇུག་གི་འབྲས་བུ་ལ་དཔྱད་པ་གཏོང་བ་ལས་ལྟ་

གྲུབ་རིག་པའི་བྱེད་ཐབས་ཤིག་བཀོལ་སྤྱོད་བྱས་ཏེ། ནང་པའི་ལྟ་ཚུལ་གྱི་ཉམས་

ཞིབ་གཙོ་བོར་བཟུང་ཡོད། ངས་དེང་དུས་ཀྱི་ལྟ་གྲུབ་རིག་པ་དང་ཚན་རིག་གི་ལྟ་

ཚུལ་རྣམས་མཐའ་གཅིག་ཏུ་ཚད་མ་ཡིན་པར་བདེན་འཛིན་མི་བྱེད་པར། ནང་དོན་

རིག་པ་རང་ངོས་ནས་ནང་པའི་ལྟ་ཚུལ་དེ་དག་ལ་འགྲེལ་བརྗོད་བྱེད་པར་འབད་

བརྩོན་བྱེད་རྒྱུ་ཡིན། ངའི་བསམ་ཚུལ་ལ། སེམས་ཀྱི་སྐོར་ལ་ཡོད་པའི་ནང་པའི་གོ་

རྟོགས་རྣམས་ཐོག་མར་ཇི་ལྟར་ཁྱད་མཚར་ཞིག་ཏུ་སྣང་ཡང་། ང་ཚོའི་བགྲོ་གླེང་འདི་

ལྟ་བུ་ལ་དེ་དག་གནད་ཡོད་དུ་འཛིན་རྒྱུ་གལ་ཆེན་རེད། དེ་མིན་ང་ཚོའི་གོ་རྟོགས་

བརྗེ་རེས་འདི་ཕྱོགས་གཅིག་ཏུ་ལྷུང་སྟེ། ཚན་རིག་པ་ཚོས་ནང་པའི་ཉམས་ལེན་སོ་

སོའི་ཞིབ་འཇུག་གི་བརྗོད་བྱར་བཟུང་ནས་ནང་པའི་ཉམས་ལེན་པ་ཚོ་ཚོད་ལྟ་བྱེད་

ཡུལ་ཆགས་རྒྱུ་ལས་རང་གི་ལས་རོགས་སུ་འགྱུར་མི་ཐུབ།

མྱོང་ཚོར་དང་། དེའི་རྣམ་གྲངས།

མྱོང་ཚོར་གྱི་ནང་པའི་དོན་སྤྱི་དེ་གང་འདྲ་ཞིག་ཡིན་ནམ། ངས་ཧོང་ཐོར་བའི་

སྐད་ཆ་ཞིག་བཤད་ནས་འགོ་བརྩམ་རྒྱུ་ཡིན། མྱོང་ཚོར་ཞེས་པའི་ཚིག་གི་དོན་ལ་

ཞིབ་ཏུ་བསམ་གཞིགས་བྱས་ཚེ། ནང་པ་ཚོར་མྱོང་ཚོར་གྱི་དོན་སྤྱི་ཞིག་མི་འདུག 

ངས་འདི་ལྟར་བརྗོད་དོན་ནི་ནང་དོན་རིག་པར་མྱོང་ཚོར་གྱིས་གདུང་བའི་འཚོ་བའི་

སྐོར་ལ་ཅི་ཡང་བརྗོད་མེད་པའི་དོན་མིན་ཞིང་། ང་ཚོར་ཡོད་པའི་མྱོང་ཚོར་གྱི་དོན་

སྤྱི་འདི་ནི་རྒྱ་གར་དང་། བོད་ཀྱི་ནང་པའི་སྲོལ་རྒྱུན་གྱི་སེམས་ཁམས་རིག་པའི་རྣམ་

གཞག་གི་ནང་དུ་ཕལ་ཆེར་སླེབས་མེད་པར་སྣང་། ནང་པའི་སྲོལ་རྒྱུན་ལ་ང་ཚོའི་

མྱོང་ཚོར་གྱི་དོན་སྤྱི་དང་མཐུན་པའི་བརྡ་ཆད་ཅིག་མེད་པ་དང་། ང་ཚོའི་མྱོང་ཚོར་

གྱི་དོན་སྤྱི་དེའང་ཐད་ཀར་ངོས་བཟུང་བ་ཞིག་མ་རེད། ནུབ་ཕྱོགས་པའི་མྱོང་ཚོར་

གྱི་དོན་སྤྱི་འདི་རང་ངོས་ནས་གྲུབ་པ་ལྟར་སྣང་ཞིང་། ང་ཚོས་རང་ཉིད་དེང་དུས་ཀྱི་

ལམ་ནས་རྟོགས་པར་དེ་དགོས་ངེས་ཤིག་ཏུ་བསམ་པའི་རྒྱུ་མཚན་གྱིས། མྱོང་ཚོར་

གྱི་དོན་སྤྱི་མེད་པའི་སྐད་ཆ་འདི་ཧ་ལས་དགོས་པ་ཞིག་རེད། ང་ཚོས་རང་ཉིད་ལ་

ཡོད་པའི་མྱོང་ཚོར་གྱི་བརྡ་ཆད་དང་གཅིག་པ་ཞིག་གཞན་ལའང་ཡོད་མི་དགོས་པ་

བསམ་བློ་གཏོང་ཐུབ་ཀྱང་། གཞི་རྩའི་རང་བཞིན་ཡིན་པའི་འདུ་ཤེས་ཏེ། མྱོང་ཚོར་

གྱི་དོན་སྤྱི་ལྟ་བུ་མེད་པ་ནི་ཡིད་ལ་འཆར་རྒྱུ་ཁག་པོ་རེད། དེ་ལྟ་ནའང་། འདི་ནང་པ་

ཚོར་མཚོན་ན་བདེན་པ་ཞིག་ཡིན་པར་སྙམ། དེ་ཡང་རྒྱུ་མཚན་ནི་རྒྱ་གར་དང་བོད་

ཀྱི་ནང་པའི་བསྟན་བཅོས་སུ་ང་ཚོའི་མྱོང་ཚོར་གྱི་དོན་སྤྱི་དང་ཐག་ཉེ་བའི་བརྡ་ཆད་

གཅིག་ཀྱང་མེད་པར་སྣང་།

མྱོང་ཚོར་གྱི་དོན་སྤྱི་མེད་པ་འདི་བསམ་བློ་སློང་བྱེད་ཅིག་ཡིན་ཞིང་། འདིས་

མྱོང་ཚོར་གྱི་དོན་སྤྱི་ནི་རང་ངོས་ནས་གྲུབ་པ་ལྟར་སྣང་ཡང་དེ་ལྟར་གྲུབ་མེད་པ་

བསྟན་འདུག སེམས་ཀྱི་རྟོག་པ་ཐ་ན་མྱོང་ཚོར་གྱི་དོན་སྤྱི་ལྟ་བུའང་རང་ཚུགས་ཐུབ་

པ་ཞིག་མིན་པ་དང་། དོན་སྤྱི་འདི་ལྟ་བུས་སེམས་ཀྱི་རྣམ་གྲངས་འབྱེད་སྟངས་ཀྱི་

སྒྲོམ་གཞིའི་ར་བ་ཞིག་གི་ནང་དུ་དོན་བྱེད་ཅིང་། དེ་འདྲའི་ར་བའི་ནང་སྡེ་ཚན་སོ་

སོར་ཕྱེས་ནས་གྲུབ་ཡོད་པ་ཞིག་རེད། ནུབ་ཕྱོགས་སུ་ཡོད་པའི་རྣམ་གྲངས་འབྱེད་

སྟངས་ཡོངས་གྲགས་ཤིག་ནི། ཕི་ལ་ཏྲོས་༼Plato༽གཏན་ལ་ཕབ་པའི་རྣམ་ཤེས་ཀྱི་

ཆ་ཤས་དེ་ཡིན་སྲིད། “ང་ཚོས་ཆ་ཤས་གཅིག་ནི་གང་ཟག་ཅིག་གིས་རྟོགས་པར་

བྱེད་པ་གང་ཡིན་པ་དེ་ཡིན་པར་བརྗོད་ཅིང་། གཅིག་ནི་གང་ཟག་ཅིག་གིས་ཁོང་ཁྲོ་

མྱོང་བར་བྱེད་པ་གང་ཡིན་པ་དེ་རེད། འོན་ཀྱང་། ཆ་ཤས་གསུམ་པ་ནི་་༌། ང་ཚོས་

དེར་སྲེད་པའི་ཆ་ཤས་ཟེར་གྱི་ཡོད། རྒྱུ་མཚན་ནི་ཆ་ཤས་འདིས་ལྟོ་གོས་དང་། བརྩེ་

གདུང་སོགས་འཚོལ་གྱི་ཡོད།” ཕི་ལ་ཏྲོ་ལ་མཚོན་ན། སེམས་ནི་འདི་ལྟར་ཆ་ཤས་

གསུམ་གྱིས་གྲུབ་ཡོད་ཅིང་། རིགས་པ་དང་། ཚོར་འདུན། སྲེད་པ་བཅས་རེད། ཆ་

ཤས་དང་པོས་མི་ལ་གྲོགས་བྱས་ནས། གནས་སྟངས་ཤིག་ལ་དཔྱད་པ་དང་། གང་

ཞིག་བེད་སྤྱོད་ཆེ་བ་དང་བཟང་བ་ཡིན་པ་སོགས་ཐག་གཅོད་བྱེད་ཀྱི་ཡོད། སེམས་

ལ་ད་དུང་ནུས་ཤུགས་གཞན་གྱིས་ཀྱང་ཁ་ལོ་བསྒྱུར་གྱི་ཡོད་པ་དང་། ཕོ་ལ་ཏྲོས་

ནུས་ཤུགས་དེ་ཚོར་སྲེད་པ་དང་། ༼ཟས་ལ་ཆགས་པ་ལྟ་བུ།༽ ཐོ་མ་སི་༼thumos༽ཞེས་

པའི་ཐ་སྙད་སྦྱར་འདུག ཐོ་མ་སི་ནི་ང་ཚོ་ཁོང་ཁྲོ་ཟ་བ་ལྟ་བུའི་སྐབས་ཀྱི་སེམས་རྒོད་

པའི་རང་བཞིན་ཞིག་ཡིན་ཞིང་། ཕྱིས་སུ་འདི་ལ་ཚོར་འདུན་དང་མྱོང་ཚོར་ཞེས་པའི་

ཚིག་གིས་འགྲེལ་བརྗོད་བྱས་ཡོད། སེམས་ཀྱི་ཆ་ཤས་གསུམ་པོ་དེ་ཚོར་ཕན་ཚུན་

ལྟོས་བཅས་ཀྱི་གོ་དོན་ཞིག་མཆིས་ཤིང་། རྒྱུ་མཚན་འདིར་བརྟེན་ནས་མྱོང་ཚོར་ལྟ་

བུའི་དོན་སྤྱི་ནི་རིག་གཞུང་དང་ལོ་རྒྱུས་འགྱུར་ལྡོག་གི་རྒྱབ་ལྗོངས་ཆེན་པོ་ཞིག་ལ་

བརྟེན་ནས་བྱུང་བའི་སེམས་ཀྱི་རྣམ་གྲངས་འབྱེད་སྟངས་ཀྱི་སྒྲོམ་གཞིའི་ར་བའི་ནང་

དུ་གོ་རྒྱུ་ཡོད་པ་ཞིག་རེད།

ནང་པའི་བརྡ་ཆད་དུ་མྱོང་ཚོར་མེད་པ་འདིས་ནང་པ་ཚོར་སེམས་རྟོགས་ཚུལ་

མ་འདྲ་བ་ཞིག་ཡོད་པ་བསྟན་ཡོད། རྟོགས་ཚུལ་དེ་ནི་ཅི་འདྲ་ཞིག་ཡིན་ནམ། ནང་

པའི་སེམས་ཀྱི་རྣམ་གྲངས་དབྱེ་སྟངས་དེ་ཅི་འདྲ་ཞིག་ཡིན་ནམ། དྲི་བ་འདི་དག་ལ་

ལན་འདེབས་པར་ངས་ནང་པའི་སྲོལ་རྒྱུན་སྔ་ཤོས་ཤིག་ཡིན་པའི་ཆོས་མངོན་པའི་

ལུགས་གཙོ་བོར་འཛིན་རྒྱུ་ཡིན། ངས་ཐོག་མར་བརྗོད་འདོད་པ་ནི། མངོན་པའི་

ལུགས་འདི་ནང་པའི་སེམས་ཀྱི་རྣམ་གཞག་བླ་མེད་དེ་མ་ཡིན་པར་ནང་པའི་ལྟ་

སྟངས་ཤིག་ཡིན་པ་འདི་ཡིན་ལ། ནང་དོན་རིག་པ་ནི་སྣེ་མང་རྙོག་འཛིང་ཆེ་ཞིང་ལྟ་

བ་མང་པོ་ལས་གྲུབ་པའི་སྲོལ་རྒྱུན་ཞིག་ཡིན་ཞིང་། སྲོལ་རྒྱུན་འདི་ལ་སེམས་ཀྱི་

རྣམ་གྲངས་ཀྱང་མང་པོ་ཡོད། ངས་འདིར་གླེང་བཞིན་པ་ནི་ནང་དོན་རིག་པའི་ལྟ་

ཚུལ་མང་པོའི་ཁྲོད་ཀྱི་གཅིག་ཡིན་ཡང་། ཐུན་མོང་གིས་ཁས་ལེན་བྱེད་པ་ཞིག་རེད།

ཆོས་མངོན་པའི་སྲོལ་རྒྱུན།

ཆོས་མངོན་པ་ནི་ནང་པའི་གཞུང་ལུགས་ཀྱི་སྲོལ་རྒྱུན་རྙིང་ཤོས་ཤིག་ཡིན་ལ། 

གཞུང་ལུགས་འདིའི་ཐོག་མ་སྟོན་པ་བཅོམ་ལྡན་འདས་༼ཕྱི་ལོ་སྔནོ་གྱི ༥༦༦ ནས ༤༨༣༽

མྱ་ངན་ལས་འདས་ནས་རིང་པོ་མ་སོང་བར་མདོ་རུ་ཡོད་པའི་ཁོང་གི་གསུང་རྣམས་

ཕྱོགས་བསྒྲིགས་བྱས་པའི་དུས་སྐབས་ལ་ཡར་ཁུངས་གཏུགས་ཐུབ། ཆོས་མངོན་

པའི་ནང་དུ་ནང་པའི་ལྟ་གྲུབ་འཕེལ་རྒྱས་ཀྱི་གཞུང་སྔ་ཤོས་མང་པོ་ཞིག་འདུས་པ་

དང་། འདི་ལྟར་རྒྱ་གར་གྱི་ནང་དོན་རིག་པའི་ལྟ་གྲུབ་དར་རྒྱས་ཀྱི་འབྱུང་ཁུངས་གཙོ་

བོ་ཞིག་ཏུ་གྱུར་ཡོད། ཡིན་ཡང་། ཆོས་མངོན་པའི་ཤུགས་རྐྱེན་ནི་ནང་པའི་ལྟ་གྲུབ་

འཕེལ་རྒྱས་ཀྱི་འབྱུང་ཁུངས་ཙམ་དུ་ཟད་མེད་པ་དང་། གཞུང་ལུགས་འདི་ལ་ཕྱི་ལོ་

དུས་རབས་བདུན་པ་དང་བརྒྱད་པའི་བར་དུ་འཕེལ་འགྱུར་བྱུང་སྟེ། ནང་པའི་བསམ་

གཞིགས་དང་འཚོལ་ཞིབ་ཀྱི་འཇུག་ཡུལ་གལ་ཆེན་ཞིག་ཏུ་གྱུར་ཡོད། རྒྱུ་མཚན་

འདིའི་དབང་གིས་སྲོལ་རྒྱུན་འདི་ལ་ཁྱབ་ཁོངས་ཡངས་ཤིང་། ང་ཚོས་དེ་ཚོ་ཐམས་

ཅད་ཞིབ་བསྡུར་བྱེད་མི་ཐུབ། ངས་རང་གི་ལས་འགན་སྟབས་བདེ་རུ་བཏང་ནས་

ཆོས་མངོན་པའི་བསྟན་བཅོས་མང་པོའི་ཁྲོད་ནས་འགའ་ཞིག་ཟུར་འདོན་བྱས་ཡོད། 

བསྟན་བཅོས་དེ་དག་ནི་གཙོ་བོར་དུས་རབས་བཞི་པ་དང་ལྔ་པའི་རྒྱ་གར་གྱི་ནང་

པའི་བསམ་བློ་པ་འཕགས་པ་ཐོགས་མེད་དང་། སློབ་དཔོན་དབྱིག་གཉེན་གཉིས་ཀྱི་

བརྩམས་ཆོས་ཡིན། ངས་ད་དུང་གནས་བརྟན་སྡེ་པའི་ཆོས་མངོན་པའི་སྲོལ་རྒྱུན་

ལའང་བལྟ་རྒྱུ་ཡིན་ཞིང་། ལུགས་འདི་ནི་དུས་རབས་ལྔ་པའི་སྐབས་སུ་བྱོན་པའི་

སངས་རྒྱས་དབྱངས་ཀྱི་བརྩམས་ཆོས་ཁག་ལ་བརྟེན་ནས་ལོགས་སུ་གྲུབ་པ་ཞིག་

རེད། མཁས་དབང་འདི་ཚོ་ནི་ཆོས་མངོན་པ་དར་རྒྱས་ཀྱི་རྩེ་མོར་སོན་པའི་སྐབས་

ཐོག་སྟེ། མཚམས་རེར་རྒྱ་གར་གྱི་ནང་པའི་ལྟ་གྲུབ་ཀྱི་བསྐལ་པ་རྫོགས་ལྡན་དུ་ངོས་

འཛིན་བྱེད་པའི་དུས་སྐབས་སུ་བྱོན་ཡོད། ངས་ཁོང་ཚོའི་ལྟ་བ་ལ་དཔྱད་པའི་བརྒྱུད་

རིམ་ནང་ཁོང་ཚོའི་བར་དུ་ཡོད་པའི་བསམ་བློའི་མཐུན་ཆ་གཙོ་བོར་གླེང་བ་ལས། 

བསམ་བློ་དེ་དག་གི་འགལ་ཟླ་ལ་དཔྱད་པ་ནན་མོ་ཞིག་གཏོང་རྒྱུ་མིན།

ཆོས་མངོན་པའི་དམིགས་གཞི་ནི་སེམས་ལྡན་གྱི་མྱོང་བའི་ཁྱབ་ཁོངས་ལ་

དཔྱད་པ་བཏང་སྟེ། མྱོང་ངོར་སྣང་བའི་འཇིག་རྟེན་དང་། དེའི་གྲུབ་ཆ་རྣམས་ལ་ཡུལ་

ཅན་རང་རྐྱ་བ་ཞིག་མི་འཇོག་པའི་སྐད་ཡིག་ཅིག་གི་ནང་འགྲེལ་བརྗོད་བྱེད་རྒྱུ་འདི་

ཡིན་ཞིང་། དཔྱད་པ་འདིའི་ནང་གཟུགས་ཅན་གྱི་ཆོས་ནས་མྱང་འདས་བར་གྱི་སྣང་

ཚུལ་ཐམས་ཅད་འདུས་ཡོད་པ་དཔེར་ན། ཆོས་མངོན་པའི་ནང་དུ་དངོས་གཟུགས་

འགྲུབ་བྱེད་ཀྱི་འབྱུང་བ་ཆེན་པོ་བཞི་དང་། ཆུང་བ་བཞིའི་སྐོར་ལ་གྲོས་བསྡུར་རྒྱས་

སྤྲོས་ཤིག་གནང་ཡོད་པར་མ་ཟད། ནང་པའི་ཐར་པའི་ལམ་གྱི་ཉམས་ལེན་འདྲ་མིན་

ཡང་འདུས་ཡོད། བརྗོད་གཞི་འདི་ནི་ཆོས་མངོན་པའི་ལུགས་ཀྱི་ཆ་ཤས་གཙོ་བོ་

ཞིག་ཡིན་ཡང་། སེམས་དང་སེམས་ཀྱི་གྲུབ་ཆ་ལ་དཔྱད་བརྡར་བྱེད་པ་དེས་ཆོས་

མངོན་པའི་ཆ་ཤས་ཆེན་པོ་ཞིག་ཟིན་ཡོད། རྒྱུ་མཚན་འདིར་བརྟེན་ནས་ཆོས་མངོན་

པ་ལ་མཚམས་རེར་ནང་པའི་སེམས་ཁམས་རིག་པ་ཞེས་པའི་ཐ་སྙད་འདི་སྦྱོར་བ་

དང་། འདི་ནི་ངའི་གླེང་གཞི་གཙོ་བོ་ཞིག་ཡིན།

ཆོས་མངོན་པ་ལ་མྱོང་བར་དཔྱད་པའི་བྱེད་ཐབས་ཐུན་མོང་བ་ཞིག་ལྡན་ཞིང་། 

བྱེད་ཐབས་དེ་ནི་ཆ་རྒྱུས་མེད་མཁན་ཚོ་ལ་བློ་མི་བདེ་བར་བྱེད་པའི་རང་བཞིན་

ཞིག་ཏུ་སྣང་སྲིད། ཡིན་ཡང་། བྱེད་ཐབས་དེས་རང་གི་ཐོག་མའི་འབྱུང་ཁུངས་མཚོན་

པ་དང་། སྣང་ཚུལ་གྱི་རིགས་གཅིག་ལ་དཔྱད་པ་གཏོང་སྐབས། ཆོས་མངོན་པས་

སྣང་ཚུལ་དེའི་གཞི་རྩའི་འབྱུང་བ་ཁག་ལ་བརྟག་དཔྱད་བྱས་ཏེ། དེ་དག་ཐོ་རུ་བཀོད་

ནས་རང་གི་རིགས་མཐུན་གྱི་རྣམ་གྲངས་སུ་འཇོག་གི་ཡོད། འདི་ལྟར་ཆོས་མངོན་

པའི་ཞིབ་འཇུག་ནི་ཐོ་གྲངས་འབོར་ཆེན་ཞིག་གི་སྒོ་ནས་འབྱུང་གི་ཡོད། དོན་ངོ་མར་

འདི་ནི་ཆོས་མངོན་པའི་ཐོག་མའི་གྲུབ་ཚུལ་ཡང་ཡིན། ནང་པ་ཚོར་འཇིག་རྟེན་

བཀོད་པ་པོ་ཞིག་མེད་ཀྱང་། ཐོ་གྲངས་ཡོད་ཐག་ཆོད་རེད་ཅེས་པའི་ཀུ་རེ་འདི་ལ་

ཁྱེད་ཚོ་རྒྱུས་མངའ་ཡོད་ཀྱི་རེད། ཆོས་མངོན་པར་མཚོན་ན། འདི་ནི་ནང་པའི་སྲོལ་

རྒྱུན་གཞན་དག་དང་མ་འདྲ་བར་བདེན་པ་ཞིག་ཆགས་ཡོད།

ཆོས་མངོན་པས་མྱོང་བར་སྣང་བའི་འཇིག་རྟེན་དང་། མྱོང་བའི་གྲུབ་ཆའི་ཐོ་

གྲངས་ཞིབ་ཏུ་གླེང་སྟེ། སོ་སོའི་འབྱུང་ཁུངས་གཏན་ལ་ཕབ་ཡོད་པར་མ་ཟད། ནང་

པའི་ལྟ་བ་གཙོ་བོ་སྟོང་ཉིད་དང་རྟེན་འབྱུང་ཡང་མཚོན་པར་བྱས་ཡོད། ལྟ་གྲུབ་འདི་

དག་གཞིར་བཞག་ན། མྱོང་བར་སྣང་བའི་ཆོས་ནི་རང་རྐྱ་བ་ཡིན་ཞིང་འགྱུར་བ་མེད་

པའི་རྫས་གྲུབ་ཀྱི་རང་བཞིན་ཞིག་མིན་པ་དང་། རྙོག་འཛིང་ཆེ་བའི་རྒྱུ་རྐྱེན་འདྲ་མིན་

ལ་བརྟེན་ནས་གྲུབ་པའི་གཞི་རྩའི་འབྱུང་བ་ལས་བྱུང་བའི་སྐད་ཅིག་མའི་རང་བཞིན་

ཞིག་ཡིན། འདི་ནི་གང་ཟག་ཅིག་ལ་མཚོན་ན་ལྷག་ཏུ་བདེན་པ་ཆགས་ཡོད། གང་

ཟག་ནི་རྫས་ཡོད་དུ་གྲུབ་པའི་བདག་ཅིག་མིན་ཞིང་། གཟུགས་ཅན་གྱི་གྲུབ་ཆ་ཕུང་

པོ་དང་། རྙོག་འཛིང་ཆེ་བའི་སེམས་ཀྱི་གྲུབ་སྟངས་གཉིས་ལ་བརྟེན་ནས་གྲུབ་པའི་

རྟོག་བཏགས་ཤིག་རེད། དཔྱད་པ་འདི་ནི་གང་ཟག་གཅིག་པུའི་ཐོག་ཚོད་འཛིན་མི་

བྱེད་པ་དང་། ཡུལ་གྱི་ཆོས་གཞན་ལའང་སྦྱོར་གྱི་ཡོད་དེ། རང་ཉིད་འགྲུབ་བྱེད་ཀྱི་

གཞི་རྩའི་འབྱུང་བ་ཡོད་པའི་ཆོས་གཞན་དག་ལའང་འདི་ལྟར་དཔྱད་པ་གཏོང་གི་

ཡོད། ད་དུང་གནད་དོན་གལ་ཆེན་ཞིག་སྟེ། གཞི་རྩའི་འབྱུང་བ་དེ་དག་ཀྱང་འགྱུར་བ་

མེད་པའི་ཆོས་ཤིག་གི་ངོ་བོ་རུ་འཛིན་མི་རུང་བ་དང་། དེ་དག་གི་གྲུབ་གནས་ཀྱང་

སྐད་ཅིག་གི་རང་བཞིན་ཡིན་པའི་རྒྱུ་དང་རྐྱེན་ལ་བརྟེན་ཡོད། འདི་ལྟར་ཆོས་མངོན་

པས་དངོས་གཟུགས་ནི་རང་གི་གཞི་རྩའི་གྲུབ་ཆ་ལས་གྲུབ་ཡོད་པར་དཔྱད་པ་

གཏོང་སྐབས། གྲུབ་ཆ་དེ་དག་འགྱུར་བ་མེད་པའི་རྡུལ་ཕྲ་རབ་ཏུ་བསམ་གྱི་མེད་པ་

དང་། དེ་དག་རྒྱུ་དང་རྐྱེན་ལ་བརྟེན་ནས་གྲུབ་པའི་དངོས་གཟུགས་ཀྱི་བྱུང་བ་འཇིག་

པའི་བདག་ཉིད་ཅན་ཡིན། དེ་མཚུངས་སུ་སེམས་ལའང་གཞི་རྩའི་གྲུབ་ཆ་རྣམས་

གཞིར་བཞག་པའི་སྒོ་ནས་དཔྱད་པ་གཏོང་བ་དང་། ང་ཚོས་སེམས་ཞེས་བརྗོད་པའི་

སྣང་ཚུལ་རྙོག་འཛིང་ཆེན་པོ་འདིའང་གཞི་རྩའི་རང་བཞིན་གྱི་བྱུང་བ་ལས་གྲུབ་ཡོད།

མཐའ་མར་ཆོས་མངོན་པའི་དཔྱད་པ་འདི་ནི་ལྟ་གྲུབ་རིག་པའི་བྱེད་ཐབས་

གཅིག་པུ་མིན་ཞིང་། འདི་ལ་ཁ་ཡོད་ལག་ཡོད་ཀྱི་ཆ་ཤས་ཤིག་ཀྱང་ཡོད། དཔྱད་པ་

འདིའི་དགོས་དམིགས་ནི་ནང་པའི་སྲོལ་རྒྱུན་གྱི་ཐར་པའི་ཉམས་ལེན་ལ་གྲོགས་

བྱེད་རྒྱུ་དེ་རེད། ཉམས་ལེན་པ་ཚོས་སེམས་བྱུང་དང་དངོས་གཟུགས་ཀྱི་རྣམ་

གྲངས་དེ་ཚོ་བཀོལ་སྤྱོད་བྱས་ཏེ། རང་གི་ཉམས་ལེན་ལ་ལྟ་བའི་རྨང་གཞི་ཞིག་

བཏིངས་ནས་ཡར་རྒྱས་སུ་གཏོང་གི་ཡོད། དཔེར་ན། ང་ཚོས་འོག་ཏུ་དཔྱད་པ་

གཏོང་རྒྱུ་ཡིན་པ་ལྟར། སེམས་བྱུང་གི་རྣམ་གྲངས་དེ་ཚོས་སྒོམ་གྱི་རིགས་འདྲ་མིན་

ལ་གྲོགས་གལ་ཆེན་བྱེད་པ་དང་། སེམས་བྱུང་གང་ཞིག་གོང་འཕེལ་དུ་གཏོང་

དགོས་མིན་དང་། སེམས་བྱུང་གང་ཞིག་ཞི་བར་བྱེད་དགོས་མིན་གྱི་གོ་རྟོགས་

གསལ་པོ་ཞིག་སྤྲོད་ཀྱི་ཡོད། འདི་ལྟར་ཆོས་མངོན་པ་ནི་ནང་པའི་ལྟ་གྲུབ་ཀྱི་འབྱུང་

ཁུངས་གཅིག་པུ་མིན་ཞིང་། ཆོས་མངོན་པས་ནང་པའི་སྲོལ་རྒྱུན་གྱི་ཉམས་ལེན་

ཁག་ལའང་རྒྱབ་རྟེན་གྱི་སྒྲོམ་གཞི་ཞིག་ཀྱང་མཁོ་སྤྲོད་བྱེད་ཀྱི་ཡོད།

ཆོས་མངོན་པ་ལས་བྱུང་བའི་སེམས་ཀྱི་རྣམ་གཞག

སེམས་ཞེས་པའི་ཐ་སྙད་འདི་ལ་དོན་མང་པོ་ཞིག་ཡོད་སྟབས། འདིའི་སྐོར་གླེང་

སྐབས་ང་ཚོས་དོན་གང་ཞིག་གཞི་ལ་བཟུང་ཡོད་པ་གསལ་པོར་རྟོགས་རྒྱུ་གལ་

ཆེན་རེད། ཆོས་མངོན་པ་གཞིར་བཞག་ན། སེམས་ནི་གནས་ཚུལ་སྡུད་སྒྲིག་བྱེད་

པའི་ནུས་རྩོལ་མ་ལག་གམ་ཀླད་པའི་བཟོ་བཀོད་ཅིག་མིན་ལ། སེམས་ནི་ངའོ་སྙམ་

པའི་བདག་ཅིག་གི་ཆེད་དུ་རྩོལ་བ་བྱེད་ཀྱིན་པའི་དབང་པོ་ཞིག་ཀྱང་མིན། དེ་ལས་

ལྡོག་སྟེ། སེམས་ནི་སྐད་ཅིག་མའི་རང་བཞིན་ཡིན་ཞིང་། སྔ་ཕྱི་འབྲེལ་བའི་སེམས་

བྱུང་ངམ་ཡིད་ཀྱི་ངང་ཚུལ་གཅིག་རྗེས་གཉིས་མཐུད་ལ་བརྟེན་ནས་གྲུབ་པའི་རྙོག་

འཛིང་གི་བློའི་ནུས་རྩོལ་ཞིག་ཡིན། ལྟ་བའི་ཆ་ནས་བརྗོད་ན། སེམས་བྱུང་དེ་དག་

མངོན་སུམ་གྱི་མྱོང་བར་འཇུག་ཐུབ་པ་དང་། ང་ཚོས་རང་གི་བློ་རྩེ་ཁ་ནང་དུ་གཏད་

དེ། སོ་སོའི་ཚོར་སྟངས་དང་། བསམ་སྟངས། དྲན་སྟངས་སོགས་ལ་ཞིབ་ལྟ་བྱས་ཚེ། 

སེམས་བྱུང་དེ་དག་ང་ཚོར་སྣང་ཐུབ་ཀྱི་རེད། ང་ཚོས་ཤེས་པའི་ངང་ཚུལ་འདྲ་མིན་

ཞིག་མྱོང་ཐུབ་པར་མ་ཟད། ངང་ཚུལ་དེ་དག་གི་འཕེལ་འགྲིབ་ཀྱང་མྱོང་ཐུབ་ཀྱི་རེད། 

ཆོས་མངོན་པ་གཞིར་བཞག་ན། གཅིག་རྗེས་གཉིས་མཐུད་དུ་སྐྱེ་བའི་སེམས་བྱུང་

ངམ་ཡིད་ཀྱི་ངང་ཚུལ་དེ་དག་ནི་སེམས་ཀྱི་གཞི་རྩའི་གྲུབ་ཆ་ཞིག་ཡིན།

སྔོན་འགྲོའི་ཚུལ་དུ་གླེང་བའི་འགྲེལ་བཤད་འདི་ལས་གསལ་པོ་ཡིན་པ་ཞིག་ནི། 

ང་ཚོས་གང་ཟག་དང་པོའི་བྱེད་ཐབས་ཞེས་ཟེར་བ་དེར་བརྟེན་ནས་ཆོས་མངོན་པས་

སེམས་ཀྱི་རྣམ་གཞག་གཏན་ལ་ཕབ་ཡོད་པ་འདི་རེད། སེམས་ནི་ཅི་འདྲ་ཡིན་མིན་

གྱི་གོ་རྟོགས་དེ་ང་ཚོས་རང་གི་བློ་རྩེ་ནང་དུ་གཏད་ནས་འབྱུང་གི་ཡོད་པ་ལས། 

སེམས་དེ་ཡུལ་གྱི་ཆོས་ཤིག་གི་ཚུལ་དུ་བཟུང་ནས་དེའི་མངོན་གྱུར་གྱི་ཆ་རྣམས་

ལ་དཔྱད་པ་བཏང་ནས་ཡོང་གི་མེད། ཆོས་མངོན་པའི་བྱེད་ཐབས་འདི་ནུབ་ཕྱོགས་

ཀྱི་བསམ་བློ་པ་མང་པོའི་བྱེད་སྟངས་དང་འདྲ་མཚུངས་མེད་པ་ཞིག་མིན། དཔེར་ན། 

པི་རན་ཏྲེ་ནོ་དང་། ༼Franz Brentano༽ ཧོར་སད། ༼Edmund Husserl༽ འཇམ་མི་སི་

སོགས་ཀྱི་འདོད་ཚུལ་ལ། སེམས་ཀྱི་ཞིབ་འཇུག་ནི་ངེས་པར་དུ་ནང་སེམས་ཀྱི་ངང་

ཚུལ་ལ་ཕྱོགས་པའི་ཞིབ་ལྟར་གཞི་འཇོག་དགོས་ཤིང་། བྱེད་ཐབས་འདི་ནི་འཇམ་

མི་སིས་བརྗོད་པའི་སྐད་ཆ་ཡོངས་གྲངས་འདིས་གསལ་པོར་མཚོན་ཐུབ། “ང་ཚོ་

ཤེས་བཞིན་གྱི་ཞིབ་ལྟ་ལ་ཐོག་མཐའ་བར་གསུམ་དུ་བརྟེན་དགོས།”

འཇམ་མི་སིས་ངོས་ལེན་བྱས་པ་ལྟར། སེམས་ལ་ཞིབ་ལྟ་བྱེད་རྒྱུ་ལས་སླ་པོ་

ཞིག་མིན་པ་འདིས་དྲི་བ་མང་པོ་སློང་གི་ཡོད། སེམས་ལ་ཞིབ་ལྟ་བྱེད་རྒྱུ་ནི་ཅི་འདྲ་

ཞིག་ཡིན་ནམ། སུས་ཞིབ་ལྟ་བྱེད་དགོས་སམ། གང་ལ་ཞིབ་ལྟ་བྱེད་རྒྱུ་ཡིན་ནམ། 

ཞིབ་ལྟ་དེ་མངོན་སུམ་ཞིག་ཡིན་ནམ། ཡང་ན་ཆོས་གཞན་ཞིག་གིས་བར་དུ་གཅོད་

ཀྱི་ཡོད་དམ། ཚད་མ་རིག་པའི་དྲི་བ་ཁག་པོ་འདི་ཚོའི་ཁར། ད་དུང་ཞིབ་ལྟ་འདི་

ཁུངས་དག་མིན་གྱི་དོགས་པའང་མང་པོ་ཞིག་ཡོད། ཚད་གཞི་ངེས་ཅན་ཞིག་ལ་ང་

ཚོ་ཚང་མས་སོ་སོའི་སེམས་ལ་ཞིབ་ལྟ་བྱེད་ཐུབ་ཀྱང་། ཞིབ་ལྟ་བྱེད་པའི་ང་ཚོའི་

ནུས་པ་ལ་ཁྱད་པར་ཡོད་པ་གསལ་པོ་རེད། དེ་བས་ན་སུའི་ཞིབ་ལྟ་དེ་ཁུངས་དག་

ཅིག་ཏུ་བརྩི་རྒྱུ་ཡིན་ནམ། དྲི་བ་འདི་ནི་ཆོས་མངོན་པའི་ལུགས་ལ་གལ་ཆེན་ཞིག་

ཡིན་པ་དང་། ལུགས་འདིའི་མཁས་དབང་ཚོས་ཚོར་རྟོགས་སྤྱིར་བཏང་བ་གཅིག་པུ་

མ་ཡིན་པར། སྒོམ་ཆེན་པ་ཚོའི་ཞིབ་ལྟའང་སོ་སོའི་ཞིབ་འཇུག་གི་གྲུབ་དོན་དུ་

བཞག་ཡོད་ཅིང་། ཞིབ་ལྟ་དེ་དག་གི་བར་ལ་ཁྱད་པར་གལ་ཆེན་ཞིག་ཡོད། འོན་

ཀྱང་། སྒོམ་སྒྲུབ་ལས་བྱུང་བའི་མྱོང་བ་ནི་ཚད་གཞི་ཇི་འདྲ་ཞིག་ལ་ནང་པའི་སེམས་

ཀྱི་རྣམ་གཞག་དང་འབྲེལ་ཡོད་ཡིན་པ་མངོན་གསལ་མི་འདུག

ཤེས་བཞིན་གྱི་བྱེད་ཐབས་ལ་བརྟེན་དགོས་པ་འདི་ནི། ཧ་ཝད་ཌིའི་ལྟ་གྲུབ་སྨྲ་

བ་འཇམ་མི་སི་དང་ཆོས་མངོན་པའི་སྲོལ་རྒྱུན་བར་གྱི་མཚུངས་ཆོས་ཡོད་ཚད་

མིན་ཞིང་། ད་དུང་མཐུན་ཆོས་ཟབ་མོ་གཞན་ཡང་མང་པོ་ཡོད་པ་དང་། དེ་དག་གི་

ནང་ནས་གལ་ཆེ་ཤོས་ནི་ཤེས་རྒྱུན་དང་འབྲེལ་བའི་ལྟ་ཚུལ་དེ་རེད། ཆོས་མངོན་

པའི་ལུགས་ལ་ཡིད་ཀྱི་ངང་ཚུལ་རྣམས་ཕན་ཚུན་འབྲེལ་མེད་དུ་འབྱུང་གི་མེད། དེ་

ལས་ལྡོག་སྟེ། ངང་ཚུལ་རེ་རེ་འདས་མ་ཐག་པའི་ངང་ཚུལ་སྔ་མ་ཞིག་ལས་སྐྱེས་ནས་

རྒྱུན་ཕྱི་མ་ཞིག་བསྐྱེད་ཅིང་། ཤེས་རྒྱུན་ནི་འདི་ལྟར་གྲུབ་ཡོད། འདི་ནི་འཇམ་མི་

སིའི་ལྟ་ཚུལ་དང་འདྲ་མཚུངས་ཤིག་ཡིན་ཞིང་། ནང་པའི་གཞུང་དུ་མཐོང་རྒྱུ་ཡོད་

པའི་ཤེས་རྒྱུན་གྱི་དཔེ་མཚོན་གཅིག སངས་རྒྱས་བཅོམ་ལྡན་འདས་ཀྱིས་ཆུ་བོ་

ནམ་ཡང་མཚམས་མི་འཇོག་པ་དང་། དེ་མཚམས་འཇོག་པའི་ཆུ་ཚོད་དང་། སྐར་མ། 

སྐད་ཅིག་མ་གང་ཡང་མེད་ལ། རྟོག་པའི་བཞུར་རྒྱུན་ཡང་དེ་ལྟར་ཡིན་ཞེས་གསུངས་

ཡོད་པ་འདི་རེད།

ཆོས་མངོན་པའི་ལུགས་དང་། འཇམ་མི་སིའི་ལྟ་ཚུལ་བར་ལ་ཁྱད་པར་ཁག་

ཅིག་ཀྱང་ཡོད། ཁྱད་པར་དེ་དག་ང་ཚོའི་བརྗོད་གཞིའི་ལྟེ་བར་འབྲེལ་ཞིང་། དེང་དུས་

ཀྱི་ཞིབ་འཇུག་ལ་འབྲེལ་ཡོད་ཡིན་པའི་ཁྱད་པར་ཞིག་ནི། སེམས་ཀྱི་ངང་ཚུལ་རྒྱུན་

མཐུད་ནས་འབྱུང་གི་ཡོད་མེད་ཀྱི་གནད་དོན་འདི་རེད། འཇམ་མི་སིའི་འདོད་ཚུལ་

ནི། “ཤེས་པ་ནི་ཤེས་པ་རང་ཉིད་ལ་དུམ་བུར་གཏུབས་ཡོད་པའི་རྣམ་པ་རུ་མི་

སྣང་།” ཞེས་པའི་ཡོངས་གྲགས་ཀྱི་སྐད་ཆ་འདིས་བསྟན་ཡོད། ཤེས་པའི་འདུས་དོན་

ལ་འགྱུར་ལྡོག་འབྱུང་གི་ཡོད་ནའང་། ཤེས་རྒྱུན་ནི་ངང་ཚུལ་གཅིག་ནས་གཅིག་ལ་

ཆད་མཚམས་མེད་པར་འབྱུང་གི་ཡོད། ཆོས་མངོན་པའི་ལུགས་ཀྱིས་འདི་ལྟར་མི་

འདོད་པ་དང་། ཤེས་པའི་ངང་ཚུལ་ལ་འགྱུར་ལྡོག་མགྱོགས་པོར་འབྱུང་ཡང་། འགྱུར་

ལྡོག་དེ་ཚོའི་སྔ་ཕྱིའི་བར་ལ་ཆད་མཚམས་ཤིག་ཡོད་པ་རེད། སྦྱོང་བརྡར་མ་ཐོབ་

པའི་ཞིབ་ལྟ་བྱེད་མཁན་ཞིག་ལ་སེམས་ནི་ཆད་མཚམས་མེད་པའི་ངོ་བོ་རུ་སྣང་བ་

ཙམ་ཡིན་ཞིང་། ཆོས་མངོན་པའི་ལུགས་ལ། ཞིབ་ལྟ་ནན་མོ་ཞིག་བྱས་ན། ཤེས་པའི་

རྒྱུན་ནི་ཤེས་པ་སྐད་ཅིག་སྔ་ཕྱི་ལས་གྲུབ་ཡོད་པར་སྣང་ཐུབ་ཅིང་། སྐད་ཅིག་སྔ་ཕྱི་

དེ་དག་སོ་སོར་ཕྱེ་རུང་བ་ཞིག་ཡིན།

ཆོས་མངོན་པའི་གཞུང་དུ་མས་སྐད་ཅིག་མ་དེའི་ཚད་འཇལ་གླེང་སྟེ། ཚད་

འཇལ་དེ་མངོན་སུམ་གྱི་ཞིབ་ལྟ་ལ་གཞི་འཇོག་རུང་བ་ཞིག་ཏུ་འདོད་ཡོད། ཡིན་

ཡང་། ངས་གོང་དུ་བརྗོད་པ་ལྟར། འདོད་ཚུལ་འདི་ལྟ་བུ་ལ་རྙོག་དྲ་མེད་པ་ཞིག་མིན་

ཞིང་། མཚམས་རེར་ཆོས་མངོན་པའི་སྲོལ་རྒྱུན་འདྲ་མིན་གྱིས་ཕན་ཚུན་འགལ་ཟླར་

གྱུར་པའི་འདོད་ཚུལ་ཡང་བཟུང་ཡོད། དཔེར་ན། བྱེ་བྲག་བཤད་མཚོ་ཆེན་མོ་ནི་

དུས་རབས་དང་པོའི་ནང་བརྩམས་པའི་བསྟན་བཅོས་གལ་ཆེན་ཞིག་ཡིན་ཞིང་། 

གཞུང་འདིར་སྐད་ཅིག་མ་གཅིག་ལ་གཞི་རྩའི་ཆ་བརྒྱ་དང་ཉི་ཤུ་ཡོད་པར་གསུངས་

ཡོད། ད་དུང་གཞུང་འདིར་སྐད་ཅིག་མའི་དུས་ཡུན་ནི་འཕང་འཁེལ་མཁན་གྱིས་སྐུད་

པ་ཞིག་འཇུ་བ་ལ་དགོས་པའི་ཡུན་ཚད་ཡིན་པའི་འདོད་ཚུལ་ཞིག་ཀྱང་འདུག ཡང་

འདི་འདྲའི་གཞུང་གཞན་ཞིག་གིས་འདོད་ཚུལ་འདི་ཁས་བླངས་མེད་པ་དང་། དུས་

ཡུན་དེ་ནི་རགས་མོ་ཡིན་པར་བརྗོད་ནས་སྐད་ཅིག་མ་ནི་སེ་གོལ་གཏོགས་པའམ་

མིག་རྡེབ་ཐེངས་ཤིག་གི་ཆ་དྲུག་ཅུ་རེ་བཞིའི་ཆ་གཅིག་ཡིན་པར་འདོད་ཡོད། ཚད་

འཇལ་གྱི་ཁྱད་པར་འདི་བྱུང་ཡོད་ཀྱང་། གནའ་བོའི་མི་ལ་དེང་དུས་ཀྱི་ཚད་འཇལ་ཡོ་

ཆས་ལ་ཡོད་པའི་ཞིབ་ཚགས་དེ་མེད་པར་བསམ་བློ་བཏང་ན། སྐད་ཅིག་མའི་

གསལ་བཤད་འདི་དག་ལ་ཐུན་མོང་གི་གཞི་རྟེན་ཞིག་ཡོད་པར་སྣང་། ཤེས་པའི་

སྐད་ཅིག་མ་ཞིག་སྐར་ཆའི་བརྒྱ་ཟུར་གཅིག་གི་དུས་ཡུན་ལ་མ་གཏོགས་རྒྱུན་མི་

བརྟན་པར་འདོད་ཡོད། འདི་ནི་ཀླད་པའི་འགྱུར་ལྡོག་གི་ངང་ཚུལ་ལ་དེང་དུས་ཀྱི་

འཕྲུལ་ལས་ཀྱིས་བརྟག་པར་ལྟོས་ནའང་ཧ་ཅང་དུས་ཡུན་ཐུང་བ་ཞིག་རེད། ཡིན་

ཡང་། གནས་བརྟན་སྡེ་པའི་ལུགས་ཀྱི་བསྟན་བཅོས་ཤིག་གིས་གློག་འཁྱུག་པའམ་

མིག་རྡེབ་བྱེད་པའི་དུས་ཡུན་གྱི་ནང་དུའང་སེམས་ཀྱི་སྐད་ཅིག་མ་ཐེར་འབུམ་

འདུས་ཡོད་པར་གསུངས་འདུག དུས་ཀྱི་ཚད་གཞི་འདི་ནི་གནས་བརྟན་སྡེ་པའི་

ལུགས་ཀྱི་ཐུན་མོང་གི་འདོད་ཚུལ་ཞིག་ཡིན་ཞིང་། གཞན་དག་ལས་ལས་ལྡབ་མང་

པོས་ཕྲ་མོ་ཞིག་རེད།

སྐད་ཅིག་མའི་དུས་ཡུན་གྱི་ཁྱད་པར་ཆེན་པོ་འདིས་ང་ཚོར་ཞིབ་ལྟ་གཞིར་

བཞག་གི་འགྲེལ་བརྗོད་ལ་རྙོག་དྲ་ཡོད་པའི་ཉེན་བརྡ་གཏོང་བ་དང་། ང་ཚོས་སུ་ཞིག་

གི་ཞིབ་ལྟ་ལ་ཡིད་ཆེས་བྱེད་དགོས་སམ། ང་ཚོས་སྲོལ་རྒྱུན་གང་ཞིག་གཞི་རུ་

འཛིན་རྒྱུ་ཡིན་ནམ། ད་དུང་ང་ཚོས་ཁྱད་པར་འདི་དག་གི་འབྱུང་ཁུངས་སྐོར་ལའང་

བསམ་གཞིགས་བྱེད་དགོས་ཤིང་། འབྱུང་ཁུངས་དེ་ནི་སྒོམ་ཆེན་པ་ཚོའི་ཞིབ་ལྟ་

ཡིན་ནམ། ཡང་ན་ཁྱད་པར་འདི་དག་ནི་རྣམ་གཞག་ལ་རྒྱས་བཤད་བྱས་པའི་འབྲས་

བུ་ཞིག་ཡིན་ནམ། ཁྱད་པར་འདི་དག་གི་རྐྱེན་གྱིས་ང་ཚོས་མཐའ་མའི་ཐག་གཅོད་

ཅིག་བྱེད་རྒྱུ་དཀའ་ཡང་། ངའི་ལྟ་ཚུལ་ལ། འདིར་ཡོད་ཚད་ནི་མངོན་སུམ་གྱི་ཞིབ་ལྟ་

ལས་བྱུང་བ་ཞིག་མིན་ཞིང་། ཞིབ་ལྟའི་འགྲེལ་བརྗོད་ཀྱིས་ཁ་སྐོང་བྱས་པའི་རྣམ་

གཞག་གི་རྟོག་དཔྱོད་ལས་གཙོ་བོར་བྱུང་བར་སྙམ། གཞུང་དེ་དག་གིས་མངོན་སུམ་

གྱི་གོ་རྟོགས་མཚོན་ཡོད་པར་ཡིད་ཆེས་བྱེད་རྒྱུར་ང་ཚོས་དོགས་ཟོན་བྱེད་དགོས་

ཤིང་། གཞུང་དེ་དག་ནི་གཙོ་བོར་རྣམ་གཞག་རྒྱས་སྤྲོས་ཀྱི་རྟོག་དཔྱོད་ལས་གྲུབ་པ་

ཞིག་རེད། ད་དུང་ཆོས་མངོན་པའི་བསྟན་བཅོས་གཞན་ཞིག་གིས་སྐད་ཅིག་མ་ཞིག་

ལ་ཚད་འཇལ་བྱེད་རྒྱུ་ནི་མི་སྤྱིར་བཏང་བ་ཞིག་གི་གོ་རྟོགས་ལས་འདས་ཡོད་པར་

བརྗོད་དེ། མ་གཞི་སྙོག་པ་ཡིན་པའི་ཆུ་ཞིག་ཇེ་སྙོག་ལ་བཏང་ཡོད་པ་དང་། དེའི་ཕྱིར་

ང་ཚོས་དོགས་འདྲི་བྱེད་པ་ལ་རྒྱུ་མཚན་མེད་པ་ཞིག་མིན།

ཆོས་མངོན་པའི་ལུགས་དང་འཇམ་མི་སིའི་བར་གྱི་ཁྱད་པར་གལ་ཆེན་གཞན་

ཞིག་ནི། ཆོས་མངོན་པའི་ལུགས་ཀྱིས་བློའི་ངང་ཚུལ་གྱི་བྱེད་ལས་རྣམས་རྟོགས་

ཚུལ་འདི་རེད། འཇམ་མི་སིའི་འདོད་ཚུལ་དང་འདྲ་བར། ཆོས་མངོན་པས་བློའི་ངང་

ཚུལ་སྤྱི་ནི་འདུན་པའི་རང་བཞིན་དུ་འདོད་ཀྱི་ཡོད། དེ་ཡང་ཡུལ་ཅན་ལ་མ་བརྟེན་

པར་གྲུབ་པར་སྣང་བའི་ཆོས་ལ་སེམས་བྱུང་ཁག་གིས་ཤུགས་རྐྱེན་ཐེབས་པ་འདི་

ཡིན། ཡིན་ཡང་། འདུན་པའི་རང་བཞིན་འདི་ལ་དཔྱད་པ་གཏོང་སྟངས་ཀྱི་ཐད་ནས་

འཇམ་མི་སི་དང་ཆོས་མངོན་པའི་བར་ལ་ཁྱད་པར་ཡོད་ཅིང་། ངའི་གོ་རྟོགས་གཞིར་

བཞག་ན། ཆོས་མངོན་པའི་ལུགས་ཀྱི་གསལ་བཤད་བྱེད་སྟངས་དེ་ནི་ཁྱད་པར་བ་

ཞིག་རེད། ང་ཚོས་དེ་རྟོགས་པ་ཡིན་ན། སྲོལ་རྒྱུན་འདིས་མྱོང་ཚོར་གྱི་ངང་ཚུལ་ལ་

ལྟ་ཚུལ་ཅི་འདྲ་ཞིག་བཟུང་ཡོད་མེད་ཤེས་ཐུབ།

སེམས་ཀྱི་ངང་ཚུལ་རེ་རེས་རང་གི་འཇུག་ཡུལ་ལ་ཤུགས་རྐྱེན་ཐེབས་ཤིང་། 

ཆོས་མངོན་པས་བློའི་འབྲེལ་བ་འདི་ལ་ཆ་གཉིས་ཡོད་པར་བརྗོད་ནས་གསལ་

བཤད་བྱེད་ཀྱི་ཡོད། གཅིག་ནི་གཙོ་སེམས་ཡིན་ཞིང་། འདིའི་བྱེད་ལས་ཡུལ་གྱི་

ཆོས་དེ་ཤེས་ཚོར་ལ་སྣང་བར་བྱེད་རྒྱུ་དེ་རེད། གཞན་ནི་སེམས་བྱུང་རྣམས་ཡིན་པ་

དང་། དེ་ཚོའི་བྱེད་ལས་ཤེས་ཚོར་ལ་ཁྱད་ཆོས་སྦྱར་ཏེ། ཤེས་ཚོར་དེའི་ངོ་བོ་ནི་

ཡིད་དུ་འོང་བ་དང་མི་འོང་བ། གཅིག་ཏུ་གནས་པ་དང་མི་གནས་པ། ཞི་བ་དང་འཕྲོ་

བ། དགེ་བ་དང་མི་དགེ་བ་སོགས་གང་ཞིག་ཡིན་པར་ཐག་གཅོད་བྱེད་རྒྱུ་འདི་ཡིན། 

སློབ་དཔོན་དབྱིག་གཉེན་གྱིས་མཛོད་ཀྱི་རང་འགྲེལ་དུ་འདི་ལྟར་གསུངས་འདུག 

“ཡུལ་དང་ཡུལ་ལ་སོ་སོར་རྣམ་པར་རིག་ཅིང་དམིགས་པ་ནི་རྣམ་པར་ཤེས་པའི་

ཕུང་པོ་ཞེས་བྱའོ།།”

ཐུན་མོང་མ་ཡིན་པའི་ལྟ་ཚུལ་འདིའི་རྒྱབ་ལྗོངས་ཀྱི་གོ་རྟོགས་ནི། ཡིད་ཀྱི་ངང་

ཚུལ་ལ་བྱེད་ལས་གཉིས་ཡོད་པ་འདི་ཡིན་ཞིང་། ཡིད་ཀྱི་ངང་ཚུལ་ནི་ཆོས་ཤིག་

ཟིན་པའི་ཚོར་ཤེས་རེད། དཔེར་ན། དྲི་ཞིམ་པོ་ཞིག་ཚོར་བ་ནི་དྲི་ངད་དེ་ལྡན་པའི་

ཆོས་ཤིག་ཚོར་ཤེས་ཀྱིས་ཟིན་པ་དེ་ཡིན། ཡིན་ཡང་། ཡིད་ཀྱི་ངང་ཚུལ་ནི་ཆོས་

ཤིག་ཟིན་པའི་ཚོར་ཤེས་ཀྱི་ངང་ཚུལ་ཙམ་དུ་ཟད་མེད་པ་དང་། དེ་ནི་གཡོ་འགུལ་

མེད་ཅིང་ལྡོག་འཕྲོ་བྱེད་པའི་མེ་ལོང་ལྟ་བུ་ཞིག་མིན། དེ་ལས་ལྡོག་སྟེ། བློའི་ངང་

ཚུལ་ནི་ཚོར་བ་བདེ་སྡུག་དང་འདུན་པ་བྱེ་བྲག་པ་སོགས་ཡོད་པའི་སྒོ་ནས་ཡུལ་

ཞིག་ལ་འཇུག་གི་ཡོད། ངའི་དཔེ་མཚོན་ནང་གི་དྲི་ངད་འཛིན་པའི་བློ་དེ་ནི་དྲི་ངད་

ལྡན་པའི་ཡུལ་དེ་ཚོར་བའི་ཤེས་པ་ཙམ་མིན་ཞིང་། བློ་འདིས་ད་དུང་ཡུལ་དེ་ཡིད་དུ་

འོང་མིན་ཐག་བཅད་ནས་ཁྱད་ཆོས་ཀྱི་ཁྱད་པར་འབྱེད་པ་དང་། རྟོག་པ་སོགས་

བསྐྱེད་ཀྱི་ཡོད། ཤེས་པའི་འཇུག་ཡུལ་ལ་ཁྱད་ཆོས་སྦྱོར་བ་ནི་སེམས་བྱུང་གི་བྱེད་

ལས་ཡིན་ཞིང་། སེམས་བྱུང་རྣམས་ལ་ཞིབ་འཇུག་བྱེད་རྒྱུ་ནི་ང་ཚོའི་སྐབས་བབ་ཀྱི་

དགོས་དམིགས་ཡིན། དེ་ཡང་ང་ཚོས་མྱོང་ཚོར་ཞེས་བརྗོད་པའི་སེམས་ཀྱི་ངང་

ཚུལ་འདི་ནི་དེ་དག་གི་ཁྲོད་ན་ཡོད། ངས་ཐོག་མར་ཆོས་མངོན་པའི་འགྲོ་ལུགས་ལ་

ཞིབ་ཏུ་བལྟས་ནས་སེམས་བྱུང་གི་དོན་སྤྱི་འདི་གླེང་རྒྱུ་ཡིན།

རྣམ་པར་ཤེས་པ།

གོང་དུ་བརྗོད་པ་ལྟར། བློའི་ངང་ཚུལ་སོ་སོ་ནི་གཙོ་སེམས་དང་སེམས་བྱུང་དུ་

མ་ལས་གྲུབ་ཡོད། གཙོ་སེམས་ནི་ཡུལ་ཞིག་རྣམ་པར་རིག་པའི་ཆ་ཞིག་ཡིན་ཞིང་། 

འདི་ནི་ཡུལ་དེ་འཛིན་པའི་ནུས་རྩོལ་རང་ཉིད་ཡིན་པ་ལས། རང་བཞིན་གྱིས་མ་གྲུབ་

པའི་བདག་གམ་བྱེད་པོ་ཞིག་གིས་བཀོལ་བའི་ལག་ཆ་ལྟ་བུ་མིན། གོང་གི་དཔེ་

མཚོན་དུ་གསལ་བ་བཞིན་གཙོ་སེམས་ཀྱིས་ཡུལ་ཞིག་ཚོར་བ་ཙམ་ཡིན། རྒྱུ་

མཚན་འདིའི་ཕྱིར་སློབ་དཔོན་དབྱིག་གཉེན་གྱིས་རྣམ་པར་ཤེས་པ་ནི་ཡུལ་ཞིག་

འཛིན་པའི་འཛིན་པ་ཙམ་ཡིན་པར་གསུངས་ཡོད།

མངོན་པའི་གཞུང་གི་བསྟན་བཅོས་ཕལ་ཆེ་བར་ཤེས་པ་ལ་རིགས་དྲུག་འཇོག་

ཅིང་། འདི་དག་ལས་ལྔ་ནི་དབང་པོ་ལྔ་ཀ་ལས་འབྱུང་གི་ཡོད། མིག་ཤེས། རྣ་ཤེས། 

སྣ་ཤེས། ལྕེ་ཤེས། ལུས་ཤེས་བཅས་ནི་དབང་ཤེས་ལྔ་དང་། ཡིད་ཤེས་བཅས་ཡིན། 

དབང་ཤེས་རེ་རེ་ནི་སོ་སོའི་དབང་པོ་དང་ཡུལ་ཞིག་ལ་བརྟེན་ནས་སྐྱེ་བ་དང་། ཤེས་

པ་འདིའི་རིགས་ནི་སྐད་ཅིག་ལ་སྐྱེས་ནས་སྐད་ཅིག་ལ་འགག་གི་ཡོད། ཤེས་པ་དྲུག་

པ་ནི་ཡིད་ཤེས་ཡིན་ཞིང་། འདི་དབང་ཤེས་གཞན་དག་དང་འདྲ་བར་ཚོར་ཤེས་

ཤིག་ཡིན་པ་ཆོས་མངོན་པའི་ལུགས་ཐུན་མོང་ནས་འདོད་ཀྱང་། འདིའི་རྟེན་གཞི་

གང་དུ་ཡོད་མེད་ལ་འདོད་ཚུལ་གཅིག་མཐུན་ཞིག་མི་འདུག

འཕགས་པ་ཐོགས་མེད་ཀྱིས་མཛད་པའི་བསྟན་བཅོས་ལྟ་བུའི་ཆོས་མངོན་པའི་

གཞུང་དུ་ཤེས་པའི་རྣམ་པ་ཐམས་ཅད་ནི་རིགས་དྲུག་པོ་འདི་དག་ཏུ་ཡོངས་སུ་མི་

འདུས་པའི་རྩོད་སྒྲུབ་གནང་ཡོད། ཁོང་གིས་ཤེས་པའི་རིགས་གཉིས་ཁ་སྣོན་བྱས་

ཡོད་དེ། ཀུན་གཞིའི་རྣམ་ཤེས་དང་ཉོན་ཡིད་གཉིས་རེད། ཀུན་གཞིའི་རྣམ་ཤེས་ཀྱི་

དོན་སྤྱི་འདི་རྣམ་པར་ཤེས་པ་དྲུག་དང་། ཀུན་གཞིའི་རྣམ་ཤེས་བར་གྱི་ཁྱད་པར་ལ་

གཞིར་བཞག་ཡོད། ཤེས་པ་དྲུག་པོ་འདི་དག་ལ་འཇུག་ཤེས་དྲུག་ཟེར་ཞིང་། མངོན་

གྱུར་གྱི་ཤེས་པའི་རྣམ་པ་ཞིག་རེད། ཀུན་གཞིའི་རྣམ་ཤེས་ནི་རྒྱུན་བརྟན་ཞིང་མངོན་

གྱུར་མ་ཡིན་པའི་ཤེས་པའི་རྣམ་པ་ཞིག་ཡིན་པ་དང་། གང་ཟག་ཅིག་གིས་བསགས་

པའི་ལས་དང་བག་ཆགས་སོགས་དེའི་ནང་དུ་གནས་ཡོད་པར་འདོད་ཀྱི་ཡོད། ཤེས་

པ་འདི་ཤིན་ཏུ་ཕྲ་ཞིང་རྒྱུན་དུ་གང་ཟག་རང་ཉིད་ལ་སྣང་གི་མེད། ཡིན་ཡང་། དྲན་པ་

འཐོར་བའི་སྐབས་ལྟ་བུ་ལ་ཀུན་གཞིའི་རྣམ་ཤེས་མྱོང་ཐུབ་པའམ། མ་མཐའ་ཡང་

དེར་རྗེས་སུ་དཔོག་ཐུབ་པར་འདོད།

ཀུན་གཞིའི་རྣམ་ཤེས་འདི་ནི་ཉོན་ཡིད་ལ་བདག་ཅིག་གི་ངོ་བོར་ཕྱིན་ཅི་ལོག་

ཏུ་སྣང་ཞིང་། འདི་ལྟར་ང་ཚོའི་ལྷན་སྐྱེས་ཀྱི་བདག་འཛིན་གྱི་འདུ་ཤེས་དེ་འབྱུང་གི་

ཡོད། ནང་པའི་ངོས་ནས་བཤད་ན། འདུ་ཤེས་དེ་ནི་འཁྲུལ་ཤེས་ཤིག་ཡིན་པ་དང་། 

རྒྱུ་མཚན་ནི་བདག་འཛིན་གྱི་འདུ་ཤེས་འདིས་ཕན་ཚུན་བརྟེན་ཅིང་འབྲེལ་བའི་

དངོས་ཁམས་དང་སེམས་ཁམས་ཀྱི་བྱུང་བ་སྣ་ཚོགས་ཀྱི་ཚབ་བྱེད་པས་ཡིན། དེའི་

ཕྱིར་གང་ཟག་ཅིག་གི་བློའི་ལྟེ་བར་ཡོད་པའི་བྱེད་པོའི་འདུ་ཤེས་འདི་ནི་ལོག་ལྟ་ཞིག་

ཡིན་ཞིང་། ལུས་ཁམས་དང་སེམས་ཁམས་ཀྱི་ནུས་རྩོལ་ལ་ཁ་ལོ་སྒྱུར་མཁན་ཞིག་

དོན་དངོས་སུ་མེད་པ་དང་། ནུས་རྩོལ་དེ་ནི་སོ་སོའི་རྒྱུ་རྐྱེན་སྣ་ཚོགས་ལ་བརྟེན་

ནས་འབྱུང་གི་ཡོད། ཕྱིའི་རྐྱེན་ལ་བརྟེན་ནས་ཤུགས་ཆེ་ཆུང་ཡོད་པའི་སེམས་བྱུང་

འདྲ་མིན་ཞིག་གིས་ང་ཚོའི་སེམས་ལ་སྟངས་འཛིན་བྱེད་པ་ལས། རང་རྐྱ་བ་ཡིན་

པའི་ཁ་ལོ་སྒྱུར་མཁན་ཞིག་མེད།

འདི་ལྟར་འཕགས་པ་ཐོག་མེད་ཀྱིས་རྣམ་པར་ཤེས་པ་ལ་རྣམ་གྲངས་བརྒྱད་

བཞག་ཡོད། རྣམ་གྲངས་མཐའ་མ་གཉིས་ལ་བརྟག་དཔྱད་གཏོང་རྒྱུ་ང་ཚོའི་གོ་

བསྡུར་གྱི་ས་མཚམས་ལས་འདས་ཡོད་ཀྱང་། འདི་གཉིས་ནི་ཡུལ་རྟོགས་ཚན་རིག་

དང་། ནང་དོན་རིག་པའི་བགློ་གླེང་གི་རྒྱབ་ལྗོངས་ལ་གལ་ཆེན་ཞིག་ཆགས་ཡོད། 

ཤེས་པའི་དོན་སྤྱི་འདི་དག་ནི་ནང་པའི་གྲུབ་མཐའ་བྱེ་བྲག་པ་རྣལ་འབྱོར་སྤྱོད་པར་

གཏོགས་པ་དང་། ང་ཚོས་འདིར་ནང་པའི་གྲུབ་མཐའ་དེའི་སྐོར་གླེང་དགོས་དོན་མེད་

ཀྱང་། ང་ཚོས་རྣམ་གྲངས་འཇོག་ཚུལ་འདིའི་ཐད་ལ་དོགས་འདྲི་བྱེད་དགོས་པའང་

སྐོར་ཞིག་ཡོད། དེ་ལྟ་ནའང་། རྣམ་པར་ཤེས་པའི་རྣམ་གྲངས་འདི་གཉིས་ཀྱི་དོན་སྤྱི་

དེས་གོ་རྟོགས་གལ་ཆེན་ཞིག་སྤྲོད་པ་དང་། གལ་སྲིད་གོ་རྟོགས་དེ་མེད་ཚེ། ང་ཚོས་

ནང་པའི་སེམས་ཀྱི་རྣམ་གཞག་དེ་མཐིལ་ཕྱིན་ཞིག་རྟོགས་མི་ཐུབ།

སེམས་བྱུང་།

སེམས་ཀྱི་ངང་ཚུལ་ནི་ཡུལ་ཞིག་རྟོགས་པའི་ངང་ཚུལ་ཙམ་མིན་ཞིང་། སེམས་

ཀྱི་ངང་ཚུལ་དེས་འཇུག་ཡུལ་ལ་ཡིད་དུ་འཐད་མི་འཐད་ཀྱི་ཁྱད་ཆོས་སོགས་སྦྱར་

ཏེ། འདུ་ཤེས་ངེས་ཅན་ཞིག་གི་ཐོག་ནས་ཡུལ་གྱི་ཆོས་དེ་འཛིན་གྱི་ཡོད། རང་གི་

འཇུག་ཡུལ་ལ་ཁྱད་ཆོས་སྦྱོར་བ་ནི་སེམས་བྱུང་གི་བྱེད་ལས་ཡིན་ལ། སེམས་བྱུང་

ནི་གཙོ་སེམས་ཀྱི་འཇུག་ཡུལ་ལ་ཁྱད་ཆོས་སྦྱོར་བའི་བློའི་ཆ་ཞིག་རེད། ཚིག་

གཞན་ཞིག་གིས་འགྲེལ་བརྗོད་བྱས་ན། གཙོ་སེམས་ཀྱིས་རང་གི་འཇུག་ཡུལ་གྱི་ངོ་

བོ་ཙམ་འཛིན་པ་དང་། སེམས་བྱུང་གིས་གཙོ་སེམས་ཀྱི་འཇུག་ཡུལ་དེའི་གནས་

སྟངས་ཁྱད་པར་བ་རྣམས་ངོས་འཛིན་བྱས་ནས་ཤེས་པ་དེའི་འདུས་དོན་བྱེ་བྲག་པ་

རྣམས་བསྐྱེད་ཀྱི་ཡོད། སེམས་བྱུང་གིས་འཇུག་ཡུལ་ཟིན་པའི་ཤེས་ཚོར་གྱི་འཛིན་

པ་དེར་ཡིད་ལ་འཐད་པ་དང་མི་འཐད་པ། རྩེ་གཅིག་པ་དང་རྩེ་གཅིག་པ་མ་ཡིན་པ། 

ཞི་བ་དང་འཕྲོ་བ་སོགས་ཀྱི་ཁྱད་ཆོས་སྦྱོར་གྱི་ཡོད། 

ཆོས་མངོན་པ་ལྟར་ན་སེམས་བྱུང་ཞེས་པའི་བརྡ་ཆད་འདི་ལ་གོ་བ་སྣ་ཚོགས་

ཤིག་ཡོད། འདིའི་རྒྱུ་མཚན་ནི་གཙོ་སེམས་དང་སེམས་བྱུང་གི་འབྲེལ་བ་ཧ་ཅང་

རྙོག་འཛིང་ཆེ་ཞིང་། མཚམས་རེར་འབྲེལ་བ་དེ་བྱུང་རིམ་གྱི་ངོ་བོ་ཡིན་པ་དང་། 

གཅིག་ནི་རྒྱུ་རྐྱེན་དང་གཞན་ནི་དེའི་འབྲས་བུ་ཡིན་པར་འདོད་ཀྱི་ཡོད། གཙོ་སེམས་

ཀྱིས་རང་གི་འཁོར་དུ་འགྲོ་བའི་སེམས་བྱུང་ལ་བརྟེན་ནས་ཡུལ་གྱི་ངོ་བོ་དེར་ཁྱད་

ཆོས་བྱེ་བྲག་པ་དང་ལྡན་པར་འཛིན་གྱི་ཡོད། ཡང་མཚམས་རེར་ཆོས་མངོན་པས་

འདི་གཉིས་དུས་མཉམ་དུ་འབྱུང་བར་འདོད་པ་དང་། གཙོ་སེམས་དང་སེམས་བྱུང་

མཉམ་འབྲེལ་གྱིས་འཇུལ་ཡུལ་གྱི་ཆོས་གཅིག་པ་ཞིག་དུས་མཉམ་དུ་འཛིན་གྱི་

ཡོད།

ཆོས་མངོན་པས་སེམས་བྱུང་རྣམས་ཀྱི་སྐྱེ་སྟངས་དང་འགག་སྟངས་གཏན་ལ་

ཕབ་སྟེ། དེ་རྣམས་རིགས་མཐུན་གྱི་རྣམ་གྲངས་སུ་ཕྱེས་ནས་སེམས་ཁམས་ལ་ཞིབ་

འཇུག་བྱས་ཡོད། ཆོས་མངོན་པའི་ལུགས་སོ་སོ་ལ་རྣམ་གྲངས་ཅུང་མ་འདྲ་བ་ཞིག་

ཡོད་པ་དང་། ངས་འདིར་སེམས་བྱུང་ལྔ་བཅུ་ང་གཅིག་ཅན་གྱི་རྣམ་གྲངས་དེ་གཙོ་

བོར་འཛིན་རྒྱུ་ཡིན།

༡ ཀུན་འགྲོ་ལྔ།

༢ ཡུལ་ངེས་ལྔ༌།

༣ གཞན་འགྱུར་བཞི།

༤ དགེ་བ་བཅུ་གཅིག

༥ རྩ་ཉོན་དྲུག

༦ ཉེ་ཉོན་ཉི་ཤུ།

རྩ་བའི་དབྱེ་བ་དྲུག་ཏུ་ཕྱེས་ཡོད་པ་འདི་ད་དུང་གསུམ་དུ་བསྒྱུར་རུང་བ་རྟོགས་

ཚེ། རྣམ་གྲངས་དབྱེ་ཚུལ་འདིའི་རྙོག་འཛིང་གི་རང་བཞིན་དེ་གསལ་པོ་ཆགས་རྒྱུ་

རེད། རྣམ་གྲངས་དྲུག་པོ་འདིའི་ཐོག་མ་གསུམ་ཀའི་ནང་དགེ་མི་དགེ་གང་དུའང་མི་

གཏོགས་པའི་སེམས་བྱུང་ཡོད་པ་དང་། སེམས་བྱུང་དེ་དག་ནི་ཡིད་ཀྱི་ངང་ཚུལ་

དགེ་མི་དགེ་གང་རུང་གི་ངོ་བོར་འགྲོ་ཆོག རྒྱུ་མཚན་དེའི་ཕྱིར་སེམས་བྱུང་དེ་དག་

རང་ངོས་ནས་དགེ་བ་དང་མི་དགེ་བ་གང་ཡང་མིན། འདི་དང་ཅུང་མི་མཚུངས་པའི་

དགེ་བ་བཅུ་གཅིག་དང་རྩ་ཉོན་དྲུག་གི་རྣམ་གྲངས་གཉིས་ཡོད། སེམས་བྱུང་འདི་

དག་བླང་དོར་གཞིར་བཞག་གིས་གཏན་ལ་ཕབ་པ་དང་། བློ་ནི་སེམས་བྱུང་འདི་དག་

གང་རུང་ཞིག་ལ་བརྟེན་ནས་དགེ་མི་དགེ་གང་རུང་གི་ངོ་བོར་འགྲོ་ཆོག འོག་གི་རྣམ་

གྲངས་འདི་དེ་ལྟར་ཕྱེས་པ་རེད།

༡ ལུང་མ་བསྟན་གྱི་སེམས་བྱུང་བཅུ་བཞི ༼ཀུན་འགྲོ་ལྔ་དང་། ཡུལ་ངེས་ལྔ། 

གཞན་འགྱུར་བཞི༽ 

༢ དགེ་བ་བཅུ་གཅིག 

༣ མི་དགེ་བ་ཉི་ཤུ་རྩ་དྲུག ༼རྩ་ཉནོ་དྲུག་དང་ཉ་ེཉནོ་ཉི་ཤུ༽

བླང་དོར་གྱི་གནད་རྩ་བར་བཟུང་བ་ནི་སེམས་བྱུང་གི་རྣམ་གྲངས་འབྱེད་

སྟངས་འདིའི་ཁྱད་ཆོས་གཙོ་བོ་ཞིག་ཡིན་ཞིང་། རྣམ་གྲངས་འདི་དགེ་བ་དང་ཉོན་

མོངས་ཀྱི་སེམས་བྱུང་གཞིར་བཞག་ནས་བསྒྲིགས་ཡོད། ལུང་བསྟན་པའི་སེམས་

བྱུང་གི་རྣམ་གྲངས་ལ་སུམ་ཅུ་སོ་བདུན་ཡོད་པ་དང་། ལྷག་མ་བཅུ་བཞི་ནི་དགེ་མི་

དགེ་གང་རུང་གི་རྣམ་རིག་གི་འཁོར་དུ་འགྲོ་བ་ཞིག་རེད།

སྤྱིར་འདི་ནི་ནང་པའི་སྲོལ་རྒྱུན་གྱི་བླང་དོར་རིག་པར་དཔྱད་པ་གཏོང་བའི་

གནས་དུས་མ་ཡིན་ནའང་། སེམས་ཀྱི་ངང་ཚུལ་ཞིག་གི་དགེ་མི་དགེའི་ཁྱད་ཆོས་

སྐོར་ལ་ངས་ཚིག་འགའ་བརྗོད་རྒྱུ་ཡིན། དཔེར་ན། དགེ་མི་དགེའི་ཁྱད་ཆོས་འདི་ཇི་

ལྟར་ཐག་བཅད་པ་ཡིན་ནམ། དྲི་བ་འདི་ལ་ལན་འདེབས་པར་ང་ཚོས་ཐོག་མར་

བསླབ་ཁྲིམས་དང་། བླང་དོར་བར་གྱི་ཁྱད་པར་འབྱེད་དགོས་ཤིང་། ཁྱད་པར་འདི་ནི་

ནུབ་ཕྱོགས་ཀྱི་ལྟ་གྲུབ་སྨྲ་བ་ཧད་གྷི་༼Hegel༽ནས་བྱུང་སྟེ། ཕོ་ལི་༼Paul Ricoeur༽ལྟ་

བུའི་དེང་དུས་ཀྱི་བསམ་བློ་པ་ཚོས་དར་སྤེལ་བཏང་ཡོད། མདོར་བསྡུས་ནས་བཤད་

ན། བསླབ་ཁྲིམས་ནི་སྒྲིག་ཁྲིམས་དང་བཀའ་ལུང་ལྟ་བུའི་ཁྱབ་ཁོངས་ཚད་བཀག་

ཅན་ཞིག་ཡིན་ཡང་། བླང་དོར་ནི་བཟང་པོར་ཕྱོགས་ཤིང་དགེ་བའི་ཉམས་ལེན་དང་

མཐུན་པའི་འཚོ་བའི་ཆ་ཤས་རྒྱ་ཆེན་ཞིག་རེད།

ང་ཚོས་ཁྱད་པར་འདི་ལ་བསམ་གཞིགས་བྱས་ན། ཆོས་མངོན་པའི་སེམས་

དང་སེམས་བྱུང་གི་རྣམ་གྲངས་ཀྱི་བླང་དོར་རྟོགས་ཐུབ། སེམས་ཀྱི་ངང་ཚུལ་ལ་

དགེ་མི་དགེའི་བསླབ་ཁྲིམས་གཞིར་བཞག་གིས་དཔྱད་བསྡུར་བྱེད་ཐུབ་པ་དང་། 

བསླབ་ཁྲིམས་ཀྱི་ལྟ་བ་གཞིར་བཞག་ན། དགེ་བའམ་མི་དགེ་བའི་བློའི་རིན་ཐང་ནི་

ལས་འབྲས་ཀྱི་རྣམ་གཞག་གི་ངོས་ནས་གཏན་འབེབས་བྱེད་ཀྱི་ཡོད། དགེ་སེམས་

ཀྱིས་ཚེ་འདི་དང་ཕྱི་མར་ལས་ཀྱི་འབྲས་བུ་བཟང་པོ་བསྐྱེད་པ་དང་། མི་དགེ་བའི་

སེམས་ཀྱིས་ལས་ངན་པའི་འབྲས་བུ་བསྐྱེད་པ་རེད། ལས་འབྲས་ཀྱི་རྣམ་གཞག་དང་

སྦྱར་བའི་སེམས་བྱུང་གི་ཁྱད་པར་འདི་ནི་ཆོས་མངོན་པའི་སྲོལ་རྒྱུན་དུ་ཡོད་པར་

ངེས་ཤིང་། དེར་ལས་འབྲས་ཀྱི་རྣམ་གཞག་གཞིར་བཞག་གིས་སེམས་དང་སེམས་

བྱུང་གི་སྐོར་ལ་གོ་བསྡུར་བྱས་པ་མཐོང་རྒྱུ་ཡོད། ཡིན་ཡང་། འདི་ནི་སེམས་བྱུང་གི་

སྐོར་ལ་གོ་བསྡུར་བྱེད་ཚུལ་གཙོ་བོ་དེ་མིན་ཞིང་། ངས་ཕྱེས་པའི་དགེ་བ་དང་ཉོན་

མོངས་ཀྱི་སེམས་བྱུང་གི་ཁྱད་པར་འདི་ནི་དགེ་བ་དང་མི་དགེ་བའི་ཁྱད་པར་དང་ཐ་

དད་པ་ཞིག་ཡིན། ཡིན་ཡང་། འདི་གཉིས་ནི་ཕན་ཚུན་ལ་འབྲེལ་བ་མེད་པའང་མིན། 

དགེ་བའི་སེམས་བྱུང་ནི་བླང་དོར་གྱི་ཆ་ནས་དགེ་བ་ཡིན་པར་མ་ཟད། བསླབ་

ཁྲིམས་ཀྱི་ཆ་ནས་ཀྱང་དགེ་བ་ཡིན། འོན་ཀྱང་། ཉོན་མོངས་ཀྱི་སེམས་བྱུང་ནི་བསླབ་

ཁྲིམས་ཀྱི་ཆ་ནས་མི་དགེ་བ་ཡིན་དགོས་པའི་ངེས་པ་མེད། དཔེར་ན། བདག་འཛིན་

ལྟ་བུར་མཚོན་ན། བློ་འདི་ནི་བསླབ་ཁྲིམས་ཀྱི་ཆ་ནས་བར་གནས་ཀྱི་རང་བཞིན་

ཞིག་ཡིན། ༼འདིས་སྒྲིག་ཁྲིམས་དང་བཀའ་ལུང་གང་ཡང་དངོས་སུ་རྩིས་མེད་གཏོང་གི་མེད།༽ 

འོན་ཀྱང་། བློ་འདི་ནི་ཉོན་མོངས་ཀྱི་རང་བཞིན་ཞིག་ཡིན་ཞིང་། འདིས་གང་ཟག་ཅིག་

གིས་དགེ་བའི་འཚོ་བ་བསྒྲུབ་པའི་ནུས་པ་ཇེ་ཞན་དུ་གཏོང་གི་ཡོད།

འོ་ན་བླང་དོར་གྱི་ཆ་ནས་དབྱེ་བའི་དགེ་བ་དང་། ཉོན་མོངས་ཀྱི་སེམས་བྱུང་གི་

ཁྱད་པར་ནི་ཅི་འདྲ་ཞིག་ཡིན་ནམ། ཁྱད་པར་འདི་ནི་འགྲོ་བ་མིའི་འདོད་བྱ་གཙོ་བོ་དེ་

བདེ་བ་ཡིན་པའི་ལྟ་བ་འདིར་གཞི་བཅོལ་ཡོད་པ་དང་། བདེ་བ་དེ་ནི་གནས་སྐབས་

ཀྱི་མྱོང་བ་ཞིག་ལ་མི་གོ་བར་ཡུན་དུ་བརྟན་པའི་བདེ་ཐང་གི་འདུ་ཤེས་ཟབ་མོ་ཞིག་

ལ་གོ་དགོས། འདི་འདྲའི་བདེ་བ་ཞིག་འཐོབ་རྒྱུ་ཧ་ཅང་ཁག་པོ་ཡིན་ཞིང་། ང་ཚོ་ནི་

བདག་འཛིན་དང་འདོད་ཆགས། ཞེ་ལོག་ལྟ་བུའི་སེམས་ཀྱི་བག་ཆགས་དང་ཉོན་

མོངས་ཀྱི་དབང་དུ་སོང་སྟེ། ཡིད་མ་ཚིམ་པ་དང་སེམས་མ་ཞི་བའི་ཚོར་བ་མྱོང་གི་

ཡོད། ང་ཚོར་ཉོན་མོངས་ཀྱི་སེམས་བྱུང་དེ་ཚོའི་བག་ཆགས་མཐུག་པ་དང་། དེ་

དག་གིས་ང་ཚོ་དབང་མེད་དུ་སྡུག་ལ་སྦྱོར་གྱི་ཡོད། ནང་པའི་ཉམས་ལེན་གྱི་

དམིགས་ཡུལ་ནི་རང་སེམས་རང་ལ་མི་དབང་བར་བྱེད་པའི་ཉོན་མོངས་དེ་དག་

ལས་རང་ཉིད་གྲོལ་ཏེ། སྙིང་རྗེ་ལྟ་བུའི་དགེ་བའི་ཚོར་བ་རྒྱ་བསྐྱེད་བྱས་ནས་རང་གི་

མི་ཚེ་བཟང་པོ་ཞིག་བསྐྱལ་རྒྱུ་འདི་རེད།

དགེ་བའི་སེམས་བྱུང་ཁག་ལ་བརྟེན་ནས་ཡུན་དུ་བརྟན་པའི་ཞི་བདེ་དང་བདེ་བ་

འབྱུང་ཞིང་། སྙིང་རྗེ་དང་བྱམས་པ་ལྟ་བུ་ནི་སེམས་བྱུང་གི་མཆོག་གྱུར་ཅིག་ཡིན། 

སེམས་བྱུང་འདི་ལྟ་བུས་བཟང་པོ་ཅི་ཞིག་ཡིན་པ་གྲུབ་ཡོད། སེམས་བྱུང་འདི་ཚོ་ནི་

དགེ་བ་ཡིན་ཏེ། འདི་དག་གིས་ང་ཚོར་ཁ་ལོ་བསྒྱུར་ནས་སྡུག་བསྔལ་མྱོང་དུ་འཇུག་

གི་མེད་པ་དང་། ང་ཚོའི་སེམས་ཀྱང་འཁྲུག་པར་བྱེད་ཀྱི་མེད། འདི་ལྟར་ང་ཚོ་ནི་

ཡངས་ཤིང་ཞི་བའི་འདུ་ཤེས་ཤིག་བརྒྱུད་ནས་དངོས་ཡོད་གནས་ལུགས་ལ་ཇི་

བཞིན་དུ་འཇུག་ཆོག དེ་ལས་ལྡོག་སྟེ། སེམས་བྱུང་ཉོན་མོངས་པ་ཚོས་རང་སེམས་

མ་དུལ་བར་བྱེད་ཀྱི་ཡོད། ནང་པའི་སྲོལ་རྒྱུན་ནང་སེམས་བྱུང་དེའི་རིགས་ནི་འཚོ་

བ་བཟང་པོ་ཞིག་གི་བཀག་རྒྱ་གཙོ་བོ་ཞིག་ཡིན་པ་དང་། འཕགས་པ་ཐོགས་མེད་

ཀྱིས་ཉོན་མོངས་ཀྱི་རང་བཞིན་ནི། དེ་སྐྱེས་པའི་སྐབས་སུ་རང་སེམས་ཟང་ཟིང་དུ་

གྱུར་ནས་ལུས་སེམས་གཉིས་ཀར་དཀའ་ངལ་སྤྲོད་ཀྱི་ཡོད་པ་འདི་ཡིན་པར་

གསུངས་ཡོད། ང་ཚོས་ཆོས་མངོན་པའི་ལུགས་ཀྱི་སེམས་དང་སེམས་བྱུང་གི་རྣམ་

གྲངས་འབྱེད་ཚུལ་འདི་བླང་དོར་གཞིར་བཞག་གི་སྒོ་ནས་རྟོགས་དགོས། སེམས་

དང་སེམས་བྱུང་གི་རྣམ་གྲངས་འདི་ནི་བླང་དོར་གྱི་ཆ་ནས་དགེ་བ་ཡིན་པའི་སེམས་

བྱུང་རྣམས་ཉོན་མོངས་ཀྱི་སེམས་བྱུང་ལས་ཕྱེས་ཏེ། མི་ཚེ་བཟང་པོ་ཞིག་ལ་དགོས་

ངེས་ཡིན་པའི་ནང་སེམས་ཀྱི་ཆ་རྐྱེན་ལ་ཕྱོགས་པའི་དཔྱད་པ་ཞིག་ཡིན།

སེམས་བྱུང་གི་བྱེད་ལས་ཁག་ཅིག

ཆོས་མངོན་པའི་ལུགས་ཀྱི་ཤེས་པའི་རྣམ་གྲངས་འབྱེད་ཚུལ་གྱི་སྤྱི་ཁོག་ཅིག་

ཁྱེད་ཚོས་ཤེས་ཡོད་སྟབས། ད་ནི་ང་ཚོས་སེམས་བྱུང་ལ་ཞིབ་ཏུ་བལྟས་ནས་དེའི་

བྱེད་ལས་ཁག་ཅིག་ལ་དཔྱད་པ་གཏོང་རྒྱུ་ཡིན། དཔྱད་པ་འདི་བརྒྱུད་ནས་ཆོས་

མངོན་པའི་ལུགས་ཀྱི་མྱོང་ཚོར་གྱི་ཁྱབ་ཁོངས་དང་། སེམས་ཀྱི་རྣམ་གཞག་སྤྱིའི་

ནང་གི་ཁྱབ་ཁོངས་དེའི་གོ་བབ་གཉིས་ང་ཚོས་རྟོགས་ཐུབ། ཐོག་མར་ང་ཚོས་ལུང་

མ་བསྟན་པའི་སེམས་བྱུང་ཁག་ལ་བལྟ་རྒྱུ་ཡིན་ཞིང་། དེ་ཚོ་ནི་གཤམ་དུ་གསལ་པ་

ལྟར་རེད།

ཚོར་བ་དང་། འདུ་ཤེས། སེམས་པ། རེག་པ། ཡིད་ལ་བྱེད་པ་བཅས་ཀུན་འགྲོ་

ལྔ་དང་། འདུན་པ། མོས་པ། དྲན་པ། ཏིང་འཛིན། ཤེས་རབ་བཅས་ཡུལ་ངེས་ལྔ། 

གཉིད་དང་། འགྱོད་པ། རྟོག་པ། དཔྱོད་པ་ནི་གཞན་འགྱུར་བཞི་བཅས་ཡིན། 

སེམས་བྱུང་འདི་དག་བླང་དོར་གྱི་ཆ་ནས་བར་གནས་ཀྱི་རང་བཞིན་ཡིན། རྒྱུ་

མཚན་ནི་སེམས་བྱུང་འདི་ཚོ་དགེ་མི་དགེ་གཉིས་དང་། ལུང་མ་བསྟན་གསུམ་གྱི་ངོ་

བོར་འགྲོ་ཆོག རྣམ་གྲངས་འདིའི་ནང་དུ་ཡོད་པའི་སེམས་བྱུང་ཁག་ཅིག་ལ་ཕན་

ཚུན་གྱི་བར་དུ་མཐུན་ཆོས་ཤིག་གཏན་ནས་མེད་པར་སྣང་བ་དང་། སྤྱིར་རྣམ་གྲངས་

འདི་ལ་བཤད་རྒྱུ་མང་པོ་ཞིག་ཡོད་ཀྱང་། ངས་རང་ལ་ཚོད་འཛིན་བྱས་ནས་ཚིག་

འགའ་མ་གཏོགས་བརྗོད་རྒྱུ་མིན།

སེམས་བྱུང་བཅུ་བཞི་པོ་འདིའི་ཐོག་མ་བཞི་ལ་ཀུན་འགྲོ་ལྔ་ཞེས་བརྗོད་པའི་རྒྱུ་

མཚན་ནི། འདི་ཚོ་སེམས་ཀྱི་ངང་ཚུལ་ཚང་མ་སྟེ། ཐ་ན་སེམས་ཀྱི་ངང་ཚུལ་ཕྲ་མོ་

ཀུན་གཞིའི་རྣམ་ཤེས་ལྟ་བུའི་ནང་དུའང་ཡོད་པས་ཡིན། སེམས་བྱུང་གཞན་དགུ་པོ་

ནི་ཤེས་པས་ཡུལ་ཞིག་འཛིན་པར་དགོས་ངེས་མིན་ཞིང་། བློའི་ངང་ཚུལ་ཁག་ཅིག་

ལ་མ་གཏོགས་མེད།

རྣམ་གྲངས་འདིའི་འབུར་དུ་ཐོན་པའི་ཁྱད་ཆོས་ཤིག་ནི། ཚོར་བ་ཀུན་འགྲོ་ལྔའི་

ཐོག་མ་ཡིན་པ་འདི་རེད། ཕྱོགས་གཅིག་ནས་བཤད་ན། འདིས་འགྲོ་བ་མིའི་རིགས་

ནི་སེམས་ཅན་གྱི་ནང་ནས་མཆོག་ཏུ་འཛིན་པའི་ནང་པའི་སྲོལ་རྒྱུན་གྱི་གཞི་རྩའི་ལྟ་

བ་ཞིག་མཚོན་འདུག འགྲོ་བ་མི་དང་དུད་འགྲོ་ལྟ་བུ་ནི་ཡོངས་སུ་ཐ་དད་པ་ཞིག་མ་

ཡིན་པར། ནུས་པའི་ཐད་ནས་ཁྱད་པར་ཆེན་པོ་ཡོད་པ་ཙམ་རེད། ནང་པའི་སྲོལ་

རྒྱུན་ནང་སེམས་ཅན་ཐམས་ཅད་སེམས་ལྡན་ཡིན་པས་བདེ་བ་དང་སྡུག་བསྔལ་ནི་

གནད་འགག་ཅིག་ཡིན་པ་དང་། ཚོར་བ་གལ་ཆེན་དུ་འཛིན་པ་འདིས་ད་དུང་རང་

ཤུགས་ཀྱིས་འབྱུང་བའི་རིན་ཐང་ཐག་གཅོད་ཀྱི་བྱེད་ལས་མཚོན་པའི་བློའི་ཁྱབ་

ཁོངས་དང་འབྲེལ་བའི་ལྟ་ཚུལ་ཞིག་སྟོན་གྱི་ཡོད།

ཆོས་མངོན་པའི་ལུགས་ལ། སེམས་ཀྱི་ངང་ཚུལ་ནི་ཡུལ་གྱི་ཆོས་ཤིག་འཛིན་

པའི་རྣམ་རིག་ཙམ་མིན་ཞིང་། ཡུལ་དེའི་རིན་ཐང་ཐག་གཅོད་ཀྱང་སེམས་ཀྱི་ངང་

ཚུལ་དེ་དང་དུས་མཉམ་དུ་འབྱུང་གི་ཡོད། རིན་ཐང་ཐག་གཅོད་འདི་ནི་གཙོ་སེམས་

ཀྱི་འཁོར་དུ་འགྲོ་བའི་ཚོར་བའི་བྱེད་ལས་ཤིག་ཡིན་པ་དང་། ཚོར་བ་འདིས་ཡུལ་དེ་

ཡིད་ལ་འཐད་པ་དང་མི་འཐད་པ་སོགས་རྣམ་པ་འདྲ་མིན་དུ་མྱོང་གི་ཡོད་པར་མ་

ཟད། ང་ཚོར་འཕྲད་པའི་བྱུང་བ་ཞིག་ལ་ང་ཚོས་ཡ་ལན་ཇི་ལྟར་སྤྲོད་དགོས་པའང་

ཐག་གཅོད་གཙོ་བོར་བྱེད་ཀྱི་ཡོད། ང་ཚོར་ཆོས་ཤིག་སྣང་བའི་རྗེས་སུ་ང་ཚོས་རང་

གི་བཅད་ཤེས་ལ་བརྟེན་ནས་ཆོས་དེ་ཡག་སྡུག་གང་རུང་དུ་མྱོང་བ་མིན་ཞིང་། རིན་

ཐང་ཐག་གཅོད་ནི་སྔ་མོ་ནས་ང་ཚོའི་མྱོང་བའི་ནང་འདུས་ཡོད། ང་ཚོས་དྲན་ཤེས་

བརྒྱུད་ནས་རང་གི་མྱོང་བའི་ཡུལ་ལ་དོན་དང་མཐུན་པའི་རིན་ཐང་ཞིག་སྤྲོད་ཆོག་

ཀྱང་། དྲན་པ་འདི་ལྟ་བུ་ནི་མྱོང་བ་དང་ལྷན་དུ་བྱུང་བའི་རིན་ཐང་ཐག་གཅོད་དེར་ཡོ་

བསྲང་བྱེད་ཐབས་ཤིག་རེད། ཆོས་མངོན་པའི་ལུགས་གཞིར་བཞག་ན། རང་ཤུགས་

ཀྱིས་འབྱུང་གི་ཡོད་པའི་རིན་ཐང་ཐག་གཅོད་འདི་ནི་གཙོ་བོར་ང་ཚོར་སྣང་བའི་ཡུལ་

གྱི་ཆོས་དེའི་སྣང་སྟངས་ལ་གཞི་བཞག་ཡོད། ཆོས་མངོན་པའི་གཞུང་དུ་ཚོར་བའི་

བྱེད་ལས་ནི་རང་གི་འཁོར་གཡོག་༼སེམས་བྱུང་གཞན་དག༽གིས་གྲ་སྒྲིག་བྱས་པའི་

ཟས་ལ་བྲོ་བ་ལྟ་མཁན་གྱི་རྒྱལ་པོ་ཞིག་དང་མཚུངས་ཚུལ་བརྗོད་འདུག ད་དུང་

སེམས་བྱུང་འདི་ནི་ང་ཚོས་འོག་ཏུ་བལྟ་རྒྱུ་ཡིན་པའི་སེམས་བྱུང་ཉོན་མོངས་པ་ཁག་

ཅིག་དང་ཡང་དམ་པོར་འབྲེལ་ཡོད།

དེ་ལྟ་ནའང་། ཚོར་བ་ནི་སེམས་བྱུང་གལ་ཆེན་གཅིག་པུ་དེ་མིན་ཞིང་། ང་ཚོས་

ད་དུང་སེམས་བྱུང་གཞན་ཁག་ཅིག་ལའང་དཔྱད་པ་ཐུང་ངུ་རེ་གཏོང་དགོས། དཔེར་

ན། སེམས་པ་ལའང་བྱེད་ལས་གལ་ཆེན་ཞིག་ཡོད་པ་དང་། འདི་ནི་གཙོ་སེམས་ཀྱི་

དགེ་མི་དགེའི་རྣམ་པ་ཐག་གཅོད་པའི་ཀུན་འགྲོ་ལྔའི་ནང་གི་གཅིག་རེད། གཙོ་

སེམས་ནི་གང་ཟག་རང་ཉིད་ལ་སྣང་བ་དང་མ་སྣང་བའི་ཀུན་སློང་ངམ་སེམས་པར་

བརྟེན་ནས་ཡུལ་ལ་འཇུག་གི་ཡོད། སེམས་པ་འདིས་བློའི་ངང་ཚུལ་ཞིག་གི་ལས་ཀྱི་

ངོ་བོ་དེ་དགེ་མི་དགེ་དང་། ལུང་མ་བསྟན་གང་ཞིག་ཡིན་མིན་ཐག་གཅོད་ཀྱི་ཡོད། 

སེམས་པ་ནི་དམིགས་གཞི་ཞིག་སྒྲུབ་པ་དང་འབྲེལ་བ་ཡོད་ལ། དེའི་ཕྱིར་སེམས་

བྱུང་གཞན་གྱི་བཀོད་སྒྲིག་གི་ལྟེ་བ་ལྟ་བུའང་ཡིན། སེམས་བྱུང་འདི་ནི་རང་གིས་

ལས་ཀ་བྱེད་བཞིན་ཤིང་བཟོ་གཞན་རྣམས་ལ་ལས་ཀ་བྱེད་དུ་འཇུག་མཁན་གྱི་ཤིང་

བཟོའི་མགོ་བ་ལྟ་བུ་ཡིན་པར་བརྗོད།

སྒོམ་སྒྲུབ་ལས་བྱུང་བའི་བློའི་ངང་ཚུལ་གྱི་གྲོས་བསྡུར་ལ་ལྷག་ཏུ་འབྲེལ་ཆེ་

བའི་སེམས་བྱུང་གསུམ་ཡོད་པའི་ཐོག་མ་ཡིད་ལ་བྱེད་པ་ཡིན། འདི་ནི་ཀུན་འགྲོ་

ལྔའི་ནང་གསེས་ཀྱི་སེམས་བྱུང་ཞིག་ཡིན་ཞིང་། གཙོ་སེམས་ཡུལ་ལ་འཇུག་པར་

བྱེད་པའི་སེམས་ཀྱི་ནུས་རྩོལ་ཞིག་རེད། བྷེ་ཀོ་བྷོ་དྷེས་༼Bikkhu Bodhi༽འདི་ལྟར་

གསལ་བཤད་བྱས་འདུག “ཡིད་བྱེད་ནི་སེམས་ཡུལ་ཞིག་ལ་ཁ་ལོ་བསྒྱུར་བའི་བྱེད་

ལས་ཅན་གྱི་སེམས་བྱུང་ཞིག་ཡིན་པ་དང་། སེམས་བྱུང་འདིར་བརྟེན་ནས་ཡུལ་དེ་

ཚུར་སྣང་གི་ཡོད། འདིའི་ཁྱད་ཆོས་གཙོ་བོ་ནི་འབྲེལ་ཡོད་ཀྱི་སེམས་བྱུང་གཞན་

དག་ཡུལ་དེར་བསྡུ་བའི་རྣམ་པ་འདི་དང་། བྱེད་ལས་གཙོ་བོ་ནི་འབྲེལ་ཡོད་ཀྱི་

སེམས་བྱུང་དེ་དག་ཡུལ་དེར་འདོགས་རྒྱུ་འདི་ཡིན།” བློའི་ངང་ཚུལ་རེ་རེར་རང་གི་

འཇུག་ཡུལ་འཛིན་པའི་དམིགས་གཏད་ངེས་ཅན་ཞིག་ཡོད་པ་དང་། རྒྱུ་མཚན་དེའི་

ཕྱིར་ཡིད་ལ་བྱེད་པ་ནི་ཀུན་འགྲོ་ལྔའི་སེམས་བྱུང་ཞིག་ཡིན།

ཀུན་འགྲོ་ལྔའི་ཁོངས་སུ་མི་གཏོགས་ཤིང་ཕན་ཚུན་དམ་པོར་འབྲེལ་བའི་

སེམས་བྱུང་གཞན་གཉིས་ནི་ཏིང་འཛིན་དང་དྲན་པ་ཡིན་ཞིང་། ཏིང་འཛིན་ནི་རང་གི་

བློ་དེ་ཡུལ་གྱི་སྟེང་དུ་རྩེ་གཅིག་ཏུ་གནས་པར་བྱེད་པའི་སེམས་ཀྱི་ནུས་པ་ཞིག་

ཡིན། དྲན་པ་ནི་བློའི་འཇུག་ཡུལ་བརྗེད་ངས་ཀྱི་དབང་དུ་འགྲོ་རུ་མ་བཅུག་པར། རང་

གི་བློ་རྩེ་དེར་གནས་པར་བྱེད་པའི་སེམས་ཀྱི་ནུས་རྩོལ་གཞན་ཞིག་རེད། སེམས་

བྱུང་འདི་གཉིས་བློའི་ངང་ཚུལ་ཐམས་ཅད་ལ་ཁྱབ་མེད་པ་དང་། ཏིང་འཛིན་ཡིད་ལ་

བྱེད་པ་དང་མི་འདྲ་ས་ནི་ཏིང་འཛིན་གྱིས་སེམས་དམིགས་པའི་ཐོག་འཇོག་པར་མ་

ཟད། དེ་ལྟར་བཞག་པའི་བློའི་རྒྱུན་ཡང་སྐྱོང་གི་ཡོད། དེ་མཚུངས་སུ་དྲན་པའང་བློ་

དམིགས་པའི་ཐོག་ཏུ་འཇོག་པའི་སེམས་ཀྱི་ནུས་རྩོལ་ཙམ་མིན་པ་དང་། དྲན་པས་

བློའི་འཇུག་ཡུལ་བརྟན་པོར་བཟུང་ནས་ཡུལ་དེ་བརྗེད་ངས་ཀྱི་དབང་དུ་འགྲོ་རུ་

འཇུག་གི་མེད། སེམས་བྱུང་འདི་གཉིས་ནི་ནང་པའི་སྒོམ་གྱི་ཉམས་ལེན་ལ་གལ་

ཆེན་ཞིག་ཡིན་ཞིང་། ཡུལ་ངེས་ལྔའི་ཁོངས་སུ་གཏོགས་ཀྱི་ཡོད། སེམས་བྱུང་འདི་

ཚོ་ནི་བློའི་ངང་ཚུལ་ཐམས་ཅད་ལ་མེད་པ་དང་། རང་གི་འཇུག་ཡུལ་འཛིན་པའི་

གསལ་ཆ་དང་གནས་ཆ་ངེས་ཅན་ཞིག་ཡོད་ན། ད་གཟོད་སེམས་བྱུང་འདི་གཉིས་

འབྱུང་གི་ཡོད།

ང་ཚོས་སེམས་བྱུང་སྐོར་གྱི་དཔྱད་པ་འདི་ད་དུང་མཚམས་འཇོག་མི་ཐུབ་པ་

དང་། ང་ཚོས་མྱོང་ཚོར་དུ་ངོས་འཛིན་བྱེད་པའི་སེམས་ཀྱི་ངང་ཚུལ་རྣམས་ཆོས་

མངོན་པས་ཇི་ལྟར་རྟོགས་ཀྱི་ཡོད་པ་ལའང་བལྟ་དགོས། ང་ཚོས་དགེ་བ་བཅུ་གཅིག་

ནས་འགོ་བརྩམས་ཏེ། བླང་དོར་གྱི་ཆ་ནས་དབྱེ་བའི་སེམས་བྱུང་ཁག་ལ་བརྟག་

དཔྱད་གཏོང་རྒྱུ་ཡིན།

དགེ་བ་བཅུ་གཅིག་ནི། དད་པ། ངོ་ཚ་ཤེས་པ། ཁྲེལ་ཡོད་པ། འདོད་ཆགས་

མེད་པ། ཞེ་སྡང་མེད་པ། ༼བྱམས་པ།༽ གཏི་མུག་མེད་པ། ༼ཤེས་རབ།༽ བརྩོན་འགྲུས། 

ཤིན་སྦྱངས། བག་ཡོད། བཏང་སྙོམས། རྣམ་པར་མི་འཚེ་བ་༼སིྙང་རྗེ།༽བཅས་རེད།

སེམས་བྱུང་འདི་དག་གི་སྐོར་ལ་བརྗོད་རྒྱུ་མང་པོ་ཞིག་ཡོད་ཀྱང་། ངས་འདིར་

ང་ཚོས་མྱོང་ཚོར་དུ་ངོས་འཛིན་བྱེད་པའི་དགེ་བའི་སེམས་བྱུང་སྙིང་རྗེ་དང་བྱམས་

པ་ལྟ་བུའང་ཡོད་པ་ཙམ་གླེང་རྒྱུ་ཡིན། སེམས་བྱུང་འདི་གཉིས་ནི་མྱོང་ཚོར་གྱི་ཁྱབ་

ཁོངས་སུ་གཏོགས་ཀྱང་། ཆོས་མངོན་པས་བླང་དོར་གཞིར་བཞག་གིས་སེམས་

བྱུང་འདི་དག་ལ་ལྟ་ཚུལ་འཛིན་གྱི་ཡོད། དེའི་ཕྱིར་སེམས་བྱུང་འདི་གཉིས་ནི། རྣམ་

རིག་གི་རང་བཞིན་ཆེ་བའི་བག་ཡོད་དང་ཤེས་རབ་ལྟ་བུའི་སེམས་བྱུང་དང་ལྷན་དུ་

བཞག་ཡོད། ཆོས་མངོན་པའི་ལུགས་ལ། སེམས་བྱུང་འདི་ཚོ་ནི་རྣམ་གྲངས་གཅིག་

གི་ཁོངས་སུ་གཏོགས་ཤིང་། གང་ཟག་ཅིག་གིས་སེམས་བྱུང་འདི་ཚོར་བརྟེན་ནས་

བདེ་ཐང་གོང་འཕེལ་དུ་གཏོང་བ་དང་། སྡུག་བསྔལ་བསྐྱེད་པའི་སེམས་ཀྱི་བག་

ཆགས་ལས་རང་ཉིད་དགྲོལ་བའི་རྒྱུ་མཚན་གྱིས་དགེ་བའི་སེམས་བྱུང་གི་གྲས་སུ་

བཞག་ཡོད།

སྡུག་བསྔལ་ནི་རྣམ་གྲངས་མཐའ་མ་ཉོན་མོངས་ཀྱི་སེམས་བྱུང་ཁག་གི་རང་

བཞིན་གཙོ་བོ་ཞིག་ཡིན་ཞིང་། རྣམ་གྲངས་འདིར་གཏོགས་པའི་སེམས་བྱུང་གི་

གྲངས་འབོར་ཆེན་པོ་ཞིག་ཡོད། སེམས་བྱུང་སོ་སོར་ཕྱེས་པའི་དམིགས་གཞི་གཙོ་

བོ་ཞིག་ནི་སེམས་བྱུང་ཉོན་མོངས་པ་འདི་དག་ཡིན་པ་མངོན་གསལ་ཡིན། ང་ཚོ་

ནུབ་ཕྱོགས་པ་ཚོས་མྱོང་ཚོར་དུ་ངོས་འཛིན་པའི་སེམས་བྱུང་མང་པོ་ཞིག་ཀྱང་རྣམ་

གྲངས་མཐའ་མ་འདིའི་ནང་འདུས་ཡོད། 

རྩ་ཉོན་དྲུག་ནི། འདོད་ཆགས། ཁོང་ཁྲོ། ང་རྒྱལ། མ་རིག་པ། ཐེ་ཚོམ། ལོག་ལྟ་

བཅས་དང་། ཉེ་ཉོན་ཉི་ཤུ་ནི། ཁྲོ་བ་དང་། འཚིག་པ། འཁོན་འཛིན། ཕྲག་དོག རྣམ་

པར་འཚེ་བ། སེར་སྣ། རྒྱགས་པ། རྒོད་པ། འཆབ་པ། བྱིང་བ། མ་དད་པ། ལེ་ལོ། 

བརྗེད་ངས། ཤེས་བཞིན་མ་ཡིན་པ། གཡོ། སྒྱུ། ངོ་ཚ་མེད་པ། ཁྲེལ་མེད། བག་མེད། 

རྣམ་པར་གཡེང་བ་བཅས་ཡིན།

འདིར་ཡང་སེམས་བྱུང་ཕན་ཚུན་ཅུང་མི་མཐུན་པ་ཡོད་དེ། མ་རིག་པ་ལྟ་བུའི་

སེམས་བྱུང་ཁག་ཅིག་རྣམ་རིག་གི་རང་བཞིན་ཤུགས་ཆེ་ནའང་། ཁོང་ཁྲོ་དང་ཕྲག་

དོག་ལྟ་བུའི་སེམས་བྱུང་ལ་མྱོང་ཚོར་གྱི་རང་བཞིན་ཤུགས་ཆེན་ཡོད། ཆོས་མངོན་

པས་འདི་ཚོ་རྣམ་གྲངས་གཅིག་ཏུ་བཞག་པའི་རྒྱུ་མཚན་ནི། སེམས་བྱུང་འདིའི་

རིགས་ཐམས་ཅད་ཉོན་མོངས་ཡིན་པས་རེད། སེམས་བྱུང་འདི་དག་གིས་གང་ཟག་

ཅིག་གི་སེམས་མ་ཞི་བར་བྱེད་པ་མ་ཟད། རང་སེམས་གཞན་དབང་དུ་བསྒྱུར་ནས་

བློའི་ཡོན་ཏན་རྣམས་གོང་འཕེལ་དུ་གཏོང་བར་བཀག་འགོག་བྱེད་ཀྱི་ཡོད། འདི་ནི་

འདོད་ཆགས་དང་ཁོང་ཁྲོ་ལ་མཚོན་ན་གསལ་པོ་ཡིན་ཞིང་། ང་ཚོས་སེམས་བྱུང་

འདི་ཚོའི་རྐྱེན་གྱིས་ཡིད་མ་ཚིམ་པ་དང་ཡིད་མ་བདེ་བ་མྱོང་གི་ཡོད། མ་རིག་པ་ནི་

ལོག་ཤེས་ཡིན་པའི་བདག་འཛིན་གྱི་བློ་ཞིག་ཡིན་ཞིང་། སེམས་བྱུང་འདི་ལ་མྱོང་

ཚོར་གྱི་རང་བཞིན་ཞིག་མེད། ཡིན་ཡང་། འདིའི་བྱེད་ལས་ནི་གནད་འགག་ཅིག་

ཡིན་པ་དང་། སེམས་བྱུང་འདིས་མི་དགེ་བའི་སེམས་བྱུང་གཞན་དག་སྐྱེད་ཀྱི་ཡོད།

ངས་མཚམས་འདི་ནས་ཆོས་མངོན་པ་ལ་མྱོང་ཚོར་གྱི་དོན་སྤྱི་ཞིག་མེད་པ་

དེར་བསྐྱར་ཞིབ་ཅིག་བྱེད་རྒྱུ་ཡིན། ང་ཚོས་མཐོང་གསལ་ལྟར། སེམས་བྱུང་གི་རྣམ་

གྲངས་འདིའི་ནང་མྱོང་ཚོར་དུ་ངོས་འཛིན་བྱེད་ཆོག་པའི་སེམས་བྱུང་མང་ཞིང་། 

ཁོང་ཁྲོ་དང་། ཕྲག་དོག ང་རྒྱལ། བྱམས་པ། སྙིང་རྗེ་སོགས་རེད། འོན་ཀྱང་། སྡེ་ཚན་

གང་ཞིག་ཡིན་ཡང་ང་ཚོའི་མྱོང་ཚོར་གྱི་དོན་སྤྱི་དང་ཐད་ཀར་འབྲེལ་བ་ཡོད་པ་ཞིག་

མེད། དགེ་བའི་སེམས་བྱུང་ཕལ་ཆེ་བ་མྱོང་ཚོར་གྱི་རང་བཞིན་མིན་ཡང་། མི་དགེ་

བའི་སེམས་བྱུང་ཕལ་ཆེ་བ་མྱོང་ཚོར་གྱི་རང་བཞིན་རེད། འོན་ཀྱང་། ཚང་མ་མྱོང་

ཚོར་ཡིན་པ་ཞིག་མེད། དེ་མཚུངས་སུ་འདོད་ཆགས་ནི་མྱོང་ཚོར་ཡིན་པའི་ལྟ་ཚུལ་

ཞིག་མེད་པ་དང་། འདི་ལ་ཞིབ་ཏུ་དཔྱད་རན་ཡོད་ངེས། འདི་ལྟར་ཆོས་མངོན་པ་ལ་

མྱོང་ཚོར་གྱི་དོན་སྤྱི་ཞིག་མེད་པ་གསལ་པོ་རེད། ཆོས་མངོན་པར་ང་ཚོའི་མྱོང་

ཚོར་གྱི་དོན་སྤྱི་འདི་སྒྱུར་བྱེད་ཀྱི་སེམས་བྱུང་གི་སྡེ་ཚན་ཞིག་མེད་པ་དང་། ང་ཚོས་

མྱོང་ཚོར་གྱི་དོན་སྤྱི་འདི་བཀོལ་སྤྱོད་བྱས་ནས་ཆོས་མངོན་པའི་ཐ་སྙད་རིག་པ་

ཚུར་བསྒྱུར་རྒྱུའང་ཁག་པོ་ཡིན། ཆོས་མངོན་པར་ཡོད་པའི་སེམས་ཀྱི་ཆ་ཤས་བགོ་

སྟངས་འདི་ནི། སེམས་ཀྱི་ཆ་ཤས་ལ་རིགས་ཤེས་ལྡན་མིན་གྱི་ཐོག་ནས་རྣམ་གྲངས་

འབྱེད་པའི་ནུབ་ཕྱོགས་ཀྱི་འགྲོ་ལུགས་དང་གཅིག་མཚུངས་ཤིག་མིན། ནུབ་ཕྱོགས་

པས་མྱོང་ཚོར་རྣམས་ཆ་ཤས་གཅིག་ཏུ་འདོད་པ་ལས། དགེ་བ་དང་མི་དགེ་བའི་

སེམས་བྱུང་གི་ཁྱད་པར་གཙོ་བོར་བཟུང་མེད།

མྱོང་ཚོར་དང་། དེ་དག་གི་བཅོས་ཐབས།

ཆོས་མངོན་པས་སེམས་བྱུང་གི་ཁྱད་པར་འདི་དག་ཕྱེས་པ་ཙམ་གྱིས་མ་

བཞག་པར། ད་དུང་དེ་དག་གི་འབྱུང་ཁུངས་དང་བཅོས་ཐབས་ཕུན་སུམ་ཚོགས་པ་

ཞིག་ཀྱང་གླེང་ཡོད། སྲོལ་རྒྱུན་འདིས་ཚོར་བ་དང་མི་དགེ་བའི་སེམས་བྱུང་བར་གྱི་

འབྲེལ་བ་གཙོ་བོར་བཟུང་ནས་སེམས་བྱུང་དེ་དག་གི་འབྱུང་ཚུལ་ལ་བརྟག་དཔྱད་

གནང་འདུག ཀུན་འགྲོ་ལྔའི་ནང་གི་གཅིག་ཡིན་པའི་ཚོར་བ་ནི་ཐོལ་བྱུང་གི་རིན་ཐང་

ཐག་གཅོད་པའི་འདུ་ཤེས་ཀྱི་རྩ་བར་གནས་ཤིང་། མྱོང་ཚོར་ལའང་འབྲེལ་བ་ཟབ་མོ་

ཞིག་ཡོད། ཆོས་མངོན་པའི་ལུགས་ལ་ཚོར་བ་དང་ཐོལ་བྱུང་གི་རིན་ཐང་ཐག་གཅོད་

བར་གྱི་འབྲེལ་བ་ནི། སྡུག་བསྔལ་གྱི་རྒྱུ་རུ་འགྲོ་བའི་སྤྱོད་པ་འགོ་རྩོམ་ས་ལྟ་བུ་ཞིག་

ཆགས་ཡོད། དེ་ཡང་ཚོར་བ་བདེ་བ་ཞིག་མྱོང་སྐབས། ང་ཚོས་མྱོང་བ་དེ་ནི་སྐད་

ཅིག་མའི་རང་བཞིན་དུ་མི་མཐོང་ཞིང་། བདག་འཛིན་གྱི་འདུ་ཤེས་ཤིག་གིས་ཚོར་

བ་དེ་བདག་ཏུ་བཟུང་སྟེ། དེར་ཞེན་ཆགས་བྱེད་ཀྱི་ཡོད། ང་ཚོས་བདེ་ཚོར་དེ་རྒྱ་

བསྐྱེད་བྱེད་པར་འདོད་པ་དང་། དེ་དང་འབྲལ་བར་སྙམ་པའི་སེམས་འཁྲལ་འབྱུང་གི་

ཡོད། ང་ཚོས་ཚོར་བ་མི་བདེ་བ་ཞིག་མྱོང་བའི་སྐབས་སུའང་ཁོང་ཁྲོ་དང་ཞེ་ཁྲེལ་གྱི་

ཡ་ལན་གཅིག་མཚུངས་ཤིག་འབྱུང་བ་དང་། ང་ཚོས་མྱོང་བ་འདི་རང་ཉིད་ཀྱི་ཡིད་

ལ་མི་འཐད་པ་ཙམ་དུ་མི་མཐོང་ཞིང་། དེ་ལས་ལྡོག་སྟེ། མྱོང་བ་འདི་ནི་རང་ཉིད་ལ་

འཇིགས་སྐུལ་ཞིག་ཡིན་པར་བསམ་གྱི་ཡོད། ང་ཚོས་མྱོང་བ་འདི་ངོས་ལེན་མ་བྱས་

པར་རང་ཉིད་དེ་ལས་སྲུང་སྐྱོབ་བྱེད་པར་འབད་བརྩོན་ཤུགས་ཆེན་བྱེད་པ་རེད། 

འདི་ལྟར་ང་ཚོ་ནི་སོ་སོའི་སེམས་བྱུང་གི་ཡ་ལན་གྱི་རྙོག་དྲའི་ནང་འཚུད་ཀྱི་ཡོད།

ཆོས་མངོན་པ་གཞིར་བཞག་ན། ཚོར་བ་བདེ་བ་དང་མི་བདེ་བ་ནི་རྙོག་དྲ་མིན་

ཞིང་། དེ་དག་ང་ཚོ་སེམས་ལྡན་ཡིན་པའི་ཆ་ཤས་ཤིག་རེད། གལ་སྲིད་ཚོར་བ་འདི་

དག་མེད་ཚེ། ང་ཚོས་རང་གི་གསོན་གནས་ལ་དགོས་ངེས་ཡིན་པའི་རིན་ཐང་ཐག་

གཅོད་ཇི་ལྟར་བྱེད་རྒྱུ་ཡིན་ནམ། རྒྱུ་མཚན་དེའི་རྐྱེན་གྱིས་ཚོར་བ་དེ་དག་ནི་འཚོ་བ་

ལ་དགོས་ངེས་ཤིག་ཆགས་ཡོད། གདམ་ང་ཐམས་ཅད་ལ་བསམ་གཞིགས་བྱས་

ནས་འདེམས་སྒྲུག་ཡང་དག་ཅིག་བྱེད་པའི་གློག་ཀླད་ལྟར་ང་ཚོས་འཇིག་རྟེན་འདིར་

རྩོལ་བ་བྱེད་མི་ཐུབ། དེ་ལས་ལྡོག་སྟེ། ང་ཚོ་ནི་རང་གི་མྱོང་བ་ལ་ཐོལ་བྱུང་དུ་ཡོད་

པའི་ཡ་ལན་གཞིར་བཞག་གི་ཐོག་ནས་ཉིན་རེའི་བྱ་འགུལ་ལ་འཇུག་པ་དང་། འདི་ལ་

མ་འགྲིག་པ་ཅི་ཡང་མེད། དེ་བཞིན་ང་ཚོས་རང་གིས་མྱོང་བའི་དཀའ་ངལ་བསལ་

བའི་ལས་ལ་བརྩོན་པར་ཡང་མ་འགྲིག་པ་ཅི་ཡང་མེད། ཡིན་ཡང་། ཉིན་རེའི་བྱ་

འགུལ་ལ་སྐུལ་སློང་གི་སེམས་བྱུང་དགོས་ཤིང་། སེམས་བྱུང་དེ་དག་ནི་མཚམས་

རེར་ཉོན་མོངས་ཀྱི་རང་བཞིན་ཡིན། འདི་ནི་རྙོག་དྲའི་རྩ་བ་དེ་རེད། སྤྱིར་མྱོང་ཚོར་

གྱི་རང་བཞིན་ཡིན་པའི་ཐོལ་བྱུང་གི་ཡ་ལན་ཐམས་ཅད་མི་དགེ་བ་ཡིན་པའི་ངེས་པ་

མེད་ཀྱང་། ཁག་ཅིག་ནི་དེ་ལྟར་ཡིན་པ་གསལ་པོ་རེད། དེར་བརྟེན་ང་ཚོས་ཆོས་

མངོན་པའི་ལུགས་ལྟར་དགེ་བའི་རང་བཞིན་གྱི་ཡ་ལན་རྣམས། མི་དགེ་བ་ལས་

ལོགས་སུ་འབྱེད་རྒྱུ་ནི་གནད་འགག་གི་གནད་འགག་ཅིག་ཡིན། དེ་མཚུངས་ཐོལ་

བྱུང་གི་མི་དགེ་བའི་ཡ་ལན་རྣམས་ཇི་ལྟར་འབྱུང་གི་ཡོད་པ་རྟོགས་རྒྱུའང་གནད་

འགག་ཅིག་ཡིན། ཡ་ལན་གྱི་འབྱུང་ཚུལ་འདི་ནི་གཙོ་ཆེར་ཀུན་འགྲོའི་ལྔའི་ནང་གི་

ཚོར་བ་དང་འབྲེལ་བ་ཡོད།

སེམས་ལྡན་ཡིན་པའི་ཆ་ནས་ང་ཚོར་རང་ཉིད་ཀྱི་བྱ་སྤྱོད་གཞིར་བཞག་གི་

ཚོར་བ་བདེ་སྡུག་འདྲ་མིན་ཡོང་ཞིང་། རྙོག་དྲ་ནི་ཚོར་བ་བདེ་བ་ལ་ཆགས་པ་དང་། 

ཚོར་བ་མི་བདེ་བ་འདོར་བའི་ང་ཚོའི་སྤྱོད་པའི་འཕེལ་ཕྱོགས་ལ་བརྟེན་ནས་འབྱུང་

གི་ཡོད། འདི་ནི་ང་ཚོའི་དཔྱད་བརྡར་གྱི་ནུས་རྩོལ་ལ་དགོས་ངེས་ཤིག་མིན་ཞིང་། 

ཉོན་མོངས་ཀྱི་དབང་དུ་སོང་བའི་ཡ་ལན་ཞིག་རེད། ངས་ཡེ་ཏྲ་ལེའི་འཚིག་ཇ་འཐུང་

བར་རང་གི་སེམས་ཡོངས་སུ་དེའི་ཕྱོགས་ལ་གཏོང་མི་དགོས་ཤིང་། ངས་བྱེད་

དགོས་པ་ནི་ཞིམ་ངར་ལྡན་པའི་འཚིག་ཇ་དེའི་བྲོ་བ་མ་བརྗེད་པར་འོས་ཤིང་

འཚམས་པའི་ལས་ཤིག་བྱེད་རྒྱུ་འདི་རེད། དེ་མཚུངས་སུ་ངས་རང་གི་སྲིད་དོན་གྱི་

དགྲ་ཟླ་ལ་འུར་ཆེན་པོས་སྐྱོན་བརྗོད་བྱེད་མི་དགོས་པ་དང་། ངས་ཁོང་གིས་གནོད་

འཚེ་ཅི་ཞིག་བྱེད་པ་རྟོགས་པར་བྱས་ནས་འོས་འཚམས་ཀྱི་ལས་ཀ་ཞིག་བྱེད་རྒྱུ་

འདི་ཡིན། དེ་ལས་ལྡོག་སྟེ། ཁོང་ཁྲོ་དང་ཆགས་ཞེན་གྱི་ལམ་ནས་ཡ་ལན་སྟེར་བའི་

བརྒྱུད་རིམ་ནང་ངས་རང་གི་མྱོང་བའི་ཡུལ་གྱི་ཁྱད་ཆོས་བྱེ་བྲག་པ་སྐོར་ཞིག་ལ་སྒྲོ་

འདོགས་ཆེན་པོ་བྱས་ཏེ། རང་ཉིད་ནི་མྱོང་ཚོར་དང་རྟོག་པའི་དྲ་བའི་ནང་དུ་འཚུད་

ཀྱི་ཡོད། ངའི་འཐུང་བའི་འཚིག་ཇ་ནི་བྲོ་བ་ཡོད་པ་ཙམ་མིན་པ་དང་། རང་གི་སྲིད་

དོན་གྱི་དགྲ་ཟླ་ནི་འགོ་ཁྲིད་ཡག་པོ་མེད་པ་ཙམ་མིན། འདི་ཚོ་རང་ཉིད་ཀྱི་མཐོང་སྣང་

ལ་ཧ་ལས་པའི་ཆ་ཚད་ཆེན་པོ་ཞིག་ཏུ་གྱུར་ནས་སོ་སོའི་སེམས་ཀྱི་ཆ་ཤས་ཆེན་པོ་

ཞིག་ཟིན་ཡོད། སེམས་བྱུང་འདི་ཚོ་རང་གི་འདོད་པ་ལྟར་དུ་བྱུང་བ་ཞིག་མ་ཡིན་

པར། གོམས་འདྲིས་དང་བག་ཆགས་མཐུག་པའི་རྐྱེན་གྱིས་ཤུགས་འབྱུང་དུ་སྐྱེས་

ནས་སོ་སོའི་སེམས་ལ་བཙན་འཛུལ་བྱེད་ཀྱི་ཡོད། རྒྱུ་མཚན་འདིའི་ཕྱིར་དེ་ཚོར་

སེམས་བྱུང་ཉོན་མོངས་པ་ཟེར་གྱི་ཡོད།

ཆོས་མངོན་པའི་ནང་ཚོར་བ་དང་ཉོན་མོངས་ཀྱི་བར་དུ་ཡོད་པའི་འབྲེལ་བ་ནི་

གནད་འགག་ཅིག་ཡིན། ང་ཚོ་བདག་འཛིན་གྱི་བློ་ཞིག་ལ་བརྟེན་ནས་རང་ཉིད་སྡུག་

ལ་སྦྱོར་བའི་ཉོན་མོངས་ཀྱི་དབང་དུ་འགྲོ་ཞིང་། ཉོན་སེམས་དེ་དག་ང་ཚོའི་སྟངས་

འཛིན་གྱི་འོག་ཏུ་མེད་སྟབས། དེ་དག་འགག་པར་གྱུར་ཅིག་ཅེས་པའི་ཡིད་སྨོན་ཙམ་

གྱིས་མི་ཆོག དེ་དག་ལས་རྒྱལ་བར་ང་ཚོས་ངེས་པར་དུ་རང་གི་བློའི་ནུས་རྩོལ་ལ་

བཅོས་བསྒྱུར་བྱེད་དགོས་ཤིང་། འདིར་མངོན་པའི་ལུགས་ཀྱི་སེམས་དང་སེམས་

བྱུང་གི་དཔྱད་པ་ལ་ཉམས་ལེན་གྱི་ཆ་ཞིག་ཡོང་གི་ཡོད། དཔྱད་པ་དེ་ནི་རྣམ་གཞག་

ཙམ་མ་ཡིན་པར། གོང་དུ་བརྗོད་པའི་ཉོན་མོངས་དེ་དག་གི་བཅོས་ཐབས་ཡིན་པའི་

ནང་པའི་སྒོམ་གྱི་ཉམས་ལེན་ཁག་གི་ལྟ་བའི་སྒྲོམ་གཞི་ལྟ་བུའང་ཡིན། གང་ཟག་ཅིག་

གིས་སྒོམ་སྒྲུབ་ཀྱི་བཅོས་ཐབས་དེ་དག་ལག་ལེན་ལ་འདེབས་སྐབས། བདེ་བའི་

འགོག་རྐྱེན་ཡིན་པའི་ཉོན་མོངས་ཀྱི་སེམས་བྱུང་རྣམས་འགག་པ་དང་། མི་ཚེ་བཟང་

པོ་ཞིག་འགྲུབ་བྱེད་ཀྱི་དགེ་བ་རྣམས་གོང་དུ་འཕེལ་རྒྱུ་རེད།

སྒོམ་གྱི་ཉམས་ལེན་ལ་བྱེད་ལས་འདྲ་མིན་ལྡན་ཡང་། དེ་དག་དོན་ཚན་གཉིས་

སུ་ཚུར་བསྡུ་ཆོག སྒོམ་གྱི་ཉམས་ལེན་ཁག་ཅིག་ནི་ཉོན་མོངས་ཀྱི་གཉེན་པོ་ཡིན་

ཞིང་། གང་ཟག་ཅིག་གིས་དེ་དག་ལ་བརྟེན་ནས་ཉོན་མོངས་ཀྱི་ལྡོག་ཕྱོགས་ཡིན་

པའི་དགེ་བའི་ཡོན་ཏན་རྣམས་གོང་འཕེལ་གཏོང་ཆོག འདི་ནི་ནུབ་ཕྱོགས་ཀྱི་ལྟ་

གྲུབ་སྨྲ་བ་སི་པན་ནོ་ཛས་༼Spinoza༽ཡིད་ཚོར་ཞིག་དེའི་ལྡོག་ཕྱོགས་ཀྱི་ཡིད་ཚོར་

ཤུགས་ཆེན་ཞིག་གིས་མ་གཏོགས་མནན་ནས་གཞོམ་མི་ཐུབ་ཅེས་བརྗོད་ཡོད་པ་

ལྟར་རེད། དཔེར་ན། བྱམས་པ་བསྒོམ་པ་ནི་ཁོང་ཁྲོའི་ལྡོག་ཕྱོགས་སུ་འགྲེལ་བརྗོད་

བྱེད་ཅིང་། གཉེན་པོ་འདིའི་རིགས་ལ་རང་གི་ལྡོག་ཕྱོགས་ཀྱི་ཉོན་མོངས་གཉོམ་དུ་

གཏོང་བའི་ནུས་པ་ཡོད། གང་ཟག་ཅིག་གིས་རང་ཉིད་ཀྱི་བློ་ལ་བྱམས་སེམས་ཀྱིས་

ཁྱབ་པར་བྱས་པའི་སྐབས་སུ་དེར་ཁོང་ཁྲོ་སྡོད་སའི་གནས་ཤིག་མེད། ཉམས་ལེན་

འདིའི་འབྲས་བུ་ནི་སྒོམ་གྱི་རྗེས་སུའང་གནས་ཡོད་ཀྱང་། ཉམས་ལེན་འདི་ལྟ་བུས་

ཁོང་ཁྲོའི་རྙོག་དྲ་འདི་རྩ་བ་ནས་གཅོད་མི་ཐུབ། ཁོང་ཁྲོ་གནས་སྐབས་ཤིག་ལ་ཞི་བར་

བྱས་ཡོད་ཀྱང་། གལ་སྲིད་དེའི་རྩ་བ་མ་བཅད་ཚེ་ཁོང་ཁྲོ་དེ་སླར་ཡང་སྐྱེ་རྒྱུ་རེད།

ཉོན་མོངས་ཀྱི་རྩ་བ་གཅོད་པ་ནི་སྒོམ་སྒྲུབ་ཉམས་ལེན་གྱི་མཐར་ཐུག་གི་

དམིགས་ཡུལ་ཡིན་ཞིང་། འདི་ནི་ནང་པའི་སྲོལ་རྒྱུན་རང་གི་ཁྱད་ཆོས་ཤིག་རེད། 

གང་ཟག་ཅིག་གིས་ཉམས་ལེན་འདིའི་རིགས་ལ་བརྟེན་ནས་ཉོན་མོངས་རྣམས་

ཉམས་པར་བྱེད་པ་ཙམ་མིན་པ་དང་། རང་ཉིད་ཀྱི་བློའི་དྲི་མ་ཐམས་ཅད་ཕྱིར་ལྡོག་

མེད་པར་སྦྱོང་དགོས། ཉོན་མོངས་ལས་ཐར་པའི་བཅིངས་གྲོལ་འདི་ནི་ནང་པའི་

ཉམས་ལེན་གྱི་དམིགས་གཞི་མཐར་ཐུག་དེ་ཡིན་ཞིང་། དམིགས་ཡུལ་འདི་བསྒྲུབ་

པར་བསླབ་པ་གསུམ་ལ་སྦྱོང་དགོས་ཤིང་། དེ་ཡང་སྡོམ་ཁྲིམས་རྣམས་ཡང་དག་ཏུ་

སྲུང་བ་དང་། ཏིང་ངེ་འཛིན་ལ་སྦྱངས་ནས་མཉམ་བཞག་སྒོམ་པ། མཐའ་མར་ཏིང་ངེ་

འཛིན་རྨང་གཞིར་བཞག་ནས་རང་ཉིད་དགྲོལ་བར་བྱེད་པའི་ཤེས་རབ་ལ་བརྩོན་རྒྱུ་

བཅས་རེད།

ཐར་པའི་ལམ་གྱི་བརྒྱུད་རིམ་འདིའི་ནང་ང་ཚོས་གླེང་ཟིན་པའི་སེམས་བྱུང་

ཁག་ཅིག་གི་ཡོན་ཏན་གོང་འཕེལ་དུ་གཏོང་བའང་འདུས་ཡོད། དཔེར་ན། བློ་རྩེ་

གཅིག་ཏུ་འཇོག་པའི་ཏིང་ངེ་འཛིན་ལ་ཉམས་ལེན་གྱིས་རང་གི་དམིགས་པ་གང་

འདོད་དུ་འཇོག་པའི་ནུས་པ་ཆེ་རུ་གཏོང་རྒྱུ་རེད།  དེ་མཚུངས་ཡིད་ལ་བྱེད་པ་དང་། 

བག་ཡོད། ཤིན་སྦྱངས་སོགས་ཀྱང་གོང་འཕེལ་དུ་འགྲོ་ངེས། དམིགས་པ་བརྗེད་

ངས་ཀྱི་དབང་དུ་འགྲོ་རུ་མི་འཇུག་པའི་དྲན་པ་ལ་སྦྱོང་བ་བྱེད་པ་ནི་ཉམས་ལེན་གྱི་

ཆ་ཤས་གཙོ་བོ་ཞིག་ཡིན། ཉོན་མོངས་ལས་རྒྱལ་བར་དྲན་པ་ལྷག་ཏུ་གལ་ཆེན་ཡིན་

ཞིང་། འདིའི་རྒྱུ་མཚན་ནི་ང་ཚོས་དྲན་པ་བསྐྱེད་བསྲིང་བྱས་ན། ཉོན་མོངས་སྐྱེ་བའི་

བརྒྱུད་རིམ་ལ་ཐེ་གཏོགས་བྱེད་ཐུབ། འདི་ནི་མཐར་ཐུག་གི་དམིགས་ཡུལ་ཞིག་

མིན་ཡང་། ནང་པ་ཚོས་སོ་སོའི་ཉམས་ལེན་གྱི་ནང་དུ་འཚོལ་བཞིན་པའི་རང་དབང་

དེར་སྙེག་པའི་གོམ་ཁ་གལ་ཆེན་ཞིག་ཡིན།

མཐར་ཐུག་གི་བཅིངས་གྲོལ་ནི་བདག་མེད་རྟོགས་པའི་ཤེས་རབ་བརྒྱུད་ནས་

འབྱུང་དགོས་ཤིང་། ང་ཚོའི་རྒྱུད་ལ་ལྟ་བ་འདི་སྐྱེ་བའི་སྐབས་སུ་ཉོན་མོངས་ཀྱི་རྩ་བ་

བདག་འཛིན་ཉམས་ཏེ། མཐའ་མར་ཡོངས་སུ་འགག་འགྲོ། བདག་འཛིན་དང་བྲལ་

བའི་བློ་ལ་འདོད་ཆགས་དང་ཞེ་ཁྲེལ་གྱི་རྟེན་གཞི་མེད་པ་དང་། ཆགས་ཞེན་བྱེད་

ཡུལ་ཞིག་ཡིན་ཞིང་ཁོང་ཁྲོར་བརྟེན་ནས་གཅེས་འཛིན་བྱེད་དགོས་པའི་བདག་ཅིག་

མེད་པར་གྱུར་ཡོད། བློའི་ངང་ཚུལ་འདི་ཐོབ་པའི་ཚེ་ན་ཆོས་མངོན་པའི་ལུགས་ཀྱི་

བློ་སྦྱོང་བའི་བརྒྱུད་རིམ་རྫོགས་པ་ཡིན། བློ་འདི་ནི་ཉོན་མོངས་ལས་གྲོལ་བའི་

སེམས་ཀྱི་ཞི་བདེའི་ངང་ཚུལ་མཐར་ཐུག་དེ་རེད། འདི་ནས་གང་ཟག་ཅིག་གིས་ཉོན་

མོངས་ཀྱི་བཀག་རྒྱ་མེད་པར་སྙིང་རྗེ་དང་བྱམས་པ་ལྟ་བུའི་དགེ་བའི་སེམས་བྱུང་

གོང་འཕེལ་གཏོང་ཆོག

མཇུག་བསྡུ་བའི་དྲི་བ་འགའ།

བདག་གིས་གོང་དུ་མདོར་བསྡུས་ནས་གླེང་བའི་ནང་པའི་སེམས་ཀྱི་རྣམ་གཞག་

དང་། ཆོས་མངོན་པའི་ལུགས་ཀྱི་སེམས་བྱུང་གི་རྣམ་གཞག་གིས་དྲི་བ་དང་དོགས་

འདྲི་འགའ་ཞིག་སློང་ཞིང་། ངས་དེ་དག་མཇུག་སྡོམ་གྱི་ཚུལ་དུ་བརྗོད་རྒྱུ་ཡིན།

དང་པོ། ཆོས་མངོན་པའི་ལུགས་ལ་སེམས་སྤྱི་དང་། བྱེ་བྲག་ཏུ་མྱོང་ཚོར་གྱི་

ཁྱབ་ཁོངས་རྟོགས་ཚུལ་ཁྱད་པར་བ་ཞིག་ཡོད་དེ། སྲོལ་རྒྱུན་འདིས་ཁོང་ཁྲོ་དང་། 

ཕྲག་དོག ཡང་ན་སྙིང་རྗེ་ལྟ་བུའི་བློའི་ངང་ཚུལ་གྱིས་སེམས་ཀྱི་ནུས་རྩོལ་གཞན་

དག་ལས་ལོགས་སུ་སྡེ་ཚན་ཞིག་གྲུབ་ཡོད་པར་ངོས་འཛིན་བྱས་མེད། དེ་ལས་ལྡོག་

སྟེ། འདི་དག་ནི་བླང་དོར་གྱི་ཆ་ནས་གཏན་ཁེལ་བའི་སྡེ་ཚན་ཞིག་གི་ཁོངས་སུ་

བཅུག་ཡོད། ང་ཚོས་མྱོང་ཚོར་མངོན་ཚུལ་གྱི་གོ་རྟོགས་འདི་ནི་དེང་དུས་ཚན་རིག་

གི་མྱོང་ཚོར་རྟོགས་སྟངས་དང་ཇི་ལྟར་ཞིབ་བསྡུར་བྱེད་དམ། མྱོང་ཚོར་གྱི་ཁྱབ་

ཁོངས་ནི་སྔ་ཕྱི་འབྲེལ་བ་མེད་ཅིང་ཡུན་ཐུང་བའི་བྱུང་བ་མང་པོས་གྲུབ་ཡོད་པར་

རྟོགས་རྒྱུ་ལས། བློའི་བྱེད་ལས་གཞན་དག་དང་གཅིག་བསྒྲིལ་བྱས་ཏེ། བླང་དོར་གྱི་

ཆའང་ནང་དུ་འདུས་པའི་ཁྱབ་ཁོངས་ཤིག་ཏུ་བསམ་ན་ཕན་ཐོགས་ཆེན་པོ་མེད་དམ།

གཉིས་པ། དེང་དུས་ཀྱི་ཚན་རིག་གི་སྡེ་ཚན་དབང་རྩའི་ཚན་རིག་ལྟ་བུས་ཆོས་

མངོན་པས་བརྗོད་པའི་ཚོར་བ་དང་ཉོན་མོངས་བར་གྱི་འབྲེལ་བ་སོགས་ཀྱི་གནད་

དོན་སྐོར་ལ་གོ་རྟོགས་གསར་པ་ཅི་ཞིག་སྤྲོད་ཐུབ་བམ། མི་དགེ་བའི་སེམས་བྱུང་ནི་

མཚམས་རེར་གཏོར་བརླག་གི་རང་བཞིན་ཤུགས་ཆེ་བས། དེ་དག་ཁ་ལོ་སྒྱུར་བྱེད་

ཀྱི་ཐབས་ལམ་ལ་སྦྱོང་བ་བྱེད་རྒྱུ་གལ་ཆེན་ཞིག་རེད། ཚན་རིག་གི་སྡེ་ཚན་སོ་སོས་

ང་ཚོ་འགྲོ་བ་མིའི་རིགས་ལ་དེའི་ཕྱོགས་ནས་ལམ་སྟོན་བྱས་ཏེ་རང་དབང་རྒྱ་ཆེན་

ཞིག་བསྐྲུན་ཐུབ་བམ། ཚན་རིག་གི་སྡེ་ཚན་དེ་ཚོས་ཉོན་མོངས་ལ་ཁ་གཏད་གཅོག་

བྱེད་ཀྱི་ནང་པའི་ཉམས་ལེན་སྐོར་ཞིག་ལ་ནུས་པ་ཇི་ལྟར་ཐོན་གྱི་ཡོད་པར་གསལ་

བཤད་བྱེད་ཐུབ་བམ། མཐའ་མར་དགེ་བ་དང་མི་དགེ་བའི་སེམས་བྱུང་དང་འབྲེལ་

བའི་ཀླད་པའི་དབང་རྩའི་སྒྲིག་གཞི་རྙེད་པའི་སྐལ་བ་ཞིག་སྲིད་དམ། དགེ་མི་དགེའི་

སེམས་བྱུང་གི་ཁྱད་པར་འདི་ནི་ལྟ་གྲུབ་གཅིག་པུའི་ངོས་ནས་བྱུང་བའི་ཁྱད་པར་

ཞིག་ཡིན་ནམ། ཡང་ན་ཁྱད་པར་འདི་ལ་དབང་རྩའི་རིག་པའི་རྟེན་གཞི་ཞིག་ཀྱང་

ཡོད་དམ།

གསུམ་པ། ང་ཚོས་མཐོང་གསལ་ལྟར། ཆོས་མངོན་པའི་ལུགས་ལ་དགེ་བ་དང་

མི་དགེ་བའི་སེམས་ཀྱི་ཁྱད་པར་ནི་བླང་དོར་གྱི་ཆ་ནས་བཞག་པ་ཞིག་རེད། ངའི་ལྟ་

ཚུལ་ཡིན་ན། བླང་དོར་གཙོ་བོར་འཛིན་པ་འདིས་དྲི་བ་ཞིག་སློང་གི་འདུག མྱོང་ཚོར་

གྱི་ཞིབ་འཇུག་ནི་བླང་དོར་གྱི་གནད་དོན་དང་མ་འདྲེས་པར་འབྱུང་ཆོག་གམ། མྱོང་

ཚོར་ནི་རིན་ཐང་ཐག་གཅོད་ཀྱི་འདུ་ཤེས་ཐོལ་བྱུང་བ་དང་ཐོལ་བྱུང་བ་མ་ཡིན་པ་

ལས་སྐྱེས་ཡོད་སྟབས། མྱོང་ཚོར་ལ་རིན་ཐང་གིས་དཀྲིས་ཡོད། འོན་ཀྱང་། ང་ཚོས་

མྱོང་ཚོར་གྱི་མཚོན་བྱའི་རིན་ཐང་ལ་བསམ་གཞིགས་མ་བྱས་པར་མྱོང་ཚོར་ལ་

ཞིབ་འཇུག་བྱེད་རུང་ངམ། མྱོང་ཚོར་གྱི་ཞིབ་འཇུག་ནང་ང་ཚོས་རིན་ཐང་ལ་བསམ་

གཞིགས་བྱེད་དགོས་ནའང་། བླང་དོར་གྱི་གནད་དོན་དང་མ་འབྲེལ་བའི་ཐོག་ནས་

མྱོང་ཚོར་ལ་དཔྱད་པ་གཏོང་ཐུབ་བམ།།

ལེའུ་བརྒྱད་པ། མྱོང་ཚོར་ལ་བཟུང་བའི་ནུབ་ཕྱོགས་ཀྱི་སྐྱེ་དངོས་གཤིས་

སྤྱོད་ཚན་རིག་གི་ལྟ་ཚུལ།

༄༅། །བདག་གིས་གཤམ་གྱི་ཤོག་ངོས་འདི་དག་གི་སྟེང་དུ་གནད་དོན་བཞི་

གླེང་རྒྱུ་ཡིན། དང་པོ། ནུབ་ཕྱོགས་ཀྱི་ཚན་རིག་གིས་མྱོང་ཚོར་ལ་བཅངས་པའི་ལྟ་

ཚུལ་གལ་ཆེན་ཁག་ཅིག་ལ་གསལ་བཤད་དང་། གཉིས་པ། ནང་དོན་རིག་པ་དང་

ཚན་རིག་གི་བགྲོ་གླེང་འདིའི་སྟེང་འཇོད་ཇིས་འགྲེལ་བརྗོད་བྱས་པའི་ནང་པའི་མྱོང་

ཚོར་གྱི་གོ་རྟོགས་དེར་ཡ་ལན་སྟེར་བ། གསུམ་པ། ནང་པའི་ལྟ་བ་དང་ནུབ་ཕྱོགས་

ཀྱི་ཚན་རིག་ལས་བྱུང་བའི་མྱོང་ཚོར་གྱི་གོ་རྟོགས་གཉིས་གཅིག་སྒྲིལ་བྱས་ཏེ། 

གཞི་རྩའི་རང་བཞིན་གྱི་དྲི་བ་སྐོར་ཞིག་འདྲི་བ། བཞི་པ། དྲི་བ་དེ་དག་དང་འབྲེལ་བ་

ཡོད་སྲིད་ཅིང་། ནང་པའི་གྲྭ་པ་ཚོར་ཞིབ་འཇུག་ཚོད་ལྟ་བྱས་པའི་གསར་རྙེད་ཁག་

ཅིག་ལ་འགྲེལ་བརྗོད་བྱེད་པ་བཅས་ཡིན།

ནུབ་ཕྱོགས་ཀྱི་ཚན་རིག་གི་སྲོལ་རྒྱུན་དུ་མྱོང་ཚོར་ལ་སྤྱིར་ལྟ་སྟངས་ཅི་འདྲ་

ཞིག་བཟུང་ཡོད་པ་ལ་གསལ་བཤད་བྱེད་པར་ངས་གནད་འགག་གསུམ་གཙོ་བོར་

གླེང་རྒྱུ་ཡིན། ང་ཚོས་མྱོང་ཚོར་ནི་དགེ་མཚན་ཡོད་མེད་ཀྱི་ཁྱད་ཆོས་དང་ལྡན་པའི་

སེམས་ཀྱི་ངང་ཚུལ་ཞིག་ཡིན་པར་བསམ་པ་རེད། སེམས་ཀྱི་ངང་ཚུལ་འདི་ནི་ལུས་

ཕུང་གི་ཡ་ལན་དང་། རྣམ་འགྱུར་གྱི་མངོན་རྟགས་གཉིས་ལ་རྒྱུན་དུ་འབྲེལ་ཡོད། ང་

རེ་ཆ་ཏྲི། ༼Richard J. Davidson༽

ཚོ་ཚན་རིག་པ་མང་པོའི་ལྟ་ཚུལ་ལ། མྱོང་ཚོར་སྐོར་གྱི་ཚན་རིག་གི་ལྟ་ཚུལ་རྣམས་

འཇམ་མི་སིའི་བརྩམས་ཆོས་གཞིར་བཞག་གིས་བྱུང་ཡོད། ཁོང་གིས་ཕྱི་ལོ་ ༡༨༩༠ 

ལོར་བརྩམས་པའི“སེམས་ཁམས་རིག་པའི་རྩ་འཛིན”ཞེས་པའི་དཔེ་དེབ་ནང་གི་

མྱོང་ཚོར་སྐོར་གྱི་ལེའུ་རིང་པོ་དེ་ནི་ཧ་ཅང་ཤུགས་རྐྱེན་ཆེན་པོ་ཞིག་ཡིན། དཔེ་

རིས་དང་པོས་མཚོན་ཡོད་པ་ལྟར། ལེའུ་དེར་འཇམ་མི་སིས་མྱོང་ཚོར་ནི་ལུས་ཕུང་

གི་ཡ་ལན་དང་འབྲེལ་བ་གཙོ་བོར་ཡོད་པའི་ལྟ་བ་འདི་བརྗོད་འདུག

དཔེ་རིས་འདིས་བརྒྱུད་རིམ་ཞིག་མཚོན་ཡོད། བརྒྱུད་རིམ་དེ་ནི་གནས་ཚུལ་

ཞིག་དབང་ཤེས་གང་རུང་༼མིག་ལྟ་བུ།༽བརྒྱུད་ནས་ཀླད་པའི་༼ཀླད་རྒྱ།༽ནང་འབྱོར་བ་

༡ དཔ་ེརིས་འདིས་འཇམ་མི་སི་དང་ལན་གེ་གཉིས་ཀྱིས་གཏན་ལ་ཕབ་པའི་མྱོང་ཚོར་གྱི་
རྣམ་གཞག་ད་ེམཚོན་ཞིང༌། ལུས་ཕུང་གིས་ཀླད་པར་ཕྱིན་པའི་ཡ་ལན་ནི་མྱོང་ཚོར་གྱི་གྲུབ་
ཆ་གལ་ཆེན་ཞིག་ཏུ་བཟུང་ཡོད།

ནས་འགོ་འཛུགས་པ་དང་། འཇམ་མི་སིའི་རྣམ་གཞག་གཞིར་བཞག་ན། ཀླད་པས་

གནས་ཚུལ་དེར་གོ་བ་བླངས་ནས་ལུས་ཕུང་སྟེ། སྙིང་ལྟ་བུའི་དོན་ལྔ་སྣོད་དྲུག་དང་། 

རྐང་ལག་གི་རུས་པའི་ཤ་གནད་སོགས་ལ་བརྡ་རྟགས་འོས་འཚམས་ཤིག་གཏོང་གི་

ཡོད། ལུས་ཕུང་གིས་བརྡ་རྟགས་དེར་ཡ་ལན་བྱས་ཏེ། དོན་ལྔ་སྣོད་དྲུག་དང་ཤ་

གནད་སོགས་ནས་སླར་ཡང་ཀླད་པ་ལ་བརྡ་རྟགས་གཏོང་ཞིང་། ཀླད་པས་ལུས་ཕུང་

གི་བརྡ་རྟགས་དེ་ཚོར་འགྲེལ་བརྗོད་བྱེད་པ་ལས་མྱོང་ཚོར་འབྱུང་གི་ཡོད།

འཇམ་མི་སིས་བརྗོད་པ་ལྟར། ང་ཚོས་དོམ་ཞིག་མ་མཐོང་བ་དང་། དེ་ནས་

འཇིགས་སྣང་སྐྱེས་ནས་འབྲོ་བ་ནི་མིན། དེ་ལས་ལྡོག་སྟེ། ང་ཚོས་དོམ་ཞིག་མཐོང་

མ་ཐག་ཏུ་འབྲོ་འགོ་བརྩམས་ནས་སྙིང་གི་འཕར་ལྡིང་ཚོར་བ་དང་། དེ་ནས་ང་ཚོར་

འཇིགས་སྣང་གི་ཚོར་བ་སྐྱེ་རྒྱུ་རེད། ཚོར་བ་འདི་ནི་ཤེས་ཚོར་གྱིས་ཟིན་པའི་ལུས་

ཕུང་གི་འགྱུར་ལྡོག་ལས་འབྱུང་གི་ཡོད། ལྟ་ཚུལ་འདིས་མྱོང་ཚོར་ལ་བཅངས་པའི་

ནུབ་ཕྱོགས་ཀྱི་བསམ་བློ་ལ་ཤུགས་རྐྱེན་ཆེན་པོ་ཞིག་ཐེབས་ཤིང་། ང་ཚོའི་མྱོང་

ཚོར་གྱི་གོ་རྟོགས་ནང་ལུས་ཕུང་ལ་བྱེད་ལས་གལ་ཆེན་ཞིག་ཡོད།

ནུབ་ཕྱོགས་ཀྱི་ཚན་རིག་པ་ཚོས་བཀོད་པའི་དྲི་བ་གཙོ་བོ་ཞིག་སྟེ། མྱོང་ཚོར་

ཁག་ནི་ཕན་ཚུན་ཡོངས་སུ་ཐ་དད་པ་ཡིན་ནམ། ཡང་ན་ཡོངས་སུ་ཐ་དད་པ་མ་ཡིན་

པར་ཕན་ཚུན་རིམ་གྱིས་འདྲེས་ཡོད་དམ། སེམས་ཁམས་རིག་པ་སྨྲ་བ་མང་པོས་

བདེ་བ་དང་། སྐྱོ་བ། ཁོང་ཁྲོ། འཇིགས་སྐྲག ཞེན་ལོག་ལྟ་བུའི་མྱོང་ཚོར་སྐོར་ཞིག་

ཕན་ཚུན་ཡོངས་སུ་ཐ་དད་པ་ཡིན་པར་འདོད་པ་མ་ཟད། མྱོང་ཚོར་འདིའི་རིགས་སྤྱི་

ཁྱབ་དང་གཞི་རྩའི་རང་བཞིན་ཡང་ཡིན་པར་བསམ་གྱི་ཡོད། སེམས་ཁམས་རིག་པ་

སྨྲ་བ་ཕོ་ལི་༼Paul Ekman༽ནི་ལངས་ཕྱོགས་འདིའི་ཐོག་ནས་མྱོང་ཚོར་ལ་ཞིབ་

འཇུག་བྱེད་མཁན་ཐོག་མ་ཞིག་ཡིན། ཕན་ཚུན་ཡོངས་སུ་ཐ་དད་པའི་མྱོང་ཚོར་

འདིའི་རིགས་ལ་གདོང་དང་ངག་གི་མཚོན་རྟགས་ཐ་དད་པ་རེ་ཡོད་པར་བརྗོད་ཅིང་། 

ཚན་རིག་པ་ཁག་ཅིག་གིས་རྒྱུ་མཚན་འདི་གཞི་ལ་བཞག་ནས་ངོ་གདོང་གི་ཉམས་

འགྱུར་འདྲ་མིན་མྱོང་ཚོར་བྱེ་བྲག་པ་སོ་སོའི་མཚོན་རྟགས་ལ་ཇི་ལྟར་བཀོལ་སྤྱོད་

བྱེད་དགོས་པའི་བརྟག་དཔྱད་གནང་ཡོད།

དེ་དང་ཆབས་ཅིག་མྱོང་ཚོར་སོ་སོ་ལ་ཆ་ཚད་ཀྱི་གྲངས་ཀ་ཕྲན་བུ་ཞིག་མ་

གཏོགས་མེད་ཅིང་། དགེ་མཚན་ཡོད་མེད་ཀྱི་ཁྱད་ཆོས་དང་། སློང་ཤུགས་ནི་ནན་

ཏན་དུ་གླེང་ཡོད་པའི་ཆ་ཚད་གཉིས་ཡིན། ༼དཔ་ེརིས་གཉིས་པར་གཟིགས།༽ སློང་ཤུགས་

ཞེས་པ་ནི་མྱོང་ཚོར་གྱི་སྟོབས་ཤུགས་ཞི་བ་ནས་བསླངས་ཡོད་པའི་བར་གོ་དགོས། 

ང་ཚོས་འདི་ནས་ནང་པའི་ལས་རོགས་དང་མཉམ་འབྲེལ་བྱེད་པའི་དཀའ་ངལ་ལ་

བསམ་གཞིགས་བྱེད་པ་འགོ་བཙུགས་ཡོད། ཚིག་གཞན་ཞིག་གིས་བརྗོད་ན། ནུབ་

ཕྱོགས་ཀྱི་ཚན་རིག་གིས་མྱོང་ཚོར་གྱི་ཆ་ཚད་ཅིག་སྣང་ཆུང་བྱས་ཡོད་སྲིད་དེ། 

༢ དགེ་མཚན་ཡོད་མེད་ཀྱི་ཐོག་ནས་བཞག་པའི་མྱོང་ཚོར་གྱི་དཔ་ེགཟུགས།

དགེ་མི་དགེ་དང་། ཡང་ན་དགེ་བ་དང་ཉོན་མོངས་ཀྱི་ཆ་ཚད་འདི་རེད།

ནུབ་ཕྱོགས་ཀྱི་ཚན་རིག་ལ་མཚོན་ན། ཆ་ཚད་གསར་པ་འདི་རང་གི་སྲོལ་

རྒྱུན་གྱི་སྤྱི་སྒྲོམ་དུ་འཇུག་རྒྱུ་ནི་གོམ་འགྲོས་ཀྱི་འཕེལ་རིམ་ཆེས་ཁྱད་པར་བ་ཞིག་

རེད། ཁྱད་པར་བ་ཇི་འདྲ་ཞིག་ཡིན་པར་སྟོན་ཆེད་ངས་མྱོང་ཚོར་ལ་ཆ་ཚད་གཉིས་

ལྡན་པའི་ནུབ་ཕྱོགས་ཚན་རིག་གི་ལྟ་ཚུལ་དེར་གསལ་བཤད་བྱེད་རྒྱུ་ཡིན། མྱོང་

ཚོར་གྱི་དཔེ་གཟུགས་ནི་དགེ་མཚན་ཡོད་མེད་ཀྱི་ཁྱད་ཆོས་དང་། སློང་ཤུགས་

གཉིས་ཀྱི་ཚངས་ཐིག་གིས་གྲུབ་པར་བྱས་ཡོད། ༼དཔ་ེརིས་གསུམ་པར་གཟིགས།༽ སློང་

ཤུགས་ཀྱི་ཚངས་ཐིག་གི་རྩེ་མོར་ཡོད་པའི་མྱོང་ཚོར་ནི་ཤུགས་ཆེན་བསླངས་ཡོད། 

༣ དགེ་མཚན་ཡོད་མེད་དང་སླངོ་ཤུགས་གཉིས་ཀྱི་བྱེད་ལས་མཚོན་པར་བྱས་ཡོད་པའི་ཆ་ཚད་གཉིས་
ལྡན་གྱི་མྱོང་ཚོར་གྱི་དཔ་ེགཟུགས།

དགེ་མཚན་ཡོད་མེད་ཀྱི་ཚངས་ཐིག་ཐོག་སློང་ཤུགས་ཆེ་བའི་མྱོང་ཚོར་གྱི་ཁོངས་

སུ་དགེ་མཚན་མེད་པའི་ཕྱོགས་གཏོགས་ཀྱི་སེམས་འཚབ་དང་། དགེ་མཚན་ཡོད་

པའི་ཕྱོགས་གཏོགས་ཀྱི་སྤྲོ་སེམས་སོགས་ཚུད་ཡོད། སློང་ཤུགས་ཀྱི་ཚངས་ཐིག་

གི་གཏིང་སྣེ་རུ་དགེ་མཚན་ཡོད་པའི་ཁོངས་སུ་ཉེ་བར་ཞི་བ་དང་བག་ཕེབས་སོགས་

དང་། དགེ་མཚན་མེད་པའི་ཁོངས་སུ་ཞུམ་པ་དང་ངལ་བ་སོགས་ཡོད་པ་རེད། ད་

ཕན་ཚན་རིག་གི་ཞིབ་འཇུག་གིས་ཚངས་ཐིག་འདི་གཉིས་ཀྱི་ཐོག་གི་དགེ་མཚན་

མེད་པའི་མྱོང་ཚོར་ཏེ། འཇིགས་སྣང་དང་། ཁོང་ཁྲོ། སྐྱོ་བ། ཞེན་ལོག་ལྟ་བུ་གཙོ་བོར་

བཟུང་ཡོད། དགེ་མཚན་ཆེ་བའི་མྱོང་ཚོར་ལ་ཞིབ་འཇུག་ཕྲན་བུ་ཞིག་ལས་བྱས་

མེད་པ་དང་། དོན་ངོ་མར་ནན་གྱིས་ཞིབ་འཇུག་བྱས་པའི་དགེ་མཚན་ཆེ་བའི་མྱོང་

ཚོར་ནི་དགའ་མགུ་དང་བདེ་སྐྱིད་གཉིས་རེད།

ནང་པའི་གོ་རྟོགས་ཀྱང་ནང་དུ་འདུས་པའི་ང་ཚོའི་མྱོང་ཚོར་གྱི་དཔེ་གཟུགས་

ནི་ཅི་འདྲ་ཞིག་ཡིན་ནམ། དེ་འདྲའི་དཔེ་གཟུགས་ནང་ང་ཚོས་དགེ་མི་དགེའི་ཆ་ཚད་

ཀྱི་ཐོག་ནས་མྱོང་ཚོར་ལ་དཔྱད་པ་གཏོང་དགོས་ཤིང་། སེམས་ཀྱི་སྣང་ཚུལ་ལ་

འགྲེལ་བརྗོད་བྱེད་ཐབས་རྣམ་པ་མ་འདྲ་བ་ཞིག་འབྱུང་རྒྱུ་རེད། ལུགས་གཉིས་ཟུང་

འབྲེལ་གྱི་དཔེ་གཟུགས་འདི་ལྟ་བུར་དོན་དངོས་ཀྱི་ཁེ་ཕན་ཅི་ཞིག་ཡོད་དམ། གལ་

སྲིད་ང་ཚོས་མྱོང་ཚོར་ལ་དེ་ལྟར་བརྟག་དཔྱད་བྱས་ན། མྱོང་ཚོར་སོ་སོའི་ཀླད་པའི་

བྱ་འགུལ་གྱི་ཚད་འཇལ་ལ་གསལ་བཤད་བྱེད་པའི་ང་ཚོའི་ནུས་པ་གོང་འཕེལ་དུ་

འགྲོའམ། དྲི་བ་འདི་དག་ལ་ང་ཚོས་ད་དུང་ལན་ཞིག་རྙེད་མེད།

མྱོང་ཚོར་དང་འབྲེལ་བའི་ངོ་གདོང་གི་རྣམ་འགྱུར་ལ་ཞིབ་འཇུག་བྱེད་མཁན་

ཚོར་ཁེ་ཕན་ཅི་ཞིག་ཡོད་དམ། གལ་སྲིད་ང་ཚོས་དགེ་མི་དགེའི་ཆ་ཚད་གཞིར་

བཞག་གིས་མྱོང་ཚོར་ལ་ཞིབ་འཇུག་བྱས་ཚེ། ང་ཚོས་དགེ་བའི་རང་བཞིན་གྱི་མྱོང་

ཚོར་ལ་ངོ་གདོང་གི་རྣམ་འགྱུར་ཁྱད་པར་བ་ཞིག་ཡོད་པར་གསར་དུ་རྙེད་ཐུབ་བམ། 

དཔེར་ན། སྙིང་རྗེ་ལ་ངོ་གདོང་གི་རྣམ་འགྱུར་ཞིག་ཡོད་དམ།

ཝེ་སི་ཁིམ་སི་མཐོ་སློབ་ཀྱི་ངའི་ཞིབ་འཇུག་ཁང་དུ་ང་ཚོས་ནང་པའི་གྲྭ་པ་མཱ་

ཐེའོ་ལ་བརྟག་དཔྱད་བྱས་ཏེ། སྒོམ་རྒྱག་བཞིན་པའི་སྐབས་ཀྱི་ཁོང་གི་ཀླད་པའི་བྱ་

འགུལ་ལ་ཚད་འཇལ་བྱས་ཡོད། དཔེར་ན། ཞིབ་འཇུག་གཅིག་གི་སྐབས་སུ་ཁོང་ལ་

སྙིང་རྗེ་སྒོམ་དུ་བཅུག་པ་དང་། སྙིང་རྗེ་སྒོམས་ཞེས་པའི་སྐད་ཆ་འདི་གོ་མ་ཐག་ཁོང་

གི་ངོ་གདོང་གི་ཉམས་འགྱུར་ལ་འགྱུར་ལྡོག་བྱུང་སྟེ། ཁའི་གྲུ་ཀ་གཉིས་ཅུང་ཙམ་

ཡར་བཀྱགས་པ་དང་། མིག་ཟུང་ཅུང་ཙམ་བསྡུས་སོང་། ཉམས་འགྱུར་འདི་གཉིས་

ཀ་དགེ་མཚན་ཆེ་བའི་མྱོང་ཚོར་གྱི་མངོན་རྟགས་ཤིག་རེད། ཞིབ་ལྟ་འདི་ནི་རང་

ངོས་ནས་དང་བ་འདྲེན་པ་ཞིག་ཡིན་ཞིང་། རྒྱུ་མཚན་ནི་ངོ་གདོང་གི་ཉམས་འགྱུར་དེ་

དག་རྩ་བའི་མྱོང་ཚོར་གྱི་ངོ་གདོང་གི་ཉམས་འགྱུར་དུ་འགྲེལ་བརྗོད་བྱེད་པའི་ཁོངས་

སུ་མི་གཏོགས། ནུབ་ཕྱོགས་ཚན་རིག་གི་སྲོལ་རྒྱུན་ནང་། མྱོང་ཚོར་གྱི་ངོ་གདོང་

གི་ཉམས་འགྱུར་སྐར་ཆ་གསུམ་དང་བཞི་ལས་རྒྱུན་མི་བརྟན་པར་བཤད་ཀྱི་ཡོད། 

འོན་ཀྱང་། ང་ཚོས་མཱ་ཐེའོ་ཡི་སྟེང་དུ་འདི་དང་མ་འདྲ་བའི་རྣམ་འགྱུར་ཞིག་མཐོང་བ་

དང་། ཁོང་གི་ངོ་གདོང་གི་ཉམས་འགྱུར་དེ་ནི་མུ་མཐུད་ནས་གནས་ཤིང་། ང་ཚོས་

ཁོང་གི་ཀླད་པའི་བྱ་འགུལ་རྣམས་ཟིན་བྲིས་སུ་བཏབ་པའི་རིང་ཉམས་འགྱུར་དེར་

འགྱུར་ལྡོག་བྱུང་མ་སོང་། ང་ཚོས་ནང་པའི་ཉམས་ལེན་པ་ཚོར་མཉམ་འབྲེལ་བྱས་

ན། ནུབ་ཕྱོགས་ཀྱི་སྐྱེ་དངོས་གཤིས་སྤྱོད་ཚན་རིག་གི་བདེན་འཛིན་རྣམས་གཙང་

བསལ་དུ་འགྲོ་བའི་རྒྱུ་མཚན་དེ་ལྟར་མཐོང་འགོ་བརྩམས་བྱུང་། སྙིང་རྗེ་དང་འབྲེལ་

བའི་ངོ་གདོང་གི་ཉམས་འགྱུར་དེ་ཚོ་ནི་སྤྱི་ཁྱབ་ཀྱི་རང་བཞིན་ཞིག་ཡིན་མི་སྲིད་པ་

དང་། སྒོམ་ཆེན་པ་གཞན་དག་གིས་ཉམས་འགྱུར་དེ་ཚོ་སྔ་ཕྱི་འགལ་མེད་དུ་བསྟན་

མ་སོང་། སེམས་སུ་སྙིང་རྗེ་བསྐྱེད་པའི་བརྒྱུད་རིམ་ནང་ངོ་གདོང་གི་ཉམས་འགྱུར་

དེ་དག་ལ་བྱེད་ལས་ཅི་ཞིག་ཡོད་པའི་གནད་དོན་འདི་ནི། འབྱུང་འགྱུར་གྱི་ཞིབ་

འཇུག་ཅིག་གི་ནང་ཐག་གཅོད་བྱ་དགོས་རྒྱུ་རེད།

ང་ཚོའི་ཞིབ་འཇུག་གི་ནང་ཞུགས་པའི་མཱ་ཐེའོ་དང་། བླ་མ་གཞན་དག་གིས་ང་

ཚོར་རམ་འདེགས་བྱས་ནས་དོགས་པ་གལ་ཆེན་གཞན་ཞིག་ཀྱང་བསལ་ཐུབ་སོང་། 

དེ་ནི་བློའི་སྦྱོང་བརྡར་གྱིས་མྱོང་ཚོར་དང་འབྲེལ་བའི་ཀླད་པའི་བརྡ་རྟགས་ལ་

ཤུགས་རྐྱེན་ཅི་ཞིག་ཐེབས་སམ་ཞེས་པ་འདི་རེད། ང་ཚོའི་ཞིབ་འཇུག་པ་རྣམས་

དང་བླ་མ་འདི་ཚོའི་བར་གྱི་མཉམ་འབྲེལ་གྱི་ངོ་བོ་ནི་རྒྱུན་ལྡན་ཞིག་གཏན་ནས་མིན་

ཞིང་། ཁོང་ཚོ་ནི་ཞིབ་འཇུག་བྱེད་ས་ཙམ་མ་ཡིན་པར་ང་ཚོའི་ཞིབ་འཇུག་པ་ཚོའི་

ལས་རོགས་སུའང་གྱུར་ཡོད།

ང་ཚོས་ཁོང་ཚོའི་རོགས་རམ་ལ་བརྟེན་ནས་ཞིབ་འཇུག་གི་སྒྲོམ་གཞི་ཧ་ཅང་

དཀྱུས་མ་ཞིག་གི་ཐོག་ནས་ཉམས་ཞིབ་འགོ་བཙུགས་པ་ཡིན། ཐོག་མར་ང་ཚོས་

སྒོམ་གྱི་གནས་སྐབས་ཀྱི་བློའི་ངང་ཚུལ་ཞིག་སྤྱིར་བཏང་གི་ངང་ཚུལ་ཞིག་དང་

བསྡུར་ཏེ། ཐེངས་མང་པོར་འདི་ལྟར་ཚད་འཇལ་བྱས་ཡོད། ཚད་འཇལ་འདི་འདྲའི་

སྐབས་སུ་སྒོམ་ཆེན་པ་ཚོའི་ཀླད་པ་གློག་ཀླད་ལ་མཐུད་པ་དང་། ཡང་ན་ཁོང་ཚོ་ནི་

ཁབ་ལེན་ལྡོག་སྒྲའི་གློག་པར་གྱི་ནང་སྡོད་དུ་བཅུག་པ་རེད། ཞིབ་འཇུག་འདིའི་

རིགས་ནི་རྒྱུན་ལྡན་གྱི་ཉམས་ཞིབ་ཅིག་དང་འདྲ་མཚུངས་མེད་པ་ཐོག་མ་ནས་

མངོན་གསལ་ཡིན་ཞིང་། ཁབ་ལེན་ལྡོག་སྒྲའི་གློག་པར་ནང་དུས་ཚོད་གསུམ་ལ་

བསྡད་ཀྱང་། མཱ་ཐེའོ་ཕྱི་ལ་ཡོང་སྐབས་ད་དུང་གདོང་ལ་འཛུམ་གྱིས་གང་འདུག མི་

ཕལ་ཆེ་བ་ཕྱིར་ཐོན་སྐབས་གདོང་ལ་འདི་འདྲའི་འཛུམ་ཞིག་གཏན་ནས་མེད།

དེ་ནས་ང་ཚོས་སེམས་རང་གི་ངང་དུ་བཞག་པའི་སྐབས་ཀྱི་ཀླད་པའི་བྱ་འགུལ་

ལ་ཚད་འཇལ་བྱེད་པའི་འབད་བརྩོན་བྱས་པ་ཡིན། རང་གི་ངང་དུ་བཞག་པའི་

སེམས་ཀྱི་ངང་ཚུལ་འདི་ལ་འདིའི་ཕྱོགས་ཀྱི་གོ་རྟོགས་རྒྱ་ཆེར་ཡོད་མཁན་ཚོས་

འགྲེལ་བརྗོད་ལེགས་པར་བྱེད་ཐུབ་ཀྱི་རེད། ཡིན་ཡང་། ང་ཚོས་མྱོང་ཚོར་དང་ཕྱི་

ནང་གི་བྱུང་བ་གང་གིས་ཀྱང་མ་གཡེངས་པའི་ཤེས་ཚོར་ལྷད་མེད་ཅིག་གི་ངང་ཚུལ་

དུ་གོ་བ་བླངས་པ་ཡིན། ང་ཚོས་སེམས་ཀྱི་ངང་ཚུལ་འདི་འདྲའི་སྐབས་སུ་མྱོང་ཚོར་

དང་འབྲེལ་བའི་ཀླད་པའི་ཆ་ཤས་ལ་འགྱུར་ལྡོག་འགྲོ་བ་མཐོང་བྱུང་། རྒྱུན་དུ་གང་

ཟག་ཅིག་ལ་རྟོག་པ་དང་། ཡང་ན་སློང་རྐྱེན་ཞིག་བྱུང་ན། སློང་རྐྱེན་དེ་ནི་དགེ་མཚན་

ཅན་ཞིག་ཡིན་མིན་ཁྱད་པར་འབྱེད་པའི་ཡ་ལན་ཞིག་ཀླད་པའི་ཆ་ཤས་དེར་འབྱུང་

གི་ཡོད། འོན་ཀྱང་། བློ་རང་གི་ངང་དུ་བཞག་པའི་སྒོམ་གྱི་སྐབས་སུ་རིན་ཐང་ཐག་

གཅོད་ཀྱི་ཀླད་པའི་ཆ་ཤས་འདིའི་བྱ་འགུལ་ཉུང་དུ་འགྲོ་ཞིང་། ང་ཚོས་བརྟག་དཔྱད་

ཁང་དུ་ཞིབ་འཇུག་བྱས་པའི་སྒོམ་ཆེན་པ་དྲུག་པོ་ལའང་འགྱུར་ལྡོག་འདི་གཅིག་

མཚུངས་སུ་བྱུང་སོང་། འདི་ནི་ང་ཚོས་སྒོམ་ཆེན་པ་སྐོར་ཞིག་ལ་ཞིབ་འཇུག་ཚོད་

ལྟ་བྱས་པ་ལས་བྱུང་བའི་འབྲས་བུ་ཐོག་མ་དེ་རེད།

དེའི་རྗེས་ང་ཚོས་སྙིང་རྗེ་བསྐྱེད་པའི་ཉམས་ལེན་དང་འབྲེལ་བའི་ཀླད་པའི་བྱ་

འགུལ་ལ་ཚད་འཇལ་བྱས་པ་ཡིན། དཔེ་རིས་འདི་ནི་༼དཔ་ེརིས་བཞི་པར་གཟིགས།༽ང་

ཚོས་གང་ཟག་ཅིག་ལ་བརྟག་དཔྱད་བྱས་པའི་ཀླད་པའི་བྱ་འགུལ་གྱི་ཚད་འཇལ་

ཡིན་ཞིང་། ང་ཚོའི་བརྟག་དཔྱད་ཁང་གི་སྔོན་མའི་ཞིབ་འཇུག་གཞིར་བཞག་ལས་

གྲུབ་པའི་དཔེ་རིས་འདིའི་སྟེང་གི་བགོ་འགྲེམས་ཀྱི་གུག་ཐིག་གིས་སྒོམ་གྱི་སྦྱོང་

བརྡར་མེད་པའི་མི་བརྒྱ་དང་ལྔ་བཅུ་ལ་ཀླད་པའི་བྱ་འགུལ་གྱི་ཚད་གཞི་འདྲ་མིན་

ཡོད་པ་མཚོན་ཡོད། མི་འདི་ཚོའི་ཁྲོད་དུ་ཀླད་པའི་མདུན་ངོས་གཡོན་ཕྱོགས་སུ་

ཡོད་པའི་བྱ་འགུལ་གྱི་ཚད་གཞི་ནི་དགེ་མཚན་ཆེ་བའི་མྱོང་ཚོར་ངེས་ཅན་ཞིག་ཇེ་

མང་དུ་སོང་བའི་གནས་རིམ་དང་འབྲེལ་ཞིང་། སྒོམ་ཆེན་པ་ཚོར་མཚོན་ན། བྱ་

༤ དཔ་ེརིས་འདིས་སྒམོ་ལ་གོམས་འདྲིས་མེད་པའི་མི་ཁག་ཅིག་གི་ཀླད་པའི་མདནུ་ངོས་སུ་བྱུང་བའི་བྱ་འགུལ་གྱི་
ཚད་གཞི་མཚོན་ཞིང༌། སིྙང་རྗེ་སྒམོ་བཞིན་པའི་སྐབས་ཀྱི་སྒམོ་ཆེན་པ་ཚོའི་ཀླད་པའི་བྱ་འགུལ་གྱི་ཚད་གཞི་ནི་བགོ་
འགྲེམས་ཀྱི་གུག་ཐིག༼གཡོན་ཕྱོགས།༽ལས་བརྒལ་ཡོད།

འགུལ་གྱི་ཚད་གཞི་འདི་ནི་བགོ་འགྲེམས་ཀྱི་གུག་ཐིག་ལས་ཡོངས་སུ་བརྒལ་ཡོད། 

སྒོམ་གྱི་སྦྱོང་བརྡར་མེད་མཁན་ཚོ་དང་བསྡུར་ཚེ། སྙིང་རྗེ་སྒོམ་བཞིན་པའི་ཉམས་

ལེན་པ་ཚོའི་ཀླད་པའི་བྱ་འགུལ་གྱི་ཚད་གཞི་ནི་ཤིན་ཏུ་མཐོ་པོ་ཡིན་ཞིང་། ང་ཚོས་

ཞིབ་འཇུག་བྱས་པའི་མི་བརྒྱ་དང་ལྔ་བཅུའི་ཚད་གཞི་ལས་ཡོངས་སུ་བརྒལ་འདུག

ང་ཚོས་འདི་དང་ཆ་འདྲ་བའི་ཞིབ་འཇུག་ཚོད་ལྟ་གཞན་ཞིག་བྱས་ཡོད། སྒོམ་

གྱི་སྦྱོང་བརྡར་ཐོབ་པའི་མི་ཚོས་སྒོམ་རྒྱག་བཞིན་པའི་སྐབས་དང་། ཡང་ན་སྒོམ་གྱི་

ཉམས་ལེན་ལ་མ་ཞུགས་པར་རང་བཞིན་དུ་གནས་སྐབས། ང་ཚོས་ཁོང་ཚོར་སོ་

སོའི་མྱོང་ཚོར་སློང་བའི་སློང་རྐྱེན་ངེས་ཅན་ཞིག་ཕྱིན་ཡོད། ཁོང་ཚོས་སྒོམ་རྒྱག་

བཞིན་ཁབ་ལེན་ལྡོག་སྒྲའི་གློག་པར་ནང་སྡོད་སྐབས། ང་ཚོས་ཕྲུ་གུ་ཞིག་དགོད་

བཞིན་པའམ། ཡང་ན་མི་ཞིག་གིས་ངུ་སྐད་རྒྱག་བཞིན་པའི་སྒྲ་ཁོང་ཚོའི་རྣ་བར་

བསྒྲགས་ཏེ། སྒྲ་འདིས་ཁོང་ཚོའི་བློ་ལ་ཟིང་ཆ་ཇི་ལྟར་སློང་བར་ཞིབ་ལྟ་བྱས་པ་ཡིན། 

མྱོང་ཚོར་ལ་ཡ་ལན་སྟེར་བའི་ཀླད་པའི་ཆ་ཤས་སུ་འགྱུར་ལྡོག་མང་པོ་འབྱུང་གི་

ཡོད་པ་ང་ཚོས་མཐོང་བྱུང་། མྱོང་ཚོར་སློང་བའི་སྒྲ་འདི་དག་ལ་ཡ་ལན་སྟེར་བའི་

ཀླད་པའི་ཆ་ཤས་ཀྱི་བྱ་འགུལ་ནི། སྤྱིར་བཏང་གི་སེམས་ཀྱི་ངང་ཚུལ་ལས་སྒོམ་གྱི་

གནས་སྐབས་སུ་ཉུང་དུ་སོང་འདུག

སྙིང་རྗེ་སྒོམ་པའི་སྐབས་སུ་ང་ཚོས་སྒྲ་གཅིག་པ་ཞིག་གྲག་ཏུ་འཇུག་དུས། 

རྒྱུན་ལྡན་མ་ཡིན་པའི་ཡ་ལན་ཞིག་ཚང་མར་གཅིག་མཚུངས་སུ་བྱུང་བ་དང་། ཁབ་

ལེན་ལྡོག་སྒྲའི་གློག་པར་གྱིས་ཀླད་པའི་མདུན་ངོས་གཡས་ཕྱོགས་ཀྱི་ཀླད་རྒྱའི་ནང་

༼ཀླད་པའི་ཆ་ཤས་འདི་ནི་དགེ་མཚན་ཆེ་བའི་མྱོང་ཚོར་དང་གཙོ་བརོ་འབྲེལ་ཡོད།༽བྱ་འགུལ་མང་

དུ་སོང་བ་བསྟན་སོང་། བྱ་འགུལ་མང་དུ་ཕྱིན་པ་འདི་སློང་རྐྱེན་དགེ་མཚན་ཅན་ཡིན་

མིན་ལ་ཁྱད་པར་མི་འདུག ཀླད་པའི་གློག་གི་གཡོ་འགུལ་གྱི་ཡ་ལན་ཡང་གཅིག་

མཚུངས་ཤིག་བྱུང་ཡོད། སྤྱི་ཡོངས་ནས་བལྟས་ཚེ། ཞིབ་འཇུག་གི་གྲུབ་དོན་གསར་

པ་འདི་དག་གིས་ནུབ་ཕྱོགས་ཀྱི་སྐྱེ་དངོས་གཤིས་སྤྱོད་ཚན་རིག་གི་བདེན་འཛིན་

ཁག་ལ་དཀའ་ངལ་མང་པོ་ཞིག་སྤྲོད་ཀྱི་ཡོད།

ཡིན་ཡང་། དཀའ་ངལ་ནི་ཕྱོགས་གཅིག་ལ་འཕྲད་པ་ཙམ་མིན་ཞིང་། ནུབ་

ཕྱོགས་ཀྱི་ཚན་རིག་གི་ངོས་ནས་ང་ཚོའི་ནང་པའི་ལས་རོགས་ཚོར་སྤྲོད་ཆོག་པའི་

དཀའ་ངལ་ཡང་ཡོད། ང་ཚོའི་མྱོང་ཚོར་གྱི་དོན་སྤྱི་འདི་ནི་འཕེལ་འགྱུར་རིག་པའི་

སྒྲོམ་གཞི་ཞིག་གཞི་ལ་གཙོ་བོར་བཞག་ནས་གྲུབ་ཅིང་། ཐ་ན་བྱིས་པ་ཆུང་ཆུང་ཚོས་

ཀྱང་འཇིགས་སྣང་དང་ཁོང་ཁྲོའི་རྣམ་འགྱུར་སྟོན་པ་ང་ཚོས་མཐོང་གི་ཡོད། འདིས་དྲི་

བ་ཁག་ཅིག་སློང་སྟེ། ནང་པ་ཚོས་མི་དགེ་བར་ངོས་འཛིན་བྱེད་པའི་མྱོང་ཚོར་ཁོང་ཁྲོ་

དང་འཇིགས་སྣང་ལྟ་བུ་ལ་འཕེལ་འགྱུར་རིག་པའི་བྱེད་ལས་ཅི་ཞིག་ཡོད་དམ། མྱོང་

ཚོར་འདི་དག་ནི་གང་ཟག་ཅིག་གི་ཐོག་མའི་འཕེལ་རྒྱས་ལ་གལ་ཆེན་ཡིན་ཡང་། ཕྱིས་

སུ་གནོད་འཚེ་ཅན་དུ་འགྱུར་བ་ཞིག་ཡིན་ནམ། ཡང་ན་མྱོང་ཚོར་འདི་དག་ནི་ཕྲུ་གུ་མ་

འབྱར་ནས་རྒས་འཁོགས་ཀྱི་བར་དུ་གནོད་འཚེ་ཅན་གྱི་རང་བཞིན་དུ་གནས་སམ། 

མྱོང་ཚོར་འདི་དག་ནི་དགེ་བའི་ངོ་བོར་འགྲོ་བའི་གནས་སྟངས་ཤིག་ཡོད་དམ།

ངས་ད་དུང་དྲི་བ་མཐའ་མ་འདི་ལ་ཁ་སྣོན་ཞིག་བྱེད་རྒྱུ་ཡིན། ང་དང་ངའི་ལས་

རོགས་འགའི་འདོད་ཚུལ་ལ། ང་ཚོས་རྒྱུན་དུ་གནོད་འཚེ་ཅན་དུ་ངོས་འཛིན་བྱེད་པའི་

ཁོང་ཁྲོ་ལྟ་བུའི་མྱོང་ཚོར་ངེས་ཅན་ཞིག་ལ་རིན་ཐང་ཆེ་བའི་རྩ་བའི་གྲུབ་ཆ་ཞིག་ཡོད་

ཆོག་པ་དང་། དེ་འདྲའི་གྲུབ་ཆ་ལ་བརྟེན་ནས་ང་ཚོ་འཚོ་བའི་ནང་དུ་ཡོད་པའི་བཀག་

རྒྱ་ལས་རྒྱལ་ཐུབ་ཀྱི་རེད། ང་ཚོ་བཀག་རྒྱ་ལས་རྒྱལ་བར་གྲོགས་བྱེད་པའི་མྱོང་ཚོར་

གང་ཞིག་ཡིན་རུང་ང་ཚོའི་འཕེལ་འགྱུར་གྱི་ཤུལ་ནོར་ཞིག་ཡིན་སྲིད། རྩ་བའི་གྲུབ་ཆ་

འདི་ལྟ་བུ་ནི་ང་ཚོའི་སྤྱི་ཚོགས་ནང་ཁོང་ཁྲོའི་རྐྱེན་གྱིས་འབྱུང་བཞིན་པའི་གནོད་འཚེ་

དང་དྲག་སྤྱོད་ལས་ལོགས་སུ་འབྱེད་ཐུབ། དེར་བརྟེན་གནོད་འཚེ་ཆེ་བའི་ཁོང་ཁྲོའི་

ཁྱད་ཆོས་འདི་མྱོང་ཚོར་གྱི་ཁྱད་ཆོས་མཐར་ཐུག་དེ་མིན་ཞིང་། འདི་ནི་ང་ཚོའི་རིག་

གཞུང་ལས་གྲུབ་པའི་ཆ་ཤས་ཤིག་མ་ཡིན་ནམ། རིག་གཞུང་གཞན་ཞིག་གི་ནང་ཁོང་

ཁྲོས་བཀག་རྒྱ་གང་ཞིག་ལས་རྒྱལ་བར་གྲོགས་བྱེད་པ་མ་ཡིན་ནམ།

ང་ཚོས་ད་དུང་མྱོང་ཚོར་ཞིག་འབྱུང་བཞིན་པའི་སྐབས་ཤེས་ཚོར་ལ་བྱེད་

ལས་ཅི་ཞིག་ཡོད་པའི་སྐོར་ལའང་རིག་གཞུང་ཐ་དད་པའི་བར་དུ་བགྲོ་གླེང་བྱུང་ན་

བསམས་ཡོད། ནུབ་ཕྱོགས་ཀྱི་ཚན་རིག་པ་ཁག་ཅིག་གིས་ཚོར་བ་དང་མྱོང་ཚོར་

གཉིས་ཁ་ཁར་འབྱེད་པ་དང་། ཚོར་བ་ནི་མྱོང་ཚོར་ཞིག་ཤེས་ཚོར་གྱིས་ཟིན་པའི་

སྐབས་སུ་ཡོད་ཀྱང་། མྱོང་ཚོར་ནི་ལུས་པོའི་ཡ་ལན་དང་ངོ་གདོང་གི་རྣམ་འགྱུར་

ཡིན་ཆོག མྱོང་ཚོར་འདི་ལྟ་བུ་རྒྱུན་དུ་ཤེས་ཚོར་གྱིས་ཟིན་གྱི་མེད། ང་ཚོས་ཁྱད་

པར་འདི་ཕྱེས་ནས་དྲི་བ་ཞིག་འགོད་འདོད་དེ། མྱོང་ཚོར་ཞིག་ཤེས་ཚོར་གྱིས་ཟིན་

པའི་དགོས་དམིགས་ཅི་ཞིག་ཡིན་ནམ། ཤེས་ཚོར་གྱིས་ཟིན་སྐབས་ང་ཚོས་རང་གི་

མྱོང་ཚོར་ལ་བཀོད་འདོམས་ལེགས་པར་བྱེད་ཐུབ་བམ། མྱོང་ཚོར་ཞིག་གི་གྲུབ་ཆ་

གང་དག་ང་ཚོའི་ཤེས་ཚོར་གྱི་མྱོང་བ་ལ་འཇུག་གི་ཡོད་དམ། དྲི་བ་འདིས་ང་ཚོའི་

ཤེས་ཚོར་ལ་འཇུག་པའི་མྱོང་ཚོར་ཞིག་གི་གྲུབ་ཆ་ཁག་ལ་བློའི་སྦྱོང་བརྡར་བརྒྱུད་

ནས་བཅོས་བསྒྱུར་བྱེད་རུང་བ་སྟོན་གྱི་ཡོད། ཤེས་ཚོར་ལ་མི་འཇུག་པའི་མྱོང་ཚོར་

གྱི་རིགས་ལ་བརྟག་དཔྱད་བྱེད་དཀའ་བར་མ་ཟད། སྒོམ་གྱི་ཉམས་ལེན་བརྒྱུད་ནས་

བཅོས་བསྒྱུར་བྱེད་རྒྱུའང་ཁག་པོ་ཡིན་སྲིད།

ཀླད་པ་དང་གཤིས་སྤྱོད་ཚན་རིག་གི་ནང་དུ་ཤེས་བཞིན་དང་། གང་ཟག་དང་

པོའི་མྱོང་བའི་འགྲེལ་བརྗོད་གཉིས་ལ་བྱེད་ལས་རྙོག་འཛིང་ཆེན་པོ་ཞིག་ཡོད་པའི་

སྐོར་དཔེ་དེབ་འདིའི་མགོ་མཇུག་བར་གསུམ་དུ་གོ་བསྡུར་བྱས་ཡོད། ནུབ་ཕྱོགས་

ཀྱི་ཚན་རིག་པ་ཚོས་གསར་དུ་ཤེས་རྟོགས་བྱུང་བ་གཅིག་ནི། བློ་ལ་སྦྱོང་བརྡར་

མེད་མཁན་ཞིག་གིས་རང་གི་མྱོང་ཚོར་ལ་བསྐྱར་ཞིབ་ཡང་དག་ཅིག་བྱེད་མི་ཐུབ་

པ་འདི་ཡིན། དེ་བཞིན་ཁོང་ཚོས་འབྱུང་འགྱུར་གྱི་གནས་སྟངས་ཤིག་ལ་ཡ་ལན་

སྤྲོད་སྐབས་རང་ལ་མྱོང་ཚོར་ཅི་ཞིག་སྐྱེ་རྒྱུ་ཡིན་པའི་སྔོན་དཔག་ཀྱང་ཡང་དག་ཅིག་

བྱེད་མི་ཐུབ། ང་ཚོ་ཚན་རིག་པ་ཚོར་མཚོན་ན་དྲི་བ་གལ་ཆེན་ཞིག་སྟེ། བློ་ལ་སྦྱོང་

བརྡར་ཡོད་མཁན་ཚོས་བསྐྱར་ཞིབ་དང་སྔོན་དཔག་ཡང་དག་ཅིག་བྱེད་ཐུབ་བམ། 

དྲི་བ་འདི་ལ་ང་ཚོས་ད་ལྟ་ནས་ཞིབ་འཇུག་བྱེད་པ་འགོ་འཛུགས་ཆོག

ཕན་ཚུན་མཉམ་འབྲེལ་བྱས་ན་འབྲས་བུ་ཐོན་པའི་བརྗོད་གཞི་གཞན་ཡང་ཡོད་

པ་དང་། ནང་པ་ཚོས་ཡུན་ཐུང་གི་མྱོང་ཚོར་དང་། ཡུན་བརྟན་གྱི་མྱོང་ཚོར་བར་ལ་

ཁྱད་པར་འབྱེད་ཀྱི་ཡོད། མྱོང་ཚོར་ལ་ཞིབ་འཇུག་བྱེད་མཁན་མང་ཆེ་བས་མྱོང་

ཚོར་ནི་མཚམས་རེར་བྱུང་བའི་སྐད་ཅིག་གི་སྣང་ཚུལ་ཞིག་ཏུ་འདོད་ཀྱང་། དེང་

སྐབས་ལྟ་ཚུལ་འདི་ལ་འགྱུར་བ་འགྲོ་བཞིན་ཡོད་པར་སྣང་། མྱོང་ཚོར་ནི་ངེས་པར་

དུ་ངང་ཚུལ་ཞིག་མ་ཡིན་པར་རང་གཤིས་ཀྱང་ཡིན་ཆོག་པའི་བསམ་ཚུལ་འདོན་

པའི་ཚན་རིག་པ་ཇེ་མང་དུ་འགྲོ་བཞིན་ཡོད། རང་གཤིས་ཞེས་པ་ནི་ཡུན་བརྟན་གྱི་

ཁྱད་ཆོས་ཤིག་ལ་གོ་དགོས་ཤིང་། མི་ཞིག་ངོ་ཚ་ཅན་དང་། ཡང་ན་སྤྲོ་སྣང་ཅན་ཡིན་

པའི་གཤིས་རྒྱུད་ཀྱི་ཁྱད་ཆོས་ལྟ་བུ་རེད། ཁྱད་ཆོས་འདི་ལྟ་བུ་ནི་གནས་སྟངས་མ་

འདྲ་བ་བརྒལ་ནས་ཡུན་རིང་ལ་གནས་ཐུབ། ལངས་ཕྱོགས་གསར་པ་འདི་ནི་ནང་

པའི་ལྟ་ཚུལ་དང་ཅུང་མཐུན་པར་སྣང་ཞིང་། ང་ཚོར་དྲི་བ་གཞན་ཞིག་ཡོད་པ་ནི། 

བློའི་སྦྱོང་བརྡར་གྱིས་རང་གཤིས་འདིའི་རིགས་ལ་བཅོས་བསྒྱུར་བྱེད་ཐུབ་མིན་དེ་

ཡིན། རང་གཤིས་ལ་བཅོས་བསྒྱུར་བྱེད་པར་སྒོམ་སྒྲུབ་ཀྱི་ཉམས་ལེན་བཀོལ་སྤྱོད་

བྱེད་ཆོག་གམ། ང་ཚོར་འདིའི་ཐད་ནས་ཤེས་འདོད་ཀྱི་བློ་ཤུགས་ཆེན་ཞིག་ཡོད་

པའི་རྒྱུ་མཚན་ནི། ནུབ་ཕྱོགས་ཀྱི་སེམས་ཁམས་རིག་པའི་འདོད་ཚུལ་ལ། རང་

གཤིས་འདིའི་རིགས་ཅུང་བརྟན་པོ་ཡིན་ཞིང་བཅོས་བསྒྱུར་བྱེད་མི་ཐུབ།

ང་ཚོས་འདིར་འདྲི་བཞིན་པའི་དྲི་བ་འདི་ཚོས་ད་དུང་དྲི་བ་གཞན་སྐོར་ཞིག་

སློང་གི་ཡོད། “འཕྲལ་བདེ་དོན་གཉེར”ཞེས་པའི་བསམ་བློ་ཞིག་ནུབ་ཕྱོགས་ཀྱི་

སེམས་ཁམས་རིག་པའི་ནང་དུ་ཡོད་ཅིང་། གལ་སྲིད་མི་ཞིག་ལ་བྱ་དགའ་ཞིག་ཐོབ་

ཚེ། མི་དེའི་བདེ་སྐྱིད་ཀྱི་གནས་ཚད་ལ་འགྱུར་བ་འབྱུང་མོད། འགྱུར་བ་དེ་ནི་ཡུན་

རིང་ལ་བརྟན་པ་ཞིག་མིན་ཞིང་། བདེ་སྐྱིད་ཀྱི་ཚད་གཞི་དེ་མགྱོགས་པོར་མར་

ཟགས་ནས་མི་དེའི་འདོད་པ་ཤུགས་ཆེ་རུ་འགྲོ་རྒྱུ་རེད། འདི་ནི་ཕྱོགས་མང་པོ་ཞིག་

ནས་ནུབ་ཕྱོགས་པའི་ཆགས་ཞེན་གྱི་རྣམ་པར་གྲུབ་ཡོད། འདི་འདྲའི་དཔེ་མཚོན་

ཞིག་དྲངས་ན། རྒྱན་ཤོག་ཐོབ་མཁན་ཚོའི་ཉམས་མྱོང་ལ་ཞིབ་འཇུག་བྱས་ཡོད་པ་

དང་། རྒྱན་ཤོག་ཐོབ་ནས་སྒོར་མོ་འབོར་ཆེན་ཞིག་རེག་མཁན་ཚོས་དུས་ཡུན་ཐུང་

ངུ་ཞིག་ལ་བདེ་བ་ཆེན་པོ་ཞིག་མྱོང་ཞིང་། དེ་ནས་ཁོང་ཚོའི་བདེ་སྐྱིད་ཀྱི་གནས་

རིམ་སྔོན་མ་གང་དུ་ཡོད་པ་དེར་ལྷུང་འགྲོ། སྐབས་འདི་ལྟ་བུ་ལ་ཁོང་ཚོའི་བདེ་སྐྱིད་

ཀྱི་ཚད་གཞི་ཡར་འགྲོ་བར་སྔར་ལས་ལྷག་པའི་སྒོར་མོ་འབོར་ཆེན་ཞིག་དགོས་རྒྱུ་

རེད། གནས་སྟངས་འདི་ལས་རྒྱལ་བའི་ཐབས་ཤིག་ཡོད་དམ། འགྱུར་ལྡོག་འདི་ལྟ་

བུའི་དབང་དུ་མི་འགྲོ་བའི་མཐར་ཐུག་གི་བདེ་བ་ཞེས་པ་ཞིག་ཡོད་དམ། བདེ་སྐྱིད་ནི་

སེམས་ཀྱི་ངང་ཚུལ་ཞིག་དང་། ཡང་ན་རང་གཤིས་ཤིག་ཏུ་མ་བསམ་པར་སློབ་རུང་

བའི་ཡོན་ཏན་ཞིག་གི་དོན་སྤྱི་ལ་བསྒྱུར་ཐུབ་བམ། དེ་ལྟར་བྱེད་ཐུབ་ཚེ་འདི་ནི་ནུབ་

ཕྱོགས་ཀྱི་ཚན་རིག་ལ་མཚོན་ན་ཆེས་སྣང་ཚུལ་གསར་པ་ཞིག་ཆགས་རྒྱུ་རེད།

ཁ་ཏྲི་ལད་༼Howard Cutler༽དང་ལྷན་དུ་བརྩམས་པའི“བདེ་སྐྱིད་འཚོལ་

ཐབས”ཞེས་པའི་དཔེ་དེབ་ཏུ་ཏཱ་ལའི་བླ་མ་མཆོག་གིས་འདི་ལྟར་གསུངས་འདུག 

“ཀླད་པའི་བཟོ་བཀོད་དང་བྱེད་ལས་གཉིས་རྒྱུ་མཚན་དུ་བཞག་སྟེ་བརྗོད་ན། བློའི་

སྦྱོང་བརྡར་གོ་རིམ་ཅན་ཞིག་བརྒྱུད་ནས་མི་དགེ་བའི་སེམས་བྱུང་ལ་ཁ་གཏད་

གཅོག་པ་དང་། དགེ་བའི་སེམས་བྱུང་ཐོག་ཆེད་དུ་དམིགས་པ་གཏད་ནས་ནང་

སེམས་ལ་བཅོས་བསྒྱུར་བྱས་ཏེ། བདེ་སྐྱིད་ངོ་མ་ཞིག་བསྐྱེད་བསྲིང་བྱེད་ཐུབ། ང་

ཚོའི་ཀླད་པའི་མ་ལག་ནི་འགྱུར་བ་མེད་པའི་རང་བཞིན་མ་ཡིན་པར། བསྟུན་འགྱུར་

གྱི་རང་བཞིན་ཞིག་ཡིན།”

ང་ཚོས་ཁོང་གིས་གསུངས་པ་འདི་ཕལ་ཆེར་བདེན་པ་ཡིན་པར་བསམ་གྱི་

ཡོད། གང་ལྟར་ཡང་འདི་ནི་ང་ཚོས་ནང་པ་ཚོ་དང་མཉམ་འབྲེལ་བྱས་ནས་འཚོལ་

སྙེག་བྱེད་སའི་ཡུལ་ཞིག་ཡིན།།



  242  

བགྲོ་གླེང་། མྱོང་ཚོར།

བགྲོ་གླེང་གི་མཉམ་ཞུགས་པ་དང་མང་ཚོགས་གཉིས་ཀས་འཇོད་ཇི་དང་རེ་

ཆར་ཏྲིའི་མྱོང་ཚོར་སྐོར་གྱི་གཏམ་བཤད་ཐད་ལ་དྲི་བ་མང་པོ་བཀོད་པ་དང་། ཨ་

ཐོར་གྱིས་གཏམ་བཤད་པ་ཁོང་གཉིས་བགྲོ་གླེང་གི་མཉམ་ཞུགས་པ་ཚོའི་གྲས་སུ་

བསུ་བ་བྱས་ནས་མཉམ་ཞུགས་པ་ཚོ་མང་ཚོགས་ལ་ངོ་སྤྲོད་བྱས་སོང་། ཌམ་ཉིག་༼ 

Daniel Kahneman༽ནི་ཕི་རིན་སི་ཏྲོན་མཐོ་སློབ་ཀྱི་སེམས་ཁམས་རིག་པ་དང་མང་

ཚོགས་ལས་དོན་གྱི་སློབ་དཔོན་ཆེན་མོ་ཞིག་ཡིན་ཞིང་། ཁོང་གིས་ཕྱི་ལོ་ ༢༠༠༢ 

ལོའི་དཔལ་འབྱོར་རིག་པའི་ནོར་སྦེལ་གཟེངས་རྟགས་བཞེས་ཡོད། ཁད་ཊི་ནར་

༼Dacher Keltener༽ནི་ཁ་ལེ་ཧཕོར་ནེ་མཐོ་སློབ་ཀྱི་སེམས་ཁམས་རིག་པའི་སློབ་

དཔོན་ཆེན་མོ་ཞིག་དང་། ཀེ་ལི་བྷར་ཏྲི་༼Daniel Gilbert༽ནི་ཧ་ཝད་ཌི་མཐོ་སློབ་ཀྱི་

སེམས་ཁམས་རིག་པའི་སློབ་དཔོན་ཆེན་མོ་ཞིག་ཡིན། མཱ་ཐེའོ་ཡང་བགྲོ་གླེང་པ་

ཚོའི་གྲས་སུ་ཡོད་པ་དང་། ཁོང་གིས་རེ་ཆར་ཏྲི་དང་མཉམ་འབྲེལ་གྱིས་མྱོང་ཚོར་གྱི་

སྟངས་འཛིན་ལ་ཞིབ་འཇུག་བྱེད་ཀྱི་ཡོད་སྟབས། འཇོད་ཇི་དང་ལྷན་དུ་ནང་པའི་

ཕྱོགས་གཏོགས་ནས་དྲི་བ་ཁག་ལ་ལན་འདེབས་རྒྱུ་རེད།

ཨ་ཐོར།༽ ངས་ཐོག་མར་མྱོང་ཚོར་གྱི་བརྗོད་གཞིའི་ཐོག་ནུབ་ཕྱོགས་དང་

ནང་པ་གཉིས་ཀའི་ལྟ་ཚུལ་གྱི་ངོས་ནས་གླེང་མཁན་ང་ཚོའི་གཏམ་བཤད་པ་གཉིས་

ལ་ཐུགས་རྗེ་ཆེ་ཞུ་རྒྱུ་ཡིན། ངས་ད་དུང་ནན་ཏན་དུ་བརྗོད་འདོད་པ་ནི་རེ་ཆར་ཏྲི་དང་

མཱ་ཐེའོ་གཉིས་ཀྱི་ཡུན་རིང་གི་མཉམ་འབྲེལ་དེའང་ཡིན། ང་ཚོས་གོང་དུ་གོ་ཐོས་བྱུང་

བ་ལྟར། མྱོང་ཚོར་གྱི་ཞིབ་འཇུག་གི་ཁྱབ་ཁོངས་སུ་སྙན་གྲགས་ཆེ་བའི་ནུབ་ཕྱོགས་

ཀྱི་ཚན་རིག་པ་རེ་ཆར་ཏྲི་དང་ནང་པའི་ཉམས་ལེན་པ་འདི་གཉིས་ཀྱིས་མཉམ་འབྲེལ་

བྱས་ཏེ། མྱོང་ཚོར་ནི་གང་ཟག་རང་གི་སྟངས་འཛིན་གྱི་འོག་ཏུ་འཇུག་ཐབས་འཚོལ་

བའི་འབད་པ་བྱེད་ཀྱི་ཡོད། ཁྱེད་གཉིས་ཀྱིས་རྨད་བྱུང་གི་ལས་དོན་འདི་བསྒྲུབ་པར་

ཐུགས་རྗེ་ཆེ། ང་ཚོའི་རེ་ཡུལ་གྱི་མཉམ་འབྲེལ་ནི་ཁྱེད་གཉིས་ཀྱིས་འགོ་བཙུགས་

ཟིན་འདུག

མཚམས་འདི་ནས་ང་ཚོ་དྲི་བ་ཁག་ལ་ཁ་ཕྱོགས་རྒྱུ་ཡིན་ཞིང་། ནང་པ་དང་

ཚན་རིག་པའི་ཕྱོགས་གཏོགས་གཉིས་ཀས་དྲི་བ་མང་པོ་ཞིག་བཀོད་ཡོད། འཇོད་

ཇིས་མྱོང་ཚོར་གྱི་ཁྱབ་ཁོངས་དང་། ད་དུང་ནང་པའི་སེམས་བྱུང་གི་ཁྱད་པར་དང་

འབྲེལ་བའི་དབང་རྩའི་རྟེན་གཞིའི་སྐོར་ནས་དྲི་བ་ཁག་ཅིག་དྲིས་སོང་། དེ་བཞིན་

ཁོང་གིས་བླང་དོར་དང་། གང་ཟག་དང་པོའི་ལྟ་སྟངས། སེམས་ཁམས་རིག་པ་

བཅས་ཀྱི་དྲི་བ་གཞི་རྒྱ་ཆེན་པོ་ཞིག་ཀྱང་བཀོད་སོང་།

མྱོང་ཚོར་གྱི་ནང་དུ་ཤེས་ཚོར་ལ་བྱེད་ལས་ཅི་ཞིག་ཡོད་དམ། རྒྱུ་མཚན་ཅིའི་

ཕྱིར་ང་ཚོར་གནོད་འཚེ་ཆེ་བའི་མྱོང་ཚོར་ཡོད་པ་ཡིན་ནམ། ནང་པ་ཚོར་མཚོན་ན། 

མྱོང་ཚོར་དང་འབྲེལ་བའི་རང་གི་གོ་རྟོགས་ཀྱི་རྒྱབ་ལྗོངས་སུ་ཏཱ་ཝུན་གྱིས་གཏན་ལ་

ཕབ་པའི་འཕེལ་འགྱུར་གྱི་རྣམ་གཞག་དང་བསྡུར་རུང་བ་ཅི་ཡང་མེད། འོན་ཀྱང་། 

ཁོང་ཁྲོ་དང་གནོད་འཚེ་ཆེ་བའི་མྱོང་ཚོར་རྣམས་ལ་དགོས་དམིགས་ཤིག་ཡོད་པ་མ་

ཡིན་ནམ། ད་དུང་བློའི་ངང་ཚུལ་དང་རང་གཤིས། སྦྱངས་ནས་ཐོབ་པའི་བློའི་ཡོན་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  244  

ཏན་སོགས་ཀྱི་འབྲེལ་བའི་སྐོར་ལའང་དྲི་བ་ཁག་ཅིག་བཀོད་ཡོད།

ང་ཚོས་ྋགོང་ས་མཆོག་ཁྱེད་ལ་གཏམ་བཤད་འདི་ཚོའི་སྐོར་ལ་ཅི་ཞིག་

གསུང་རྒྱུ་ཡོད་པར་བལྟས་ནས་འགོ་འཛུགས་རྒྱུ་ཡིན།

ཏཱ་ལའི་བླ་མ།༽ ངས་དྲི་བ་ཁག་ཅིག་འདྲི་འདོད་བྱུང་མོད། ད་ལྟ་ངས་དེ་དག་

བརྗེད་ཚར་འདུག་༼བཞད་མོ།༽ དེའི་ཕྱིར་ཁྱེད་ཚོས་འགོ་ཚུགས་ཤོག

ཨ་ཐོར།༽ གཅིག་བྱས་ན། ང་ཚོས་གནོད་འཚེ་ཆེ་བའི་མྱོང་ཚོར་གྱི་བྱེད་

ལས་ནས་འགོ་རྩོམ་ཆོག འདི་ནི་གནད་དོན་གལ་ཆེན་ཞིག་ཡིན་པར་སྣང་། ནང་པའི་

མཁས་པ་ཚོས་འདིའི་ཐད་ལ་ཅི་ཞིག་གསུང་རྒྱུ་ཡོད་དམ། མཱ་ཐེའོ་ལགས། ཁྱེད་ལ་

ཅི་ཞིག་བཤད་རྒྱུ་ཡོད་དམ།

མཱ་ཐེའོ།༽ རེ་ཆར་ཏྲི་ཁྱེད་ཀྱིས་འཕེལ་འགྱུར་རིག་པའི་ལྟ་ཚུལ་གྱི་ངོས་ནས་

གནོད་འཚེ་ཆེ་བའི་མྱོང་ཚོར་གྱི་དོན་སྤྱི་འདི་དགོས་ངེས་ཡིན་པའི་དཔེ་མཚོན་དུ་

ཁོང་ཁྲོ་བཞག་སོང་། ཁྱེད་ཀྱིས་བརྗོད་པ་ལྟར། ཁོང་ཁྲོ་ནི་བཀག་རྒྱ་ལས་རྒྱལ་བར་

བེད་སྤྱོད་ཆེན་པོ་ཞིག་ཡིན་སྲིད། ཡིན་ཡང་། འདི་ནི་དགེ་བ་མིན་པའི་མིན་ཚུལ་དེ་

ཇི་ལྟར་ཡིན་ནམ། ཁོང་ཁྲོས་སྐབས་གང་ཞིག་ཏུ་གནོད་འཚེ་ཆེ་ཞིང་མི་དགེ་བའི་

འབྲས་བུ་བསྐྱེད་དམ། སྤྱིར་བཤད་ན། ང་ཚོས་སོ་སོའི་སྤྱོད་པ་ལ་བསམ་བློ་བཏང་

ན། འཁོན་འཛིན་གྱི་ཁོང་ཁྲོ་ཞིག་སེམས་ལ་སྐྱེ་སྐབས། དེ་ནི་རྒྱུན་དུ་གནོད་འཚེ་ཆེ་

ཞིང་ཉོན་མོངས་ཀྱི་རང་བཞིན་ཞིག་ཡིན་པར་མཐོང་ཐུབ། ཁོང་ཁྲོ་དེས་རང་དང་

གཞན་གྱི་ཞི་བདེ་ལ་གཏོར་བརླག་བྱེད་རྒྱུ་རེད། སྤྱིར་ང་ཚོས་མྱོང་ཚོར་བཟང་ངན་

གང་ཞིག་གི་སྐྱེ་སྟངས་ལ་ཞིབ་ལྟ་བྱས་ཚེ། དེ་ཚོ་ཐམས་ཅད་གཞི་རྩའི་ཤེས་པ་ཞིག་

ལས་འབྱུང་གི་ཡོད་པ་གསལ་པོ་ཡིན་ཞིང་། གཞི་རྩའི་ཤེས་པ་དེ་ནི་སྐྱོན་དང་དྲི་

མས་རང་བཞིན་གྱིས་མ་བསྒྲིབས་པའི་མེ་ལོང་ལྟ་བུ་ཡིན། མྱོང་ཚོར་གང་ཞིག་ཡིན་

ཡང་དེ་ནི་རོལ་མོའི་དབྱངས་ལྟ་བུ་ཞིག་ཡིན་པ་དང་། དེའི་སྟེང་དུ་མཐུན་ཆོས་མང་

པོ་ཞིག་ཚོགས་ཡོད། དཔེར་ན། ཁོང་ཁྲོ་ནི་ཉོན་མོངས་ཀྱི་ངོ་བོར་མ་སོང་བའི་སྔོན་

དུ་མྱོང་ཚོར་འདི་ལ་གསལ་ཆའི་ཡོན་ཏན་ཞིག་མཆིས་ཤིང་། ང་ཚོར་ཁོང་ཁྲོ་སྐྱེ་

སྐབས་རང་ཉིད་ཀྱི་དབང་ཤེས་རྣམས་ཡར་བསླངས་ཏེ། རང་གི་རྣམ་རིག་དེ་རྣོ་པོ་

ཞིག་ཏུ་གྱུར་ཡོད།

གལ་སྲིད་ང་ཚོས་ཁོང་ཁྲོ་སྐྱེས་མ་ཐག་པའི་གསལ་ཆ་དེ་ངོས་འཛིན་བྱས་ཏེ། 

མྱོང་ཚོར་འདི་ཞེ་སྡང་བསྐྱེད་པའི་རྟོག་པ་འདྲ་མིན་གྱི་རྒྱུ་རྐྱེན་དུ་འགྲོ་རུ་མ་བཅུག་པ་

དང་། ལྷག་པར་རང་གཞན་གྱི་ཁྱད་པར་ཕྱེས་ནས་གཞན་ལ་གནོད་འཚེ་བྱེད་པའི་

འདོད་པ་མ་བསྐྱེད་ན། ཁོང་ཁྲོ་ལ་གནོད་འཚེ་ཆེ་བའི་རང་བཞིན་ཡོད་ཀྱི་མ་རེད། ང་

ཚོས་འདིར་ཤེས་པ་སྐད་ཅིག་ཕྲ་མོ་ཞིག་གླེང་གི་ཡོད་ལ། ཉོན་མོངས་མ་བསྐྱེད་པར་

ཁོང་ཁྲོའི་གསལ་ཆའི་ངང་དུ་གནས་པ་ལ་བློའི་སྦྱོང་བརྡར་དགོས། འདི་ནི་འདོད་

ཆགས་ལྟ་བུར་མཚོན་ནའང་གཅིག་མཚུངས་ཡིན་པ་དང་། སྐྱེས་མ་ཐག་པའི་སྐབས་

ནས་ཉོན་མོངས་ཀྱི་རང་བཞིན་ཤུགས་ཆེན་ཞིག་མེད། གང་ལྟར་ཡང་ནང་པའི་འདོད་

ཚུལ་ལ། སེམས་ཀྱི་ཉོན་མོངས་ནི་ཤེས་པའི་རང་བཞིན་མཐར་ཐུག་དེ་མིན་ལ། 

ཤེས་པ་ནི་ལྷད་མེད་ཅིག་ཡིན་ཞིང་། དྲི་མ་རྣམས་ནི་གློ་བུར་གྱི་རང་བཞིན་ཞིག་

ཡིན།

ཨ་ཐརོ།༽ ཁྱེད་ཅག་ལ་རང་བཞིན་གྱིས་མ་གྲུབ་པའི་གནོད་འཚེ་ཆེ་བའི་མྱོང་

ཚོར་གྱི་ངོ་བོའི་སྐོར་ལ་ཅི་ཞིག་བརྗོད་རྒྱུ་ཡོད་དམ། ཁྱེད་ཚོའི་ལྟ་ཚུལ་ལ། མྱོང་ཚོར་

ལ་འགྲོ་བ་མིའི་ངོ་བོའི་གྲུབ་ཆ་ལྟ་བུ་ཡིན་པའི་རང་བྱུང་སྐྱེ་དངོས་ཀྱི་རྟེན་ཞིག་ཡོད་

དམ།

ཀེ་ལི་བྷར་ཏྲི།༽ མྱོང་ཚོར་ཁག་ལ་སྐྱེ་དངོས་ཀྱི་རྟེན་གཞི་ཞིག་ཡོད་པར་ཐེ་

ཚོམ་བྱེད་མི་དགོས། གསལ་པོ་མིན་པ་ནི་སེམས་ཅན་གཞན་དག་ལ་སེམས་ཀྱི་སྣང་

བརྙན་ཡོད་མེད་དང་། ཡང་ན་སོ་སོའི་ཤེས་ཚོར་ལ་སྟངས་འཛིན་བྱེད་ཐུབ་མིན་འདི་

རེད། འོན་ཀྱང་། ཁོང་ཚོ་ལའང་མྱོང་ཚོར་ཡོད་པ་ཧ་ཅང་གསལ་པོ་ཡིན། མྱོང་ཚོར་

ནི་འོ་འཐུང་སྲོག་ཆགས་དང་། ང་ཚོ་ཐུན་མོང་དུ་ཡོད་པའི་ཀླད་པའི་ཆ་ཤས་ངེས་

ཅན་ཞིག་གིས་བསྐྱེད་ཀྱི་ཡོད། དེའི་ཕྱིར་འཕེལ་འགྱུར་རིག་པའི་ལྟ་ཚུལ་གྱི་ངོས་

ནས་བརྗོད་ན། མྱོང་ཚོར་ལ་ཞིབ་འཇུག་བྱེད་རྒྱུ་ནི་གལ་ཆེན་ཞིག་ཡིན།

ནང་དོན་རིག་པར་མྱོང་ཚོར་ངེས་ཅན་ཞིག་ཉོན་མོངས་ཀྱི་རང་བཞིན་དུ་ངོས་

འཛིན་བྱེད་པ་དང་། ནང་པའི་ཉམས་ལེན་གྱིས་ང་ཚོར་དེ་དག་འཇོམས་པར་གྲོགས་

བྱེད་ཀྱི་ཡོད། འཇིགས་སྣང་ནི་དཔེ་མཚོན་ཡག་པོ་ཞིག་རེད། འོན་ཀྱང་། འཕེལ་

འགྱུར་གྱི་སྐྱེ་དངོས་རིག་པ་སྨྲ་བ་ཚོར་འཇིགས་སྣང་མི་མྱོང་བའི་དུད་འགྲོ་ཚོར་

བརྗོད་པའི་ཚིག་ཅིག་ཡོད། དེ་ནི་དགོང་ཟས་རེད། ༼གད་མོ།༽ རྒྱུ་མཚན་འདིའི་དབང་

གིས་འཇིགས་སྣང་ལྟ་བུའི་མྱོང་ཚོར་ཤིན་ཏུ་གལ་ཆེན་ཡིན།

དགོང་ཟས་སྐོར་གྱི་ཀུ་རེ་འདི་ཏཱ་ལའི་བླ་མ་མཆོག་ལ་འགྲེལ་བརྗོད་བྱེད་དགོས་

བྱུང་སོང་།

ཏཱ་ལའི་བླ་མ།༽ ནང་པའི་ལྟ་བ་གཞིར་བཞག་གི་ངའི་ལྟ་ཚུལ་ལ། ཚད་གཞི་

ངེས་ཅན་ཞིག་ཏུ་སེམས་ཅན་སོ་སོའི་སྐྱེ་དངོས་ཀྱི་གྲུབ་ཆ་ལ་བྱེད་ལས་གལ་ཆེན་

ཞིག་ཡོད། འགྲོ་བ་མི་དང་དུད་འགྲོའི་ལུས་ཕུང་གི་གྲུབ་ཆའི་ཁྱད་པར་ལ་བལྟས་ཚེ། 

ང་ཚོས་མྱོང་ཚོར་ཁག་ཅིག་གི་མངོན་ཚུལ་ལ་ཁྱད་པར་ཆེན་པོ་ཞིག་མཐོང་ཐུབ། དེ་

མཚུངས་སུ་ཐ་ན་འགྲོ་བ་མིའི་ཁྲོད་དུའང་རང་གཤིས་ཀྱི་ཁྱད་པར་འདྲ་མིན་མཐོང་རྒྱུ་

ཡོད་པ་དང་། མི་ཁག་ཅིག་ལ་འདོད་ཆགས་དང་ཁོང་ཁྲོའི་བག་ཆགས་ཤུགས་ཆེན་

པོ་ཡོད། ངས་ཁྱད་པར་འདི་དག་ལ་སྐྱེ་དངོས་ཀྱི་རྟེན་ཞིག་ཡོད་པར་བསམ་གྱི་ཡོད། 

འདི་ནི་དགེ་མི་དགེ་གཉིས་ཀའི་མྱོང་ཚོར་ལ་ལྟ་སྟངས་ཤིག་ཡིན།

དེ་ལྟ་ནའང་། སེམས་ཀྱི་ངང་ཚུལ་དེ་དག་རྟོགས་ཚུལ་ལ་གནས་རིམ་གཞན་

ཞིག་ཀྱང་ཡོད་ཅིང་། ནང་པའི་ལྟ་ཚུལ་གྱི་ངོས་ནས་བརྗོད་ན། འགྲོ་བ་མི་དང་དུད་

འགྲོ་ཐེ་བའི་སེམས་ཅན་ཚང་མར་ཁྱབ་པའི་ཐུན་མོང་གི་ཁྱད་ཆོས་ཤིག་ཡོད། ནང་

པ་ཚོས་གཞི་རྩའི་མྱོང་ཚོར་ཁག་ཅིག་ནི་སེམས་ཅན་ཐམས་ཅད་ལ་ཁྱབ་ཡོད་པར་

འདོད་ཀྱི་ཡོད།

གནད་དོན་གཞན་ཞིག་ནི། ང་ཚོས་ཁོང་ཁྲོ་ལྟ་བུའི་མྱོང་ཚོར་ལ་ཞིབ་འཇུག་

བྱེད་སྐབས་ཀྱང་རྙོག་འཛིང་གི་ཆ་མང་པོ་ཞིག་འདུས་ཡོད་པ་ཤེས་དགོས་རྒྱུ་འདི་

ཡིན། ཁོང་ཁྲོ་ནི་ཡུན་ཐུང་ཞིང་གཡོ་འགུལ་ཆེ་བའི་བློའི་ངང་ཚུལ་ཞིག་རེད་ཅེས་

བརྗོད་པ་ཙམ་གྱིས་མྱོང་ཚོར་འདི་རྟོགས་མི་ཐུབ། ནང་པ་ཚོས་སེམས་བྱུང་ཁག་ནི་

བརྒྱུད་རིམ་ཞིག་ཏུ་གོ་བ་ལེན་གྱི་ཡོད། སེམས་བྱུང་ལ་མཚོན་ན་རྒྱུན་ཞིག་ཡོད་པ་

དང་། སེམས་བྱུང་གཞན་ཡང་དེ་དང་ལྷན་དུ་འབྱུང་གི་ཡོད། མི་ཁག་ཅིག་གི་ཁོང་ཁྲོ་

ནི་ཡུན་རིང་ལ་གནས་ཀྱང་། གཞན་གྱི་ཁོང་ཁྲོ་ནི་དེ་ལྟར་རྒྱུན་བརྟན་གྱི་མེད། དཔེར་

ན། སྙིང་རྗེ་སྒོམ་པར་གོམས་འདྲིས་ཆེ་བའི་ཉམས་ལེན་པ་ཞིག་ལ་ཁོང་ཁྲོ་ཆེན་པོ་

ཞིག་སྐྱེས་ཀྱང་། གོམས་འདྲིས་དེའི་དབང་གིས་ཁོང་ཁྲོ་འདི་ཡུན་རིང་ལ་གནས་མི་

ཐུབ།

རྒྱུ་མཚན་འདིའི་ཕྱིར་ང་ཚོས་རྒྱུ་རྐྱེན་མང་པོ་ཞིག་ལ་བསམ་བློ་གཏོང་དགོས་

པར་མ་ཟད། གང་ཟག་ཅིག་གི་སྐྱེ་དངོས་ཀྱི་གྲུབ་ཆ་དང་། ཁོར་ཡུག་གི་ཤུགས་རྐྱེན་

སོགས་ལའང་བསམ་བློ་གཏོང་དགོས། ཁོང་ཁྲོ་ལྟ་བུའི་སེམས་བྱུང་གི་རང་བཞིན་

རྟོགས་པར་མྱོང་ཚོར་འདིའི་ངང་ཚུལ་དང་། ཡང་ན་དེའི་ཕྱིའི་རྣམ་འགྱུར་ལ་བལྟ་བ་

ཙམ་གྱིས་མི་འགྲིག

འཇོད་ཇི།༽ བདག་གིས་ང་ཚོའི་གླེང་གཞི་འདི་དང་འབྲེལ་ཡོད་ཡིན་ཞིང་། 

རྟོག་དཔྱོད་འདྲེན་པའི་ལྟ་ཚུལ་ཆུང་ཆུང་ཞིག་བརྗོད་རྒྱུ་ཡིན། ཁོང་ཁྲོའི་རྙོག་དྲ་འདི་

ནི་ཁོང་ཁྲོ་རང་ཉིད་མ་ཡིན་པར། ང་ཚོར་རང་དབང་མེད་པ་དེ་རེད། དཔེར་ན། ང་

ཚོར་རང་དབང་ཡོད་པའི་སྒོ་ནས་ཁོང་ཁྲོ་ལངས་ཏེ་ཞི་བ་ཡིན་ན། འདི་ནི་རྙོག་དྲ་ཞིག་

ཆགས་མེད། དོན་ངོ་མར་འདི་ནི་ཁོང་ཁྲོ་ཞིག་ཏུ་རྩིས་ན་མི་འོས་ཤིང་། ནང་པ་ཚོས་

འདི་ནི་ཉོན་མོངས་རང་བཞིན་གྱི་མྱོང་ཚོར་ཞིག་ཏུ་བསམ་གྱི་མེད། རྒྱུ་མཚན་ནི་

གང་ཟག་རང་ཉིད་ལ་རང་དབང་ཡོད་པས་ཡིན། ནུས་ཤུགས་དྲག་པོ་ཞིག་གི་རྣམ་པ་

ཕྱི་ལ་མངོན་ཡང་། དེ་ནི་གང་ཟག་རང་གི་སྟངས་འཛིན་འོག་ཏུ་ཡོད་སྟབས། ཉོན་

མོངས་ཀྱི་རང་བཞིན་ཞིག་ཆགས་མེད། ནུས་པ་དྲག་པོ་འདི་ལྟ་བུས་རང་ཉིད་སྲུང་

སྐྱོབ་དང་། ཡང་ན་བྱ་བ་ཞིག་བསྒྲུབ་པར་གྲོགས་བྱེད་རྒྱུ་རེད། རྙོག་དྲ་གཙོ་བོ་ནི་

ཁོང་ཁྲོ་སྐྱེས་ནས་རང་ལ་རང་དབང་མེད་དུས་འབྱུང་གི་ཡོད། འདི་འདྲའི་སྐབས་སུ་

ང་ཚོ་གཞན་དབང་དུ་འགྲོ་ཞིང་། འདི་ནི་དངོས་ཡོད་ཀྱི་རྙོག་དྲ་ཞིག་ཡིན། འཕེལ་

འགྱུར་ལས་བྱུང་བའི་མྱོང་ཚོར་ནི་རྙོག་དྲ་མ་ཡིན་ཡང་། ང་ཚོས་དེར་གདོང་ལེན་

བྱེད་སྟངས་མ་འགྲིག་པའི་རྐྱེན་གྱིས་དཀའ་ངལ་ཆེན་པོ་འབྱུང་གི་ཡོད།

ཁད་ཊི་ནར།༽ ཚན་རིག་གིས་མྱོང་ཚོར་ཞིག་ཆ་ཤས་མང་པོར་བགོས་

ནས་ཞིབ་འཇུག་བྱས་ཏེ། རིན་ཐང་གཏན་འབེབས་དང་། འདུན་པ། ཚོར་བ། ཡིད་

ཚོར། སྤྱོད་པ་དང་རྣམ་འགྱུར་ངེས་ཅན་ཞིག་སྟོན་པའི་བག་ཆགས་སོགས་ལ་བརྟག་

དཔྱད་གཏོང་གི་ཡོད། ངས་ཁྱེད་ཅག་ལ་འདྲི་འདོད་པའི་དྲི་བ་ནི། རང་དབང་དེ་གང་

ཞིག་ལས་ཐོབ་པའི་རང་དབང་ཡིན་ནམ། ཚོར་བའི་དབང་དུ་མ་སོང་བའི་རང་དབང་

ཡིན་ནམ། ཡང་ན་སྤྱོད་པ་ངེས་ཅན་ཞིག་སྟོན་མ་དགོས་པའི་རང་དབང་ཡིན་ནམ།

འཇོད་ཇི།༽ རང་དབང་ནི་གཞན་དབང་དུ་མ་སོང་བའི་རང་དབང་རེད། ཡིད་

ཚོར་ནི་རྙོག་དྲ་ཞིག་མིན་ཞིང་། ཐ་ན་ཕྱིའི་བྱུང་བ་ཞིག་ལ་ཡ་ལན་དུ་བྱུང་བའི་རང་

སྟེང་གི་ནུས་ཤུགས་དེའང་རྙོག་དྲ་ཞིག་མིན། རྙོག་དྲ་ནི་ཡིད་ཚོར་འདིས་རང་ལ་

གདམ་ཀ་གང་ཡང་བྱེད་དུ་མི་འཇུག་པར་བློ་གཞན་དབང་དུ་བསྒྱུར་ནས་སྡུག་

བསྔལ་བསྐྱེད་པ་འདི་ཡིན། ནང་པའི་ཉམས་ལེན་གྱི་དགོས་དམིགས་གཙོ་བོ་ནི། བློ་

ལ་སྦྱོང་བརྡར་སྤྲད་ནས་རང་ཉིད་ཉོན་མོངས་ཀྱི་དབང་དུ་མ་སོང་བར་རང་གི་བློའི་

ནུས་ཤུགས་ལ་སྟངས་འཛིན་འོས་འཚམས་ཤིག་བྱེད་རྒྱུ་འདི་རེད།

ཨ་ལན།༽ འདིར་གནད་དོན་གལ་ཆེན་ཞིག་འདུག ནུབ་ཕྱོགས་ཀྱི་ཆོས་

ལུགས་རིག་པ་དང་ལྟ་གྲུབ་རིག་པའི་ནང་། ལོ་ངོ་སྟོང་ཕྲག་དུ་མའི་རིང་ཞེ་འདོད་ལ་

རང་དབང་ཡོད་མེད་ཀྱི་རྩོད་གླེང་བྱུང་ཞིང་། འདིའི་སྐོར་ལ་རྩོམ་ཡིག་ཤོག་ངོས་ཁྲི་

ཕྲག་ལོངས་པ་ཞིག་ཡོད། ནང་པ་ཚོས་སྦྱོང་བརྡར་མེད་པའི་བློ་སྤྱིར་བཏང་བ་ཞིག་

ལ་ཞེ་འདོད་ཀྱི་རང་དབང་འདི་ཡོད་མེད་དྲི་བ་འགོད་ཀྱི་མེད། ང་ཚོར་ཞེ་འདོད་ཀྱི་

རང་དབང་ཆ་ཚང་ཞིག་མེད་པ་ཕྱོགས་ཡོངས་ནས་གསལ་པོ་རེད། མི་ཞིག་གིས་

ཁྱེད་ལ་ཕོག་ཐུག་གཏོང་སྐབས། ཁྱེད་ལ་ཞེ་འདོད་ཀྱི་རང་དབང་ཅི་ཡང་མེད་པར་

ཁོང་ཁྲོ་དང་འཁོན་འཛིན་བསྟན་ནས་ཡ་ལན་སྤྲོད་ཀྱི་ཡོད། འདི་ནི་ང་ཚོར་ཞེ་འདོད་

ཀྱི་རང་དབང་ཆ་ཚང་ཞིག་མེད་པའི་རྟགས་མཚན་གསལ་པོ་ཞིག་ཡིན། འོན་ཀྱང་། 

ནང་པའི་ལམ་གྱི་རྣམ་གཞག་གི་དམིགས་གཞིའི་ནང་རང་དབང་འདི་ལྟ་བུ་བསྐྱེད་

བསྲིང་བྱ་རྒྱུའང་འདུས་ཤིང་། རང་ཉིད་ནི་འཁྲུལ་སྣང་དང་ཞེ་སྡང་། འདོད་སྲེད་ལྟ་

བུའི་ཉོན་སེམས་ཀྱི་དབང་དུ་མ་སོང་བར་ཤེས་རབ་ཀྱིས་སྣེ་ཁྲིད་བྱེད་རྒྱུ་དེ་ཡིན། 

ཉོན་མོངས་ཐམས་ཅད་སྤངས་ནས་སངས་རྒྱས་པའི་སྐབས་སུ་གདམ་ཀ་བྱེད་པའི་

རང་དབང་རང་ཉིད་ལ་རྒྱུན་དུ་ཡོད་ཀྱི་རེད།

ཏཱ་ལའི་བླ་མ།༽ ང་ཚོས་མྱོང་ཚོར་གྱི་རིགས་གཅིག་ནི་གཡོ་འགུལ་ཆེ་

ཞིང་། འཕྲལ་བྱུང་དང་ཐོལ་བྱུང་ཡིན་པར་འདོད་ཀྱི་ཡོད། མྱོང་ཚོར་འདིའི་རིགས་

བསྐྱེད་པའི་ཡིད་དུ་འཐད་མིན་གྱི་ཁྱད་ཆོས་དང་། གནས་སྟངས་སོགས་ཀྱི་རྒྱུ་རྐྱེན་

མཚམས་རེར་ཡོད་སྲིད། སྤྱི་ཡོངས་ནས་གཡོ་འགུལ་ཆེ་ཞིང་ཐོལ་བྱུང་ཡིན་པའི་

མྱོང་ཚོར་འདིའི་རིགས་ནི་ཤུགས་དྲག་པོ་ཡིན། དེ་དང་ཆབས་ཅིག་མྱོང་ཚོར་གྱི་

རིགས་གཞན་ནི་རྒྱུ་མཚན་གཞིར་བཞག་གིས་གྲུབ་པ་ལྟར་ཡིན། དཔེར་ན། ཁྱེད་

ཀྱིས་ཡུན་རིང་ལ་བསྒོམས་པའི་འབྲས་བུར་སྙིང་རྗེའི་ཚོར་བ་ཤུགས་དྲག་པོ་ཞིག་

སྐྱེ་བ་ལྟ་བུ་རེད། མྱོང་ཚོར་འདིའི་རིགས་ལ་བསམ་གཞིགས་བྱས་པའི་རྒྱུ་མཚན་

ཞིག་ཡོད་པ་དང་། ང་ཚོས་མྱོང་ཚོར་གྱི་རིགས་འདི་གཉིས་ཀྱི་བར་ལ་ཁྱད་པར་ཞིག་

འབྱེད་དགོས་རྒྱུ་རེད།

རེ་ཆར་ཏྲི།༽ ཁོང་ཁྲོ་ནི་འཕྲལ་བྱུང་དང་ཐོལ་བྱུང་ཡིན་ནམ།

ཏཱ་ལའི་བླ་མ།༽ འདི་ནི་འཕྲལ་བྱུང་དང་ཐོལ་བྱུང་ཡིན་ཞིང་། མྱོང་ཚོར་གྱི་

རིགས་དང་པོ་ལ་སྟངས་འཛིན་གྱི་རང་དབང་མེད་པ་དང་། མྱོང་ཚོར་དེ་དག་སྐྱེ་

སྐབས་ང་ཚོར་རང་དབང་ཆེན་པོ་ཞིག་མེད། ཡིན་ཡང་། མྱོང་ཚོར་གྱི་རིགས་གཉིས་

པར་མཚོན་ན། མྱོང་ཚོར་ཞིག་ཇི་ལྟར་ཤུགས་དྲག་ཡིན་ཡང་། ང་ཚོར་ད་དུང་རང་

དབང་གི་ཚད་གཞི་ངེས་ཅན་ཞིག་ཡོད། དོན་ངོ་མར་སྙིང་རྗེ་ཤུགས་དྲག་པོ་ཞིག་

གཞི་ལ་བཞག་སྟེ། བྱ་དངོས་གང་ཞིག་ངོས་ལེན་མེད་པའི་ཚོར་བ་ཁོང་ཁྲོ་དང་ཆ་

འདྲ་བ་ཞིག་སྐྱེ་ཆོག་པ་དང་། མྱོང་ཚོར་འདི་འདྲས་བྱ་བ་དགེ་བ་བསྒྲུབ་པར་གྲོགས་

བྱེད་རྒྱུ་རེད། གནས་སྟངས་འདིའི་ནང་དུ་ཁོང་ཁྲོ་ལྟ་བུའི་མྱོང་ཚོར་འདིའང་དགེ་བ་

ཡིན་ཆོག་ཅིང་། ཚོར་བ་འདིའི་རིགས་ནི་སྤྱིར་བཏང་གི་ཁོང་ཁྲོ་དང་ཐ་དད་པ་ཞིག་

ཡིན། ང་ཚོས་མྱོང་ཚོར་འདི་ལ་ཁོང་ཁྲོ་ཞེས་འབོད་མིན་ནི་ཚིག་དོན་གྱི་གནད་དོན་

ཞིག་རེད།

ཌམ་ཉིག༽ རང་ཉིད་ལ་སྟངས་འཛིན་བྱེད་རྒྱུ་དང་། རང་དབང་གཉིས་ཀྱི་

འབྲེལ་བ་ནི་དང་བ་འདྲེན་པ་ཞིག་རེད། ནང་པའི་སྲོལ་རྒྱུན་དུ་ཇེའུ་ཆོས་ལུགས་ཐེ་

བའི་སྲོལ་རྒྱུན་གཞན་དག་དང་འདྲ་བར་རང་དབང་ནི་རང་ཉིད་སྟངས་འཛིན་དུ་གོ་

བར་སྙམ། གང་ཟག་ཅིག་གིས་རང་དབང་ལ་བརྟེན་ནས་རང་ཉིད་སྟངས་འཛིན་ལ་

སྦྱོང་བརྡར་བྱེད་ཆོག་པ་དང་། རང་ཉིད་སྟངས་འཛིན་ནི་ཡོན་ཏན་ཞིག་ཡིན་པར་

སྣང་། སེམས་ཁམས་རིག་པའི་ཞིབ་འཇུག་གི་གོ་རྟོགས་ལྟར་ན། ཡོན་ཏན་གང་ཞིག་

ཡིན་ཡང་ཡུན་རིང་ལ་སྦྱོང་བརྡར་བྱས་པར་བརྟེན་ནས་ཡོང་གི་ཡོད། གང་ཟག་ཅིག་

གིས་རང་གི་མྱོང་ཚོར་ལ་སྦྱོང་བརྡར་སྤྲོད་རུང་བའི་ལྟ་ཚུལ་ཞིག་ཡོད་ཀྱང་། འདི་ནི་

ཡོན་ཏན་གཞན་དག་དང་གཅིག་མཚུངས་ཡིན་ཚེ། སེམས་ཁམས་རིག་པ་སྨྲ་བ་ཧད་

བྷ་ཏྲིས་༼Herbert Simon༽ཡོན་ཏན་ཞིག་ལ་དབང་འབྱོར་བར་དུས་ཚོད་སྟོང་ཕྲག་

མང་པོའི་སྦྱོང་བརྡར་དགོས་ཞེས་བརྗོད་ཡོད། མིག་མང་རྩེ་བ་ནས་པི་ཝང་དཀྲོལ་

བའི་བར་དུ་ཡོན་ཏན་གྱི་རིགས་འདྲ་མིན་མཆིས་ཤིང་། ངས་སྙིང་རྗེའི་ཚད་གཞི་

མཐོ་པོ་ཞིག་བསྒོམ་པ་ནི་ཡོན་ཏན་དེ་དག་གང་རུང་ཞིག་དང་བསྡུར་རུང་བར་

བསམ་གྱི་ཡོད།

ཏཱ་ལའི་བླ་མ།༽ནང་པའི་གཞུང་ཁག་ཅིག་ཏུ་སྙིང་རྗེ་ཡང་དག་ཅིག་ལ་སྦྱོང་

བརྡར་བྱེད་པར་སྤྱིར་བསྐལ་ཆེན་གྲངས་མེད་གསུམ་དགོས་པར་གསུངས་ཡོད། 

༼བཞད་མོ།༽

ཨ་ཐོར།༽ གནད་འགག་ནི་ཞིབ་འཇུག་ཚོད་ལྟ་མཇུག་སྐྱོང་བར་མ་ དངུལ་

གྱིས་འདང་གི་ཡོད་མེད་དེ་རེད།

ཀེ་ལི་བྷར་ཏྲི།༽ རང་དབང་དང་རང་ཉིད་སྟངས་འཛིན་གྱི་དོན་སྤྱི་ནི་ཧ་ཅང་

འདྲ་མཚུངས་ཡིན་པས་ཌམ་ཉིག་དང་འདྲ་བར་ངའི་དང་བའང་བསླངས་བྱུང་། རང་

དབང་འདིའི་ཁེ་ཕན་མངོན་གསལ་ཡིན་ཞིང་། ང་ཚོས་དེ་དག་གི་སྐོར་ལ་གོ་བསྡུར་

ཞིག་ཕལ་ཆེར་བྱེད་མི་དགོས། ངའི་བློ་ངོར་དྲི་བ་ཞིག་འཁོར་བ་ནི་འགྲོ་སོང་ཅི་ཞིག་

ཡོད་མེད་འདི་ཡིན། སེམས་ཁམས་རིག་པར་མཚོན་ན། ཁྱེད་ཚོས་བརྗོད་ཀྱིན་པའི་

རང་དབང་དེའི་འགྲོ་གྲོན་ནི་དུས་ཚོད་རེད། ཁོང་ཁྲོའི་སྒོ་ནས་བྱ་སྤྱོད་ཅིག་སྟོན་

དགོས་མིན་ཐག་གཅོད་པའི་ཤེས་རབ་ཀྱི་རང་དབང་འདི་ལ་དུས་ཚོད་སྟོང་ཕྲག་མང་

པོ་མི་དགོས་ཀྱང་། སྐད་ཅིག་མའི་དུས་ཡུན་ཞིག་དགོས་ངེས་རེད། འོན་ཀྱང་། 

སེམས་ཅན་ཚོ་ལ་མྱོང་ཚོར་ཡོད་པའི་རྒྱུ་མཚན་ནི་བྱ་སྤྱོད་གང་ཞིག་མྱུར་དུ་སྟོན་

རྒྱུ་དེ་ཡིན་ཞིང་། ངས་རང་གི་མིག་མདུན་དུ་རྒྱུན་ལྡན་མ་ཡིན་པའི་གཡོ་འགུལ་ཞིག་

མཐོང་ཚེ། ང་ལ་འཇིགས་སྣང་ཕྲན་བུ་ཞིག་སྐྱེས་ནས་ཕར་འགྲོ་རྒྱུ་རེད། གལ་ཏེ་ཁྱེད་

ཚོས་འཇིགས་སྣང་འདི་ལས་ང་བཅིངས་གྲོལ་བཏང་སྟེ། ཚོར་བ་དེ་ངའི་སྟངས་འཛིན་

གྱི་འོག་ཏུ་ཡོད་པར་བྱེད་རྒྱུ་ཡིན་ཞེས་བརྗོད་ཚེ། ངས་དེར་མོས་མཐུན་བྱེད་མི་

ཐུབ། ནང་པའི་ལྟ་གྲུབ་ཏུ་རང་དབང་འདི་ལ་འགྲོ་གྲོན་ཅི་ཞིག་ཡོད་དམ།

ཨ་ལན།༽ ངས་ཐོག་མར་དག་བཅོས་ཤིག་བྱེད་རྒྱུ་ཡིན། མི་ཞིག་གིས་ནང་

པའི་སེམས་དང་སེམས་བྱུང་གི་རྣམ་གྲངས་ལ་ཞིབ་ཏུ་བལྟས་ཚེ། དེའི་གྲས་སུ་མྱོང་

ཚོར་ཞིག་མི་ཚང་བ་རྟོགས་རྒྱུ་རེད། འཇིགས་སྣང་ནི་རྩ་ཉོན་དྲུག་དང་ཉེ་ཉོན་ཉི་ཤུ་

གང་གི་ཁོངས་སུ་མི་གཏོགས་ཤིང་། སེམས་ཀྱི་ཉོན་མོངས་ཤིག་མིན། འཇིགས་

སྣང་དགེ་མི་དགེ་དང་ལུང་མ་བསྟན་གང་རུང་གི་ངོ་བོར་འགྲོ་ཆོག་པ་དང་། དོན་ངོ་

མར་དངོས་ཡོད་གནས་ལུགས་གཞི་ལ་བཞག་པའི་འཇིགས་སྐྲག་བསྐྱེད་དགོས་

པའི་སྒོམ་གྱི་ཉམས་ལེན་ཡང་ཡོད། ནང་པའི་གྲྭ་པ་ཚོ་ད་ལྟའི་བར་དུ་གསོན་ཡོད་པ་

ནི། ཁོང་ཚོ་དགོང་ཟས་སུ་མ་གྱུར་པའི་བདེན་དཔང་རེད།

འདི་ནི་སྡུག་བསྔལ་ལ་མཚོན་ནའང་གཅིག་མཚུངས་ཡིན། སྡུག་བསྔལ་ནི་རང་

ངོས་ནས་སེམས་ཀྱི་ཉོན་མོངས་ཤིག་ཆགས་མེད། ནང་དོན་རིག་པར་ཉོན་མོངས་ནི་

རང་རྒྱུད་མ་ཞི་བར་བྱེད་པའི་སེམས་བྱུང་ཞིག་ཏུ་ངོས་འཛིན་བྱེད་པ་དང་། གལ་

སྲིད་སྡུག་བསྔལ་གྱིས་གདུང་བའི་གང་ཟག་ཅིག་ལ་གདུང་སེམས་མཉམ་བསྐྱེད་

བྱས་ཚེ། འདི་ནི་སེམས་ལྡན་གྱི་རང་བཞིན་ཞིག་ཡིན་ཞིང་། གདུང་སེམས་འདི་ཉོན་

མོངས་མིན་ཞིང་། འདི་ནི་སྙིང་རྗེ་སྐྱེད་བྱེད་ཀྱི་ནུས་ཤུགས་ཤིག་རེད།

སྡུག་བསྔལ་འགའ་ནི་ཉོན་མོངས་ཀྱི་རང་བཞིན་དང་། འགའ་ནི་ལུང་མ་བསྟན་

དང་འགའ་ནི་དགེ་བ་ཡིན་ཆོག བདེ་བའང་དེ་དང་གཅིག་མཚུངས་ཡིན་ཞིང་། དགེ་

མི་དགེ་ལུང་མ་བསྟན་གསུམ་གྱི་ངོ་བོ་ལ་འགྲོ་ཆོག སླར་ཡང་འཇིགས་སྣང་གླེང་ན། 

ང་ཚོས་ཐོག་མ་ནས་འཇིགས་སྣང་འཇོམས་པར་བྱེད་རྒྱུའི་དམིགས་ཡུལ་བཟུང་

མེད། འཇིགས་སྣང་མི་དགོས་པའི་སྐབས་ཤིག་ཏུ་བསླེབ་རྒྱུ་ཡོད་ཀྱང་། དུས་ཚོད་

མང་པོ་འགོར་རྒྱུ་རེད།

མཱ་ཐེའོ།༽ རང་ཉིད་སྟངས་འཛིན་དང་། རང་དབང་གི་སྐོར་ལ་ངས་ཚིག་

འགའ་བརྗོད་འདོད་བྱུང་། དེང་དུས་འཛམ་གླིང་དུ་ཆེས་ཕུལ་བྱུང་གི་རང་དབང་ནི། 

གང་ཟག་ཅིག་གི་སེམས་ལ་གང་ཞིག་ཡོང་བ་ཐམས་ཅད་སྒྲུབ་པ་འདི་ཡིན་པར་

འདོད་ཀྱི་ཡོད། ཡིན་ཡང་། དེ་ལྟར་བྱུང་ཚེ་ང་ཚོ་ནི་རྫོགས་མཐའ་བྲལ་བའི་རང་གི་

བསམ་བློའི་བྲན་གཡོག་ཆགས་རྒྱུ་རེད། ང་ཚོ་རླུང་གང་དུ་གཡོ་ན་དེའི་ཕྱོགས་སུ་

བསྐྱོད་པའི་རི་རྩེའི་རྩི་ཤིང་དང་གཅིག་མཚུངས་ཡིན་ཞིང་། གྲུ་པ་ཞིག་གིས་རང་གི་

ཀོ་གྲུ་ནི་རླུང་གིས་ཕྱོགས་གང་དུ་གཡོ་ན་དེའི་ཕྱོགས་སུ་འགྲོ་བ་དེ་རང་དབང་ཡིན་

ཞེས་བརྗོད་པ་ལྟ་བུ་རེད། མི་ཚོས་རང་ཉིད་སྟངས་འཛིན་གྱིས་རང་དབང་ལ་བཀག་

རྒྱ་བྱེད་པར་བསམ་གྱི་ཡོད། འོན་ཀྱང་། དོན་དངོས་ནི་དེའི་ལྡོག་ཕྱོགས་ཡིན། གྲུ་

པའི་རང་དབང་ངོ་མ་ནི་རང་གི་ཀོ་གྲུ་ལ་ཁ་ལོ་བསྒྱུར་ནས་རང་གི་འདོད་ཕྱོགས་སུ་

བཞུད་རྒྱུ་འདི་ཡིན་པ་དང། སྒོམ་པ་བ་ཞིག་གི་ངོས་ནས་བརྗོད་ནའང་། རང་དབང་ནི་

རང་ཉིད་རང་གི་བློའི་བདག་པོ་ཆགས་ཏེ། རང་སེམས་ལ་རྟག་ཏུ་བཙན་འཛུལ་བྱེད་

ཀྱིན་པའི་རྟོག་པ་ལས་རང་ཉིད་གློད་གྲོལ་བྱེད་རྒྱུ་འདི་ཡིན་པ་ལས། གློ་བུར་དུ་

འཇིགས་སྣང་ཅན་གྱི་གཡོ་འགུལ་ཞིག་མཐོང་ཚེ། ཕར་འགྲོ་འདོད་པའི་ཐོལ་བྱུང་གི་

སེམས་ཚོར་ལས་བཅིངས་གྲོལ་གཏོང་རྒྱུ་འདི་མིན། སེམས་ཚོར་འདི་ནི་འོས་ཤིང་

འཚམས་པ་དང་། ཉེན་ཁར་གཡོལ་བའི་རང་དབང་ང་ཚོར་ཡོད། འོན་ཀྱང་། ཐོལ་

བྱུང་གི་སེམས་ཚོར་འདི་ལས་འཇིགས་སྣང་གཉིས་པ་དང་གསུམ་པ་སྐྱེ་རུ་བཅུག་

མ་ཐག་ང་ཚོའི་རང་དབང་ཤོར་ནས་འཇིགས་སྣང་གི་རྟོག་པའི་དབང་དུ་འགྲོ་འགོ་

བརྩམས་ཡོད། འདི་ལྟར་འཇིགས་སྣང་ནི་རང་གི་བློ་དཀྲུག་པའི་སེམས་བྱུང་ཞིག་ཏུ་

གྱུར་ནས་སེམས་ཀྱི་ཞི་བདེ་ལ་གཏོར་བརླག་བྱེད་རྒྱུ་རེད། སེམས་འཚབ་འདི་ལྟ་བུ་

ནི་དགོས་ངེས་མིན་ལ། བཀོལ་སྤྱོད་ཀྱང་ཆེན་པོ་ཞིག་མེད། ང་ཚོ་ནི་དེའི་དབང་དུ་

སོང་ནས་རང་ཉིད་ཀྱི་རང་དབང་ལ་འགོག་རྐྱེན་བྱེད་ཀྱི་ཡོད།

བློའི་སྦྱོང་བརྡར་གྱི་དགོས་དམིགས་གཙོ་བོ་ནི། དེ་འདྲའི་རྣམ་རྟོག་གི་རྒྱུན་

ཞིག་འགོ་བཙུགས་མ་ཐག་ང་ཚོས་རྒྱུན་དེ་གཅོད་རྒྱུ་འདི་ཡིན། འདི་ལ་བྱེད་ཐབས་

མང་པོ་ཞིག་ཡོད། ཁོང་ཁྲོ་སྐྱེ་བའི་སྐབས་སུ་བཟོད་སེམས་དང་། སྙིང་རྗེ། ཡང་ན་

བྱམས་པ་སོགས་ཀྱི་བསམ་བློ་བསྐྱེད་དགོས། འདི་ལྟར་བྱས་ཚེ་འགལ་ཟླའི་བློ་

གཉིས་ཡུལ་གཅིག་གི་སྟེང་དུ་སྐྱེ་མི་སྲིད་ཅིང་། ཁོང་ཁྲོ་དང་སྙིང་རྗེ་གཉིས་དུས་

མཉམ་དུ་འབྱུང་མི་ཐུབ། སྙིང་རྗེའི་བསམ་བློ་ཅི་ཙམ་ཤུགས་ཆེ་ན་འཁོན་སེམས་དང་

ཁོང་ཁྲོ་གནས་ས་དེ་ཙམ་གྱིས་ཉུང་དུ་འགྲོ་ཞིང་། འདི་ནི་ནུས་པ་ཆེ་བའི་བདེ་

འཇགས་ཀྱི་བྱེད་ཐབས་ཤིག་རེད།

བྱེད་ཐབས་གཞན་ཞིག་ནི་རྣམ་རྟོག་གི་རྒྱུན་དེར་ཕར་རྒོལ་བྱེད་རྒྱུ་འདི་ཡིན། 

རྟོག་པ་ཞིག་སྐྱེས་ནས་དེའི་རྒྱུན་འདྲ་མིན་ཞིག་འབྱུང་དུ་བཅུག་པ་ལས། རྟོག་པ་དེར་

ཡིད་ཀྱིས་ཞིབ་ལྟ་བྱས་ཏེ། ཅི་ཞིག་འབྱུང་གི་ཡོད་དམ་ཞེས་རང་གིས་རང་ལ་དྲི་བ་

འགོད་དགོས། དེའི་རྒྱུན་ནི་རྒྱུ་མཚན་ཅིའི་ཕྱིར་མཚམས་མ་ཆད་པ་ཡིན་ནམ། དེས་

རང་ཉིད་ལ་བསླུ་བྲིད་ཇི་ལྟར་གཏོང་གི་ཡོད་དམ། དེ་ནི་མི་གཞན་ཞིག་གི་ལག་ཏུ་

ཐོགས་པའི་མཚོན་ཆ་དང་། ཡང་ན་རང་ཉིད་ཀྱི་བྲང་ཁོག་ཏུ་འབར་བའི་མེ་ཕུང་ཞིག་

དང་མཚུངས་སམ། རྟོག་པ་དེར་ཞིབ་ལྟ་བྱས་ནས་རང་གི་མིག་སྔའི་བདེན་པ་མཐོང་

བར་བྱ་དགོས། འདི་ལྟར་རྟོག་པ་དེར་ཞིབ་ལྟ་བྱས་ན། ཉི་འོད་ཕོག་པའི་ཞོགས་པའི་

སད་ལྟར་དེ་ནི་རང་ངོས་ནས་ཡལ་འགྲོ་རྒྱུ་རེད། དཀའ་ངལ་ཞིག་ནི་ང་ཚོར་དྲན་པ་

མེད་པ་འདི་ཡིན་ཞིང་། རྟོག་པ་ཞིག་སྐྱེས་མ་ཐག་ཏུ་ང་ཚོས་དེར་བྱ་ར་བྱེད་ཐུབ་ཀྱི་

མེད། ཐ་ན་ང་ཚོས་ཤེས་ཚོར་གྱིས་ཀྱང་དེ་འཛིན་ཐུབ་ཀྱི་མེད། འདི་ལྟར་རྣམ་རྟོག་

ཅིག་སྐྱེས་ནས་རྣམ་རྟོག་གཞན་འདྲ་མིན་བསྐྱེད་ཀྱི་ཡོད། འདི་ནི་མེ་སྟག་དང་འདྲ་

ཞིང་། ནགས་ཚལ་འབར་བའི་མེ་གསོད་རྒྱུ་ཧ་ཅང་ཁག་པོ་རེད། འོན་ཀྱང་། མེ་དེ་མེ་

སྟག་ཡིན་དུས་གསོད་ཐུབ་པ་དང་། མདོར་ན་རང་དབང་ནི་ཉོན་མོངས་ཀྱི་མེ་འདིས་

རང་སེམས་ཡོངས་སུ་ཟིལ་གྱིས་གནོན་པར་མི་འཇུག་རྒྱུ་འདི་ཡིན་ཞིང་། རང་

དབང་གི་དོན་ནི་རང་ཉིད་ལ་རྟོག་པའི་རྒྱུན་འདི་གཅོད་བྱེད་ཀྱི་ནུས་པ་ཡོད་པ་འདི་

རེད། ང་ཚོས་རྟོག་པ་སྐྱེས་མ་ཐག་ཏུ་དེ་ནི་ཆུ་ངོས་ཀྱི་ཆུ་གཉེར་ལྟར་རང་བཞིན་གྱིས་

ཞི་བར་བྱ་དགོས།

ཨ་ཐོར།༽ ང་ཚོས་བརྗོད་གཞི་ཞིག་ཡང་ཡང་གླེང་ཡོད་པ་ནི་བློ་ལ་སྦྱོང་

བརྡར་སྤྲོད་ཐུབ་མིན་གྱི་གནད་དོན་འདི་རེད། ང་ཚོས་ཤེས་བཞིན་ལ་བརྟེན་ནས་

མྱོང་ཚོར་གྱི་ངང་ཚུལ་ལ་ཞིབ་ལྟ་བྱེད་ཐུབ་བམ། ང་ཚོས་རང་གི་ཚོར་ཤེས་ཀྱིས་

མྱོང་ཚོར་འཛིན་སྟངས་དེ་ཤུགས་ཇེ་ཆེར་གཏོང་ཐུབ་བམ། ང་ཚོས་རང་གི་མྱོང་

ཚོར་ལ་བཅོས་བསྒྱུར་གཏོང་ཐུབ་བམ། ང་ཚོར་རང་དབང་ཡོད་དམ། ངའི་ལྟ་ཚུལ་

ལ། ཚན་རིག་གི་ཕྱོགས་གཏོགས་སུ་གང་ཞིག་ལ་སྦྱོང་བརྡར་བྱེད་ཐུབ་མིན་གྱི་གོ་

རྟོགས་གསལ་པོ་ཞིག་མེད་པར་སྣང་། ཚན་རིག་པ་ཚོའི་འདོད་ཚུལ་ལྟར་ན། གང་

ཞིག་ལ་སྦྱོང་བརྡར་བྱེད་ཐུབ་པ་དང་། གང་ཞིག་ལ་སྦྱོང་བརྡར་བྱེད་མི་ཐུབ་པ་ཡིན་

ནམ། བློའི་ཡོན་ཏན་ཁག་ལ་སྦྱོང་བརྡར་བྱེད་རུང་བའི་ནང་པའི་འདོད་ཚུལ་འདིར་

ཚན་རིག་པ་ཚོས་ལྟ་ཚུལ་ཅི་འདྲ་ཞིག་བཟུང་ཡོད་དམ།

ཌམ་ཉགི༽ ལག་རྩལ་སྦྱོང་སྟངས་ཀྱི་སྐོར་ལ་ང་ཚོས་གང་ཞིག་ཤེས་ཡོད་པ་

གཞིར་བཞག་ཚེ། བློའི་ཡོན་ཏན་ནི་སྦྱོང་བརྡར་བྱས་ནས་ཐོབ་རྒྱུ་ཡོད་པའི་ལག་

རྩལ་ཞིག་རེད། གལ་སྲིད་ཁྱེད་ཀྱིས་རང་ཉིད་སེམས་ཀྱི་གནས་སྟངས་ཤིག་གི་ནང་

ཡང་ཡང་བཞག་སྟེ། རང་གི་ཡ་ལན་ལ་ཐེངས་མང་པོར་སྟངས་འཛིན་བྱས་ན། དུས་

ཡུན་རིང་པོ་ཞིག་འགོར་ཡང་མཐའ་མར་ལག་རྩལ་འདི་ལ་སྦྱོང་བ་བྱེད་ཐུབ། མི་

དགེ་བའི་མྱོང་ཚོར་ལ་སྟངས་འཛིན་བྱེད་པའི་བློའི་ནུས་པ་དང་། སྙིང་རྗེ་སྒོམ་པའི་

བློའི་ནུས་པ་གཉིས་ཀྱི་བར་ལ་ཁྱད་པར་ཡོད་སྲིད། འདི་གཉིས་ལས་གང་ཞིག་ལས་

སླ་བ་དང་གང་ཞིག་ཚད་གཞི་མཐོ་པོ་ཡིན་ནམ། ངས་ཚོད་དཔག་བྱས་པ་ཡིན་ན། 

དགེ་བའི་མྱོང་ཚོར་གོང་འཕེལ་གཏོང་བ་ལས་མི་དགེ་བའི་མྱོང་ཚོར་ལ་སྟངས་

འཛིན་བྱེད་རྒྱུ་ལས་སླ་པོ་ཡིན་རྒྱུ་རེད། ངས་འདིའི་སྐོར་གྱི་ཁྱེད་ཅག་གི་བསམ་ཚུལ་

གོ་འདོད་བྱུང་།

ཨ་ལན།༽ དེ་ནི་ཉམས་ལེན་ལ་འཇུག་པའི་གང་ཟག་སྒེར་སོ་སོའི་རྒྱབ་

ལྗོངས་ལ་གཙོ་བོར་ཐུག་འདུག མི་ཁག་ཅིག་ལ་ཁོང་ཁྲོ་དང་འཁོན་འཛིན་གྱི་བག་

ཆགས་ཤུགས་ཆེན་མེད། ཁག་ཅིག་ནི་ཁོང་ཁྲོ་ཚ་བོ་ཡིན་ཡང་། མྱོང་ཚོར་དེ་ཡུན་

རིང་ལ་གནས་ཀྱི་མེད། ཁག་ཅིག་གི་ཁོང་ཁྲོ་ནི་ཡུན་རིང་ལ་ཞི་ཐུབ་ཀྱི་མེད། སྙིང་

རྗེའང་འདི་དག་དང་གཅིག་མཚུངས་ཡིན་ཞིང་། ང་ཚོས་མཐོང་གསལ་ལྟར། ཕྲུ་གུ་

ཁག་ཅིག་ལ་སྙིང་རྗེའི་བག་ཆགས་འདི་རང་བཞིན་གྱིས་ཤུགས་ཆེན་ཡོད་པ་དང་། 

མི་གཞན་དག་ལ་མཚོན་ན། སྙིང་རྗེ་ནི་ཡུན་རིང་ལ་གོམས་འདྲིས་ཀྱིས་སྦྱོང་བརྡར་

བྱས་ནས་ཡོང་གི་ཡོད།

རེ་ཆར་ཏྲི།༽ ནུབ་ཕྱོགས་སུ་འདིའི་ཕྱོགས་ནས་ང་ཚོར་འཕྲད་པའི་དཀའ་

ངལ་གཅིག་ནི་བཅོས་ཐབས་དང་། ཉམས་ལེན། སྦྱོང་བརྡར་སོགས་གང་གིས་མི་

སྒེར་སུ་ཞིག་ལ་ཕན་མིན་ཐག་གཅོད་བྱེད་རྒྱུ་འདི་རེད། རབ་བྱུང་ན་ང་ཚོས་ཐོག་

མར་གང་ཟག་ཅིག་ལ་བརྟག་དཔྱད་བྱས་ཏེ། ཉམས་ལེན་དང་བཅོས་ཐབས་གང་ཞིག་

འོས་འཚམས་ཡིན་པར་ཐག་བཅད་པའི་རྗེས་སུ་འགོ་བརྩམ་དུ་འཇུག་རྒྱུ་འདི་ཡིན་

པ་དང་། ཨ་ལན་གྱིས་གང་ཟག་སོ་སོའི་བག་ཆགས་མཐུག་ཚད་ཀྱི་ཁྱད་པར་བརྗོད་

སོང་། ངའི་ཚོད་དཔག་ལ། ནང་པ་ཚོར་གང་ཟག་མ་འདྲ་བའི་གཤིས་རྒྱུད་དང་

འཚམས་པར་བྱས་པའི་སྦྱོང་བརྡར་བྱེ་བྲག་པའང་ཡོད་སྲིད།

མཱ་ཐེའོ།༽ ཉོན་མོངས་གང་ཞིག་ཤུགས་ཆེ་ན་དེ་ནས་འགོ་འཛུགས་དགོས་

ཚུལ་ང་ཚོས་བརྗོད་ཀྱི་ཡོད། གང་ཟག་ཅིག་ལ་ཁོང་ཁྲོ་དང་འདོད་ཆགས་ཀྱི་བག་

ཆགས་མཐུག་ཚེ། གཉེན་པོ་དང་ཐབས་ཤེས་གཞན་ལ་བརྟེན་ནས་ཉོན་མོངས་བྱེ་

བྲག་པ་འདི་སྦྱོང་བར་གཙོ་བོར་འཛིན་དགོས། ང་ཚོས་ནང་པའི་ལམ་ལ་འཇུག་སྒོ་

བརྒྱད་ཁྲི་བཞི་སྟོང་ཡོད་པར་གླེང་ཞིང་། དེ་དག་ནི་གང་ཟག་སོ་སོར་གཤིས་རྒྱུད་

འདྲ་མིན་ཡོད་པ་དག་གི་བཅོས་ཐབས་རེད།

རེ་ཆར་ཏྲི།༽སོ་སོའི་ཉོན་མོངས་གཙོ་བོ་གང་ཞིག་ཡིན་པ་ངོས་མ་ཟིན་པའི་

མི་ཚོས་བཀོལ་སྤྱོད་བྱེད་རུང་བའི་ནང་པའི་ཞིབ་དཔྱད་ཀྱི་གདམས་པ་ཞིག་ཡོད་

དམ།

ཨ་ལན།༽ མང་པོ་ཞིག་ཡོད་ཀྱི་རེད།

ཨ་ཐོར།༽ ཁྱེད་ཀྱིས་ང་ཚོར་ནང་པའི་མཁན་པོ་ཞིག་གིས་རང་གི་དགེ་ཕྲུག་

གི་ཉོན་མོངས་ལ་ཞིབ་དཔྱད་ཇི་ལྟར་བྱེད་པའི་དཔེ་མཚོན་ཞིག་སྤྲོད་ཐུབ་བམ།



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  260  

ཨ་ལན།༽ ཉེ་ཆར་ངས་ནང་པའི་མདོའི་ཚན་པ་ཞིག་བཀླགས་པ་ཡིན། དེར་

སངས་རྒྱས་བཅོམ་ལྡན་འདས་ཀྱིས་གང་ཟག་ཅིག་དང་ལྷན་དུ་ཡུན་རིང་ལ་བསྡད་དེ། 

ཁོང་གི་སྤྱོད་པ་ལ་བརྟག་དཔྱད་ཇི་ལྟར་གཏོང་དགོས་ཚུལ་གསུངས་འདུག འདི་ནི་

ཀླད་པའི་ཚན་རིག་ཅིག་མ་ཡིན་ཡང་། གཤིས་སྤྱོད་ཚན་རིག་ཅིག་ཆགས་འདུག མི་

ཚོར་ཡོད་པའི་གཤིས་སྤྱོད་ཀྱི་ཁྱད་རྣམ་དང་། གཤིས་རྒྱུད། བག་ཆགས་སོགས་ལ་

དཔྱད་པ་གཏོང་གི་ཡོད། འདིར་དགེ་རྒན་ཞིག་གི་འོས་འགན་དང་། རང་དང་སློབ་

མའི་བར་གྱི་འབྲེལ་བ་གལ་ཆེན་ཡིན་ཞིང་། དགེ་རྒན་གྱིས་རང་གི་མདུན་དུ་ཡོང་

མཁན་ཚང་མར་སྔ་ས་ནས་གཏན་འབེབས་བྱས་པའི་སྦྱོང་བརྡར་ཞིག་མི་སྤྲོད་པ་

དང་། སློབ་མའི་གཤིས་རྒྱུད་ལ་ཞིབ་དཔྱད་གནང་བའི་རྗེས་སུ་སློབ་མ་དང་འཚམས་

པའི་སྦྱོང་བརྡར་ཞིག་སྤྲོད་ཀྱི་ཡོད། དཔེར་ན། ངས་ཁ་སང་གླེང་བའི་ཡིད་བྱེད་ཀྱི་

སྦྱོང་བརྡར་ལ་ཡོད་པའི་བྱེད་ཐབས་ནི་གཅིག་དང་གཉིས་ཙམ་མིན་ཞིང་། གང་ཟག་

སོ་སོའི་ཁམས་དང་མོས་པ་ལ་འོས་ཤིང་འཚམས་པའི་བྱེད་ཐབས་འདྲ་མིན་ཡོད། 

ཞེ་སྡང་དང་ཁོང་ཁྲོ་ཤུགས་ཆེ་བའི་གང་ཟག་ཅིག་གིས་ཐོག་མ་ནས་དུས་ཚོད་མང་

པོ་ཞིག་བཏང་སྟེ་བྱམས་པ་སྒོམ་དགོས་པ་དང་། བྱམས་པ་ནི་ཞེ་སྡང་གི་བློའི་འགལ་

ཟླ་ཞིག་ཡིན། རང་དབང་གི་གནད་དོན་དེ་བསྐྱར་དུ་གླེང་ནས་བརྗོད་ན། རྣམ་རྟོག་

ཤུགས་ཆེ་བའི་གང་ཟག་ཅིག་གིས་རང་གི་དབུགས་ཀྱི་རྒྱུ་བ་ལ་རྣམ་ཤེས་གཏད་

ནས་རང་གི་བློ་ཞི་བར་བྱེད་ཅིང་། དངོས་ཡོད་གནས་ལུགས་ཀྱི་མཐར་ཐུག་གི་རང་

བཞིན་ལ་དཔྱད་པ་གཏོང་བར་གྲ་སྒྲིག་གི་བློའི་སྦྱོང་བརྡར་སྣ་ཚོགས་ཡོད།

རེ་ཆར་ཏྲི།༽ ཞིབ་ལྟ་བྱེད་པའི་དུས་ཡུན་རིང་པོ་ཞིག་དགོས་པ་འདིས་འཛིན་

སྐྱོང་གི་ལྟ་རྟོག་ལ་དཀའ་ངལ་སྤྲོད་རྒྱུ་རེད། ༼གད་མོ་དང་ཐལ་སྒྲ།༽

མཱ་ཐེའོ།༽ དཔལ་སྤྲུལ་རིན་པོ་ཆེ་ཟེར་བའི་བླ་མ་སྙན་གྲགས་ཅན་ཞིག་དུས་

རབས་བཅུ་དགུ་པའི་ནང་བྱོན་ཡོད། ཁོང་གིས་སློབ་མའི་གཤིས་རྒྱུད་ལ་བརྟག་

དཔྱད་གཏོང་ཐབས་ཤིག་བསྟན་འདུག ཐེངས་ཤིག་ཁོང་མཚམས་པ་བ་ཞིག་ཡོད་

སའི་མཚམས་ཁང་དུ་ཕེབས་ཏེ། མཚམས་པ་བ་ལ་ཅི་ཞིག་སྒོམ་གྱི་ཡོད་པའི་སྐད་

ཆ་འདྲི་སྐབས། མཚམས་པ་བས་བཟོད་པ་སྒོམ་གྱི་ཡོད་ཅེས་ལན་བཏབ་པ་རེད། 

དཔལ་སྤྲུལ་རིན་པོ་ཆེས་མཚམས་པ་བ་དེར་སྐོར་བ་རྒྱག་བཞིན་ཞིབ་གཟིགས་

གནང་སྐབས། མི་འདི་ཡོང་ནས་རང་གི་སྒོམ་ལ་གནོད་པ་བྱེད་ཀྱི་འདུག་སྙམ་ནས་

མཚམས་པ་བ་ལ་སེམས་འཚབ་སྐྱེས་ཤིང་། དུས་ཡུན་ཅུང་ཙམ་སོང་རྗེས་དཔལ་

སྤྲུལ་རིན་པོ་ཆེས་མཚམས་པ་བ་ལ་མི་རྫུན་མ་ང་གཉིས་ལས་ཀྱིས་འཕྲད་དགོས་

བྱུང་བ་རེད་ཅེས་བརྗོད་པ་དང་། མཚམས་པ་བ་ཁོང་ཁྲོ་སྐྱེས་ཏེ། ཁྱེད་རང་འདིར་

ཡོང་ནས་ང་ལ་བར་ཆད་བྱེད་དགོས་པའི་རྒྱུ་མཚན་ཅི་ཞིག་ཡིན་ནམ། ངས་འདིར་

བཟོད་པ་སྒོམ་གྱི་ཡོད་ཅེས་བཤད་སྐབས། དཔལ་སྤྲུལ་རིན་པོ་ཆེས་མཚམས་པ་བ་

ལ་ད་ལྟ་ཁྱེད་ཀྱི་སྒོམ་གང་ན་ཡོད་དམ་ཞེས་དྲིས་པ་རེད།

ཨ་ཐོར།༽ ང་ཚོས་འདི་ནས་ནང་པའི་སྒོམ་ཉམས་ལེན་གྱི་དམིགས་ཡུལ་རྒྱ་

ཆེན་ཞིག་གླེང་རྒྱུ་ཡིན། ཕལ་ཆེར་འདིས་ནུབ་ཕྱོགས་པའི་འཕྲལ་བདེ་དོན་གཉེར་གྱི་

དཀའ་རྙོག་དེ་བསལ་བར་ཕན་རྒྱུ་རེད། གང་ཟག་ཅིག་གིས་གནས་སྐབས་ཀྱི་བདེ་བ་

འཚོལ་བ་ཙམ་མ་ཡིན་པར། ཡུན་དུ་བརྟན་པའི་བདེ་བ་དང་སེམས་ཀྱི་ཞི་བདེ་འཚོལ་

གྱི་ཡོད་ཚེ། ཡིད་མ་ཚིམ་པའི་ཚོར་བ་སྔར་ལས་ཀྱང་ཤུགས་ཆེ་རུ་འགྲོ་བར་སྟོན་

པའི་ཚན་རིག་གི་ཞིབ་འཇུག་གི་ངོས་ནས་བལྟས་ན། མཐར་ཐུག་གི་བདེ་བ་འཚོལ་

བའི་ནང་པའི་དམིགས་ཡུལ་འདི་ལ་རྒྱུ་མཚན་བརྟན་པོ་ཞིག་ཡོད་དམ། ཕལ་ཆེར་

ཐོག་མར་ང་ཚོས་འཕྲལ་བདེ་དོན་གཉེར་གྱི་གོམས་གཤིས་ངན་པ་འདི་དང་འབྲེལ་

བའི་ནུབ་ཕྱོགས་ཀྱི་གོ་རྟོགས་ཅུང་ཙམ་གླེང་ན་ཕན་ཐོགས་ངེས། ཌམ་ཉིག་ལགས། 

ཁྱེད་ཀྱིས་བརྗོད་རོགས།

ཌམ་ཉིག༽ ཕྱུག་པོ་ཆགས་པ་དང་། དབུལ་ཕོངས་སུ་འགྱུར་བ། གཉེན་སྒྲིག་

བྱེད་པའམ་བཟའ་ཟླ་ཁ་བྲལ་དུ་འགྲོ་བ་སོགས་ཐེ་བའི་མི་སོ་སོའི་གནས་སྟངས་ཀྱི་

འགྱུར་ལྡོག་གིས་རང་གི་བདེ་སྐྱིད་ལ་ཤུགས་རྐྱེན་ཅི་ཞིག་ཐེབས་པར་སྟོན་པའི་ཞིབ་

འཇུག་གི་གྲུབ་དོན་མང་པོ་ཡོད། ཟླ་བ་དང་ལོ་ལ་ཚད་འཇལ་བྱས་པའི་བདེ་སྐྱིད་ཀྱི་

ཚད་གཞི་དེ་དུས་ཡུན་རིང་པོ་མ་འགོར་བར་སྔར་གནས་སུ་ལྷུང་ཡོད། འདི་ནི་འཕྲལ་

བདེ་དོན་གཉེར་གྱི་རང་བཞིན་གཙོ་བོ་ཞིག་ཡིན་ཡང་། མྱོང་བ་ཐམས་ཅད་ནི་དེ་ལྟར་

མིན་པ་ང་ཚོས་རྟོགས་ཡོད། སེམས་ཀྱི་བདེ་བ་ཁག་ཅིག་ཡུན་དུ་གནས་ཤིང་འགྱུར་

བ་མི་འགྲོ་བ་དང་། བདེན་དོན་འདི་ཤར་ནུབ་གཉིས་ཀས་ངོས་འཛིན་བྱས་ཡོད། དེ་

བཞིན་ལུས་པོའི་བདེ་བ་སྐོར་ཞིག་ཀྱང་རྟག་ཏུ་འགྱུར་བ་མེད་པར་གནས་ཀྱི་ཡོད། 

འོན་ཀྱང་། འཕྲལ་བདེ་དོན་གཉེར་གྱི་གོམས་གཤིས་ལ་མཚོན་ན། ང་ཚོས་རྒྱུན་དུ་

ཕུགས་སུ་རང་ཉིད་ལ་མི་ཕན་པའི་བྱ་དངོས་འདོད་པ་དང་། ཕུགས་སུ་རང་ཉིད་ལ་

བདེ་སྐྱིད་མི་སྟེར་བའི་བྱ་དངོས་འདྲ་མིན་ཞིག་ཐོབ་པར་རྟག་ཏུ་འབད་བརྩོན་བྱེད་ཀྱི་

ཡོད།

འཇོད་ཇི།༽ ང་ཚོས་བདེ་སྐྱིད་ཀྱི་སྐོར་ལ་གླེང་སྐབས་ཁྱད་པར་ཞིག་འབྱེད་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  263  

དགོས་པ་གལ་ཆེན་རེད། དེ་ཡང་རྒྱུ་མཚན་ནི་ཚིག་འདི་ལ་གོ་བ་འདྲ་མིན་ཞིག་ཡོད། 

ནང་བསྟན་གྱིས་མཐར་ཐུག་གི་དམིགས་ཡུལ་ནི་བདེ་སྐྱིད་རེད་ཅེས་བརྗོད་ཀྱི་ཡོད། 

ཡིན་ཡང་། གནས་སྐབས་ཀྱི་བདེ་བ་དང་སེམས་ཀྱི་མཐར་ཐུག་གི་ཞི་བདེ་བར་ལ་

ཁྱད་པར་གལ་ཆེན་ཞིག་ཡོད། བདེ་བ་དེ་ལྟ་བུ་ཡུན་རིང་ལ་མི་བརྟན་ཞིང་། མྱོང་བ་

དེའི་རིགས་རིང་པོ་མི་འགོར་བར་ཡལ་འགྲོ་རྒྱུ་རེད། འོན་ཀྱང་། ནང་པ་ཚོས་

དམིགས་ཡུལ་དུ་འཛིན་པའི་བདེ་སྐྱིད་ཀྱི་གོ་དོན་གཙོ་བོ་དེ་དར་རྒྱས་དང་རང་

དབང་ལྡན་པའི་སེམས་ཀྱི་ཞི་བདེ་ཞིག་ཡིན་པ་དང་།  ཡུད་ཙམ་ལས་མི་གནས་པའི་

མྱོང་བ་བྱེ་བྲག་པ་གང་ཡང་མིན།

ངས་ཁྱད་པར་འདི་ལ་གསལ་བཤད་བྱེད་འདོད་བྱུང་། འདི་ལྟར་ང་ཚོས་

དམིགས་ཡུལ་ནི་བདེ་སྐྱིད་རེད་ཅེས་བརྗོད་སྐབས། དེའི་ཤུགས་བསྟན་ཐམས་ཅད་

ཀྱང་ནང་དུ་འདུས་པའི་ཐོག་ནས་གོ་བསྡུར་བྱེད་ཆོག ནང་པའི་སྲོལ་རྒྱུན་གྱི་ནང་

སྐབས་འཕྲལ་གྱི་བདེ་བ་ནི་ཡུད་ཙམ་ལས་མི་གནས་པའི་དོན་སྤྱི་འདི་ཡོད་པ་

གསལ་ཞིང་། ང་རང་ཉིད་ཀྱི་ཉམས་མྱོང་གཞིར་བཞག་ནས་བརྗོད་ན། དེ་ནི་རང་གི་

དགེ་རྒན་དགེ་བཤེས་རབ་བརྟན་ལས་ཐོབ་པའི་གསུང་ཆོས་དང་པོ་དེ་ཆགས་ཡོད། 

ཁོང་གིས་བརྗོད་གཞི་འདི་སྡུག་བསྔལ་གྱི་རིགས་གསུམ་དང་འབྲེལ་བའི་ཐོག་ནས་

གསུངས་སོང་།

ཨ་ཐོར།༽ ང་ཚོས་མང་ཚོགས་ཀྱི་དྲི་བ་རྣམས་འགོ་མ་བཙུགས་པའི་སྔོན་དུ་

ཁྱེད་ཚོར་འདིའི་ཐད་ལ་བརྗོད་རྒྱུ་ཅི་ཞིག་ཡོད་དམ།

ཀེ་ལི་བྷར་ཏྲི།༽ ཚོགས་འདུ་འདིའི་ཆ་ཤས་ཕལ་ཆེ་བ་ནི་ནང་དོན་རིག་པ་

དང་། ནུབ་ཕྱོགས་ཀྱི་སེམས་ཁམས་རིག་པའི་ལྟ་ཚུལ་གྱི་བར་དུ་ཡོད་པའི་ཁྱད་པར་

སྐོར་ཞིག་རེད། གོང་དུ་འཇིད་ཇིས་བརྗོད་པའི་ནང་པའི་ལྟ་ཚུལ་དེ་ནི། ཕྱོགས་གཉིས་

ཀའི་ཐུན་མོང་གི་འདོད་ཚུལ་ཞིག་ཆགས་འདུག སེམས་ཁམས་རིག་པ་སྨྲ་བ་ཚོས་

སྐབས་འཕྲལ་གྱི་བདེ་བ་ནི་ཡུད་ཙམ་ལས་མི་བརྟན་པ་གསལ་པོར་རྟོགས་ཡོད། 

ཡིན་ཡང་། མི་སྤྱིར་བཏང་བ་ཚོས་སོ་སོའི་བདེ་སྐྱིད་ཀྱི་འབྱུང་ཁུངས་སྐོར་ལ་མང་པོ་

ཞིག་ཤེས་ཀྱི་མེད། སྲོལ་རྒྱུན་གཉིས་ཀས་འདིའི་ཕྱོགས་ལ་ལྟ་ཚུལ་གཅིག་མཚུངས་

ཤིག་བཟུང་འདུག ནུབ་ཕྱོགས་པ་ཚོས་སྐབས་འཕྲལ་གྱི་བདེ་བ་ཡུན་རིན་ལ་གནས་

པར་འདོད་པའི་ཡིད་ཆེས་འདི་ལ་ལྐོག་གྱུར་གྱི་ཁྱད་ཆོས་ཅི་ཡང་མེད། ང་ཚོ་ནི་

འཛད་སྤྱོད་པའི་སྤྱི་ཚོགས་ཤིག་གི་ནང་ཡོད་པ་དང་། སྤྱི་ཚོགས་སྤྱིའི་དམིགས་

ཡུལ་ནི་མི་དམངས་ཀྱི་བདེ་སྡུག་མ་ཡིན་པར་ཉེར་སྤྱོད་ཀྱི་འཛད་གྲོན་ཆེ་རུ་གཏོང་

རྒྱུ་འདི་རེད། དེའི་ཕྱིར་ང་ཚོས་རང་གི་འཛད་གྲོན་གྱིས་བདེ་སྐྱིད་བསྐྲུན་ཐུབ་པར་

འདོད་ཀྱི་ཡོད། འོན་ཀྱང་། ང་ཚོས་འདི་ནི་བདེན་པ་མིན་པར་རྟོགས་ནའང་། ང་ཚོ་

ཡུན་རིང་ལ་གསོན་མི་ཐུབ་པ་དང་། མི་རབས་རྗེས་མ་དག་གིས་འདི་ལ་ཡིད་ཆེས་

བྱེད་རྒྱུ་རེད། ༼དགོད་སྒྲ་དང་ཐལ་སྒྲ།༽

ཁད་ཊི་ནར།༽ ནང་པའི་ཉམས་ལེན་པ་ཚོས་འཕྲལ་བདེ་དོན་གཉེར་གྱི་

གོམས་གཤིས་དང་། རྒྱུ་མཚན་ཅིའི་ཕྱིར་སྐབས་འཕྲལ་གྱི་བདེ་བ་ནི་ཡུད་ཙམ་ལས་

མི་གནས་པ་སོགས་ཀྱི་སྐོར་ལ་གང་བཤད་པ་དེ་ཚན་རིག་ལ་ཁ་སྐོང་ཞིག་ཆགས་

སྲིད། ང་ཚོའི་བསམ་པར་མྱོང་ཚོར་ནི་ཡུལ་བྱེ་བྲག་པ་ཞིག་ལ་ཕྱིན་པའི་ཡ་ལན་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  265  

མྱུར་མོ་ཞིག་རེད། ཁྱེད་ཚོས་མྱོང་ཚོར་ནི་ཡུན་རིང་གི་སྒོམ་སྒྲུབ་ལ་བརྟེན་ནས་སྐྱེ་

ཆོག་པའི་སེམས་ཀྱི་ངང་ཚུལ་ཞིག་ཀྱང་ཡིན་པར་བརྗོད་སོང་། ངང་ཚུལ་དེ་དག་

གང་དག་ཡིན་པ་དང་། དེ་དག་གི་ཚོར་བའི་ཆ་ནི་ཅི་འདྲ་ཞིག་ཡིན་ནམ། འདི་ནི་ང་

ཚོར་མཚོན་ན་ཞིབ་འཇུག་གི་གོ་སྐབས་ཆེན་པོ་ཞིག་ཡིན་སྲིད།

ཨ་ལན།༽ རེ་ཆར་ཏྲིས་རང་གི་གཏམ་བཤད་དུ་སེམས་ཀྱི་ངང་ཚུལ་ཁག་གི་

ཆ་ཚད་རང་བཞིན་གྱི་དཔེ་གཟུགས་ཤིག་བསྟན་སོང་། དཔེ་གཟུགས་དེའི་སྟེང་དུ་

བག་ཟོན་ལ་སློང་ཤུགས་ཚད་མཐོ་བོ་ཞིག་ཡོད་ཀྱང་། སེམས་ཀྱི་ཞི་བའི་ངང་ཚུལ་དེ་

སློང་ཤུགས་མེད་པའི་རང་བཞིན་ཞིག་རེད། དེ་མཚུངས་སུ་ཁྱད་པར་འདི་ནི་སྤྲོ་

སེམས་དང་སེམས་ཞི་བ་དང་། སེམས་འཕང་བཏེགས་པ་དང་བག་ཕེབས་སོགས་

ཀྱི་བར་དུའང་ཡོད། ནང་པའི་ཡིད་བྱེད་ཀྱི་སྦྱོང་བརྡར་ལ་བརྟེན་ནས་བྱུང་བའི་

སེམས་ཀྱི་ངང་ཚུལ་ནི་དཔེ་གཟུགས་འདི་དང་མི་མཐུན་པ་ཞིག་ཡིན་པར་སྣང་། དེ་

ཡང་ཕྱོགས་གཅིག་ནས་བློའི་ངང་ཚུལ་དེ་བག་ཟོན་གྱི་རང་བཞིན་ཤུགས་ཆེ་ནའང་། 

ཕྱོགས་གཞན་ནས་དེ་ནི་ཧ་ཅང་ཞི་བའི་རང་བཞིན་ཞིག་ཀྱང་ཡིན། བློའི་ངང་ཚུལ་དེ་

ནི་འཕྲོ་བ་མིན་ཞིང་། བདེ་བ་དང་ལྡན་པ་ཞིག་ཡིན་པར་མ་ཟད། ཞི་འཇམ་བག་

ཕེབས་ཀྱི་རང་བཞིན་ཞིག་ཀྱང་རེད། འདི་ལྟར་ཚངས་ཐིག་སྟེང་གི་ཕྱོགས་གཉིས་

ཀའི་ཁྱད་ཆོས་མི་མཐུན་པ་ཁག་ཅིག་དུས་མཉམ་དུ་འབྱུང་གི་ཡོད་པ་དང་། འདི་ལ་

བློའི་སྦྱོང་བརྡར་དགོས་རྒྱུ་རེད། བློའི་ངང་ཚུལ་འདི་ནི་བརྙན་འཕྲིན་རྩེད་མོ་རྩེ་

མཁན་དང་། འཐབ་འཛིང་གནམ་གྲུའི་ཁ་ལོ་བ། བར་སྣང་གི་འགྲིམ་འགྲུལ་གྱི་སྟངས་

འཛིན་པ་སོགས་ཀྱི་སློང་ཤུགས་ཆེ་བའི་ཡིད་བྱེད་དེ་ལྟ་བུ་མིན་ཞིང་། འདི་ནི་དེ་དག་

དང་མ་འདྲ་བ་ཞིག་ཡིན་པ་དང་། མངོན་སུམ་དུ་ཞིབ་འཇུག་ཚོད་ལྟ་བྱེད་རུང་བ་

ཞིག་རེད།

ཌམ་ཉིག༽ ཚན་རིག་གི་ཞིབ་འཇུག་ནང་ཡིད་བྱེད་ལ་རིགས་གཉིས་སུ་

ཕྱེས་ཡོད་པ་དང་། བྱ་བ་དང་བྱ་འགུལ་གྱི་ཕྱོགས་སུ་འགྲོ་བའི་ཡིད་བྱེད་ལ་སློང་

ཤུགས་ཆེན་པོ་ཞིག་ཡོད། སློང་རྐྱེན་ལ་སྣེ་ལེན་བྱེད་པའི་ཡིད་བྱེད་ལ་སློང་ཤུགས་

ཕྲན་བུ་ཞིག་མ་གཏོགས་མེད། ཁྱད་པར་འདི་ནི་དུད་འགྲོ་དང་བྱིས་པ་མ་འབྱར་ཚོའི་

སྟེང་དུ་ཡོད་ལ། ལོ་རབས་དུ་མའི་གོང་དུ་ཡིད་བྱེད་ཀྱི་ཞིབ་འཇུག་གི་བརྗོད་གཞི་

གཙོ་བོ་ཞིག་ཡིན། ད་ལྟ་འདིའི་གནས་བབ་མར་ཆགས་ཡོད་ཀྱང་། ང་ཚོའི་གོ་བསྡུར་

གྱི་ནང་དུ་འདི་བསྐྱར་དུ་གླེང་བར་རིན་ཐང་ཆེན་པོ་ཞིག་ཡོད་པར་སྣང་།

ད་ནི་མང་ཚོགས་ཀྱི་དྲི་བ་ལ་ཁ་ཕྱོགས་པའི་དུས་ཚོད་ཡིན་ཞིང་། ཨ་ཐོར་གྱིས་

ཧན་རེ་ཏྲོང་ལ་མགོ་བརྡ་ཞིག་བརྒྱབ་སོང་། ཁོ་མོས་དྲི་བ་གང་མང་མང་ཞིག་སྐད་

ཆེན་པོས་ཀློག་རྒྱུ་རེད།

ཧན་རེ་ཏྲོང་།༽ བགྲོ་གླེང་གི་ཐུན་འདིར་མང་ཚོགས་ཀྱིས་དྲི་བ་མང་པོ་ཞིག་

བཀོད་འདུག ངའི་ལག་པའི་ནང་དུ་དྲི་བ་དགུ་ཡོད་ཅིང་། དྲི་བ་གང་མང་མང་ཞིག་

འདྲི་ཐུབ་པའི་ཆེད་དུ་ངས་དེ་རྣམས་གཅིག་བསྡུས་བྱས་ནས་གྲ་སྒྲིག་བྱས་ཡོད། 

དེའི་ཕྱིར་ངས་དྲི་བ་རེ་ལ་བགྲོ་གླེང་པ་མང་པོས་ལན་འདེབས་པ་ལས། དྲི་བ་སུ་ལ་

འོས་འཚམས་ཡིན་ན་དེས་ལན་གཙོ་བོར་འདེབས་རྒྱུའི་རེ་སྐུལ་བྱེད་ཀྱི་ཡོད། དྲི་བ་

ཁག་ཅིག་ཚན་རིག་པ་ཚོར་བཀོད་པ་ཡིན་ཞིང་། གཞན་ནི་ནང་པ་ཚོར་བཀོད་པ་

ཞིག་རེད། ངས་ཐོག་མར་ནང་པ་ཚོ་ནས་འགོ་འཛུགས་རྒྱུ་ཡིན། དྲི་བ་དང་པོ་འདི་ལ་

འཇོད་ཇིས་ལན་བཏབས་ན་འོས་འཚམས་རེད། “ཁྱེད་ཀྱིས་སེམས་ནི་སྲ་འཐས་ཀྱི་

རང་བཞིན་མིན་ཞིང་། རྒྱལ་པོ་ཞིག་མེད་པར་བརྗོད་སོང་། འོན་ཀྱང་། ཁྱེད་ཀྱིས་

སྒོམ་ཆེན་པ་ཚོའི་ངའོ་སྙམ་པའི་བློའམ། ཡང་ན་སྒོམ་རྒྱག་མཁན་དེར་ཅི་ཞིག་ཟེར་

རྒྱུ་ཡིན་ནམ།” 

འཇོད་ཇི།༽ འདི་ནི་བརྗོད་གཞི་རྙོག་འཛིང་ཆེན་པོ་ཞིག་ཡིན་པ་གསལ་པོ་

རེད། ཡིན་ཡང་། ཆོས་མངོན་པའི་དམིགས་གཞི་ནི་བྱེད་པ་པོ་རང་ཉིད་གཙོ་བོར་མ་

བཟུང་བར་སྒོམ་སྒྲུབ་ཀྱི་བརྒྱུད་རིམ་འདི་རྟོགས་པར་བྱ་རྒྱུ་དེ་རེད། སྒོམ་རྒྱག་

མཁན་ནི་དུས་མཉམ་དུ་འབྱུང་བཞིན་པའི་ཕན་ཚུན་རྟེན་ཅིང་འབྲེལ་བའི་སེམས་ཀྱི་

ནུས་རྩོལ་སྐོར་ཞིག་ཡིན། ཉམས་ལེན་གྱི་དགོས་དམིགས་ནི་ཞི་བདེ་དང་རང་དབང་

སོགས་རྒྱ་བསྐྱེད་བྱེད་པའི་ཁྱད་ཆོས་དང་ལྡན་པའི་སེམས་ཀྱི་རྩོལ་བ་རྣམས་གོང་

འཕེལ་དུ་གཏོང་རྒྱུ་འདི་རེད། དེའི་ཕྱིར་ཞིབ་ཏུ་བརྗོད་ན། “ང”ནི་སྒོམ་རྒྱག་མཁན་དེ་

ཆགས་མེད། ང་ཚོས་ང་ཞེས་པའི་ཚིག་འདི་ཐ་སྙད་ཀྱི་དབང་དུ་བཀོལ་སྤྱོད་བྱེད་པ་

དང་། འདི་ལ་རྙོག་དྲ་ཅི་ཡང་མེད། ཐ་སྙད་ཀྱི་དབང་དུ་བྱས་ན། ངས་སྒོམ་རྒྱག་གི་

ཡོད་པ་རེད། འདི་ཁས་ལེན་མི་བྱེད་ཐབས་མེད་རེད། འོན་ཀྱང་། ང་ཞེས་པའི་ཚིག་

འདི་ལ་ཤུགས་བསྟན་གྱི་གོ་བ་རྒྱ་ཆེན་ཞིག་ཡོད། རྒྱུ་མཚན་འདིའི་རྐྱེན་གྱིས་སྒོམ་

སྒྲུབ་བྱེད་མཁན་གྱི་ང་དེ་ནི་ཅི་ཞིག་ཡིན་ནམ་ཞེས་པའི་དྲི་བ་འདིར་སྒོམ་གྱིས་ངའོ་

སྙམ་པའི་བློ་དེ་འཇོམས་པར་བྱེད་དགོས་ཞེས་ལན་འདེབས་རྒྱུ་ཡིན། ༼དགོད་སྒྲ་དང་

ཐལ་སྒྲ།༽



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  268  

ཧན་རེ་ཏྲོང་།༽ དྲི་བ་རྗེས་མ་འདི་བླང་དོར་རིག་པ་ནི་ཚན་རིག་གི་ལས་

དོན་དང་བྱེད་ཐབས་ལ་ཇི་ལྟར་འབྲེལ་བ་ཡོད་པའི་སྐོར་རེད། རེ་ཆར་ཏྲིས་དྲི་བ་

འདིར་ལན་ཞིག་གནང་རོགས། དྲི་བ་ནི་འདི་སྟེ། “འཇོད་ཇིས་བརྗོད་པ་ལྟར། ཆོས་

མངོན་པར་ཡོད་པའི་དགེ་མི་དགེའི་སེམས་བྱུང་གི་རྣམ་གྲངས་ནི་བླང་དོར་དང་

ཆོས་ཀྱི་དགོས་དམིགས་༼སྡགུ་བསྔལ་བསྐྱེད་མིན་གྱིས།༽གཞིར་བཞག་གིས་གྲུབ་ཡོད་པ་

དང་། རྣམ་གྲངས་འདི་ནི་བླང་དོར་གཞིར་བཞག་མ་ཡིན་པའི་ཞིབ་འཇུག་བརྟག་

དཔྱད་ཁང་གི་རིན་ཐང་བར་གནས་ཀྱི་རྣམ་གྲངས་ལྟར་བཀོལ་སྤྱོད་བྱེད་ཐུབ་བམ།”

རེ་ཆར་ཏྲི།༽ དྲི་བ་འདི་ལ་ལན་འདེབས་སྟངས་མང་པོ་ཞིག་འདུག ང་ཚོས་

དགེ་མི་དགེའི་སྒྲོམ་གཞི་འདི་བཀོལ་སྤྱོད་བྱས་ཏེ། ཞིབ་འཇུག་བརྟག་དཔྱད་ཁང་དུ་

བསྐྱེད་པའི་མྱོང་ཚོར་བྱེ་བྲག་པ་སོ་སོའི་ངང་ཚུལ་གྱི་ཁྱད་པར་འབྱེད་ཆོག ནང་

བསྟན་སོགས་ཆོས་ལུགས་གང་རུང་ལ་མི་གཏོགས་པའི་གང་ཟག་ཅིག་ལ་མཚོན་

ན། དགེ་བའི་སེམས་བྱུང་ནི་སེམས་ཀྱི་དཀྲོག་རྐྱེན་ཇེ་ཉུང་དུ་གཏོང་བའི་རང་བཞིན་

ཞིག་དང་། སྡུག་བསྔལ་བསྐྱེད་ཅིང་སེམས་ཞི་དལ་དུ་མི་འཇོག་པའི་སེམས་བྱུང་ནི་

ཉོན་མོངས་ཀྱི་རང་བཞིན་ཞིག་ཡིན་པར་ངོས་འཛིན་བྱེད་ཆོག ང་ཚོས་རྣམ་གྲངས་

འབྱེད་ཚུལ་འདི་བཀོལ་སྤྱོད་བྱས་ནས་གོང་དུ་བརྗོད་པའི་སྒྲོམ་གཞི་དང་མ་འདྲ་བའི་

ལམ་ནས་མྱོང་ཚོར་སོ་སོར་འབྱེད་ཐུབ།

ཧན་རེ་ཏྲོང་།༽ འོན་ཀྱང་། དེ་ནི་ཚད་གཞི་ཅན་གྱི་སྒྲོམ་གཞི་ཞིག་ཡིན་དང་། 

ཡང་ན་རིན་ཐང་བར་གནས་ཀྱི་སྒྲོམ་གཞི་ཞིག་ཡིན་ནམ།

རེ་ཆར་ཏྲི།༽ ངའི་བསམ་པར། རིན་ཐང་ཅི་ཡང་ཤུགས་སུ་མི་སྟོན་པའི་སྒྲོམ་

གཞི་ཞིག་བཀོལ་སྤྱོད་བྱེད་རྒྱུ་ཧ་ཅང་ཁག་པོ་རེད།

ཧན་རེ་ཏྲོང་།༽ ངའི་ལག་གི་དྲི་བ་འདི་འབྱུང་འགྱུར་གྱི་ཞིབ་འཇུག་གི་ནང་

ཚན་རིག་པ་ཚོ་དང་མཉམ་ཞུགས་བྱེད་སྲིད་པའི་ནང་པའི་གྲྭ་པ་ཚོར་དྲིས་འདུག དྲི་

བ་འདྲི་མཁན་གྱིས་ཚན་རིག་གི་ཉམས་ཞིབ་པ་ཚོར་སྙིང་རྗེ་ལྟ་བུའི་སེམས་བྱུང་ལ་

ཚད་འཇལ་ཐབས་ཞིག་དགོས་ཚུལ་བརྗོད་ནས་ནང་པ་ཚོས་རང་ཉིད་ཀྱི་སེམས་སུ་

སྙིང་རྗེ་བསྐྱེད་ཡོད་པ་ཇི་ལྟར་ཤེས་ཀྱི་ཡོད་དམ་ཞེས་དྲིས་འདུག་༼གད་མོ།༽ ཚིག་

གཞན་ཞིག་གིས་དྲིས་ན། ཞིབ་ལྟ་བྱེད་ཐུབ་ཅིང་ཚད་འཇལ་རུང་བའི་མངོན་རྟགས་

ཅི་ཞིག་ཡོད་དམ། ད་ལྟ་ང་ཚོར་སྙིང་རྗེའི་སྐོར་ལ་གསལ་ཁ་འབྱེད་སྲིད་ཅིང་། ཀླད་པ་

གཞིར་བཞག་ལས་བྱུང་བའི་གང་ཟག་གསུམ་པའི་ཞིབ་འཇུག་གི་གྲུབ་དོན་ཡོད་

སྟབས། ང་ཚོས་གྲུབ་དོན་དེ་དག་གང་ཟག་དང་པོའི་སྙིང་རྗེའི་ཚད་འཇལ་དང་བསྡུར་

སྦྱོར་ཇི་ལྟར་བྱེད་རྒྱུ་ཡིན་ནམ།

མཱ་ཐེའོ།༽ སྙིང་རྗེ་ལ་རིགས་འདྲ་མིན་ཞིག་མཆིས་ཤིང་། ཁག་ཅིག་ནི་སྡུག་

བསྔལ་མྱོང་བཞིན་པའི་གང་ཟག་བྱེ་བྲག་པའམ་ཚོགས་སྡེ་ཞིག་ལ་དམིགས་སུ་

གཏད་ཡོད། འདི་ནི་གཞན་གྱིས་མྱོང་བཞིན་པའི་ཚོར་བ་སོ་སོའི་སེམས་ངོ་ལ་

གསལ་ལམ་མེར་འཆར་བའི་གདུང་སེམས་མཉམ་བསྐྱེད་དང་ལྷན་དུ་འབྱུང་བ་དང་། 

སྙིང་རྗེའི་ཚོར་བ་སྐོར་ཞིག་སེམས་ཡོངས་སུ་ཟིན་པའི་གཞན་ཕན་གྱི་བློ་ཞིག་དང་

འབྲེལ་བ་ཡོད་ལ། གཞན་གྱི་སྡུག་བསྔལ་མ་ཚོར་ཡང་གཞན་གྱི་བདེ་བའི་དོན་དུ་

ལས་ལ་བརྩོན་པའི་སེམས་པ་ཞིག་དང་ལྷན་དུ་འབྱུང་གི་ཡོད། སྤྱིར་བཤད་ན། སྙིང་

རྗེ་ནི་སེམས་ཅན་ཐམས་ཅད་སྡུག་བསྔལ་དང་། སྡུག་བསྔལ་གྱི་རྒྱུ་ལས་གྲོལ་བའི་

སྨོན་འདུན་ཞིག་ཏུ་ངོས་འཛིན་བྱེད་ཆོག འདི་ལ་གོ་བ་གཏིང་ཟབ་ཅིག་ཡོད་ཅིང་། 

སྡུག་བསྔལ་གྱི་རྒྱུའི་ནང་དུ་སེམས་ཀྱི་ཉོན་མོངས་ཐམས་ཅད་དང་མ་རིག་པའང་

འདུས་ཡོད། དེ་མཚུངས་སུ་བྱམས་པ་ནི་མི་ཞིག་ལ་དགའ་ཞིང་དུང་བ་གཅིག་པུ་

མིན་ཞིང་། བདེ་བ་དང་དེའི་རྒྱུ་སོགས་རྙེད་པའི་སྨོན་འདུན་ཡང་དེའི་ཆ་ཤས་ཤིག་

རེད། སེམས་ཀྱི་རྩོལ་བ་མང་པོ་ཞིག་ལྷན་དུ་ཚོགས་ཡོད་པ་དང་། བདེ་བའི་རྒྱུ་ནི་

ཤེས་རབ་ལས་ཡོང་གི་ཡོད། ཡོངས་སུ་ཁྱབ་པའི་གཞན་སེམས་ལ་རང་གཅེས་

འཛིན་གྱི་ཁྱད་ཆོས་ཅི་ཡང་མེད་པ་དང་། དེ་ནི་ཆ་རྐྱེན་ལྟོས་མེད་ཀྱི་བྱམས་པ་དང་

སྙིང་རྗེ་ཡིན། རང་གི་རྒྱུད་ལ་བྱམས་པ་དང་སྙིང་རྗེ་སྐྱེས་པའི་རྗེས་སུ་གང་ཟག་ཅིག་

གིས་དགེ་བའི་མྱོང་ཚོར་འདིའི་རིགས་ཕྱོགས་ལྷུང་དང་བྲལ་ཞིང་ཡོངས་འདུས་ཀྱི་

རང་བཞིན་ཡིན་མིན་དང་། མྱོང་ཚོར་འདི་དག་ལོག་ཤེས་དང་བྲལ་བའི་བློ་ཞིག་

ལས་འབྱུང་ངམ༌། ཡང་ན་བདག་འཛིན་གྱི་བློ་ཞིག་གིས་དེ་དག་ལ་རྐྱེན་བྱས་ཡོད་

མེད་སོགས་ལ་བརྟག་དཔྱད་གཏོང་དགོས། མྱོང་ཚོར་འདིའི་རིགས་ཀྱི་ཤུགས་ཚད་

ལ་ཚད་འཇལ་བྱེད་པར་མཚོན་ན། གང་ཟག་ཅིག་གིས་རང་གི་མྱོང་བའི་འགྲེལ་

བརྗོད་དེ་ཞིབ་འཇུག་པ་ཞིག་གིས་ཀླད་པའི་ནང་ཅི་ཞིག་བརྟག་པ་དང་གཅིག་སྒྲིལ་

བྱེད་ཆོག

རེ་ཆར་ཏྲི།༽ མཱ་ཐེའོ་ཡིས་ལམ་སྟོན་བྱས་པ་ལྟར། ང་ཚོས་ཞིབ་འཇུག་གི་

ནང་གྲྭ་པ་ཚོར་སྒོམ་གྱི་རྗེས་སུ་སོ་སོའི་མྱོང་བ་ལ་ཚད་འཇལ་བྱེད་དུ་བཅུག་པ་ཡིན། 

སྒོམ་ཐུན་སྔ་ཕྱིའི་བར་ལ་ཁྱད་པར་བྱུང་ཞིང་། སྒོམ་ཡོད་ཚད་ཀྱིས་དུས་རྒྱུན་དུ་སྙིང་

རྗེ་ཤུགས་དྲག་པོ་ཞིག་བསྐྱེད་ཀྱི་མི་འདུག ཁོང་ཚོས་སོ་སོའི་མྱོང་བ་ལ་ཚད་འཇལ་

བྱས་པའི་ནང་ཁྱད་པར་ཤོར་སོང་།

ཨ་ཐོར།༽ ཁོང་ཚོའི་སེམས་ཀྱི་ཚད་འཇལ་དེ་ཚན་རིག་གི་ཕྱིའི་ཚད་ འཇལ་

དང་མཐུན་ནམ།

རེ་ཆར་ཏྲི།༽ འདི་ནི་དྲི་བ་ཧ་ཅང་གནད་འགག་ཅན་ཞིག་ཡིན་ཞིང་། དྲང་

པོར་བརྗོད་ན། ང་ཚོས་ད་དུང་ཤེས་མེད། ང་ཚོར་ད་དུང་དུས་ཚོད་ཅུང་ཙམ་དགོས་

རྒྱུ་རེད།

ཧན་རེ་ཏྲོང་།༽ རེ་ཆར་ཏྲི་དང་མཱ་ཐེའོ་གཉིས་ཀར་དྲི་བ་ཞིག་འདུག “ཕྲུ་

གུའི་དགོད་སྒྲ་དང་བུད་མེད་ཀྱི་ངུ་འབོད་གཉིས་ལ་བྱིན་པའི་མཱ་ཐེའོ་ཡི་ཡ་ལན་ལ་

ཁྱད་པར་ཡོད་དམ།”

རེ་ཆར་ཏྲི།༽ ཞིབ་འཇུག་གི་སྔོན་འགྲོའི་ངོས་ནས་བརྗོད་ན་ཁྱད་པར་ཞིག་

འདུག ཡིན་ཡང་། འདི་ནི་སྔོན་འགྲོ་ཙམ་ཡིན་ཞིང་། ཞིབ་འཇུག་ལས་བྱུང་བའི་

གནས་ཚུལ་ད་དུང་ཡང་སྒྲིག་སྦྱོར་བྱེད་ཀྱི་ཡོད། འདི་ཚོ་ཚང་མ་གསར་པ་རེད།

ཧན་རེ་ཏྲོང་།༽ མཱ་ཐེའོ་ལགས། ཁྱེད་ཀྱིས་ཕྲུ་གུའི་དགོད་སྒྲ་ནི་སྤྲོ་སྣང་སྟེར་

མཁན་ཞིག་དང་། བུད་མེད་ཀྱི་ངུ་འབོད་དེས་ཡ་ལན་གཞན་ཞིག་སློང་བ་རྟོགས་ཡོད་

ངེས། ཡ་ལན་འདི་གཉིས་ཀྱི་ཁྱེད་ཀྱི་དྲན་ཤེས་དེ་ཅི་འདྲ་ཞིག་ཡིན་ནམ།

མཱ་ཐེའོ།༽ གཞན་སེམས་ལས་བྱུང་བའི་བྱམས་པ་དང་སྙིང་རྗེ་ནི་རྣམ་པ་ཐ་

དད་པ་ཡིན་ཡང་། གཞི་རྩའི་ཆ་ནས་ངོ་བོ་གཅིག་མཚུངས་ཡིན། ང་ཚོས་མཚམས་

རེར་བྱམས་པ་དང་སྙིང་རྗེ་ནི་ཡོངས་ཁྱབ་གཞན་སེམས་ཀྱི་ཚོར་བ་ཞིག་ཏུ་བརྩི་

བཞིན་ཡོད། གཞན་གྱི་སྡུག་བསྔལ་དང་འཕྲད་ན། ཚོར་བ་དེ་ནི་སྙིང་རྗེའི་ངོ་བོའི་ཐོག་

ནས་འབྱུང་ཞིང་། གཞན་གྱི་བདེ་བ་དང་འཕྲད་ན། བདེ་བ་དེར་རྗེས་སུ་ཡི་རང་བྱས་

ནས་གོང་འཕེལ་དུ་འགྲོ་བའི་སྨོན་འདུན་ཞིག་སྐྱེ་རྒྱུ་རེད། ཚོར་བ་འདི་ནི་གཞན་གྱི་

སྡུག་བསྔལ་ཡང་དུ་གཏོང་བ་དང་། བདེ་བ་དར་རྒྱས་སུ་གཏོང་བར་བཀོལ་སྤྱོད་བྱེད་

ཆོག་ཆོག་བྱས་ནས་བསྡད་ཡོད་པ་ལྟར་རེད།

ཧན་རེ་ཏྲོང་།༽ དྲི་བ་འདིའང་ནང་པ་ཚོར་དྲིས་འདུག “ཁྱེད་ཅག་གིས་ནུབ་

ཕྱོགས་ཀྱི་ཚན་རིག་པའི་ཞིབ་འཇུག་ལས་བྱུང་བའི་བདེན་དོན་གང་ཞིག་རང་གི་

བློའི་སྦྱོང་བརྡར་ནང་ཚུར་སྡུད་པའམ། སེམས་ཀྱི་སྦྱོང་བརྡར་དེར་བཅོས་བསྒྱུར་

གཏོང་བར་བཀོལ་སྤྱོད་བྱེད་སྲིད་དམ།” དྲི་བ་འདི་རྣམ་པ་གཞན་ཞིག་ཏུ་བཀོད་ན། 

སྐྱེ་དངོས་གཤིས་སྤྱོད་ཀྱི་ཞིབ་འཇུག་གི་གྲུབ་དོན་ལ་བརྟེན་ནས་རང་གི་ཉམས་ལེན་

བྱེད་སྟངས་ལ་འགྱུར་ལྡོག་འགྲོ་བའི་གནས་སྟངས་ཤིག་ཁྱེད་ཚོའི་བློ་ངོར་འཆར་

རམ། ཡང་ན་ཉམས་ལེན་ཚང་མའི་ནུས་པ་དེ་ཚད་ལྡན་ཡིན་པ་གང་ཟག་དང་པོའི་

མྱོང་བའི་ངོས་ནས་ར་སྤྲོད་བྱས་ཡོད་དམ།

མཱ་ཐེའོ།༽ སྒོམ་པ་བ་དང་ཚན་རིག་པ་ཚོའི་མཉམ་འབྲེལ་གྱི་ལས་གཞིའི་

ནང་། ང་ཚོས་སྒོམ་གྱི་གནས་སྐབས་སུ་ཅི་ཞིག་འབྱུང་གི་ཡོད་མེད་ལ་ཞིབ་ཏུ་བརྟག་

དཔྱད་གཏོང་བར་འབད་པ་བྱེད་ཀྱི་ཡོད། གྲུབ་དོན་གསར་པ་གང་ཞིག་བྱུང་ཡང་། ང་

ཚོས་ད་བར་དུ་འབྱེད་མ་ཐུབ་པའི་སེམས་བྱུང་ཕྲ་མོ་རྣམས་སོ་སོར་འབྱེད་པ་དང་། 

གང་ཟག་དང་པོའི་མྱོང་བ་ལ་ད་དུང་ཞིབ་ཏུ་བལྟ་བར་ཕན་ཐོགས་ཡོང་རྒྱུ་རེད། ང་

ཚོས་འདི་འདྲའི་ཞིབ་འཇུག་བརྒྱུད་ནས་སེམས་བྱུང་གི་དབྱེ་བ་ད་དུང་ཕྲ་རུ་གཏོང་

སྲིད།

ཨ་ལན།༽ ཐ་ན་ཀླད་པ་ནི་ཧ་ཅང་སྣེ་མང་རྙོག་འཛིང་ཆེ་བའི་རྒྱུ་མཚན་གྱིས་

ད་ལྟའི་སྐབས་ལ་ཀླད་པས་ང་ཚོར་སྒོམ་གྱི་ནུས་པའི་ཐད་ལ་མང་པོ་ཞིག་བརྗོད་ཐུབ་

ཀྱི་མེད་ཀྱང་། སེམས་ཁམས་རིག་པ་སྨྲ་བ་ཚོས་གཤིས་སྤྱོད་ཚད་འཇལ་གྱི་སྒྲིག་

གཞི་ཚད་མཐོ་བོ་ཞིག་གསར་གཏོད་བྱས་ཡོད། ནང་པ་ཚོས་ཀྱང་གཤིས་སྤྱོད་

གཞིར་བཞག་གིས་དགེ་ཕྲུག་ཚོའི་སེམས་ཁམས་ཀྱི་ངང་ཚུལ་རྗེས་སུ་དཔོག་གི་

ཡོད། ལྟ་ཚུལ་གཞན་ཞིག་གི་ངོས་ནས་སྒོམ་གྱི་ཉམས་ལེན་བྱེ་བྲག་པ་ཞིག་ལ་ནུས་

པ་ཐོན་མིན་བལྟ་བ་འདིས་ཁ་སྐོང་མང་པོ་བྱེད་ཐུབ། ཉམས་ལེན་བྱེ་བྲག་པ་ཞིག་གི་

ནུས་པ་དེར་ད་དུང་རིག་གཞུང་གི་ཆ་ཞིག་ཀྱང་ལྡན་པ་དང་། བོད་དུ་ལོ་ངོ་ཉིས་བརྒྱ་

ལྷག་ལ་ནུས་པ་ཆེན་པོ་ཐོན་ཡོད་པའི་སྒོམ་གྱི་ཉམས་ལེན་སྐོར་ཞིག་ཡོད་ཅིང་། ང་

ཚོས་ཕྱི་ལོ་ ༢༠༠༣ ཉམས་ལེན་དེ་དག་ཨ་རིའི་གྲོང་ཁྱེར་བྷོར་སི་ཏྲོང་དུ་བྱས་ཚེ། མི་

མང་པོ་ཞིག་ལ་ཉམས་ལེན་དེ་ཚོས་མི་ཕན་པའི་གནས་ཚུལ་ཡང་འབྱུང་སྲིད། འདི་

ལྟར་འབྱུང་སྲིད་པའི་རྒྱུ་མཚན་ནི་ཉམས་ལེན་དེ་དག་ལེགས་པོ་མེད་པས་མ་ཡིན་

པར། ཉམས་ལེན་དེ་དག་གི་རྒྱབ་ལྗོངས་ཀྱི་ཁོར་ཡུག་ལ་ཁྱད་པར་ཆེན་པོ་ཡོད་པས་

རེད། ལོ་ངོ་ཉིས་སྟོང་ལྷག་ལ་རིག་གཞུང་མ་འདྲ་བའི་ཁྲོད་དུ་དར་བའི་བརྒྱུད་རིམ་

ནང་། ནང་བསྟན་ལ་བསྟུན་འགྱུར་བྱུང་ཡོད་པ་དང་། བསྟུན་འགྱུར་འདི་ནི་དེང་སྐབས་

ཀྱང་འབྱུང་བཞིན་པ་ཡིན། ཉམས་ལེན་དེ་དག་ལ་འདས་པའི་དུས་སུ་རྒྱ་གར་དང་

བོད་དུ་ནུས་པ་ཐོན་ཡོད་པ་ལྟར། འདིར་ཡང་དེ་ལྟར་ཡོང་བའི་འབད་བརྩོན་ང་ཚོས་

བྱེད་ན་འདོད། འདི་ལ་ཉམས་ཞིབ་གཟབ་ནན་ཞིག་བྱེད་དགོས་ཤིང་། ང་ཚོར་རམ་

འདེགས་གང་རག་པ་ཡིན་ན་དེ་ནི་མི་ཚང་མའི་ཁེ་ཕན་ཞིག་རེད། ནང་པ་གཅིག་པུ་

མ་ཡིན་པར་སྙིང་རྗེ་དང་སེམས་ཀྱི་ཞི་བདེ་རྒྱ་ཆེར་འདོད་མཁན་ཚང་མར་འབྲེལ་བ་

ཡོད།

ཏཱ་ལའི་བླ་མ།༽ ཨ་ལན་གྱི་སྐད་ཆ་ལ་ཁ་སྣོན་ཞིག་བྱས་ན། རྒྱ་གར་དུ་

འཇིག་པ་མེད་པའི་བདག་ཅིག་འདོད་པའི་གནའ་བོའི་ཕྱི་རོལ་པའི་གྲུབ་མཐའ་སྐོར་

ཞིག་ཡོད། བདག་དེ་ནི་སོ་སོའི་ཆོས་ཀྱི་སྲོལ་རྒྱུན་གྱི་བླ་སྲོག་ལྟ་བུ་ཡིན་ཞིང་། ལྟ་

གྲུབ་ཀྱི་རྒྱབ་རྟེན་འདི་གཞིར་བཞག་གིས་ཉོན་མོངས་ཞི་བར་བྱེད་པ་དང་སྙིང་རྗེ་

གོང་འཕེལ་དུ་གཏོང་བའི་སྒོམ་སྒྲུབ་ཀྱི་ཉམས་ལེན་མང་པོ་ཡོད་ལ། ལྟ་གྲུབ་ཀྱི་རྒྱབ་

ལྗོངས་ལ་ཁྱད་པར་ཡོད་པའི་ཉམས་ལེན་པ་ཚོས་ཏིང་ངེ་འཛིན་དང་། ཡང་ན་སྙིང་རྗེ་

ལྟ་བུའི་མྱོང་ཚོར་གཅིག་པ་ཞིག་སྒོམ་སྐབས། ཁོང་ཚོའི་ལུས་ཕུང་དུ་དབང་རྩའམ་

སྐྱེ་དངོས་ཀྱི་ཁྱད་པར་ཞིག་འབྱུང་གི་ཡོད་མེད་ལ་བརྟག་དཔྱད་གཏོང་རྒྱུ་ནི་དང་བ་

འདྲེན་པ་ཞིག་རེད།

ཧན་རེ་ཏྲོང་།༽ ངའི་ལག་ཏུ་ད་དུང་དྲི་བ་བཞི་ཡོད་ཅིང་། དྲི་བ་གཉིས་ནི་ང་

ཚོས་གླེང་བཞིན་པའི་ཞིབ་འཇུག་གི་བརྒྱུད་རིམ་སྐོར་ཡིན་པ་དང་། གཞན་གཉིས་ནི་

ཞིབ་འཇུག་འདིའི་རིགས་ཀྱིས་དབང་རྩའི་ཚན་རིག་པ་དང་མང་ཚོགས་སྤྱི་ལ་

ཤུགས་རྐྱེན་ཅི་ཞིག་ཐེབས་རྒྱུ་ཡིན་པའི་སྐོར་རེད། དྲི་བ་དང་པོ་འདི་ལ་ཚན་རིག་པ་

ཚོས་ལན་ཞིག་གནང་རོགས། “སྦྱོང་བརྡར་ཐོབ་ཡོད་པའི་སྒོམ་པ་བ་ཚོར་ཞིབ་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  275  

འཇུག་ཚོད་ལྟ་བྱེད་སྐབས། ཚན་རིག་པ་ཚོས་རང་ཉིད་ཀྱི་འདེམས་སྒྲུག་གི་ཕྱོགས་

ལྷུང་ལ་འགྲེལ་བརྗོད་ཇི་ལྟར་བྱེད་དམ། དེ་ཡང་སྒོམ་ཆེན་པ་ཚོར་ཐོག་མ་ནས་བཏང་

སྙོམས་ཀྱི་བློའམ། ཡང་ན་ལྷན་སྐྱེས་ཀྱི་བློའི་ཡོན་ཏན་ཡོད་སྲིད། སྒོམ་ཆེན་པ་ཚོས་

གང་ཞིག་མཚོན་གྱི་ཡོད་མེད་ལ་ནང་པ་ཚོས་ཅི་ཞིག་བསམ་གྱི་ཡོད་དམ།”

ར་ེཆར་ཏྲི།༽ ང་ཚོས་གནད་དོན་འདིའི་ཐད་ལ་བསམ་བློ་མང་པོ་བཏང་མྱོང་། 

ང་ཚོས་སྒོམ་ཆེན་པ་ཞིག་གི་སྟེང་དུ་ཐུན་མིན་གྱི་ཁྱད་ཆོས་གང་ཞིག་གསར་རྙེད་

བྱས་པ་ནི། སྒོམ་ཆེན་པ་རང་གི་ལོ་མང་པོའི་ཉམས་ལེན་དང་འབྲེལ་བ་མེད་པ་དང་། 

ང་ཚོས་སྒོམ་ཆེན་པ་འདི་ལ་སྒོམ་གྱི་སྦྱོང་བརྡར་མ་ཐོབ་པའི་གོང་དུ་ཞིབ་འཇུག་

ཚོད་ལྟ་བྱས་ཡོད་ཚེ། ཐུན་མིན་གྱི་ཁྱད་ཆོས་དེ་རང་བཞིན་གྱིས་ཡོད་པར་མཐོང་

ངེས་ཞེས་དཔྱད་ཞིབ་པ་ཞིག་གིས་བརྗོད་སྲིད། ང་ཚོས་དྲི་བ་དེར་ལན་ཚད་ལྡན་

ཞིག་སྤྲོད་ཐུབ་མེད་པ་དང་། འདིའི་ཡ་ལན་དུ་ཨ་ལན་དང་མཱ་ཐེའོ་གཉིས་ལ་གོ་

བསྡུར་བྱས་ཏེ། ཞིབ་འཇུག་ཡུན་རིང་པོར་བྱེད་དགོས་པའི་བསམ་ཚུལ་བརྗེ་རེས་

བྱེད་ཀྱི་ཡོད། ཞིབ་འཇུག་དེ་འདྲའི་ནང་ང་ཚོས་གང་ཟག་ཅིག་ལ་དུས་མཚམས་འདྲ་

མིན་དུ་བརྟག་དཔྱད་གཏོང་དགོས་ཤིང་། འདི་ལྟར་ང་ཚོས་གང་ཟག་དེའི་བློའི་ཡོན་

ཏན་རྣམས་སྦྱོང་བརྡར་མ་བྱས་པའི་སྔ་རོལ་ཏུ་ཡོད་མེད་བལྟ་ཆོག ང་ཚོས་ཞིབ་

འཇུག་གི་ཇུས་འགོད་འདི་ལྟ་བུ་ཁོ་ནར་བརྟེན་ནས་སྒོམ་པ་བ་ཚོའི་བློའི་ཡོན་ཏན་

རྣམས་རང་བཞིན་དུ་ཡོད་མེད་ཀྱི་དོགས་པ་དེ་བསལ་ཐུབ་རྒྱུ་རེད།

འཇོན་༼Jon Kabt-Zinn༽དང་ངེད་གཉིས་ཀྱིས་བྱས་པའི་ཞིབ་འཇུག་གཅིག་གི་

ནང་། འཇོན་གྱིས་དྲན་པ་སྦྱོང་བརྡར་གྱི་སྒོམ་སྟབས་བདེ་ཞིག་སྒོམ་བརྒྱབ་མ་མྱོང་

མཁན་ཁག་ཅིག་ལ་ཁྲིད་དེ། ཟླ་གཉིས་རིང་གི་སྒོམ་ཉམས་ལེན་གྱི་མགོ་མཇུག་

གཉིས་ཀར་ང་ཚོས་ཁོང་ཚོར་བརྟག་དཔྱད་བྱས་པ་ཡིན། ང་ཚོས་སྔ་ཕྱི་གང་རུང་དུ་

མཐོང་བའི་ཁྱད་པར་དེ་ཚོ་ལྷན་སྐྱེས་ཡིན་པའི་སྐད་ཆ་འདིས་གསལ་བཤད་བྱེད་མི་

ཐུབ་པ་གསལ་པོ་རེད།

ཧན་རེ་ཏྲོང་།༽ ང་ཚོས་ཨོ་རྩལ་འགྲན་ཚོགས་ཀྱི་ལུས་རྩལ་པ་བློའི་ཡོན་

ཏན་གྱི་དཔེ་མཚོན་དུ་བཞག་ཡོད། ལུས་སྦྱོང་འཛིན་གྲྭར་སོང་བའི་སློབ་མ་ཐམས་

ཅད་ལ་ལུས་པོའི་བདེ་ཐང་ཡོད་པ་མངོན་གསལ་ཡིན་ཡང་། ཁོང་ཚོ་ཚང་མ་ཨོ་རྩལ་

འགྲན་ཚོགས་ཀྱི་ལུས་རྩལ་པ་ཆགས་མི་ཐུབ། ང་ཚོས་ཕལ་ཆེར་ལྷན་སྐྱེས་ཀྱི་ནུས་

པ་དང་། གང་ཞིག་ལ་སྦྱོང་བརྡར་བྱས་ནས་ཐོབ་ཐུབ་པའི་བར་ལ་ས་མཚམས་ཆ་

སྙོམས་པོ་ཞིག་འཇོག་ཐུབ། སི་ཏྲེ་ཧཕིན་གྱིས་སེམས་ཀྱི་སྣང་བརྙན་ལ་དབང་ཐོབ་

པའི་ཨོ་རྩལ་འགྲན་ཚོགས་ཀྱི་ལུས་རྩལ་པ་ཞིག་ད་དུང་མ་རྙེད་པ་དེས་གང་ཟག་འདི་

འདྲ་ཞིག་གཏན་ནས་མེད་པ་མཚོན་མེད།

ང་ཚོ་འདི་ནས་སླར་ཡང་དྲི་བ་ཁག་ལ་ཁ་ཕྱོགས་རྒྱུ་ཡིན། “ནུབ་ཕྱོགས་ཀྱི་

ཚན་རིག་པ་ཚོས་ནང་པ་ཚོ་ནི་ཚོད་ལྟ་བྱེད་ས་ཙམ་མ་ཡིན་པར་ང་ཚོའི་མཉམ་

འབྲེལ་གྱི་ལས་རོགས་ཡིན་ཞེས་ནན་གྱིས་བརྗོད་པ་འདིར་བལྟས་ཚེ། ནུབ་ཕྱོགས་

ཚན་རིག་གི་ཚོགས་སྡེས་དམིགས་བསལ་མ་ཡིན་པའི་ཚོད་ལྟ་བྱེད་ས་གཞན་ལ་

འདུ་ཤེས་ཇི་འདྲ་ཞིག་བཟུང་ཡོད་པ་མངོན་གསལ་མ་ཡིན་ནམ།” ༼གད་མོ་དང་ཐལ་

སྒྲ།༽ དྲི་བ་འདི་ལ་སུས་ཀྱང་ལན་ཞིག་གནང་ན་འགྲིག་གི

ཌམ་ཉིག༽ ཚན་རིག་པ་དང་སེམས་ཁམས་རིག་པ་སྨྲ་བ་ཚོས་མི་ཚོ་ཚོད་

ལྟ་བྱེད་ས་ཙམ་དུ་ལྟ་ཚུལ་འཛིན་པ་ལྟར།  གེ་ནེ་ཕེ་གྷིའམ་༼guinea pig༽ཚོད་ལྟ་བྱེད་

ས་ཞེས་པའི་ཚིག་འདི་བེད་སྤྱད་ནས་ཀུ་རེ་རྩེ་བ་ནི་རྒྱུན་ལྡན་ཞིག་རེད། འོན་ཀྱང་། 

ང་ཚོས་ཞིབ་འཇུག་ཚོད་ལྟའི་ནང་མཉམ་ཞུགས་གནང་མཁན་ཚོར་གུས་ཞབས་

དང་། ཁོང་ཚོའི་བདེ་སྡུག་ལ་ལྟ་རྟོག་ཆེན་པོ་བྱེད་པ་སེམས་ཁམས་རིག་པ་ལ་རྒྱུས་

མངའ་ཡོད་མཁན་ཞིག་གིས་རྟོགས་ཐུབ། ཞིབ་འཇུག་བརྟག་དཔྱད་ཁང་དུ་ཁོང་ཚོར་

ཅི་ཞིག་བྱུང་ཡང་། དེའི་ཐད་ལ་ཚན་རིག་པ་དང་འཛིན་སྐྱོང་འགན་འཛིན་ལྷན་

ཚོགས་འདྲ་མིན་གྱིས་ཐུགས་ཁུར་བྱེད་ཀྱི་ཡོད། དེའི་ཕྱིར་ང་ཚོས་ཚིག་འདི་ཀུ་རེའི་

ཚུལ་དུ་བེད་སྤྱོད་བྱེད་ཀྱི་ཡོད་ཀྱང་། ཕྱོགས་གཅིག་ནས་བསམས་ན་དེ་ལྟར་བྱེད་མི་

ཉན། དོན་དངོས་སུ་ཚོད་ལྟ་བྱེད་སའི་མི་རྣམས་གེ་ནེ་ཕེ་གྷི་ལྟར་བཀོལ་སྤྱོད་བྱས་

ཡོད་ཚེ། ཚིག་འདི་ནི་ཀུ་རེ་ཞིག་ཏུ་འགྱུར་མི་སྲིད།

ཧན་རེ་ཏྲོང་།༽ངའི་ལག་གི་དྲི་བ་འདིས་ཉམས་ཞིབ་འདིའི་རིགས་ནི་མང་

ཚོགས་སྤྱི་ལ་བྱས་ཡོད་མེད་ཀྱི་གནད་དོན་གླེང་འདུག “ཁྱེད་ཅག་གིས་གྲྭ་པ་མ་

ཡིན་པའི་སྒོམ་པ་བ་ལ་ཞིབ་འཇུག་གཅིག་མཚུངས་ཤིག་བྱས་མྱོང་ངམ། ངའི་མཐོང་

སྣང་ལ། ཁྱེད་ཚོས་མི་སྐྱ་ཚོར་ཡང་འབྲས་བུ་གཅིག་མཚུངས་ཤིག་ཐོན་ཡོད་པ་

གསལ་སྟོན་བྱེད་ཐུབ་ཚེ། འདིས་མང་ཚོགས་ལ་ཕན་ཐོགས་རྒྱུ་རེད། མང་ཚོགས་

ཀྱི་ཉམས་མྱོང་ནི་གྲྭ་པ་མ་ཡིན་པའི་སྒོམ་པ་བ་དང་། མི་སྐྱ་ཡིན་པའི་རྣལ་འབྱོར་པ་

ཚོའི་མི་ཚེའི་ཉམས་མྱོང་དང་འདྲ་མཚུངས་ཡོད་ངེས།”

རེ་ཆར་ཏྲི།༽ དྲི་བ་འདི་ནི་ཧ་ཅང་གལ་ཆེན་ཞིག་རེད། ངས་འདྲི་མཁན་གྱི་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  278  

ཀུན་སློང་ལ་རྗེས་སུ་ཡི་རང་བྱེད་རྒྱུ་ཡིན། ང་ཚོས་གནད་དོན་འདི་ལ་དོ་སྣང་ཆེན་པོ་

སྤྲད་ནས་གྲྭ་པ་མ་ཡིན་པའི་མི་ཁག་ཅིག་ལ་ཞིབ་འཇུག་ཚོད་ལྟ་བྱས་ཡོད། ཡིན་

ཡང་། ཞིབ་འཇུག་འདིའི་རིགས་བྱེད་པར་ཚན་རིག་པ་ཚོར་སྦྱོང་བརྡར་གཅིག་

མཚུངས་ཤིག་བརྒྱུད་མྱོང་བའི་མི་དགོས་ཤིང་། ང་ཚོས་སྦྱོང་བརྡར་གཅིག་

མཚུངས་ཤིག་བརྒྱུད་མྱོང་བའི་མི་སྐྱ་སྐོར་ཞིག་རྙེད་ན་ཕན་ཆེན་པོ་ཐོགས་རྒྱུ་རེད། 

ང་ཚོས་མི་སྐྱ་ཚོར་སྒོམ་གྱི་མཚམས་ལ་བསྡད་ནས་འགྱུར་བ་ཅི་ཞིག་བྱུང་ཡོད་མེད་

ལ་ཡུན་རིང་པོར་ཞིབ་འཇུག་བྱ་དགོས་ཚུལ་ཨ་ལན་དང་ལྷན་དུ་གླེང་སློང་བྱེད་ཀྱི་

ཡོད།

ཨ་ལན།༽ ཕྱི་ལོ་ ༢༠༠༠ ལོའི་སེམས་དང་ཚེ་སྲོག་གི་ཚོགས་འདུའི་ཐོག་

ཁྱེད་དང་འཇོན་གྱི་མཉམ་འབྲེལ་དང་འདྲ་བའི་ལས་གཞི་ཞིག་ཕོ་ལིའི་བསམ་བློ་ལ་

འཁོར་ཡོད་པ་དང་། མ་ཀི་རེ་ཏྲི་༼Margaret Kemeny༽ནི་ལས་གཞི་དེའི་ཞིབ་འཇུག་

པ་གཙོ་བོ་ཡིན་ཞིང་། ང་དང་ཁོད་ལིན་༼Margaret Cullin༽ནི་ལས་གཞི་དེའི་སྦྱོང་

བརྡར་སྤྲོད་མཁན་ཏེ། ང་ཚོས་ནང་པའི་རྣམ་གཞག་གི་སྒྲོམ་གཞི་ཆེན་པོ་ཞིག་མ་གླེང་

བར་སློབ་གྲྭའི་དགེ་རྒན་ཚོར་ཆོས་ལུགས་ཀྱི་རྣམ་པ་མེད་པའི་སྒོམ་གྱི་ཉམས་ལེན་

འཁྲིད་ཀྱི་ཡོད། ཡུལ་རྟོགས་གཤིས་སྤྱོད་ཀྱི་བཅོས་ཐབས་ལས་བྱུང་བའི་གོ་རྟོགས་

དང་ཟུང་དུ་སྦྲེལ་བའི་བྱམས་པ་དང་སྙིང་རྗེ། དྲན་པ་བཅས་ཀྱི་སྒོམ་སྒྲུབ་ཉམས་ལེན་

གྱིས་སོ་སོའི་ཁྱིམ་དང་ལས་ཀའི་ཁྲོད་དུ་ཁོང་ཚོར་ཕན་མིན་ལ་དུས་རྒྱུན་རིང་བའི་

ཞིབ་འཇུག་ཅིག་བྱེད་བཞིན་པ་ཡིན། ལས་གཞི་འདི་ནི་ད་དུང་མུ་མཐུད་ཀྱི་ཡོད་པ་

དང་། ད་ཕན་འབྲས་བུའང་འབྱུང་རྒྱུ་ཡིན་པའི་མངོན་རྟགས་མི་ཉུང་བ་ཞིག་བྱུང་སོང་།

མཱ་ཐེའོ།༽ ང་ཚོའི་ཞིབ་འཇུག་ནང་མཉམ་ཞུགས་བྱེད་པའི་ཆ་རྐྱེན་ནི་གྲྭ་

བཙུན་ཡིན་མིན་ལ་ཐུག་མེད། ང་ཚོས་མཉམ་ཞུགས་ཀྱི་མགྲོན་འབོད་བྱེད་སྐབས་

མི་གཅིག་གིས་ལོ་ག་ཚོད་ལ་ཉམས་ལེན་བྱས་ཡོད་པ་གཙོ་བོར་འཛིན་ཞིང་། གྲྭ་

བཙུན་མང་པོ་ཞིག་གིས་དུས་ཡུན་རིང་པོར་ཉམས་ལེན་གནང་འདུག ཡིན་ཡང་། ང་

ཚོས་སྒོམ་གྱི་མཚམས་ལ་ཡུན་རིང་པོར་བསྡད་མྱོང་བའི་ནུབ་ཕྱོགས་ཀྱི་མི་སྐྱ་

ཉམས་ལེན་པ་ཚོར་ཡང་བརྟག་དཔྱད་གཏོང་གི་ཡོད། མཉམ་ཞུགས་བྱེད་མཁན་ནི་

གྲྭ་བཙུན་ཡིན་མིན་གནད་དོན་གཙོ་བོ་ཞིག་མིན།

རེ་ཆར་ཏྲི།༽ ང་ཚོའི་ཆ་རྐྱེན་ནི་དུས་ཚོད་སྟོང་ཕྲག་བཅུ་ལ་སྒོམ་བརྒྱབ་མྱོང་

མཁན་ཞིག་ཡིན་ཞིང་། འདིས་ཐོག་མར་མཉམ་ཞུགས་བྱེད་མཁན་ཚོར་བཀག་རྒྱ་

ཆེན་པོ་ཞིག་བཟོས་སོང་།

ཧན་རེ་ཏྲོང་།༽ ངའི་ལག་གི་དྲི་བ་འདི་ནི་མངོན་གསལ་དོད་པོས་ནང་པ་

ཚོར་དྲིས་ཡོད་པ་དང་། ང་ཚོའི་མཉམ་འབྲེལ་གྱི་ལས་དོན་འདི་ཤེས་རིག་ཆེད་སྦྱོང་

གི་ར་བ་ལས་བརྒལ་ནས་མི་མང་སྤྱི་ལ་ཁ་ཡོད་ལག་ཡོད་ཀྱི་ཕན་ཐོགས་ཤིག་ཡོད་

མེད་ཀྱི་སྐོར་རེད་འདུག “ཁྱེད་ཚོས་ནང་པའི་བློའི་སྦྱོང་བརྡར་གྱིས་རང་དབང་

བསྐྲུན་པའི་དམིགས་ཡུལ་བཟུང་ཡོད་ཅེས་བརྗོད་སོང་། སྦྱོང་བརྡར་ལ་བརྟེན་ནས་

རང་དབང་ཐོབ་པ་ཡིན་ན། རང་དབང་དེ་ནི་ལག་ལེན་ལ་ཇི་ལྟར་འདེབས་དགོས་

སམ། གལ་སྲིད་རང་དབང་ཡོད་ཚེ། གདམ་གའང་མང་དུ་འགྲོ་རྒྱུ་རེད། མིག་སྔའི་

གདམ་ག་ཚོའི་རིན་ཐང་ལ་མ་ལྟོས་པར་རང་དབང་དེ་བེད་སྤྱད་ནས་འདེམས་སྒྲུག་

ཇི་ལྟར་བྱེད་དམ། གང་ཟག་ཅིག་གང་དུ་འགྲོ་འདོད་པ་དེར་འགྲོ་བ་ལ་གང་ཞིག་

འདོད་དགོས་པ་མ་ཡིན་ནམ། འདོད་པ་འདི་ནི་ཞེན་ཆགས་ཤིག་མ་ཡིན་ནམ། ཡང་

ན་གང་ཞིག་ལ་གཡོལ་ནས་དེར་འགྲོ་བ་མ་ཡིན་ནམ།”

མཱ་ཐེའོ།༽ རེ་འདོད་དང་འདོད་ཆགས་གཉིས་ལ་ཁྱད་པར་ཡོད་ཅིང་། ཁྱེད་

ཀྱིས་རང་གཅེས་འཛིན་མ་ཡིན་པའི་སྒོ་ནས་འགྲོ་བ་མིའི་རིགས་ལ་ཕན་པའི་བྱ་བ་

བསྒྲུབ་པའི་རེ་འདོད་བཟུང་ཚེ། འདི་ནི་འདོད་ཆགས་ཤིག་ཆགས་མེད། འདོད་

ཆགས་ཀྱིས་འགྲོ་བ་མིའི་རིགས་ལ་བདེ་བ་བསྒྲུབ་པར་རང་ཉིད་ཀྱི་ནུས་པར་འགོག་

རྐྱེན་བྱེད། རེ་འདོད་ནི་རང་ཉིད་ལ་རིན་ཐང་གི་ལྟ་ཚུལ་དང་ཚོར་བ་མེད་པ་ཞིག་ཏུ་

མི་གོ་བ་དང་། རིན་ཐང་གི་ལྟ་ཚུལ་དང་ཚོར་བ་དེ་དག་ཉོན་མོངས་ཀྱི་རང་བཞིན་མ་

ཡིན་པ་ཞིག་ལ་གོ་རྒྱུ་རེད། སྡུག་བསྔལ་བསལ་ནས་བདེ་བ་བསྒྲུབ་པའི་རྩ་བའི་རིན་

ཐང་འདི་ནི་ཡོངས་ཁྱབ་ཡིན་ཞིང་འགྲོ་བ་མིའི་གཞི་རྩའི་རང་བཞིན་ཞིག་ཡིན། ང་

ཚོས་རང་གི་རང་དབང་དེ་འདིའི་ཕྱོགས་ལ་ལེགས་པར་བཀོལ་ཐུབ་ཅིང་། ངའི་

བསམ་ཚུལ་ལ། རིན་ཐང་འདི་ཚོ་ནི་ངོས་ལེན་བྱེད་རུང་ཞིང་། འདི་དག་གིས་རང་

ཉིད་ཀྱི་རང་དབང་ལ་བཀག་རྒྱ་བཟོ་མི་སྲིད།

ཨ་ལན།༽ འཇོད་ཇིས་ང་ཚོར་རྩ་ཉོན་ཏེ། འདོད་ཆགས། ཞེ་སྡང་། གཏི་མུག་

གསུམ་གྱི་སྐོར་བརྗོད་སོང་། ྋགོང་ས་མཆོག་གིས་ཉོན་མོངས་ཀྱི་རང་བཞིན་མ་

ཡིན་པའི་ཁོང་ཁྲོ་ལས་བྱུང་བའི་སྙིང་རྗེ་ཡོད་ཆོག་པར་གསུངས་ཡོད། དེ་བཞིན་

སེམས་ཁམས་རིག་པ་སྨྲ་བ་ཚོས་ཀྱང་ཞེན་ཆགས་ཁག་ཅིག་ནི་ཉོན་མོངས་ཀྱི་རང་

བཞིན་མ་ཡིན་པ་རྟོགས་ཡོད། དཔེར་ན། མ་བུའི་བར་གྱི་བརྩེ་དུང་ལྟ་བུ་ཡིན་ཞིང་། 

འདི་ནི་བུ་ཕྲུག་གི་གསོན་གནས་དང་དར་རྒྱས་ལ་མེད་དུ་མི་རུང་བ་ཞིག་རེད།

ནང་པ་ཚོས་འདོད་ཆགས་དང་ཞེ་སྡང་ནི་སེམས་ཀྱི་ཉོན་མོངས་ཤིག་ཡིན་པར་

བརྗོད་སྐབས། ཉོན་སེམས་འདི་གཉིས་ཀར་ཐུན་མོང་གི་ཁྱད་རྟགས་ཤིག་ཡོད། དེ་

ཡང་ཉོན་མོངས་འདི་ཚོ་མ་རིག་པ་ལས་སྐྱེ་ཞིང་། འདོད་ཆགས་ཀྱི་སྐབས་སུ་གང་

ཟག་ཅིག་གིས་རང་གི་བདེ་བའི་འབྱུང་ཁུངས་དེ་ཡུལ་གྱི་ཆོས་ཤིག་གི་སྟེང་དུ་ཡོད་

པའི་ལོག་འཛིན་བྱེད་པ་དང་།  ཞེ་སྡང་གི་སྐབས་སུ་རང་ཉིད་འཁྲུལ་སེམས་ཀྱི་དབང་

དུ་སོང་ནས་རང་གི་སྡུག་བསྔལ་གྱི་འབྱུང་ཁུངས་དེ་ཡུལ་གྱི་ཆོས་ཤིག་གི་ཐོག་ལ་

བཙན་འགེལ་བྱེད་ཀྱི་ཡོད། འདོད་ཆགས་དང་ཞེ་སྡང་གཉིས་མ་རིག་པའི་རང་བཞིན་

ཡིན་སྟབས། ཚོར་བ་འདི་ཚོའི་དབང་དུ་ཤོར་སྐབས་རང་ཉིད་ཀྱི་རང་དབང་དེ་

བརླག་འགྲོ། རང་དབང་ནི་མ་རིག་པ་ལས་ཐར་པའི་བཅིངས་གྲོལ་ཞིག་ཡིན་ཞིང་། 

འདི་འདྲའི་རང་དབང་ཞིག་ཡོད་སྐབས། རང་གི་ཐག་གཅོད་དང་རེ་འདོད་ནི་དངོས་

ཡོད་གནས་ལུགས་དང་མཐུན་ཞིང་། འཁྲུལ་སེམས་ཀྱི་དབང་དུ་སོང་མེད།

ཏཱ་ལའ་ིབླ་མ།༽ དེ་མཚུངས་སུ་ང་ཚོས་ངོ་བོ་ཉིད་ཀྱིས་གྲུབ་པའི་བདག་ཅིག་

ཡོད་པའི་རྒྱུ་མཚན་ཁས་མ་བླངས་ཀྱང་། རང་ཉིད་ལ་སྤོབས་པ་ཤུགས་ཆེན་ཞིག་

ཡོང་བར་བདག་གི་འདུ་ཤེས་ཡག་པོ་ཞིག་དགོས་རྒྱུ་རེད། ཡིན་ཡང་། ཉོན་མོངས་

རང་བཞིན་གྱི་བདག་འཛིན་ནི་ཚད་བཀག་ཅན་དང་མ་རིག་པའི་རང་བཞིན་ཡིན། ང་

ཚོས་ད་དུང་འདོད་པ་ལའང་རིགས་གཉིས་སུ་འཇོག་སྟེ། ཉོན་མོངས་ཀྱི་འདོད་པ་

དང་། མ་རིག་པའི་དབང་དུ་མ་སོང་བའི་དགེ་བའི་འདོད་པ་གཉིས་རེད། ནང་པའི་

སྲོལ་རྒྱུན་གྱི་ལྟ་ཚུལ་ལ། ཐོག་མའི་སྐབས་སུ་ཉམས་ལེན་པ་ཞིག་ལ་རང་གི་བདག་

འཛིན་གྱི་བློས་བསྐྱེད་པའི་སྙིང་རྗེ་དང་དད་པ་ལྟ་བུའི་དགེ་སེམས་ཡོད་ཆོག་པ་ཡིན།

ཧན་རེ་ཏྲོང་།༽ ང་ལ་སླར་ཡང་དྲི་བ་མང་པོ་ཞིག་འབྱོར་སོང་། འདི་ཚོའི་

ནང་ནས་དྲི་བ་གཉིས་གོང་གི་དྲི་བ་ཚོའི་ནང་དུ་འདུས་ཡོད། ངའི་ལག་ཏུ་ཡོད་པའི་དྲི་

བ་འདི་གསུམ་ནི་ཕྲུ་གུའི་དར་རྒྱས་དང་། ང་ཚོས་གོང་དུ་གླེང་བཞིན་པའི་སྦྱོང་བརྡར་

དེའི་རིགས་ལོ་ག་ཚོད་ཐོག་འགོ་འཛུགས་བྱེད་དགོས་པའི་སྐོར་རེད། དྲི་བ་འདྲི་

མཁན་གཅིག་གིས་སྒོམ་སློབ་གྲྭའི་སྒྲིག་གཞིའི་ནང་དུ་འཇུག་རུང་མིན་དང་། ཕྲུ་གུ་

ཞིག་གིས་ལོ་ག་ཚོད་ནས་སྒོམ་གྱི་སྦྱོང་བརྡར་བྱེད་དགོས་མིན་དྲིས་འདུག དྲི་བ་

གཏོང་མཁན་འདིས་ཁ་ཡོད་ལག་ཡོད་ཀྱི་ལག་ལེན་ཞིག་འདོད་ཡོད་པ་འདྲ། “ང་

ཚོས་ཇི་ལྟར་འགོ་འཛུགས་སམ། ང་ཚོས་ལས་གཞི་འདི་ཇི་ལྟར་བསྒྲུབ་དགོས་

སམ།” དྲི་བ་འདྲི་མཁན་གཞན་ཞིག་གིས་ནང་པའི་སྤྱི་ཚོགས་ནང་ཕ་མ་ཚོས་སོ་

སོའི་ཕྲུ་གུ་ལ་སྦྱོང་བརྡར་འདིའི་རིགས་ཇི་ལྟར་སྤྲོད་པའི་སྐོར་དྲིས་འདུག “ལོ་ག་

ཚོད་ནས་སྒོམ་གྱི་སྦྱོང་བརྡར་འགོ་འཛུགས་ཀྱི་ཡོད་དམ། སྒོམ་ལ་སྦྱངས་པའི་ཕྲུ་གུ་

ཚོར་མྱོང་ཚོར་གྱི་ཆ་ནས་གཞན་དང་མ་འདྲ་བའི་ཁྱད་པར་ཅི་ཞིག་ཡོད་དམ།” 

འདྲི་མཁན་མཐའ་མ་འདིས་ང་ཚོའི་བརྗོད་གཞི་སྤྱིའི་ས་མཚམས་དེ་རྒྱ་བསྐྱེད་

བྱས་འདུག “ང་ཚོས་བགྲོ་གླེང་འདིའི་ནང་ལག་ལེན་གཙོ་བོར་འཛིན་གྱི་ཡོད་ཅིང་། 

ང་ཚོས་བགྲོ་གླེང་འདི་ལས་བྱུང་བའི་གོ་རྟོགས་རྣམས་འགྲོ་བ་མིའི་རིགས་ལམ་

བཟང་པོ་ཞིག་ཏུ་འཁྲིད་པར་བཀོལ་སྤྱོད་བྱེད་འདོད་ཡོད། དེའི་ཕྱིར་ཕྱོགས་འདི་ནས་

བཤད་ན། སྡིངས་ཆའི་ཐོག་གི་ཉམས་ལེན་པ་ཚོར་སློབ་གྲྭ་དང་ཁྱིམ་གཉིས་ཀར་ཕྲུ་

གུ་བསྐྱེད་བསྲིང་བྱེད་ཐབས་ཀྱི་སྐོར་ལ་ཅི་ཞིག་བརྗོད་རྒྱུ་ཡོད་དམ། གལ་སྲིད་སྒོམ་

གྱི་སྦྱོང་བརྡར་ནི་ཁྱིམ་དང་། ཡང་ན་སློབ་ཆུང་གི་སྐབས་སུ་འགོ་བཙུགས་པ་ཡིན་ན། 

ཕྲུ་གུ་ཚོ་དར་མ་ཆགས་པའི་སྐབས་སུ་དགེ་སེམས་ཆེ་བའི་སེམས་གཤིས་ཤིག་

ཡོད་དམ།” འདི་ལྟར་ངའི་ལག་གི་དྲི་བ་ཁག་ནི་ང་ཚོའི་རིག་གཞུང་དང་། ནང་པའི་

རིག་གཞུང་གཉིས་ཀྱི་ནང་དུ་ཕྲུ་གུ་ལ་སྦྱོང་བརྡར་སྤྲོད་སྟངས་དང་འབྲེལ་བ་ཡོད་པ་

ཤ་སྟག་རེད།

མཱ་ཐེའོ།༽ བོད་ཀྱི་སྤྱི་ཚོགས་ནང་སྦྱོང་བརྡར་འདི་ནི་གོ་རིམ་དང་ལྡན་པའི་

སྒོ་ནས་འབྱུང་གི་མེད། ཡིན་ཡང་། སྔ་མོ་ནས་ཕྲུ་གུ་ཚོ་འཚོ་བ་སྐྱེལ་སྟངས་ངེས་ཅན་

ཞིག་དང་། ཉམས་ལེན་ལ་གོམས་པའི་མི་ཚོར་འབྲེལ་འདྲིས་ཡོད་སྟབས། སྦྱོང་

བརྡར་འདི་རང་བཞིན་གྱིས་ཐོབ་ཀྱི་ཡོད། ཐ་ན་བོད་ཀྱི་སྤྱི་ཚོགས་ནང་མི་སྐྱའི་ཁྱིམ་

ཚང་སོ་སོས་ཉིན་རེར་ཞལ་འདོན་སྐྱོར་བ་དང་སྒོམ་རྒྱག་པ་སོགས་བྱས་ནས་མི་

ཡག་པོ་ཞིག་བྱེད་པའི་ལས་ལ་བརྩོན་པ་དང་། འདི་ལྟར་ཕྲུ་གུ་ཚོར་སྔ་མོ་ནས་འགྲོ་

སྟངས་འདི་ལ་འབྲེལ་འདྲིས་ཟབ་མོ་ཞིག་འབྱུང་གི་ཡོད། ལོ་ན་ཕྲ་བའི་ཕྲུ་གུ་ཚོས་

འབྲེལ་འདྲིས་ལ་བརྟེན་ནས་གང་ཞིག་ལའང་སྦྱོང་བ་བྱེད་ཐུབ་པ་ནི་ངོ་མཚར་བ་

ཞིག་ཡིན།

དགོན་སྡེ་ཁག་ཏུ་གྲྭ་ཕྲུག་མང་པོ་མཐོང་བས་ང་ཚོ་མཚམས་རེར་ཧ་ལས་ཀྱི་

ཡོད། ཡིན་ཡང་། ཁོང་ཚོ་ནི་སོ་སོའི་ཕ་མས་བསྐྱུར་ཡོད་པ་དེ་འདྲ་མིན་ཞིང་། དགོན་

པ་རུ་བསྡད་འདོད་མེད་པའི་ངུ་སྐད་རྒྱག་གི་མེད། ཁོང་ཚོ་ཕལ་ཆེ་བས་སློབ་གྲྭར་

འགྲོ་བ་ལྟར་དགོན་པར་ཞུགས་ནས་སྡོད་པ་ལ་དགའ་མོས་བྱེད་པ་རེད། ཕ་རེ་སིའི་

ནང་དུ་སློབ་གྲྭ་ཞིག་བརྒྱུད་ནས་འགྲོ་དུས་ང་ནི་རྒྱུན་དུ་ཧ་ལས་ཀྱི་ཡོད་པ་དང་། 

འཛིན་གྲྭའི་བར་གསེང་དུ་སྐད་ཅོར་ཆེ་ཞིང་འཁྲུག་རྩོད་མང་པོ་འབྱུང་གི་ཡོད། འདི་

ལྟ་བུ་ཞིག་དགོན་པའི་ནང་དུ་མཐོང་རྒྱུ་མེད། ང་རང་སྡོད་སའི་བལ་ཡུལ་གྱི་དགོན་

པར་གྲྭ་ཕྲུག་བདུན་ཅུ་ལྷག་ཡོད་ཀྱང་། ཁོང་ཚོ་ཕན་ཚུན་ལ་འཁྲུག་པ་རྒྱག་པ་དང་། 

ཡང་ན་ཚོར་བ་ཤུགས་ཆེན་ཞིག་ཕྱིར་སྟོན་པའི་རྣམ་འགྱུར་ཞིག་མཐོང་རྒྱུ་མེད། ཞི་

བདེ་དང་བྱམས་སེམས་ཟབ་ཅིང་། ལྷིང་འཇགས་ཆེ་བའི་ཁོར་ཡུག་ནང་འཚར་

ལོངས་བྱུང་བའི་རྒྱུ་མཚན་གྱིས་དེ་ལྟར་ཡིན་པ་གསལ་པོ་རེད།

ངའི་བསམ་ཚུལ་ལ། ཕ་མ་རང་ཉིད་ཉམས་ལེན་པ་ཡིན་ན་ཡག་ཤོས་རེད། རང་

ཉིད་ནི་རང་གི་ཕྲུ་གུ་ཚོར་མིག་དཔེ་ཞིག་ཆགས་ན། དེས་ཉིན་རེའི་ཕྲུ་གུའི་སྤྱོད་ལམ་

དང་། ཕ་མ་དང་བུ་ཕྲུག་བར་གྱི་འབྲེལ་ལམ་སོགས་ལ་ཤུགས་རྐྱེན་ཆེན་པོ་ཐེབས་

ངེས། རང་གི་མེས་པོ་ནི་དགེ་རྒན་རླབས་ཆེན་ཞིག་ཡིན་པའི་དགེ་རྒན་ཞིག་ང་ལ་

ཡོད། ཁོང་གིས་རང་ཉིད་ཀྱི་མིའི་ཚེའི་ནང་ཐོག་མའི་དུས་ནས་རང་གི་མེས་པོ་ནི་ཧ་

ཅང་བྱམས་སེམས་ཆེ་བའི་མི་ཞིག་ཏུ་མཐོང་བྱུང་ཟེར། རིམ་གྱིས་ཁོང་འཚར་ལོངས་

བྱུང་ནས་རང་གི་མེས་པོ་ཆོས་ཀྱི་སློབ་དཔོན་ཞིག་ཏུ་བརྩིས་འདུག འདི་ལྟར་སློབ་

གསོ་ནི་འགྲོ་བ་མིའི་སྤྱོད་པའི་རིན་ཐང་བརྒྱུད་ནས་འགོ་འཛུགས་དགོས་ཤིང་། དེ་

ནས་རིན་ཐང་དེ་ཚོའི་རྒྱབ་ལྗོངས་སུ་ཡོད་པའི་ལྟ་གྲུབ་དང་ཉམས་ལེན་སོགས་ལ་

ཟུང་དུ་སྦྲེལ་ཆོག

ཨ་ལན།༽ བོད་ཁྱིམ་ནི་འདས་པའི་ལོ་ངོ་སུམ་ཅུ་སོ་གསུམ་ཙམ་ལ་ང་རང་

ཡང་ཡང་ལྟ་སྐོར་དུ་འགྲོ་མྱོང་ཞིང་། དྷ་རམ་ས་ལར་ཡོད་པའི་བོད་པའི་སློབ་གྲྭ་རྨད་

དུ་བྱུང་བ་ཞིག་ཡིན། ང་ལྟ་སྐོར་ལ་འགྲོ་ཐེངས་རེར་ཆུང་བ་དྭ་ཕྲུག་མ་འབྱར་ནས་ཆེ་

བ་སློབ་འབྲིང་མཐར་ཕྱིན་ལ་ཉེ་བའི་སློབ་ཕྲུག་ཉིས་སྟོང་ལྷག་ཙམ་ཡོད་པ་ཚོའི་ཡ་

རབས་སྤྱོད་བཟང་གིས་ངའི་སེམས་ལ་བག་ཆགས་ཟབ་མོ་ཞིག་འཇོག་གི་ཡོད། 

སློབ་གྲྭ་འདི་ནི་ནང་པའི་དགོན་པ་ཞིག་མིན་ཡང་། ནང་པའི་ལྟ་བ་རྣམས་སྔ་མོ་ནས་

སློབ་མ་ཚོར་མཚམས་སྦྱོར་བྱེད་པའི་སློབ་གྲྭ་ཞིག་རེད། སློབ་ཕྲུག་ཚོར་གདུང་

སེམས་མཉམ་བསྐྱེད་དང་སྙིང་རྗེ་སློབ་པའི་ཐོག མིག་དཔེ་ལྟ་སའི་ནང་པའི་གྲྭ་པའང་

སྔ་ཕྱི་མང་པོར་དཔེ་ཁྲིད་བྱེད་པར་ཕེབས་ཀྱི་ཡོད། སློབ་ཕྲུག་ཁོང་ཚོར་སོ་སོ་དགའ་

སའི་མི་སྣ་ཞིག་ཡོད་ལ། དེ་ནི་གཞས་པ་དང་། ལག་རྩེད་སྤོ་ལོ་རྩེ་མཁན། རོལ་

དབྱངས་གཏོང་མཁན། ཡང་ན་སྲིད་དོན་པ་སོགས་སུའང་མ་ཡིན་པར་ྋགོང་ས་

མཆོག་རེད། སོ་སོས་དགའ་མོས་བྱེད་སའི་མི་ནི་རང་གི་སྤྱོད་ལམ་གྱི་ཕྱོགས་སྟོན་

འཁོར་ལོ་ལྟ་བུ་ཡིན།

འཇོད་ཇི།༽ ངའི་བསམ་ཚུལ་ལ། བློའི་ཡོན་ཏན་རྣམས་གོང་འཕེལ་གཏོང་

རྒྱུ་ནི་ཧ་ཅང་གལ་ཆེན་ཞིག་རེད། ང་རང་ཉིད་ཀྱི་ཉམས་མྱོང་ལ་གཞིགས་ན། རང་ལ་

མཁོ་བའི་ཡོན་ཏན་ཐམས་ཅད་བོད་པ་ཚོ་དང་། ལྷག་པར་ྋགོང་ས་མཆོག་དང་རང་

གི་དགེ་རྒན་རྣམས་དང་མ་འཕྲད་བར་དུ་ཐོབ་མ་སོང་། ང་ཚོས་ནང་བསྟན་དང་། ཡང་

ན་ཆོས་ལུགས་ཀྱི་སྲོལ་རྒྱུན་གཞན་གང་རུང་དང་མ་འབྲེལ་བའི་ཐོག་ནས་བློའི་ཡོན་

ཏན་དེ་དག་གོང་འཕེལ་དུ་གཏོང་ཐབས་ཤིག་བཙལ་རྒྱུ་ཧ་ཅང་གལ་ཆེན་པོ་རེད། 

མངོན་གསལ་གྱི་དཀའ་ངལ་ཞིག་ཡོད་པ་ནི་འདི་ལ་དུས་ཚོད་སྟོང་ཕྲག་མང་པོ་

གཏོང་དགོས་པ་དེ་ཡིན་ཞིང་། འདི་ནི་ལས་སླ་པོ་ཞིག་མིན་ཡང་མི་ཚང་མས་འབད་

བརྩོན་བྱ་དགོས་རྒྱུ་རེད།

མཱ་ཐེའོ།༽ ཆོས་ཉམས་ལེན་ནི་ལུས་པོར་འཚོ་བཅུད་མཁོ་སྤྲོད་བྱེད་པ་ལྟ་

བུའི་ལས་སླ་པོ་ཞིག་མིན། མི་ཞིག་གིས་རྣོ་སྦྲེང་དཀྲོལ་ཤེས་པ་དང་། ཡང་ན་མི་

ཤེས་པ་གང་ཡིན་ཡང་འགྲིག་གི་རེད། ང་ཚོས་ལོ་བཅོ་ལྔ་ལྷག་ལ་ཤེས་ཡོན་དང་

ཆེད་ལས་ཀྱི་སྦྱོང་བརྡར་ཐོབ་པར་བྱེད་ཀྱི་ཡོད། ང་ཚོས་སོ་སོའི་འཕྲོད་བསྟེན་གྱི་

དོན་དུ་ལུས་རྩལ་རྩེ་བཞིན་ཡོད། འོན་ཀྱང་། ང་ཚོས་ནང་སེམས་ཀྱི་ཡོན་ཏན་རྣམས་

དར་རྒྱས་སུ་གཏོང་བར་དུས་ཚོད་མང་པོ་ཞིག་བེད་སྤྱོད་བྱེད་དགོས་པའི་རྒྱུ་མཚན་

མཐོང་ཐུབ་ཀྱི་མེད། འདི་ནི་ཧ་ལས་དགོས་པ་ཞིག་རེད།

ཏཱ་ལའི་བླ་མ།༽ངས་ནང་པའི་གཏམ་བཤད་པ་གསུམ་ཀར་ཐུགས་རྗེ་ཆེ་ཞུ་

རྒྱུ་ཡིན། ཁོང་ཚོས་བོད་པའི་སྤྱི་ཚོགས་ལ་ཆེ་བསྟོད་ཆེན་པོ་ཞིག་གནང་སོང་། འོན་

ཀྱང་། ངས་ཁ་སྣོན་ཞིག་བྱེད་འདོད་པ་ནི་འདི་སྟེ། ཁོང་ཚོས་གང་བརྗོད་པ་དེའི་བརྒྱ་

ཆའི་བཅུ་ཙམ་མར་བཅག་ན་དོན་དངོས་དང་ཅུང་མཐུན་རྒྱུ་རེད།།

ས་བཅད་ལྔ་པ། གཅིག་སྡུད་དང་། མཐའ་མའི་བསྐྱར་ཞིབ།

བགྲོ་གླེང་། གཅིག་སྡུད་དང་། ཤུགས་བསྟན།

ཚོགས་འདུའི་བགྲོ་གླེང་མཐའ་མ་འདི་ལ་ཕྱོགས་མང་པོ་ཞིག་ནས་བགྲོ་གླེང་

གཞན་དག་ལས་དམིགས་ཚད་མཐོ་བོ་ཞིག་ཡོད། གོང་གི་བགྲོ་གླེང་གསུམ་པོ་ལ་

བརྗོད་གཞི་བྱེ་བྲག་པ་ཞིག་ཡོད་ནའང་། མཐའ་མའི་གླེང་མོལ་འདི་ནི་གླེང་ཟིན་པ་

ཐམས་ཅད་ལ་བསྐྱར་ཞིབ་བྱས་ཏེ། སོ་སོར་ཐོར་བའི་བརྗོད་དོན་རྣམས་ཕྱོགས་

གཅིག་ཏུ་བསྡུས་ནས་བགྲོ་གླེང་ཚང་མའི་སྐབས་སུ་ཐོན་པའི་གནད་དོན་གལ་ཆེན་

ཁག་ཅིག་གླེང་ཆེད་བཀོད་སྒྲིག་བྱས་ཡོད།

བགྲོ་གླེང་གི་ཐུན་མཐའ་མ་འདི་ནི་ད་དུང་ཚོགས་འདུ་འདིའི་གྲུབ་འབྲས་ལ་བལྟ་

བའི་གོ་སྐབས་ཤིག་ཀྱང་ཡིན། ཚོགས་འདུ་འདི་ནི་འབྲེལ་ཡོད་མི་སྣ་ཚོའི་འདོད་བློ་

ཁེངས་པ་ཞིག་བྱུང་ཡོད་དམ། སེམས་ལ་བརྟག་དཔྱད་གཏོང་ཐབས་གཉིས་ཀས་

མཉམ་འབྲེལ་བྱས་ཚེ། སོ་སོ་རང་ངོས་ནས་འདྲི་མི་ཐུབ་པའི་དྲི་བ་འདྲི་བ་དང་། ཡང་

ན་སོ་སོ་རང་ངོས་ནས་བསྒྲུབ་མི་ཐུབ་པའི་ཞིབ་འཇུག་བསྒྲུབ་ཐུབ་པའི་གདེང་ཚོད་

ཅིག་ཚོགས་ཞུགས་པ་ཚོར་སྤྲད་ཡོད་དམ། དྲི་བ་དེ་ཚོར་ལན་འདེབས་པར་ང་ཚོས་

ཨད་མི་ཨ་ཡེ་ཏྲི་མཐོ་སློབ་ཀྱི་རིགས་རྒྱུན་ཚན་རིག་པ་ལན་ཌར་༼Eric Lander༽སྐད་

བཏང་སྟེ། བགྲོ་གླེང་མཐའ་མ་འདི་འགོ་རྩོམ་དུ་བཅུག་པ་ཡིན། ༼ང་ཚོས་ཁོང་ལ་ཐོག་མ་

ནས་བགྲོ་གླངེ་རྣམས་ལ་ཞིབ་ཏུ་ཉན་ཏ་ེདཔྱད་ཞིབ་བྱེད་པའི་རེ་སྐལུ་བྱས་ཡོད།༽

བགྲོ་གླེང་མཐའ་མ་འདིས་ད་དུང་སོ་སོའི་མིག་སྔའི་རེ་འདོད་དེ་རྒྱབ་ལྗོངས་

ཆེན་པོ་ཞིག་གི་ནང་དུ་བསྡུ་སྒྲིག་བྱེད་པའི་གོ་སྐབས་ཤིག་ཀྱང་ང་ཚོར་སྤྲོད་པའི་

ཡིད་ཆེས་བཟུང་ཡོད། དེ་ཡང་ཚོགས་འདུ་འདི་ནི་ཤེས་རིག་ཆེད་སྦྱོང་གི་རྒྱུན་ལྡན་

གྱི་ལས་དོན་ཙམ་མ་ཡིན་པར། མི་ཆིག་སྟོང་ཉིས་བརྒྱས་གང་བའི་ཚོགས་ཁང་ཞིག་

གི་སྡིངས་ཆའི་སྟེང་འཁྲབ་སྟེ། གསར་འགོད་པའི་དང་བའང་ཤུགས་ཆེན་བསླངས་

ཡོད་པ་ངོས་ལེན་བྱེད་རྒྱུ་འདི་ཡིན། འདི་ཚོ་ཕལ་ཆེ་བ་ནི་གཙོ་བོར་ཏཱ་ལའི་བླ་མ་

མཆོག་གི་མཉམ་ཞུགས་དང་འབྲེལ་བ་ཡོད། ཡིན་ཡང་། དོན་དངོས་སུ་ཚོགས་འདུ་

འདི་ལྟ་བུའི་ནང་ཁོང་མཉམ་ཞུགས་གནང་བ་དེས་བགྲོ་གླེང་འདིའི་འབྲེལ་ཡོད་མི་སྣ་

ཚོར་ཅི་ཞིག་མཚོན་ཡོད་དམ། ང་ཚོས་མ་འོངས་པར་བགྲོ་གླེང་འདིའི་རིགས་ཇི་

ལྟར་རྒྱུན་འཁྱོངས་བྱེད་པའི་མཇུག་སྡོམ་ཅི་ཞིག་འཇོག་དགོས་སམ།

སྐབས་འདི་ནི་སྣེ་མང་རྙོག་འཛིང་གཞན་ཡང་ཡོད་པར་ངོས་ལེན་བྱེད་པའི་དུས་

ཚོད་ཅིག་ཀྱང་རེད། ང་ཚོས་ནང་པ་དང་ཚན་རིག་པ་ཚོའི་བར་གྱི་མཐུན་ས་དང་མི་

མཐུན་ས་གཉིས་ཀ་དང་། ལྷག་པར་དུ་སོ་སོའི་སེམས་ཀྱི་ཞིབ་འཇུག་གི་ནང་དུ་

འཕྲད་པའི་དཀའ་ངལ་དང་ཉེན་ཁ། ཅི་ཞིག་བསྒྲུབ་ཐུབ་པ་དང་། ཅི་ཞིག་བསྒྲུབ་མི་

ཐུབ་པ་སོགས་ཀྱི་ཕྱོགས་གཉིས་ཀའི་བསམ་ཚུལ་ཡང་གླེང་དགོས། ཤེས་ཡོན་དང་

བླང་དོར་གྱི་འབྲེལ་བ་དང་། ཤེས་ཡོན་དང་ཤེས་མཁན་རང་ཉིད་བར་གྱི་འབྲེལ་བ་

སོགས་དང་འབྲེལ་བའི་ལྟ་ཚུལ་གྱི་ཁྱད་པར་སོགས་ཀྱང་བགྲོ་གླེང་མཐའ་མ་འདིའི་

སྐབས་གླེང་རིན་ཡོད། གནད་དོན་འདི་ཚོ་གླེང་ཆེད་ཚོགས་འདུ་བཀོད་སྒྲིག་པ་ཚོས་

ཧ་ཝད་ཌིའི་སེམས་ཁམས་རིག་པ་སྨྲ་བ་འཇད་རོ་མེ་ལ་ལན་ཌར་གྱི་རྗེས་སུ་བགྲོ་

གླེང་པ་ཚོའི་ཚབ་ཏུ་སོ་སོའི་ལྟ་ཚུལ་བརྗོད་པའི་རེ་བ་ཞུས་ཡོད།

ལན་ཌར།༽ ངས་རང་ཉིད་ཀྱིས་འདིར་ཅི་ཞིག་བྱེད་བཞིན་པ་མི་ཤེས་ཤིང་། 

ང་ལ་ནང་དོན་རིག་པའི་ཐད་ནས་ཉམས་མྱོང་གང་ཡང་གླེང་རྒྱུ་མེད། ང་ནི་ནང་པ་

ཞིག་མིན་པ་དང་། ནང་དོན་རིག་པར་རྒྱུས་མངའ་ཆེན་པོ་ཞིག་མེད། དེ་བཞིན་ང་ནི་

སེམས་ཀྱི་ཚན་རིག་པ་སྟེ། དབང་རྩའི་སྐྱེ་དངོས་རིག་པ་བ་དང་། སེམས་ཁམས་

རིག་པ་སྨྲ་བ། ཡང་ན་སེམས་གཅོང་བཅོས་ཐབས་པ་གང་ཡང་མིན། དེ་ལས་ལྡོག་

སྟེ། ང་ནི་ཨད་མི་ཨ་ཡེ་ཏྲེའི་རིགས་རྒྱུན་ཚན་རིག་པ་ཞིག་ཡིན། ངའི་ཤེས་ཚད་ནི་

ཤེས་ཡོན་གྱི་སྡེ་ཚན་འདི་གཉིས་ཀའི་སྐོར་ལ་ཆེད་ལས་རང་བཞིན་གྱི་ཞིབ་དཔྱད་

གང་ཡང་བྱེད་མི་ཐུབ་པ་འདི་རེད། རྒྱུ་མཚན་འདིའི་ཕྱིར་བགྲོ་གླེང་བཀོད་སྒྲིག་པ་

ཚོས་ང་ལ་ཟུར་ཉན་བྱེད་དུ་བཅུག་སྟེ། གང་ཞིག་གོ་ཐོས་བྱུང་བ་རྣམས་གཅིག་སྡུད་

དང་། བསྐྱར་ཞིབ་བྱེད་པའི་འགན་སྤྲད་ཡོད།

རྒྱུ་མཚན་གཞན་ཞིག་ནི་ན་ནིང་གི་ཟླ་བཅུ་པའི་ནང་། ྋགོང་ས་མཆོག་གིས་ང་

རང་དྷ་རམ་ས་ལར་སྐད་བཏང་སྟེ། ང་ཚོ་ཚན་རིག་པ་སྐོར་ཞིག་གིས་བླང་དོར་གྱི་

རྣམ་གཞག་དང་། ལྟ་གྲུབ་རིག་པ། དངོས་ཁམས་རིག་པ། ངོ་བོ་འཛིན་པའི་གྲུབ་རྫས་

ཀྱི་སྐྱེ་དངོས་རིག་པ་བཅས་ཐེ་བའི་ཚེ་སྲོག་གི་ངོ་བོ་བརྗོད་བྱར་བཟུང་བའི་བགྲོ་གླེང་

ཞིག་སྐོང་ཚོགས་བྱས་པ་དེ་ཡིན། བགྲོ་གླེང་དེ་ལས་ང་ལ་ཉམས་མྱོང་ཆེན་པོ་ཞིག་

ཐོབ་བྱུང་། བཀོད་སྒྲིག་པ་ཚོས་ཉམས་མྱོང་དེས་ང་ལ་ཚོགས་འདུ་འདིར་ཟུར་ཉན་

བྱེད་པར་ཕན་པར་བསམ་པ་རེད། འོན་ཀྱང་། ཁྱེད་ཚོས་ང་ལ་བཟོད་སྒོམ་བྱེད་

རོགས། ཕྱོགས་སྡོམ་བྱས་ནས་གཅིག་སྡུད་བྱེད་པ་ནི་འཇིགས་སྣང་སློང་བྱེད་ཅིག་

རེད།

ངའི་ཐོག་མའི་བསམ་ཚུལ་ནི་དཀྱུས་མ་ཞིག་ཡིན། འདས་པའི་ཉིན་གཉིས་ཀྱི་

བགྲོ་གླེང་འདི་ཧ་ཅང་ལེགས་པོ་བྱུང་ཡོད་པ་དང་། ཁྱབ་ཁོངས་ཡངས་པའི་བགྲོ་གླེང་

ཁག་ལ་ཉན་པ་ནི་གོ་སྐབས་དང་ཉམས་མྱོང་ཁྱད་པར་བ་ཞིག་རེད། ངའི་སྐད་ཆ་

འདིས་ཚོགས་ཞུགས་པ་ཚང་མའི་ཚོར་སྣང་དེ་མཚོན་ཐུབ་ངེས་ཡིན་ཞིང་། ངས་

འདི་ནས་བགློ་གླེང་འདི་བཀོད་སྒྲིག་བྱེད་མཁན་ཚོར་ཐུགས་རྗེ་ཆེ་ཞུ་རྒྱུ་ཡིན།

མཚམས་འདི་ནས་ངས་རང་གི་མཐོང་ཐོས་མྱོང་གསུམ་རྣམས་གཅིག་ཏུ་སྡུད་

པའི་འབད་བརྩོན་བྱེད་རྒྱུ་ཡིན་ཞིང་། དེ་ཚོ་ནི་དོན་ཚན་ལྔའི་ནང་དུ་བསྒྲིགས་ཡོད།

དང་པོ། སྲོལ་རྒྱུན་མ་འདྲ་བའི་བར་གྱི་བགྲོ་གླེང་ལ་གཞི་རྩའི་རྟེན་གཞི་གང་

དག་དགོས་སམ། རྟེན་གཞི་དང་པོ་ནི་ཕ་རོལ་པོ་དང་བདེན་དཔང་ལ་བརྩི་བཀུར་

དང་། མཁྲེགས་འཛིན་མ་ཡིན་པའི་བྱེད་ཐབས་དང་རྩོད་གླེང་སོགས་ལ་འཇུག་པའི་

ཁོག་རྒྱ་ཡངས་པོའི་ཆོད་སེམས་འདི་ཡིན། ཁོག་རྒྱ་ཡངས་པོ་ཞེས་པ་ནི་རང་གི་ལྟ་

ཚུལ་ལ་འགྱུར་བ་གཏོང་ཕོད་ཅིང་། རང་ཉིད་ནོར་ཡོད་ཚེ་མཐོང་ཐུབ་པ་དང་། ངོས་

ལེན་བྱེད་ཐུབ་པ་ཞིག་ལ་གོ་དགོས།

བདག་གིས་ཁྱེད་ཚོར་ང་ཚོའི་བརྗོད་གཞི་སེམས་དང་འབྲེལ་བ་གཏན་ནས་

མེད་ཅིང་། ན་ནིང་གི་ཟླ་བཅུ་པའི་ནང་དྷ་རམ་ས་ལར་བྱུང་བའི་གླེང་མོལ་ཞིག་མདོར་

བསྡུས་ནས་བརྗོད་རྒྱུ་ཡིན། ང་ཚོའི་རྒྱལ་ཁབ་འདིའི་ནང་རྙོག་འཛིང་ཆེ་བའི་བརྗོད་

གཞི་ཆེན་པོ་ཞིག་ཡིན་པའི་སྦྲུ་མའི་སི་ཏྲམ་ཕྲ་ཕུང་༼stem cell༽གི་སྐོར་ལ་ང་ཚོས་

སྐབས་དེར་གོ་བསྡུར་བྱས་ཏེ། སྦྲུ་མའི་སི་ཏྲམ་ཕྲ་ཕུང་དེ་ཚད་གཞི་གང་དུ་འགྲོ་བ་མི་

ཞིག་གི་ངོ་བོར་གྱུར་ཡོད་མེད་ཀྱི་གནད་དོན་གླེང་བ་ཡིན། ང་ཚོས་འདིའི་ཐད་ལ་

བསམ་ཚུལ་འདྲ་མིན་བཤད་པ་དང་། ནང་པ་ཚོས་ཆོས་མངོན་པའི་ལུགས་གཞིར་

བཟུང་གིས་འགྲེལ་བཤད་ཅིག་བྱས་སོང་། དེ་ཡང་ཕ་མ་ནས་ཁུ་ཁྲག་དང་། དེའི་ཐོག་

རྣམ་ཤེས་བཅས་འཛོམས་པ་ལ་བརྟེན་ནས་སྦྲུ་མ་དེ་སེམས་ལྡན་ཞིག་ཏུ་འགྱུར་གྱི་

ཡོད། འདི་ལྟར་ཁུ་ཁྲག་གཉིས་འདྲེས་མ་ཐག་སེམས་ལྡན་ཞིག་ཏུ་གྲུབ་ཅིང་། ཕྲ་ཕུང་

འདིའི་རིགས་ལ་ཞིབ་འཇུག་ཚོད་ལྟ་བྱེད་རྒྱུ་ཧ་ཅང་རྙོག་འཛིང་ཆེན་པོ་ཞིག་ཆགས་

ཡོད། འདི་ནི་ནང་པ་ཚོའི་ཐོག་མའི་ལངས་ཕྱོགས་རེད། བརྗོད་གཞི་འདིའི་ཚན་རིག་

གི་གོ་རྟོགས་རྣམས་རིམ་གྱིས་གླེང་བ་དང་། གལ་སྲིད་ཚན་རིག་པ་ཞིག་གིས་སྦྲུ་མ་

ཞིག་གི་ཕྲ་ཕུང་རྣམས་ཁ་ཁར་ཕྱེས་ན། སེམས་ལྡན་གཅིག་མ་ཡིན་པར་གཉིས་

ཆགས་ཡོད། གལ་སྲིད་སྦྲུ་མ་ཞིག་མའི་མངལ་དུ་བཅུག་ཚེ། ཐ་ན་སེམས་ལྡན་

གཅིག་འབྱུང་བའི་ངེས་པའང་མེད། འདིའི་རྒྱུ་མཚན་ནི་སྦྲུ་མ་ཕལ་ཆེ་བ་ལ་རང་

ཤུགས་ཀྱིས་ཆག་འཇིག་ཡོང་གི་ཡོད། གཅིག་བྱས་ན། འདི་ནི་ལས་སླ་པོ་ཞིག་མིན་

ཞིང་། འགྲེལ་བཤད་གཞན་ཞིག་ཡོད་སྲིད། གཅིག་བྱས་ན། སི་ཏྲམ་ཕྲ་ཕུང་ལ་ཞིབ་

འཇུག་ཚོད་ལྟ་བྱེད་པ་འདིར་ལས་ངན་པ་གང་ཡང་ཡོད་ཀྱི་མ་རེད། ཚན་རིག་པ་

ཞིག་གི་ངོས་ནས་བརྗོད་ན། ྋགོང་ས་མཆོག་དང་ནང་པ་ཚོས་འདིའི་ཐད་ལ་གོ་

བསྡུར་བྱེད་བཞིན་པ་ཉན་རྒྱུའི་གོ་སྐབས་བྱུང་བ་ནི་ཉམས་མྱོང་ཁྱད་པར་བ་ཞིག་

རེད། ཁོང་ཚོར་མཐའ་མའི་ཐག་གཅོད་དང་ཆོད་སེམས་ཅི་ཡང་མེད་པ་དང་། ཚན་

རིག་གི་གོ་རྟོགས་གསར་པ་དེ་ཚོར་བསམ་གཞིགས་བྱེད་པའི་བློ་རྒྱ་ཡངས་པོ་ཞིག་

འདུག རྒྱལ་ཁབ་འདིའི་ནང་དུའང་བགྲོ་གླེང་དེ་ལྟ་བུ་ཞིག་འབྱུང་ཐུབ་ན་ཧ་ཅང་ཡག་

པོ་ཡོད་ངེས།

ནང་པ་ཚོར་བསྐྱར་དུ་བསམ་གཞིགས་བྱེད་པའི་ཁོག་རྒྱ་ཡངས་པོ་ཞིག་ཡོད་

པ་ཙམ་གྱིས་མི་འགྲིག་པ་དང་། ཚན་རིག་པ་ཚོས་ཀྱང་བསྐྱར་དུ་བསམ་གཞིགས་

བྱེད་ཐུབ་དགོས། རབ་བྱུང་ན་ཚན་རིག་ལ་དོགས་འཇུག་རིང་ལུགས་ཀྱིས་སྣེ་ཁྲིད་

བྱས་ཏེ། ཚན་རིག་པ་ཚོར་རང་གིས་གང་རྟོགས་པའི་ཐད་ལ་རྒྱུན་དུ་ཁེངས་སྐྱུང་གི་

འདུ་ཤེས་ཤིག་ཡོད་དགོས། ཉིན་རེའི་ལག་ལེན་ནང་ཁེངས་སྐྱུང་གི་འདུ་ཤེས་འདི་

རྒྱུན་དུ་མེད་པ་དང་། ང་ཚོ་ཚན་རིག་པ་ཚོས་མཚམས་རེར་ཧ་ཅང་མཁྲེགས་འཛིན་

གྱི་ལངས་ཕྱོགས་ཤིག་བཟུང་ཡོད། དཔེར་ན། ཀླད་པ་ལ་འགྱུར་ལྡོག་མི་འགྲོ་ཞིང་། 

དེས་དབང་རྩའི་ཕྲ་ཕུང་བསྐྱེད་མི་ཐུབ་པའི་བསམ་ཚུལ་ལྟ་བུ་རེད། ཕ་རོལ་པོས་

ཚུར་གནོན་ཤུགས་སྤྲད་ན་ང་ཚོས་ད་གཟོད་རང་ཉིད་ཀྱི་ལྟ་ཚུལ་ལ་ནོར་འཁྲུལ་ཡོད་

སྲིད་པ་ཁས་ལེན་བྱེད་ཀྱི་ཡོད། ཚན་རིག་པ་ཡིན་པའི་ཆ་ནས་ང་ཚོས་རང་ཉིད་ལ་

རང་གི་ལྟ་ཚུལ་ནོར་སྲིད་པ་དང་། མཐའ་མའི་བདེན་པ་དེ་བདེན་དཔང་གིས་ཐག་

གཅོད་པའི་དྲན་གསོ་རྒྱུན་དུ་གཏོང་དགོས། རང་གི་ལྟ་ཚུལ་ལ་བཅོས་བསྒྱུར་བྱེད་

པའི་འདུན་པ་དང་། བདེན་དཔང་ལ་བརྩི་སྲུང་བྱེད་པའི་ཆོད་སེམས་ནི་བགྲོ་གླེང་གུ་

ཡངས་ཤིག་གི་ཆ་རྐྱེན་དང་པོ་ཡིན།

ཆ་རྐྱེན་གཉིས་པ་ནི་བགྲོ་གླེང་གི་ཀུན་སློང་རྟོགས་རྒྱུ་འདི་རེད། འདི་ལྟར་བརྗོད་

པ་ནི་ཕྱོགས་གཉིས་ཀར་ཀུན་སློང་གཅིག་མཚུངས་ཤིག་ཡོད་དགོས་པའི་དོན་མིན་

ཞིང་། ང་ཚོས་སོ་སོའི་ཀུན་སློང་ཤེས་དགོས་པ་དེ་ཡིན། འདིར་ཡང་ངས་རང་ཉིད་དྷ་

རམ་ས་ལར་སོང་བའི་སྐབས་ཀྱི་སྒྲུང་ཞིག་བཤད་རྒྱུ་ཡིན། ངའི་ལས་རོགས་སི་ཏྲེ་

ཝུན་༼Steven Chu༽ནི་དེང་སང་སྐྱེ་དངོས་དངོས་ཁམས་རིག་པར་ཁ་ཕྱོགས་པའི་

དངོས་ཁམས་རིག་པ་སྨྲ་བ་ཞིག་ཡིན་ཞིང་། སྐབས་དེར་ཁོང་གིས་དུད་འགྲོ་ལ་ཞིབ་

འཇུག་ཚོད་ལྟ་བྱེད་ཆོག་གམ་ཞེས་དྲིས་པ་དང་། ྋགོང་ས་མཆོག་གིས་གཤམ་གྱི་

ལན་འདི་གནང་བ་དེ་ངས་ད་དུང་ཡང་བརྗེད་ཀྱི་མི་འདུག “དེ་ནི་གནད་དོན་དཀྱུས་

མ་ཞིག་མིན་ཞིང་། ངས་དེ་འགྲིག་དང་མི་འགྲིག་ཅེས་བརྗོད་ཐུབ་ཀྱི་མི་འདུག ཞིབ་

འཇུག་ཚོད་ལྟའི་ནང་དུད་འགྲོ་ཞིག་བསད་པ་ཡིན་ན། ལས་ངན་པ་བསགས་ཡོད་པ་

ནི་གསལ་པོ་རེད། ཡིན་ཡང་། ང་ཚོས་ད་དུང་གནད་དོན་གཞན་གཉིས་ལ་བསམ་བློ་

གཏོང་དགོས་ཤིང་། ལོ་ངོ་ལྔ་བཅུའི་རྗེས་སུ་ཞིབ་འཇུག་ཚོད་ལྟ་དེར་འབྲས་བུ་ཅི་

ཞིག་འབྱུང་རྒྱུ་ཡིན་ནམ། དེས་འཛམ་གླིང་འདིར་ཁེ་ཕན་ཞིག་བསྐྲུན་རྒྱུ་ཡིན་ནམ།” 

ངས་ཁོང་གི་སྐད་ཆ་འདི་ནུབ་ཕྱོགས་པའི་འགྲོ་གྲོན་དང་ཁེ་ཕན་ཞིབ་བསྡུར་གྱི་དོན་

སྤྱིའི་ངོས་ནས་རྟོགས་ཐུབ་ཀྱང་། ཁོང་གི་གླེང་བྱ་རྗེས་མ་ནི་ཧ་ཅང་དང་བ་འདྲེན་པ་

ཞིག་རེད། ཁོང་གིས་གསུང་རྒྱུར། “གནད་དོན་གཞན་ཞིག་ནི་ཁྱེད་ཀྱིས་ཞིབ་འཇུག་

ཚོད་ལྟ་བྱེད་སྐབས། རང་གི་སེམས་གཏིང་དུ་ཅི་ཞིག་ཡོད་མེད་དེ་ཡིན། དེ་ཡང་

ཕུགས་ཀྱི་འབྲས་བུ་ལས་ཁྱེད་ཀྱི་ཀུན་སློང་ཅི་ཞིག་ཡིན་ནམ།”

ང་ཚོས་ཞིབ་འཇུག་བརྟག་དཔྱད་ཁང་དུ་སོ་སོའི་ཀུན་སློང་གླེང་གི་མེད་པ་དང་། 

ཚོགས་པ་ཞིག་གི་བསྐྱར་ཞིབ་ལྷན་ཚོགས་ཀྱིས་ཀྱང་ཀུན་སློང་གི་དྲི་བ་འདི་འགོད་

ཀྱི་མེད་ལ། ང་ཚོས་དྲི་བ་འདིར་ཡ་ལན་ཅི་ཞིག་སྤྲོད་དགོས་པ་མི་ཤེས། འོན་ཀྱང་། 

དྲི་བ་འདི་ནི་གནད་འགག་ཅིག་ཡིན་པ་གསལ་པོ་རེད། དེའི་ཕྱིར་ང་ཚོས་སོ་སོའི་

ཀུན་སློང་ཅི་ཞིག་ཡིན་ནམ་ཞེས་འདྲི་བར་རིན་ཐང་ལྡན་ཞིང་། རང་ཉིད་ནི་ལས་

འབྲས་ཀྱི་ལྟ་བའི་སྒྲོམ་གཞི་ལ་ཡིད་ཆེས་བྱེད་མཁན་ཞིག་ཡིན་ཚེ། རང་གི་ལས་དང་

འབྲེལ་བ་ཡོད་པ་གཅིག་པུའི་ཐོག་ནས་དྲི་བ་འདི་འགོད་མི་ཉན། ང་ཚོས་ཞིབ་འཇུག་

བརྟག་དཔྱད་དང་། བགྲོ་གླེང་ལ་བཅངས་པའི་རང་གི་ཀུན་སློང་དེ་ཅི་ཞིག་ཡིན་ནམ།

ངའི་བསམ་ཚུལ་ལ། ད་ལྟའི་ང་ཚོའི་བགྲོ་གླེང་འདི་ལ་ཀུན་སློང་གཉིས་ཡོད་པ་

དང་། ཚན་རིག་དང་ནང་དོན་རིག་པ་གཉིས་ཀས་འཛམ་གླིང་འདིའི་སྡུག་བསྔལ་ཡང་

དུ་གཏོང་བའི་ཀུན་སློང་ཞིག་བཟུང་འདུག ཕྱོགས་གཉིས་ཀར་བྱེད་ཐབས་ཀྱི་ཆ་ནས་

ཁྱད་པར་ཡོད་ལ། གཅིག་གིས་སེམས་ཀྱི་བརྒྱུད་རིམ་གཙོ་བོར་འཛིན་པ་དང་། 

གཅིག་ཤོས་ཀྱིས་དངོས་ཁམས་ཀྱི་བརྒྱུད་རིམ་གཙོ་བོར་འཛིན། ད་དུང་འདི་དང་མ་

འདྲ་བའི་ཀུན་སློང་གཞན་ཞིག་ཡོད། ཚན་རིག་པ་མང་པོ་ཞིག་ལ་ཤེས་འདོད་ཀྱི་བློ་

ཞིག་གིས་སྐུལ་སློང་བྱས་ཤིང་། རང་བྱུང་གི་འཇིག་རྟེན་འདི་རྟོགས་པའི་འདུན་པ་

ཞིག་གིས་ཞིབ་འཇུག་བརྟག་དཔྱད་ཁང་དུ་བསྒྲུབ་པའི་བྱ་བ་མང་པོར་རྐྱེན་བྱེད་ཀྱི་

ཡོད། ངས་ནང་པའི་མཁས་པ་ཚོར་ཉན་ནས་ཤེས་རྟོགས་བྱུང་བ་ནི། ཁོང་ཚོར་ཡང་

ཤེས་འདོད་ཀྱི་བློ་ནི་གཅིག་མཚུངས་སུ་ཡོད་པ་འདི་རེད། ཁོང་ཚོར་འཇིག་རྟེན་

འདིའི་སྡུག་བསྔལ་ཡང་དུ་གཏོང་བའི་ཀུན་སློང་སྲ་བརྟན་ཞིག་ཡོད་པའི་ཐོག འཇིག་

རྟེན་འདི་རྟོགས་འདོད་ཀྱི་བློ་ཞིག་ཀྱང་འདུག ཀུན་སློང་འདི་གཉིས་ཀར་ཐུན་མོང་གི་

རྟེན་གཞི་ཞིག་ཡོད། མཉམ་འབྲེལ་ལས་བྱུང་བའི་ཞིབ་འཇུག་ཚོད་ལྟས་འཛམ་གླིང་

ལ་ཁེ་ཕན་ཞིག་བསྐྲུན་རྒྱུ་ཡིན་པར་མ་ཟད། ཡུན་རིང་ལ་བསམ་གཞིགས་བྱས་པའི་

སྲོལ་རྒྱུན་གཉིས་ཀའི་ཤེས་འདོད་ཀྱི་བློ་དེའང་སྐོང་རྒྱུ་རེད། འདི་ནི་བགྲོ་གླེང་གི་

རྨང་གཞི་ཞིག་ཡིན།

གཉིས་པ། ནང་པའི་མཁས་པ་ཚོས་སེམས་ལ་ཚན་རིག་རང་བཞིན་གྱིས་ཞིབ་

འཇུག་བྱེད་པར་རམ་འདེགས་ཅི་ཞིག་བྱེད་ཐུབ་བམ་ཞེ་ན། ཕྱོགས་ཁ་ཤས་ནས་

བྱེད་ཐུབ། དེ་དག་རེ་རེར་ལེགས་ཆ་དང་ཞན་ཆ་གཉིས་ཀ་ཡོད་པར་སྙམ། ཁོང་

ཚོས་ཞིབ་འཇུག་ཚོད་ལྟ་ལ་མཉམ་ཞུགས་བྱེད་མཁན་བློའི་སྦྱོང་བརྡར་ཚད་མཐོ་བོ་

ཅན་མཁོ་སྤྲོད་བྱེད་པ་འདི་གཅིག་རེད། དཔེར་ན། ངའི་ལས་རོགས་མཱ་ཐེའོ་ཚན་རིག་

གི་ཞིབ་འཇུག་ཚོད་ལྟ་མང་པོའི་ནང་མཉམ་ཞུགས་བྱས་ཡོད། ཁོང་གིས་རང་གི་ཀླད་

པ་ལ་འཕྲུལ་ཆས་ཀྱིས་བརྟག་དཔྱད་གཏོང་དུ་བཅུག་པ་དང་། གློག་པར་གྱི་འཕྲུལ་

ཆས་ནང་དུ་དུས་ཚོད་གསུམ་ལ་སྒོམ་བརྒྱབས་ཀྱང་། ཕྱིར་ཐོན་སྐབས་ད་དུང་གདོང་

ལ་འཛུམ་གྱིས་གང་ཡོད། ཞིབ་འཇུག་དེ་ཚོ་ནི་ཧ་ལས་པ་ཞིག་ཡིན་ཞིང་། སློབ་

དཔོན་ཆེན་མོ་རེ་ཆར་ཏྲིའི་ཉམས་ཞིབ་ཀྱིས་ཚན་རིག་གིས་བློའི་སྦྱོང་བརྡར་ཚད་

མཐོ་བོ་ཡོད་མཁན་ཞིག་ལ་བརྟག་དཔྱད་བྱས་ན། གོ་རྟོགས་གསར་པ་མང་པོ་རྙེད་

ཐུབ་པ་བསྟན་འདུག བློ་ལ་སྦྱོང་བརྡར་ཐོབ་ཡོད་པའི་མཉམ་ཞུགས་པ་དང་། དུས་

ཚོད་གཅིག་ལ་ཨ་སྒོར་བཅུ་སྤྲད་པའི་མཐོ་སློབ་ཀྱི་སློབ་མའི་བར་ལ་ཁྱད་པར་ཆེན་

པོ་ཞིག་ཡོད།

འདི་ནི་ནང་པའི་མཁས་པ་ཚོའི་རམ་འདེགས་ཀྱི་ཆ་ཤས་ཕྲ་མོ་ཞིག་རེད། ཁོང་

ཚོས་ད་དུང་ལོ་ངོ་ཉིས་སྟོང་ལྔ་བརྒྱ་ལྷག་གི་དཔྱད་པ་དང་ཚོད་ལྟ་བརྒྱུད་མྱོང་བའི་

སྲོལ་རྒྱུན་གྱི་ཉམས་ལེན་མཁོ་སྤྲོད་བྱེད་ཐུབ། ང་ཚོས་སྲོལ་རྒྱུན་གྱི་ཉམས་ལེན་དེ་

ཚོར་ལྟ་ཚུལ་ཅི་འདྲ་ཞིག་འཛིན་རྒྱུ་ཡིན་ནམ། ལྟ་ཚུལ་འཛིན་སྟངས་ཤིག་ནི་དམངས་

ཁྲོད་ཀྱི་ཤེས་ཡོན་ལྟ་བུར་ངོས་འཛིན་བྱེད་རྒྱུ་དེ་རེད། དཔེར་ན། སྨན་སྦྱོར་བཟོ་ལས་

ཁང་གིས་དམངས་ཁྲོད་ཀྱི་བཅོས་ཐབས་ཤིག་ལ་གདེང་འཇོག་བྱེད་པ་སྟེ། བཅོས་

ཐབས་འདིས་ནུས་པ་ཞིག་འབྱིན་གྱི་འདུག ང་ཚོས་དེའི་ནུས་པ་འབྱིན་ཚུལ་ལ་

བརྟག་དཔྱད་གཏོང་རྒྱུ་ཡིན་ཞེས་བརྗོད་པ་ལྟ་བུ་རེད། ངའི་བསམ་པར་ལྟ་ཚུལ་

འཛིན་སྟངས་འདི་མི་འགྲིག་པ་དང་། ང་ཚོས་ནང་པའི་ཉམས་ལེན་ཁག་ནི་ཚན་རིག་

གི་ནང་བྱེད་ལས་གལ་ཆེན་ཞིག་ཡོད་པའི་ཚད་མཐོའི་རིག་རྩལ་ཞིག་ཏུ་ངོས་འཛིན་

བྱེད་པར་རྒྱུ་མཚན་མང་པོ་ཡོད།

ནང་པའི་སྲོལ་རྒྱུན་ནི་ཁབ་ལེན་ལྡོག་སྒྲའི་གློག་པར་ལྟ་བུའི་བརྟག་ཐབས་ཀྱི་

རིག་རྩལ་ཞིག་མིན་ཡང་། ཚན་རིག་ལ་རིན་ཐང་ཆེ་བའི་བཅོས་བསྒྱུར་གྱི་རིག་རྩལ་

ཞིག་རེད། ད་ལྟ་ང་ཚོས་ཨད་མི་ཨ་ཡེ་ཏྲེ་རུ་འཕྲུལ་ཆས་གསར་པ་ཞིག་ལ་དགའ་

མོས་བྱེད་ཀྱི་ཡོད། དེས་རིགས་རྫས་དང་ཕྲ་ཕུང་ལ་བཅོས་བསྒྱུར་བྱེད་ཐུབ་ཅིང་། ང་

ཚོས་འདི་ལྟར་ཕྲ་ཕུང་གིས་རྩོལ་བ་བྱེད་ཚུལ་ལ་ཞིབ་འཇུག་བྱེད་ཆོག ངའི་མཐོང་

སྣང་ལ། ཀླད་པས་བསྟུན་འགྱུར་བྱེད་ཐུབ་པར་མ་ཟད། ཡིད་བྱེད་དང་མྱོང་ཚོར་

ལའང་སྦྱོང་བརྡར་སྤྲོད་ཆོག་པའི་བདེན་དཔང་ཡོད། དེ་བཞིན་ང་ཚོས་ཇི་ལྟར་སྦྱོང་

བརྡར་བྱེད་དགོས་པའི་གནས་ཚུལ་བྱེ་བྲག་པའང་མང་པོ་ཡོད། ང་ཚོས་རིག་རྩལ་

ཚད་གཞི་མཐོ་བོ་འདི་དག་ལ་གདེང་འཇོག་བྱ་དགོས་ཤིང་། འདི་དག་ནི་དུས་རབས་

མང་པོའི་འབྲས་བུ་ཡིན་པ་དང་རིན་ཐང་ཆེན་པོ་རེད།

ཉེ་དུས་ནུབ་ཕྱོགས་ཀྱི་སྲོལ་རྒྱུན་གྱིས་ཀྱང་བློ་ལ་སྦྱོང་བརྡར་སྤྲོད་ཐབས་རྣམ་

པ་གསར་པ་དར་སྤེལ་བྱས་ཡོད། ངས་འདིར་བྱེ་བྲག་ཏུ་བརྙན་འཕྲིན་རྩེད་མོའི་གྲོས་

བསྡུར་དེ་གླེང་གི་ཡོད་ལ། བརྙན་འཕྲིན་རྩེད་མོས་ཡིད་བྱེད་ལ་ཤུགས་རྐྱེན་ཐེབས་

ཀྱི་ཡོད་པར་སྣང་། དེ་དང་ཆབས་ཅིག་བརྙན་འཕྲིན་རྩེད་མོས་ང་ཚོར་ཐོབ་འདོད་པའི་

བློའི་སྦྱོང་བརྡར་གྱི་རིག་རྩལ་ནང་ནས་ཕྲན་བུ་ཤིག་མ་གཏོགས་མཁོ་སྤྲོད་བྱེད་ཐུབ་

ཀྱི་མེད། བརྙན་འཕྲིན་གྱི་བློའི་སྦྱོང་བརྡར་གྱིས་དྲན་པ་དང་། ཡིད་བྱེད། སེམས་ཀྱི་

ཞི་བདེ། དེ་བཞིན་དུས་གཅིག་ལས་མང་ལ་ལྷོད་ལྷོད་བྱས་ནས་འཇུག་པའི་སེམས་

ཀྱི་ནུས་པ་སོགས་གོང་འཕེལ་དུ་གཏོང་མི་ཐུབ། ང་ལྟ་བུར་མཚོན་ནའང་། དུས་

གཅིག་ལས་མང་ལ་འཇུག་པའི་ནུས་པ་འདིར་སྦྱོང་འདོད་ཆེན་པོ་ཡོད།

ནང་པའི་མཁས་པ་ཚོས་ཞིབ་འཇུག་འདིར་འབུལ་ཐུབ་པའི་རམ་འདེགས་

གཞན་ཞིག་ནི། ཀླད་པའི་ནུས་རྩོལ་མ་ལག་གི་གསལ་བཤད་བྱེ་བྲག་པ་སྟེ། ཀླད་

པའི་དངོས་ཁམས་ཀྱི་གནས་རིམ་འོག་ཏུ་ཅི་ཞིག་འབྱུང་གི་ཡོད་པའི་འགྲེལ་བརྗོད་

དེ་རེད། ནང་པའི་སྲོལ་རྒྱུན་ལ་རྣམ་གཞག་དང་འགྲེལ་བཤད་མང་པོ་ཡོད་པ་དང་། 

ང་ཚོས་གོང་དུ་ཤེས་པའི་དབྱེ་བ་དྲུག་དང་། སེམས་བྱུང་ལྔ་བཅུ་ང་གཅིག མཐར་

ཐུག་གི་བདེ་སྐྱིད། སྙིང་རྗེ། དགའ་བདེའི་ཚོར་ཤུགས་བཅས་ཀྱི་འགྲེལ་བརྗོད་འདྲ་

མིན་ལ་ཉན་ཡོད། ཡིན་ཡང་། ངས་ནུས་རྩོལ་མ་ལག་གི་འགྲེལ་བཤད་བྱེ་བྲག་པ་

རྣམས་ལ་འབྲས་བུ་ཆེན་པོ་ཞིག་ཐོན་པར་བསམ་གྱི་མེད། དེ་ཡང་ཤེས་བཞིན་གྱིས་

ནུས་རྩོལ་མ་ལག་རང་ཉིད་ང་ཚོར་སྟོན་མི་ཐུབ། ངས་འདི་དང་གཅིག་མཚུངས་སུ་

ཤེས་བཞིན་ལས་བྱུང་བའི་ནུབ་ཕྱོགས་ཚན་རིག་གི་སེམས་ཀྱི་གོ་རྟོགས་ལའང་

དོགས་ཟོན་བྱེད་ཀྱི་ཡོད། ང་ཚོར་སེམས་ཇི་ལྟར་བཀོད་སྒྲིག་བྱས་ཡོད་མེད་ལ་

བརྟག་དཔྱད་གཏོང་ཐབས་གཞན་ཞིག་དགོས་ཤིང་། སྲོལ་རྒྱུན་འདི་གཉིས་ཀས་ང་

ཚོར་ནུས་རྩོལ་མ་ལག་གི་འགྲེལ་བཤད་ཚད་ལྡན་ཞིག་སྤྲོད་མི་ཐུབ། རྒྱུ་མཚན་ནི་

ནུས་རྩོལ་མ་ལག་རྟོགས་པར་ང་ཚོ་ད་དུང་རྒྱང་ཐག་ཧ་ཅང་རིང་པོ་ཡིན། ལོ་རབས་

རྗེས་མའི་ཉམས་ཞིབ་ནི་སྣང་ཚུལ་རིག་པ་རང་ལ་རྩད་ཞིབ་བྱ་རྒྱུ་དེ་ཡིན་པ་དང་། 

ཐོག་མར་ང་ཚོས་སྣང་ཚུལ་རང་ལ་གསལ་བཤད་ལེགས་པར་བྱ་དགོས། ངོ་བོ་

འཛིན་པའི་གྲུབ་རྫས་ཀྱི་སྐྱེ་དངོས་རིག་པ་སྨྲ་བ་ཞིག་ཡིན་པའི་ཆ་ནས་ངས་གསལ་

པོར་ཤེས་པ་ནི། ང་ཚོས་ནུས་རྩོལ་མ་ལག་ལ་ཐག་ཉེ་བོར་བལྟ་མ་ཐུབ་ན་དེ་ཚོར་

འགྲེལ་བཤད་རྒྱག་མི་ཐུབ་པ་འདི་ཡིན། དཔེར་ན། ཕྲ་ཕུང་གིས་རང་ཉིད་ཇི་ལྟར་ཆ་

བགོ་བྱེད་པར་འགྲེལ་བཤད་བྱེད་པར་དེའི་རིམ་པ་བཅུ་ཙམ་ལ་འགྲེལ་བཤད་བྱས་

ཀྱང་ཕན་མི་ཐོགས།

འདི་ལྟར་བརྗོད་ནའང་། ནང་པའི་སྲོལ་རྒྱུན་གྱིས་ང་ཚོར་སྟོབས་ཤུགས་གལ་

ཆེན་ཞིག་སྦྱིན་ཐུབ། ནང་པའི་མཁས་པ་ཚོས་ང་ཚོར་བསམ་བློ་དང་དྲི་བ་གསར་པ་

སློང་བའི་ལྟ་སྟངས་ཁྱད་པར་བ་སྤྲོད་ཆོག མཚམས་རེར་ཚན་རིག་གི་ནང་དུ་ང་ཚོས་

འཕྲུལ་ལས་དང་ཞིབ་འཇུག་གི་གྲུབ་དོན་གཙོ་བོར་འཛིན་རྒྱུ་མང་དྲགས་ཡོད། ཚན་

རིག་གི་གྲུབ་ཆ་གལ་ཆེན་ཞིག་ནི་ང་ཚོས་དྲི་བ་ཅི་ཞིག་འདྲི་ཐུབ་མིན་འདི་རེད། མི་

ཚོས་མཚམས་རེར་དྲི་བ་གསར་པ་བཀོད་པ་དང་། ཡང་ན་དྲི་བ་རྙིང་པ་ཞིག་རྣམ་པ་

གསར་པས་དྲིས་པའི་རྒྱུ་མཚན་ཙམ་གྱིས་ཚན་རིག་གསར་བརྗེ་བྱས་ཡོད། འདིའི་

ཕྱོགས་ནས་ང་ཚོར་བགྲོ་གླེང་འདིའི་ནང་སྦྱང་བྱ་མང་པོ་ཞིག་ཡོད།

ནང་དོན་རིག་པར་འཇིག་རྟེན་ལ་དཔྱད་པ་གཏོང་ཐབས་ཐུན་མིན་ཞིག་ཡོད་པ་

དང་། ནུབ་ཕྱོགས་ཀྱི་ཚན་རིག་ལ་སེམས་ཀྱི་ནུས་པ་རྣམས་རྟོགས་ཐབས་གཞན་

ཞིག་ཡོད། ཤེས་ཡོན་གྱི་སྡེ་ཚན་འདི་གཉིས་ཀའི་སེམས་ཀྱི་རྣམ་གྲངས་འབྱེད་ཚུལ་

ལ་རྩ་འཛིན་གཅིག་མཚུངས་ཤིག་མེད། གནས་རིམ་ངེས་ཅན་ཞིག་ཏུ་གཉིས་ཀར་

ཡང་ནོར་འཁྲུལ་ཡོད་སྲིད་ཀྱང་། ཕན་ཚུན་མི་མཐུན་པའི་བྱེད་ཐབས་ཀྱི་ལངས་

ཕྱོགས་གཉིས་ཡོད་པ་འདི་ཧ་ཅང་རིན་ཐང་དང་ལྡན་པ་ཞིག་རེད།

ནང་དོན་རིག་པས་ཚན་རིག་པ་ཚོར་སེམས་ཀྱི་ཁྱད་ཆོས་བྱེ་བྲག་པ་སྐོར་ཞིག་

ལ་ཞིབ་འཇུག་བྱེད་པའི་གོ་སྐབས་སྤྲོད་ཐུབ། ངས་རྒྱུན་དུ་སེམས་ཀྱི་སྣང་བརྙན་གྱི་

གསལ་ཆ་དང་གནས་ཆའི་སྐོར་ལ་བསམ་བློ་གཏོང་གི་མེད། ཡིན་ཡང་། ཁོང་ཚོས་

འདིའི་ཐད་ལ་མང་པོ་ཞིག་བརྗོད་སོང་། དེ་ཚོར་དོན་ཞིག་ངེས་པར་དུ་ཡོད་དགོས་པ་

དང་། ང་ཚོས་གསལ་ཆ་དང་གནས་ཆ་ནི་ཅི་འདྲ་ཞིག་ཡིན་པ་ངེས་པར་དུ་རྟོགས་

དགོས།

སོ་སོའི་རིག་གཞུང་གཞིར་བཞག་གི་དཔེ་མཚོན་ཡང་ཕྱོགས་གཉིས་ཀས་

དྲངས་སོང་། ང་ཚོས་ནུབ་ཕྱོགས་པའི་ངོས་ནས་ཀླད་པ་ལ་བཀོད་འདོམས་བྱེད་

མཁན་གྱི་འགན་འཛིན་ཞིག་ཡོད་པའི་དཔེ་མཚོན་བཞག་ཡོད། ཕྱོགས་གཞན་པར་

གཏོགས་པའི་ངའི་ལས་རོགས་ཚོས་ང་ལ་བརྗོད་པ་ལྟར་ན། ནང་པ་ཚོས་ཕོ་བྲང་དུ་

གྱེན་ལངས་ཡང་ཡང་འབྱུང་བཞིན་པའི་རྒྱལ་པོ་དབང་ཤུགས་མེད་མཁན་ཞིག་དཔེ་

མཚོན་དུ་འཇོག་གི་ཡོད། དཔེ་མཚོན་འདི་དག་ནི་ཕན་ཚུན་མི་མཐུན་ཞིང་། སོ་སོའི་

རིག་གཞུང་གི་ནང་དུ་ཟུག་ཡོད། རྒྱུ་མཚན་དེའི་དབང་གིས་འདི་ཚོ་བདེན་པར་

འགྱུར་རྒྱུ་ཁག་པོ་ཡིན། འོན་ཀྱང་། དཔེ་མཚོན་འདི་ཚོའི་བར་གྱི་ཁྱད་པར་དེ་ནི་རིན་

ཐང་ཅན་ཞིག་རེད། ནང་པའི་དཔེ་མཚོན་འདི་དང་འདྲ་མཚུངས་ཤིག་ཨད་མི་ཨ་ཡེ་

ཏྲེའི་མ་ཝིན་༼Marvin Minsky༽དང་མཁས་པ་གཞན་གྱིས་བཀོལ་སྤྱོད་བྱེད་ཀྱི་ཡོད། 

ཁོང་ཚོས་“སེམས་ཀྱི་སྤྱི་ཚོགས”ཞེས་པ་ཞིག་གླེང་གི་ཡོད། གལ་སྲིད་ང་ཚོས་

ཚོང་ལས་མཉམ་འབྲེལ་གྱི་ལྷན་ཁང་ཞིག་ཏུ་ལས་ཀ་བྱེད་ཀྱི་མེད་པར་མཐོ་སློབ་ཀྱི་

ཁོར་ཡུག་ཅིག་ཏུ་བྱ་བ་སྒྲུབ་ཀྱི་ཡོད་ཚེ། གྲལ་རིམ་མེད་པའི་སེམས་ཀྱི་སྤྱི་ཚོགས་

དེ་ནི་རང་གི་བློ་ངོར་བདེ་ཞིང་རྒྱུ་མཚན་དང་ལྡན་པ་ཞིག་རེད།

ཅི་ཞིག་ལ་སྦྱོང་བརྡར་སྤྲད་ནས་བཅོས་བསྒྱུར་བྱེད་ཐུབ་མིན་གྱི་ལྟ་ཚུལ་མ་

འདྲ་བའང་ང་ཚོས་གླེང་ཡོད། དཔེར་ན། མྱོང་ཚོར་ནི་ངང་ཚུལ་ལམ་འགྱུར་བ་མེད་

པའི་ཁྱད་རྣམ་ཞིག་མ་ཡིན་པར། སྦྱོང་བརྡར་སྤྲད་ནས་བཅོས་བསྒྱུར་བྱེད་རུང་བའི་

འདོད་ཚུལ་འདིས་ང་ཚོའི་རྒྱུན་ལྡན་གྱི་ལྟ་ཚུལ་ཁག་ཅིག་ལ་ཕོག་ཐུག་བཏང་འདུག 

ངའི་བསམ་ཚུལ་ལ། འདི་ནི་གནད་འགག་ཅིག་ཏུ་འགྱུར་རྒྱུ་ཡིན་ཞིང་། འདིས་ཚད་

གཞི་ཅི་ཙམ་ལ་བློར་སྦྱོང་བརྡར་སྤྲོད་རུང་མིན་གྱི་དྲི་བ་སློང་རྒྱུ་རེད། བློའི་སྦྱོང་

བརྡར་དེའི་ཆ་ཤས་ཅི་ཙམ་ཞིག་སྤྱི་ཁྱབ་ཏུ་བཀོལ་སྤྱོད་བྱེད་ཐུབ་བམ། བགྲོ་གླེང་པ་

ཚོས་འདིའི་ཐད་ལ་སོ་སོའི་བསམ་ཚུལ་གསུང་རོགས།

ད་དུང་ཨ་ལན་གྱིས་ནང་པའི་ལྟ་ཚུལ་ལ་དམིགས་ཡུལ་མ་འདྲ་བ་ཞིག་ཡོད་

པར་བརྗོད་སོང་། ནུབ་ཕྱོགས་སུ་ང་ཚོས་སེམས་ཀྱི་ན་ཚ་གཙོ་བོར་བཟུང་ནས་

རྒྱུན་ལྡན་ལྟར་ཡོང་བར་འབད་བརྩོན་བྱེད་ཀྱི་ཡོད། ཡིན་ཡང་། ཨ་ལན་གྱིས་གཤམ་

གསལ་གྱི་དྲི་བ་འདི་ཚོ་བཀོད་སོང་། “དེར་མཚམས་འཇོག་དགོས་པའི་རྒྱུ་མཚན་

ཅི་ཞིག་ཡིན་ནམ། སེམས་ཀྱི་འཕྲོད་བསྟེན་གྱི་གནས་རིམ་ཡར་དེད་ན་ཅི་ཞིག་ཡོད་

དམ། ཨོ་རྩལ་འགྲན་ཚོགས་ཀྱི་ལུས་རྩལ་ལྟ་བུའི་སེམས་ཀྱི་གནས་རིམ་ཞིག་ཡོད་

དམ།” ངའི་བསམ་ཚུལ་ལ་དྲི་བ་འདི་ཚོ་ནི་ཧ་ཅང་དང་བ་འདྲེན་པ་ཞིག་རེད། ང་ཚོ་

ནི་རྒྱུ་མཚན་ཅིའི་ཕྱིར་ང་ལ་སེམས་ཀྱི་གཅོང་ནད་མེད་སྙམ་པ་ཙམ་གྱིས་ཡིད་ཚིམ་

པ་ཡིན་ནམ། ལུས་རྩལ་ཞིག་དང་འདྲ་བར་ང་ཚོས་རང་གི་བློ་ལ་སྦྱོང་བ་བྱས་ནས་ཇེ་

ཡག་ཏུ་བཏང་ན་ཅིའི་ཕྱིར་མ་འགྲིག་པ་ཡིན་ནམ། དྲི་བ་འདི་དག་ནི་ཚན་རིག་དང་མི་

མཐུན་པ་ཞིག་མིན་ཞིང་། ང་ཚོས་སྐད་ཆ་འདི་ཚོ་རང་ཉིད་ལ་ཡང་ཡང་དྲན་སྐུལ་

གཏོང་གི་མེད་པ་ཙམ་རེད། ངའི་བསམ་པར་ལྟ་ཚུལ་ཁྱད་པར་བ་འདི་ཚོར་རིན་ཐང་

ཆེན་པོ་ཞིག་མཆིས།

གསུམ་པ། འབྲས་བུ་ཆེན་པོ་ཐོན་སའི་མཉམ་འབྲེལ་གྱི་ལས་གཞི་གང་དག་

ཡོད་དམ། ངས་ཚན་རིག་པ་དང་ནང་པའི་མཁས་པ་ཚོར་ཞིབ་འཇུག་གི་གཞི་བྱེ་

བྲག་པ་ལ་བསམ་བློ་གཏོང་དགོས་པའི་སྐུལ་སློང་བྱེད་རྒྱུ་ཡིན། བགྲོ་གླེང་གི་

དམིགས་ཡུལ་འགྲུབ་པར་ང་ཚོར་ཞིབ་འཇུག་གི་ལས་འཆར་བྱེ་བྲག་པ་དགོས་

ཤིང་། ལས་འཆར་བྱེ་བྲག་པ་དེ་ཚོར་ཚོད་ལྟ་བྱེད་རུང་བའི་ཚོད་དཔག་དང་། ཞིབ་

འཇུག་ཚོད་ལྟ་བྱེ་བྲག་པ་དགོས་རྒྱུ་རེད། ངས་འདིའི་སྐོར་ནས་ཁྱེད་ཚོར་བརྗོད་རྒྱུ་

མང་པོ་ཞིག་ཡོད་པའི་རེ་བ་བྱེད་ཀྱི་ཡོད། རེ་ཆར་ཏྲིའི་ཞིབ་འཇུག་ཚོད་ལྟ་དང་ཞིབ་

འཇུག་གི་འབྲས་བུ་དེ་ཚོ་དང་བ་འཕེལ་བྱེད་ཅིག་རེད། ཞིབ་འཇུག་དེའི་རིགས་ད་

དུང་མང་པོ་ཞིག་དགོས་ཤིང་། ཞིབ་འཇུག་གི་ལས་འཆར་འདིའི་བརྗོད་གཞི་གཅིག་

ནི་གང་ཟག་དང་པོའི་མྱོང་བ་དང་། ཞིབ་ལྟ་བྱེད་ཐུབ་པའི་གང་ཟག་གསུམ་པའི་ཁྱད་

ཆོས་རྣམས་ལྷན་དུ་མཐུད་སྦྱོར་བྱེད་རྒྱུ་འདི་ཡིན། ཁབ་ལེན་ལྡོག་སྒྲའི་གློག་པར་ནི་

ཞིབ་འཇུག་འདི་ལ་ཧ་ཅང་ཕན་རྒྱུ་ཡིན་ཞིང་། དེས་ཚད་གཞི་ངེས་ཅན་ཞིག་ལ་

ཕྱོགས་གཉིས་ཀའི་མཐོང་ཚུལ་དེ་སོ་སོའི་ལྟ་ཚུལ་གྱི་ངོས་ནས་ཚད་མ་ཡིན་པར་

བསྒྲུབ་ཐུབ།  བགྲོ་གླེང་པ་ཚོས་ད་དུང་གང་ཟག་དང་པོ་དང་གསུམ་པའི་ཞིབ་ལྟའི་

གནས་རིམ་གྱི་ཁྱད་པར་དེའང་གླེང་དགོས། གལ་སྲིད་ང་ཚོས་སྙིང་རྗེ་ནི་ཀླད་པའི་

གློག་གི་བྱ་འགུལ་གྱི་ཆ་ཤས་ཤིག་ལ་ཁུངས་འདེད་བྱེད་ཐུབ་ཚེ། ང་ཚོའི་ཚན་རིག་

སྒྲུབ་སྟངས་དང་། ཞིབ་འཇུག་ཚོད་ལྟའི་ཇུས་བཀོད་སོགས་ལ་ཤུགས་རྐྱེན་ཆེན་པོ་

ཞིག་ཐེབས་ངེས་རེད།

བློའི་ཡོན་ཏན་གོང་འཕེལ་དུ་འགྲོ་བའི་སྐད་ཆ་དེ་ཚོར་ཡང་དངོས་སུ་ཞིབ་

འཇུག་ཚོད་ལྟ་ཞིག་བྱ་དགོས་རྒྱུ་རེད། ཡིད་བྱེད་ལ་སྦྱོང་བརྡར་སྤྲད་ནས་ཡར་རྒྱས་

སུ་ཕྱིན་པའི་སྐད་ཆ་དེ་ནི་ཡིད་དབང་འགུག་པ་ཞིག་ཡིན་ཞིང་། གོ་བསྡུར་ལ་བལྟས་

ཚེ་སྐད་ཆ་འདི་ནི་བདེན་ཤས་ཆེ་བའི་སྣང་བ་ཞིག་སྤྲོད་མོད། འདི་ནི་ད་དུང་ཁབ་ལེན་

ལྡོག་སྒྲ་དང་སེམས་ཁམས་རིག་པའི་ཞིབ་འཇུག་ཚོད་ལྟ་གཞན་དག་ལ་འཇུག་ཐུབ་

དགོས། གཅིག་བྱས་ན། ནང་པ་ཚོས་སེམས་ཁམས་རིག་པའི་ཞིབ་འཇུག་ཚོད་ལྟ་དེ་

འཆར་འགོད་བྱས་ནས་སོ་སོའི་སྦྱོང་བརྡར་གྱི་ནུས་པ་དེ་གསལ་སྟོན་བྱེད་སྲིད། 

སེམས་ཁམས་རིག་པ་སྨྲ་བ་ཚོས་སོ་སོའི་རྒྱབ་ལྗོངས་གཞིར་བཞག་གིས་ཞིབ་

འཇུག་ཚོད་ལྟ་མང་པོ་ཞིག་བསྐྲུན་ཡོད། འོན་ཀྱང་། དེ་ཚོ་ཁག་ཅིག་ཡག་པོ་མེད་

པར་སྣང་ཞིང་། ནང་པ་ཚོས་བློའི་སྦྱོང་བརྡར་ཐོབ་པའི་ཉམས་ལེན་པ་ཞིག་སྦྱོང་

བརྡར་འདི་ཐོབ་མེད་མཁན་ལས་ལོགས་སུ་འབྱེད་བྱེད་ཀྱི་ཞིབ་འཇུག་གི་ཚོད་ལྟ་

ཞིག་འཆར་འགོད་བྱེད་ཐུབ་ན་ཤིན་ཏུ་ལེགས་ཤིང་། ཞིབ་འཇུག་གི་ལས་འཆར་འདི་

ནི་ད་ལྟའི་བགྲོ་གླེང་འདི་གནས་རིམ་གཉིས་པར་སྐྱེལ་བར་ཧ་ཅང་གལ་ཆེན་ཞིག་ཏུ་

འགྱུར་རྒྱུ་རེད།

བཞི་པ། ནང་པའི་མཁས་པ་ཚོར་མཉམ་འབྲེལ་འདི་ལྟ་བུ་ལས་ཐོབ་རྒྱུ་ཅི་ཞིག་

ཡོད་དམ། ངས་དྲི་བ་འདིའི་ལན་འགའ་གོ་བྱུང་། ནང་པ་ཚོས་དེང་རབས་ཀྱི་ཚན་

རིག་གི་བྱེད་ཐབས་བཀོལ་སྤྱོད་བྱས་ནས་དྲི་བ་རྙིང་པ་རྣམས་ལ་ལན་གསར་པ་རྙེད་

སྲིད། ྋགོང་ས་མཆོག་གིས་དངོས་ཁམས་ཀྱི་ཆོས་རྣམས་སེམས་ཀྱི་སྣང་ཚུལ་

ཙམ་ཡིན་མིན་གྱི་རྩོད་གླེང་རྙིང་པ་ཞིག་གསུངས་སོང་། ཤེས་ཚོར་གཅིག་གིས་

ཡུལ་གཅིག་འཛིན་ནམ། ཡུལ་མང་པོ་ཞིག་ཤེས་ཚོར་གཅིག་ལ་སྣང་ངམ། ཡང་ན་

ཡུལ་གཅིག་ཤེས་ཚོར་མང་པོ་ཞིག་ལ་སྣང་གི་ཡོད་དམ། ནང་པ་ཚོས་ལོ་ངོ་ཉིས་

སྟོང་གི་རྗེས་སུའང་གནད་དོན་འདི་ཐག་བཅད་མེད་པར་སྣང་། ཡིན་ཡང་། ཁོང་ཚོར་

ཐག་གཅོད་པའི་འདོད་པ་ཡོད་པ་གསལ་ཞིང་། ཤེས་འདོད་ཀྱི་བློ་འདིས་རྩོད་གླེང་

དང་དྲི་བ་དེ་ཚོར་གསལ་ཁ་འབྱེད་པར་གྲོགས་བྱེད་རྒྱུ་རེད། ནང་པ་ཚོས་རང་གི་

ཉམས་ལེན་གྱི་བྱེད་ཐབས་ཡར་རྒྱས་སུ་གཏོང་ཐུབ་པའི་བསམ་ཚུལ་ཡང་བརྗོད་

སོང་། དཔེར་ན། དགེ་ཕྲུག་ཅིག་ལ་ཉམས་ལེན་ཞིག་གིས་ཕན་མིན་ལ་བརྟག་དཔྱད་

གཏོང་བ་ལྟ་བུ་རེད། ཁོང་ཚོས་ལོ་ངོ་ཉིས་སྟོང་གི་རིང་ལ་སོ་སོའི་རིག་རྩལ་ཡར་

རྒྱས་སུ་བཏང་ཡོད་ཀྱང་། ད་དུང་རྟོགས་དགོས་ས་ལྷག་ཡོད་པ་དེ་ཚོར་མཉམ་

འབྲེལ་འདིས་ཕན་རྒྱུ་རེད།

ཚན་རིག་གིས་ནང་པའི་འདོད་ཚུལ་སྐོར་ཞིག་ཚད་མ་ཡིན་པའི་ར་སྤྲོད་བྱེད་

སྲིད། ཡིན་ཡང་། འདི་ནི་ཉེན་ཁ་ཆེན་པོ་ཞིག་ཀྱང་ཡིན། དེ་ཡང་མི་ཚོར་སོ་སོའི་

ཆོས་ལུགས་ཀྱི་སྒྲིག་འཛུགས་ཀྱི་ཚད་མ་དེ་ཚད་འཇལ་གྱི་སྒྲིག་གཞི་གཞན་ཞིག་ལ་

འཇུག་འདོད་མེད། གང་ལྟར་ཡང་འདིའི་ཕྱོགས་ནས་ཀྱང་འབྲས་བུ་འབྱུང་རྒྱུ་རེད།

ཕྱོགས་མང་པོ་ཞིག་ནས་ནང་པའི་མཁས་པ་ཚོར་ཐོབ་པའི་དྲིས་ལན་ནི་སླར་

ཡང་འཛམ་གླིང་གི་ཁེ་ཕན་གྱི་ངོ་བོར་འགྲོ་ཞིང་། འདི་ནི་རྨད་དུ་བྱུང་བ་ཞིག་རེད། 

ནང་པའི་མཁས་དབང་ཕལ་ཆེ་བར་མཚོན་ན། བགྲོ་གླེང་འདིར་མཉམ་ཞུགས་གནང་

བའི་རྒྱུ་མཚན་གཙོ་བོ་ནི། ལས་གཞི་འདི་ལྟ་བུས་འགྲོ་བ་མིའི་རིགས་ལ་ཕན་པར་

བསམ་པ་འདི་རེད།

ལྔ་པ། འཛམ་གླིང་ལ་འཐོབ་བྱ་ཅི་ཞིག་ཡོད་དམ་ཞེ་ན་འགའ་ཞིག་ཡོད་ཅིང་། 

སེམས་དང་ཀླད་པའི་སྐོར་ལ་གོ་རྟོགས་བྱེ་བྲག་པ་མང་པོ་འབྱུང་ཐུབ། བརྗོད་གཞི་

འདི་དང་འབྲེལ་བའི་དྲི་བ་ཁག་རྙོག་འཛིང་ཆེ་ཞིང་། ང་ཚོར་རམ་འདེགས་ཡོད་ཚད་

དགོས་རྒྱུ་རེད། ད་དུང་འཛམ་གླིང་ལ་འཐོབ་བྱ་གཞན་འགའ་ཡང་མཆིས། ངས་འདི་

ནས་སྤྱི་ཚོགས་ལ་ཁ་ཕྱོགས་པའི་ཚན་རིག་པ་ཞིག་གི་ངོས་ནས་གླེང་རྒྱུ་ཡིན། ཚན་

རིག་ནི་ནུས་ཤུགས་ཆེ་ཞིང་སྤྱི་ཁྱབ་ཀྱི་འཇིག་རྟེན་ལྟ་ཚུལ་ཡིན་པའི་སྤྱི་ཚོགས་

ཤིག་ཏུ་ང་ཚོ་འཚོ་ཡོད་པ་དང་། དེ་ལྟ་ནའང་ང་ཚོས་ཤེས་གསལ་ལྟར། ཚན་རིག་ལ་

འགྲོ་བ་མིའི་རིགས་ཀྱི་དགོས་མཁོ་ཡོངས་སུ་སྐོང་བའི་ནུས་པ་མེད། ཟས་སྣ་གཅིག་

ཟ་བ་བཞིན་ཚན་རིག་གཅིག་པུས་ང་ཚོར་དགོས་པའི་འཚོ་བཅུད་འདང་ངེས་ཤིག་

སྤྲོད་མི་ཐུབ། ཚན་རིག་གིས་ང་ཚོའི་དགོས་མཁོ་ཡོངས་སུ་སྐོང་མ་ཐུབ་པ་འདིར་

བརྟེན་ནས“རྒྱུ་མཚན་ལས་བྲོས་བྱོལ”ཞེས་པའི་ལྟ་ཚུལ་ཞིག་མ་མཐའ་ཡང་རང་

རྒྱལ་དུ་བྱུང་ཡོད། དེ་ནི་རྟོག་བཏགས་ཀྱི་བྱ་དངོས་ལ་ཡིད་སེམས་ཤོར་ནས་ཚན་

རིག་ཁས་ལེན་མི་བྱེད་པ་འདི་རེད། ངའི་སྐད་ཆ་འདིས་ཕོག་ཐུག་བཏང་ཡོད་ཚེ་

བཟོད་སྒོམ་བྱེད་རོགས། ངས་འདིར་རྗོད་བཞིན་པ་ནི“གཏོར་དབྱིབས་བང་སོ”དང་། 

“དྭངས་ཤེལ”སོགས་ཀྱི་རྟོག་སྒྲུང་ཡིན། འོན་ཀྱང་། ང་ཚོའི་བགྲོ་གླེང་འདི་ནི་ཧ་ལས་

པའི་ཁྱད་པར་བ་ཞིག་རེད། འདི་ནི་རྒྱུ་མཚན་ལས་བྲོས་བྱོལ་དང་། ཡང་ན་ཚན་རིག་

ལས་བྲོས་བྱོལ་ཞིག་མིན་ཞིང་། ཚན་རིག་དང་ནང་དོན་རིག་པ་གཉིས་ཀས་དགའ་

མོས་ཀྱིས་ཚན་རིག་ནི་འཛམ་གླིང་རྟོགས་ཐབས་གཅིག་ཙམ་ཡིན་པའི་ངོས་འཛིན་

བྱེད་ཐུབ། ཚན་རིག་གི་གོ་རྟོགས་ཚུར་ལེན་རུང་བ་དང་། ཚན་རིག་དང་མཉམ་

འབྲེལ་བྱེད་ཆོག་ཅིང་། ཚན་རིག་སྣང་མེད་དུ་གཏོང་མི་དགོས། ངའི་བསམ་པར་

ངོས་འཛིན་འདི་ལྟ་བུ་ནི་གལ་ཆེན་ཞིག་རེད། བརྩི་བཀུར་དང་གོ་རྟོགས་གཉིས་

གཞིར་བཞག་ལས་གྲུབ་པའི་བགྲོ་གླེང་ནི། ང་ཚོའི་སྤྱི་ཚོགས་ལ་མཚོན་ན་རིན་ཐང་

ཆེ་ཞིང་། ཚན་རིག་ལའང་བགྲོ་གླེང་འདིའི་རིགས་ལ་ཞུགས་པའི་འདོད་མོས་ཆེན་པོ་

ཞིག་ཡོད་དགོས། ཚན་རིག་གིས་ང་ཚོའི་འཇིག་རྟེན་འདི་ལ་དགོས་ཚད་སྤྲོད་མི་

ཐུབ།

ཕུགས་རྒྱང་རིང་པོར་བསམས་ན། ང་ཚོའི་སྤྱི་ཚོགས་ལ་ཅི་ཞིག་ཐོབ་རྒྱུ་ཡོད་

དམ། ང་ཚོས་འགྲོ་བ་མིའི་རིགས་ཀྱི་སྡུག་བསྔལ་ཡང་དུ་གཏོང་བར་གྲོགས་བྱེད་

ཐུབ། ཨ་རིའི་སྤྱི་ཁྱབ་འཕྲོད་བསྟེན་འགན་འཛིན་གྱིས་མང་ཚོགས་ལ་གཟའ་འཁོར་

གཅིག་གི་ནང་། སྐར་མ་དྲུག་ཅུའི་ལུས་རྩལ་ཉུང་མཐའ་ཡང་ཐེངས་ལྔར་རྩེ་དགོས་

པའི་ལམ་སྟོན་གནང་གི་ཡོད། ད་ནས་བཟུང་ལོ་བཅུ་དང་ཉི་ཤུའི་ནང་ཨ་རིའི་སྤྱི་ཁྱབ་

འཕྲོད་བསྟེན་འགན་འཛིན་གྱིས་གཟའ་འཁོར་གཅིག་གི་ནང་། སྐར་མ་དྲུག་ཅུའི་

སེམས་ཀྱི་སྦྱོང་བརྡར་ཐེངས་ལྔ་དང་དྲུག་ལ་བྱེད་དགོས་པའི་ལམ་སྟོན་གནང་རྒྱུ་

ཡིན་པ་ཡིད་ལ་འཆར་མི་ཐུབ་པ་ཞིག་མིན།

མཇུག་སྡོམ་དུ། འཛམ་གླིང་གི་སྲོལ་རྒྱུན་ཆེན་པོ་གཉིས་ཏེ། དུས་རབས་མང་

པོའི་རིང་དར་རྒྱས་བྱུང་བའི་ཚན་རིག་དང་། ལོ་ངོ་སྟོང་ཕྲག་གཉིས་ལྷག་ལ་འཕེལ་

རྒྱས་བྱུང་བའི་ནང་པའི་སྲོལ་རྒྱུན་གཉིས་བློ་སེམས་དཀར་བའི་མི་སྣ་ཁག་ཅིག་གི་

ཕན་སེམས་ལ་བརྟེན་ནས་གུ་ཡངས་ཀྱི་བགྲོ་གླེང་གི་ར་བ་འདིར་ལྷན་འཛོམས་བྱུང་

བ་ནི་ངོ་མཚར་ཆེ་ཞིང་། ང་དང་ང་ལྟ་བུར་མཚོན་ན། བགྲོ་གླེང་འདི་ལ་ཉན་པའི་སྐལ་

བ་ཐོབ་པ་ནི་གཟི་བརྗིད་ཅིག་ཡིན་ཞིང་། འདིས་ང་ཚོ་ཚང་མའི་སེམས་རྒྱུད་ཕྱུག་ཏུ་

བཏང་ཡོད།

ང་ཚོས་སྔ་ས་ནས་ལན་ཌར་གྱིས་གཏམ་བཤད་བྱས་པའི་རྗེས་སུ་དྲི་བ་དྲིས་

ལན་དང་། གོ་བསྡུར་ཅི་ཡང་མི་བྱེད་རྒྱུ་ཐག་བཅད་ཡོད། བགྲོ་གླེང་འགོ་མ་བཙུགས་

པའི་གོང་དུ་གཏམ་བཤད་པ་གཉིས་ཀར་གོ་སྐབས་སྤྲད་དེ། སོ་སོའི་གཏམ་བཤད་

བྱེད་དུ་འཇུག་རྒྱུའི་འཆར་གཞི་འཐེན་ཡོད་སྟབས། འཇད་རོ་མེ་ཡར་ལངས་ནས་

རང་གི་གཏམ་བཤད་འགོ་བཙུགས་སོང་།

འཇད་ར་ོམ།ེ༽  ྋགོང་ས་མཆོག་དང་། འདིར་འཛོམས་པའི་མི་མང་རྣམ་པ། 

བཀོད་སྒྲིག་པ་ཚོས་ལན་ཌར་དང་ངེད་གཉིས་ལ་རིམ་པས་གཏམ་བཤད་བྱེད་དུ་

བཅུག་པ་འདི་ཡག་པོ་བྱུང་འདུག རྒྱུ་མཚན་ནི་ངའི་གཏམ་བཤད་འདི་ལན་ཌར་གྱི་

གཏམ་བཤད་དང་རྣམ་པ་མཐུན་པ་ཞིག་ཡིན། ངས་ཀྱང་བགྲོ་གླེང་འདིའི་བཀོད་སྒྲིག་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  307  

པ་ྋགོང་ས་མཆོག་དང་། སེམས་དང་ཚེ་སྲོག་ཚོགས་པའི་སྙིང་སྟོབས་དང་མཁྱེན་

རྒྱ་ལ་བསྔགས་བརྗོད་བྱེད་རྒྱུ་ཡིན།

ངས་འདི་ནས་གནད་དོན་གཉིས་གཙོ་བོར་གླེང་ན་འདོད་བྱུང་། དང་པོ་ནི་རྒྱུ་

མཚན་ཅིའི་ཕྱིར་ཚོགས་འདུ་འདི་ལ་འཚང་ཁ་ཆེ་བའི་རྒྱབ་ལྗོངས་དེ་ཡིན། འཚང་ཁ་

འདི་ལྟ་བུ་ནི་ཨ་རི་ལ་གདེང་ཚོད་དང་རློམ་སེམས་ཆེ་ཞིང་། བཟང་བོས་ངན་པ་ཕམ་

པར་བྱས་ཏེ་ཡོད་ཚད་གསལ་པོ་ཡིན་པའི་མི་ལོ་ལྔ་བཅུའི་ཡར་སྔོན་དུ་བྱུང་ཡོད་མི་

སྲིད། རྒྱབ་ལྗོངས་འདི་གླེང་བར་ང་ཚོས་ལོ་རྒྱུས་ལ་དཔྱད་པ་གཏོང་དགོས་ཤིང་། 

ངས་གླེང་འདོད་པའི་གནད་དོན་གཉིས་པ་ནི། སྦྱོང་བརྡར་སྤྲད་ཡོད་པའི་ནང་པའི་

ཤེས་བཞིན་གྱིས་འགྲོ་བ་མིའི་རིགས་ཀྱི་སེམས་རྒྱུད་དང་འབྲེལ་བའི་ང་ཚོའི་གོ་

རྟོགས་ལ་ཁ་སྣོན་ཆེན་པོ་ཞིག་བྱེད་ཐུབ་མིན་སྐོར་ཡིན།

ངས་ཐོག་མར་བགྲོ་གླེང་འདིའི་མཚན་སྙན་ནི་འདས་པའི་དུས་རབས་ཉི་ཤུ་པའི་

ནང་བྱུང་བའི་སྤྱི་ཚོགས་ཀྱི་འགྱུར་ལྡོག་དང་འབྲེལ་བ་ཡོད་པའི་ལྟ་ཚུལ་གླེང་རྒྱུ་

ཡིན། སྤྱི་ཚོགས་ཀྱི་འགྱུར་ལྡོག་དེ་ཚོས་འགྲོ་བ་མིའི་ངོ་བོའི་སྐོར་གྱི་ང་ཚོའི་བདེན་

འཛིན་རྣམས་ལ་ཤུགས་རྐྱེན་ཐེབས་ཡོད། ཡོ་རོབ་ནང་དུས་སྐབས་བར་མ་དང་རིག་

རྩལ་བསྐྱར་དར་གྱི་འདྲེས་མཚམས་སུ་ཐོན་པའི་འགྲོ་བ་མིའི་ངོ་བོ་གསར་པ་དེ་ནི། 

སྲིད་དོན་དང་དཔལ་འབྱོར་སྒྲིག་འཛུགས་ཀྱི་འཕོ་འགྱུར་ལ་བརྟེན་ནས་བྱུང་བ་ཞིག་

ཡིན་ཞིང་། དུས་རབས་ལྔའི་རྗེས་ཏེ། བློ་འབྱེད་དུས་སྐབས་ཀྱི་འགྱུར་ལྡོག་དེ་ཚོ་ནི་

ཚན་རིག་དང་རྩིས་རིག་གི་འཕེལ་རྒྱས་དང་། ལོ་དྷར་གྱིས་ཡེ་ཤུའི་བླ་དཔོན་གྱི་

དབང་ཚད་ལ་ཁ་གཏད་བཅག་པ་བཅས་ཀྱི་འབྲས་བུ་ཞིག་ཡིན།

ངའི་བསམ་ཚུལ་ལ། ནུབ་ཕྱོགས་པ་ཕལ་ཆེ་བས་བློ་འབྱེད་དུས་སྐབས་ནས་

འཛམ་གླིང་དམག་ཆེན་དང་པོའི་བར། འོག་གི་ལྟ་བ་གསུམ་པོ་འདིའི་མཐར་ཐུག་གི་

བདེན་དོན་ལ་དོགས་འདྲི་བྱས་མི་འདུག དང་པོ་ནི་སྤྱོད་པ་ཅི་ཞིག་སྟོན་པ་དང་། 

ཡིད་ཆེས་གང་ཞིག་འཛིན་པ་ཐག་གཅོད་པའི་རང་དབང་གི་ཞེ་འདོད་ཅིག་འགྲོ་བ་མི་

ལ་ཡོད་པ་འདི་རེད། རྒྱུ་མཚན་འདིའི་དབང་གིས་སྤྱོད་ལམ་གྱི་ཚད་གཞི་ལས་

བརྒལ་ན། འགན་ནི་སོ་སོ་སྒེར་གྱིས་འཁུར་དགོས་པ་ཞིག་ཆགས་ཡོད། རང་དབང་

གི་ཞེ་འདོད་ནི་དུས་རབས་བཅུ་དགུ་པའི་ཡོངས་ཁྱབ་ཀྱི་བསམ་བློ་ཞིག་ཡིན་ཞིང་། 

དུས་རབས་འདིའི་ནང་དཔར་སྐྲུན་བྱས་པའི་དཔེ་དེབ་ཚང་མའི་ནང་མཐོང་རྒྱུ་ཡོད། 

དེ་མཚུངས་སུ་ད་ནང་ཞོགས་པར་འཇོད་ཇིས་བཤད་པ་ལྟར། སེམས་ཀྱིས་རང་གི་

མྱོང་ཚོར་སྟངས་འཛིན་བྱེད་ཐུབ་པའི་དོན་སྤྱི་འདི་ནི་ནང་པའི་ལྟ་གྲུབ་ཀྱི་རྨང་གཞིའི་

ལྟེ་བ་ཞིག་ཀྱང་རེད།

གཉིས་པ་ནི་ང་ཚོས་རང་གི་ཕུང་ཁམས་དང་། རྩ་བའི་དབང་ཤེས་ཀྱི་ནུས་རྩོལ་

རྣམས་མི་རབས་སྔ་མ་ལས་རྒྱུད་འཛིན་བྱས་ཤིང་། དེའི་ཕྱིར་ང་ཚོའི་བསམ་བློའི་

འདུས་དོན་ལ་འགྱུར་བ་གཏོང་རྒྱུ་ཁག་པོ་ཡིན་ཡང་། ང་ཚོའི་རིག་གཞུང་གི་གོམས་

སྲོལ་ནི་སྐྲུན་ཆོས་ཡིན་པ་དང་། ང་ཚོའི་རིགས་རྒྱུན་སྡེ་ཁག་དང་འབྲེལ་བ་མེད་པར་

མ་ཟད། སྐྱེ་དངོས་རིག་པས་སྔོན་དཔག་ཀྱང་བྱེད་མི་ཐུབ་པའི་ལྟ་བ་འདི་ཡིན།

གསུམ་པ་ནི་འགྲོ་བ་མིས་ཁོང་ཁྲོ་དང་། ཕྲག་དོག རང་གཅེས་འཛིན།  འགྲན་

སེམས་སོགས་མྱོང་ཞིང་། གདུག་རྩུབ་བྱེད་པའི་ནུས་པ་དེ་སྐྱེ་དངོས་རིག་པའི་

འཕེལ་འགྱུར་གྱི་ཁྲོད་དུ་བྱུང་ཞིང་། དེ་དང་ཆབས་ཅིག་བྱམས་སེམས་དང་། སྙིང་རྗེ། 

མཉམ་འབྲེལ། བརྩེ་དུང་། བྱམས་སྐྱོང་སོགས་བཟང་སྤྱོད་ཀྱི་ནུས་པ་རྒྱ་ཆེན་ཞིག་

ཀྱང་ང་ཚོས་སྐྱེ་དངོས་རིག་པའི་འཕེལ་འགྱུར་གྱི་ཁྲོད་དུ་ཤུལ་འཛིན་བྱས་ཡོད། 

སྤྱོད་ལམ་གཙིགས་འཛིན་འདི་ནི་ང་ཚོ་འགྲོ་བ་མིའི་རིགས་ཀྱི་སྐྱེ་དངོས་རིག་པའི་

ཁྱད་ཆོས་ཤིག་རེད། ལྟ་བ་འདི་ནི་ནང་པའི་འདོད་ཚུལ་དང་གཅིག་མཚུངས་ཤིག་

ཡིན་ཞིང་། ངས་ཕྲུ་གུ་ལ་ལོ་ངོ་བཞི་བཅུ་ལྷག་བརྟག་དཔྱད་བྱས་མྱོང་བའི་ངོས་ནས་

བརྗོད་ན། ཕྲུ་གུའི་འཚར་ལོངས་དམིགས་སུ་འཛིན་པའི་སེམས་ཁམས་རིག་པས་

འདོད་ཚུལ་འདི་ཁུངས་ལྡན་ཡིན་པའི་ར་སྤྲོད་བྱེད་ཐུབ།

བསམ་བློའི་ཚོད་ལྟ་ཞིག་བྱས་ན་བདེན་དོན་འདི་གསལ་པོ་ཆགས་རྒྱུ་རེད། 

སའི་གོ་ལའི་སྟེང་དུ་མི་མང་པོ་ཞིག་ལ་དེ་རིང་ཉིད་ལའང་སྤྱི་ཚོགས་དང་མི་འཚམས་

པའི་བྱ་བ་སྟེ། མི་གསོད་ཁྲག་སྦྱོར་དང་། བཙན་གཡེམ། འཕྲོག་བཅོམ། བསླུ་བྲིད། 

གདུག་རྩུབ་བཅས་བྱས་ཀྱང་། ཁྲིམས་ལ་སྦྱོར་མི་ཐུབ་པའི་གོ་སྐབས་ག་ཚོད་ཡོད་

པ་རོབ་རྩིས་ཤིག་བྱོས་དང་། གོ་སྐབས་ཀྱི་གྲངས་ཀ་འབོར་ཆེན་འདི་ནི་དེ་རིང་དོན་

དངོས་སུ་འབྱུང་བཞིན་པའི་ཚུལ་མཐུན་མ་ཡིན་པའི་བྱ་སྤྱོད་ཀྱི་གྲངས་ཚད་དང་

བསྡུར་ན་བརྒྱ་ཆའི་གཅིག་ཙམ་ཟིན་གྱི་མེད། གལ་སྲིད་ང་ཚོས་བཟང་སྤྱོད་དང་ངན་

སྤྱོད་ཀྱི་གྲངས་འབོར་གཉིས་ཕན་ཚུན་བསྡུར་ཚེ། ངན་སྤྱོད་ལས་བཟང་སྤྱོད་ཀྱིས་

གྲངས་ཚད་མཐོ་བོ་ཞིག་ཟིན་ཡོད།

འདི་ལྟར་འགྲོ་བ་མིའི་ངོ་བོ་ནི་སེང་གེ་ལས་ལུ་གུའི་རང་བཞིན་ཡིན་མོད། འོན་

ཀྱང་། སྐབས་རེར་ལྟ་གྲུབ་སྨྲ་བ་ཚོས་བདེན་དོན་འདིར་ངེས་ཤེས་བརླགས་ནས་ལྟ་

བ་འདི་ཉེན་ཁའི་གནས་སུའང་ལྷུང་མྱོང་བ་དང་། ལྷག་པར་ཡོ་རོབ་ཀྱི་ལྟ་གྲུབ་སྨྲ་བ་

ཚོའི་ཁྲོད་དུ་ངེས་ཤེས་རླག་མཁན་མང་དུ་བྱུང་བ་དཔེར་ན། དུས་རབས་བཅུ་བདུན་

པའི་དབྱིན་ཇིའི་ལྟ་གྲུབ་སྨྲ་བ་ཐར་མ་སི་ཧོད་བྷི་༼Thomas Hobbes༽ནི་འགྲོ་བ་མིའི་

རིགས་ལ་སྡུག་ས་ནས་ལྟ་མཁན་ཞིག་རེད། ཡིན་ཡང་། ནང་པའི་ལྟ་བ་སྟེ། ང་ཚོར་

ངན་སེམས་ལས་བཟང་སེམས་ཤུགས་ཆེན་པོར་ཡོད་པ་འདི་ནི། ང་ཚོ་འགྲོ་བ་མིའི་

རིགས་ཀྱི་གཞི་རྩའི་ཁྱད་ཆོས་ཤིག་ཡིན་སྲིད། ང་ཚོ་ཕལ་ཆེ་བ་ལྟ་བ་འདི་ཉེན་ཁའི་

གནས་སུ་ལྷུང་བའི་ལོ་རྒྱུས་ཀྱི་དུས་སྐབས་ཤིག་ཏུ་འཚོ་མྱོང་བའི་རྒྱུ་མཚན་གྱིས། 

འདིར་འཛོམས་ནས་ཡིད་ཆེས་འདི་ལ་རྒྱབ་རྟེན་འཚོལ་གྱི་ཡོད། ཉེན་ཁ་འདི་ནི“ལོ་

རྒྱུས་ཀྱི་ལྷ་མོ”གཉིད་ལས་སད་སྐབས་ད་ཡོད་སོར་གནས་ཀྱིས་ཡིད་མ་ཚིམ་པར། 

ཅི་ཞིག་གསར་གཏོད་བྱེད་སྙམ་ནས་སླ་ང་དཀྲོགས་པས་བྱུང་ཡོད།

དང་ཐོག་ཁོ་མོས་འདས་མ་ཐག་པའི་དུས་རབས་ཀྱི་དཀྱིལ་མར་གནས་ཡུལ་

བརྗེ་སྤོའི་མི་རབས་གསར་པ་ཞིག་བཀོད་སྒྲིག་བྱས་ཏེ། དཔལ་འབྱོར་འགྱུར་ལྡོག་

གིས་ཕྱི་རོལ་ནས་ཡོང་བའི་མི་རྣམས་ཀྱི་ངལ་རྩོལ་དུས་རབས་བཅུ་དགུ་པ་ལྟར་མི་

མཁོ་བའི་དུས་སྐབས་ཤིག་ཏུ་ཨ་རི་དང་ཡོ་རོབ་བར་ལ་ཁྱད་པར་མང་པོ་ཞིག་

བསྐྲུན་ཡོད། དེ་དག་གི་རྐྱེན་གྱིས་ལས་རིགས་དང་སྤྱི་ཚོགས་གྲལ་རིམ་གྱི་འཕོ་

འགྱུར་ཉམས་པ་དང་། ཕྱི་ནས་གསར་དུ་ཡོང་བའི་ཁྱིམ་ཚང་གི་གཞོན་སྐྱེས་མང་པོ་

ཞིག་སྤྱི་ཚོགས་ཀྱི་གྲལ་རིམ་བར་མའི་གནས་རིམ་དུ་སླེབས་ཐུབ་མེད། གནས་

སྟངས་འདི་ལ་ཡ་ལན་དུ་ལོ་རྒྱུས་ཀྱི་ལྷ་མོས་མི་སེར་གསར་པ་འདི་ཚོར་བཅངས་

པའི་སྤྱི་ཚོགས་ཀྱི་ལྟ་ཚུལ་ངན་པ་ལ་འགྱོད་བཤགས་ཀྱི་ཚོར་ཤེས་གསར་པ་ཞིག་

བསྐྱེད་ཡོད།

ཚོར་ཤེས་གསར་པ་དེར་བརྟེན་ནས་སྤྱི་ཚོགས་ཀྱི་གྲལ་རིམ་བར་མ་དང་། 

དེའི་ཡན་དུ་ཡོད་པའི་མི་སེར་མང་ཆེ་བས་གྲལ་རིམ་བར་མར་མ་སླེབས་པའི་གྲངས་

ཉུང་མི་སེར་གྱི་བརྩི་མཐོང་དང་ཆེ་མཐོང་ངོས་འཛིན་བྱེད་དགོས་བྱུང་། འདིའི་

མཇུག་འབྲས་སུ་མི་མང་པོས་སོ་སོའི་སྤྱོད་ལམ་གྱི་གཙིགས་འཛིན་ལ་དོགས་འདྲི་

བྱས་ཏེ། དགེ་སྡིག་གི་གོ་དོན་གྱི་ངེས་ཤེས་དེའང་བརླགས་ཡོད། ངེས་ཤེས་

བརླགས་པའི་གནས་སྟངས་འདི་ལྟ་བུ་ལ་གདོང་ལེན་བྱེད་རྒྱུ་ནི་འགྲོ་བ་མིའི་རིགས་

ལ་མཚོན་ན་དཀའ་ངལ་ཆེན་པོ་ཞིག་ཡིན། ང་ཚོ་སུ་ཞིག་ཡིན་རུང་སོ་སོ་ལོ་ན་ཕྲ་

བའི་སྐབས་སུ་སེམས་ལ་འཇགས་པའི་སྤྱོད་ལམ་གྱི་ཡིད་ཆེས་བོར་ཚེ། ང་ཚོའི་

ཚོར་འདུན་ལ་དམིགས་གཏད་ངེས་གཏན་ཞིག་མེད་པར་འགྱུར་ངེས་ཤིང་། ཆ་མ་

མཆིས་པའི་འདུ་ཤེས་འདིས་ལྷག་ཏུ་གཞོན་སྐྱེས་ཚོར་གནོད་པ་ཆེན་པོ་བྱེད་རྒྱུ་

རེད།

ད་དུང་སྤྱི་ཚོགས་ཀྱི་གྲལ་རིམ་དམའ་སར་ཡོད་མཁན་ཚོར་སོ་སོའི་དགེ་བའི་

འདུ་ཤེས་དེ་མཐོར་འདེགས་བྱེད་དུ་འཇུག་པའི་གོ་རྟོགས་དང་། བཟོད་སྒོམ་གྱི་སྤྱོད་

ལམ་གཙིགས་འཛིན་གསར་པ་དེར་གྲངས་ཉུང་མི་སེར་ལ་མི་གནོད་པའི་སྤྱི་ཚོགས་

ཀྱི་དམིགས་གཏད་ཅིག་དགོས་ཤིང་། སྟབས་མ་ལེགས་པར་རྒྱུ་ནོར་དང་སྤྱི་ཚོགས་

ཀྱི་ཆེ་མཐོང་འཐོབ་རྒྱུ་ནི་དམིགས་གཏད་དེར་འོས་འཚམས་ཡིན་པར་མཐོང་བ་དང་། 

དེ་ཡང་འདི་ནི་གང་ཟག་སྒེར་ཞིག་གི་ཁྱད་ཆོས་ཏེ། ཤ་མདོག་དང་། མི་རིགས་གང་ལ་

གཏོགས་པ། རྒྱལ་ཁབ་གང་ནས་ཡོང་བ། ཕོ་མོ་གང་ཞིག་ཡིན་པ་སོགས་དང་འབྲེལ་

བ་མེད་པས་ཡིན། དུས་རབས་བཅུ་དགུ་པའི་ཨ་རི་བ་ཚོས་ཁྱད་ཆོས་འདི་དག་གི་

ངོས་ནས་སོ་སོའི་དགེ་བ་དེ་ངོས་འཛིན་བྱས་པ་རེད། རྒྱུ་ནོར་དང་ཆེ་མཐོང་དམིགས་

གཏད་དུ་བཟུང་བ་འདིས་མི་མང་པོ་གཞན་དང་ལྷན་དུ་འཚོ་ཞིང་རང་ཤེད་ཆུང་བའི་ཁྱི་

ཞིག་ནས་ཁེར་རྐྱང་དུ་འཚོ་ཞིང་རང་ཤེད་ཆེ་བའི་ཅེ་སྤྱང་ལྟ་བུར་བསྒྱུར་ཡོད། འདི་ནི་

ཨ་རིའི་སྤྱི་ཚོགས་ལ་མཚོན་ན་ལྷག་ཏུ་བདེན་པ་ཆགས་ཡོད་པ་དང་། འགྲོ་བ་མིས་

རང་ཉིད་ནི་ཅེ་སྤྱང་ཞིག་ཡིན་པར་བསམ་པ་ལ་དགའ་མོས་བྱེད་ཀྱི་མེད།

དུས་རབས་ཉི་ཤུ་པའི་སྨད་དུ་རིགས་རྒྱུན་ཚན་རིག་དང་། ངོ་བོ་འཛིན་པའི་

གྲུབ་རྫས་ཀྱི་སྐྱེ་དངོས་རིག་པ་ལ་བློ་ཡུལ་ལས་འདས་པའི་འཕེལ་རྒྱས་བྱུང་བ་ནི། 

ལོ་རྒྱུས་ཀྱི་ལྷ་མོའི་མཐར་ཐུག་གི་ཐེ་གཏོགས་ཤིག་ཡིན། སྐྱེ་དངོས་རིག་པའི་ཚན་

རིག་པ་ཉུང་ངུ་ཞིག་གིས་འགྲོ་བ་མིའི་ཞེ་འདོད་ཀྱི་ནུས་སྟོབས་དང་རིག་གཞུང་ནི་

གཞན་སེམས་ཀྱི་རྒྱུ་རྐྱེན་དུ་འགྲོ་བ་ལ་འཛད་མཐའ་མེད་ཚུལ་མི་མང་གིས་འུད་

བརྗོད་བྱེད་ཀྱི་ཡོད་པར་བསྒྲགས་ཏེ། སྐྱེ་དངོས་རིག་པའི་ངོས་ནས་ང་ཚོར་ལྷན་

སྐྱེས་ཡིན་ཞིང་། ཚོར་ཤེས་ཀྱིས་མ་ཟིན་པའི་སྟོབས་ཤུགས་ཀྱི་ཁྱད་པར་དེ་ཚོ་ང་

ཚོས་ངོས་འཛིན་བྱེད་དགོས་པའི་སྐུལ་སློང་བྱས་ཡོད།

ཚན་རིག་གི་ལོ་རྒྱུས་ཀྱི་བྱུང་བ་དེ་ཚོར་བརྟེན་ནས་མི་མང་གིས་རང་དབང་གི་

ཞེ་འདོད་དང་། དགེ་སྡིག་གི་དངོས་ཡོད་གནས་ལུགས་ལ་དོགས་འདྲི་བྱས་པར་མ་

ཟད། བདག་འཛིན་དང་རང་གཅེས་འཛིན་གཉིས་བཀག་སྡོམ་བྱེད་དགོས་པའི་སྲོལ་

རྒྱུན་གྱི་རྒྱུ་མཚན་ཁག་ལ་སོམ་ཉིའང་བྱས་ཡོད། མི་ཚོར་བྱ་བ་གང་ཞིག་བྱེད་པ་

དང་། བྱ་བ་དེ་གནས་དུས་གང་དུ་བྱེད་པའི་རང་དབང་གི་ཞེ་འདོད་ལྡན་པའི་འཁྲུལ་

སྣང་ཞིག་ཡོད་ཀྱང་། དོན་དངོས་སུ་ལུས་ཕུང་གི་གྲུབ་ཚུལ་དང་། ཀླད་པའི་རྫས་

འགྱུར་ནི་སོ་སོའི་ཉིན་རེའི་བྱ་སྤྱོད་ཀྱི་བཀོད་འདོམས་བྱེད་པོ་ཡིན་པར་འདོད་པ་

རེད། ཡིན་ཡང་། ང་ཚོའི་བྱ་སྤྱོད་ནི་སྔ་མོ་ནས་གཏན་ཁེལ་བྱས་ཡོད་པར་འདོད་པའི་

ལྟ་བ་གསར་པ་འདི་ལ་བསམ་གཞིགས་བྱེད་མཁན་མང་པོར་འཇིགས་སྣང་སྐྱེས་ཤིང་། 

དེ་ནས་བཟུང་ཨ་རི་བ་མང་པོས་འགྲོ་བ་མིའི་ངོ་བོར་བཅངས་པའི་དངོས་གཙོ་རིང་

ལུགས་ཀྱི་ལྟ་བ་འདིར་ཁ་གཏད་གཅོག་པའི་ལྟ་གྲུབ་རིག་པའི་དགག་སྒྲུབ་དང་། ཚན་

རིག་རང་བཞིན་གྱི་བདེན་དཔང་འཚོལ་བའི་འདོད་པ་ཆེན་པོ་མངོན་གྱི་ཡོད།

ནང་པའི་ལྟ་གྲུབ་རིག་པ་ནི། ཁྱིམ་མཚེས་དང་སྤྱི་ཚོགས་ལ་བསམ་བློ་མི་

གཏོང་བར་རང་ཉིད་ཀྱི་ཁེ་ཕན་དོན་དུ་གཉེར་ཞིང་། གཞན་གྱི་ཀུན་སློང་ལ་དོགས་

ཟོན་དང་འགྲན་སེམས་བྱེད་དགོས་པའི་ཉིན་རེའི་འཚོ་བའི་གནོན་ཤུགས་དང་། གང་

ཟག་ཅིག་གི་བསམ་སྦྱོར་ཐམས་ཅད་ཕྱི་རྐྱེན་ལས་འབྱུང་གི་ཡོད་པའི་སྐྱེ་དངོས་རིག་

པའི་ཐག་གཅོད་རིང་ལུགས་སྨྲ་བ་མགོ་བོ་གཉིས་ལྡན་གྱི་གྷ་ལེ་ཐ་༼Goliath༽བཅས་

ལ་གཡུལ་འགྱེད་བྱེད་པའི་དཔའ་ངར་ཅན་གྱི་ཌར་ཝད་ཌི་༼David༽ཞིག་གི་མཚོན་

ཆ་རེད། ང་ཚོས་གཞི་ནས་འོག་གི་འཇོན་ཌོང་ནེའི་༼John Donne༽ཡོངས་གྲགས་ཀྱི་

སྙན་ཚིག་འདི་བདེན་པ་ཡིན་པར་རྟོགས་ཡོད་པ་འདྲ། “ཅོང་སྒྲ་སྒྲོག་པ་སུ་ཞིག་གི་

ཆེད་དུ་ཡིན་པ་རྟོགས་པར་ཕོ་ཉ་མ་མངགས་རོགས། དེ་ནི་ཁྱེད་ཀྱི་ཆེད་དུ་སྒྲོག་པ་

ཞིག་ཀྱང་རེད།”

མི་མང་གིས་དགའ་མོས་བྱེད་ཀྱིན་པའི་ནང་པའི་ལྟ་ཚུལ་ལ། ཞི་བདེ་དང་དགའ་

བ་ནི་ང་ཚོའི་འབྱུང་ཁམས་གྲུབ་ཚུལ་ལ་ཡོངས་སུ་རག་ལས་པ་ཞིག་མིན་ཞིང་། འགྲོ་

བ་མི་ནི་སྐྱེ་དངོས་རིག་པའི་སྟོབས་ཤུགས་ཀྱིས་ཡོངས་སུ་ཁ་ལོ་བསྒྱུར་བའི་ཆོས་

ཤིག་མ་ཡིན་པར། ང་ཚོ་རང་གི་བསམ་བློ་དང་མྱོང་ཚོར་གྱི་བརྒྱུད་རིམ་ལ་དོན་

དངོས་སུ་བཀོད་འདོམས་བྱེད་པའི་མཉམ་ཞུགས་པ་ཞིག་ཀྱང་ཡིན། ནང་པ་ཚོས་

འགྲོ་བ་མིའི་སེམས་ལ་སྤྱི་ཡོངས་ནས་བལྟ་དགོས་པ་ལས། དེའི་བྱེད་ལས་འདྲ་མིན་

སོ་སོར་ཕྱེས་ནས་བལྟས་ན་མི་འགྲིག་པར་འདོད་ཀྱི་ཡོད། ལ་ཁའི་ཉི་མ་ནི་ཉི་མ་རུ་

འཛིན་དགོས་ཤིང་། དེ་ནི་ནུབ་བཞིན་པའི་ཉི་མའི་འོད་རྡུལ་རྣམས་ལྡོག་འཕྲོས་བྱེད་

ཀྱིན་པའི་རྡུལ་ཕྲ་རབ་ཀྱི་ཚོགས་པ་ཞིག་ཏུ་འདོད་ན་མི་འགྲིག

ད་ལྟའི་ཚན་རིག་གི་བདེན་འཛིན་དང་མི་མཐུན་པར། ནང་པ་ཚོས་འགྲོ་བ་མིའི་

སེམས་ནི་ཆ་ཤས་སོ་སོའི་གྲུབ་ཆར་བགོས་ནས་བརྟག་དཔྱད་བྱས་ཏེ། རིན་ཐང་གི་

བཀག་རྒྱ་ཅི་ཡང་མེད་པའི་ཐོག་ནས་རྟོགས་མི་ཐུབ་པ་ང་ཚོར་ནན་གྱིས་བརྗོད་པ་

དང་། འགྲོ་བ་མི་ནི“སེམས་ཅན་གཞན”དང་མི་མཚུངས་ཤིང་། སོ་སོའི་འདས་པ་

དང་ད་ལྟའི་བར་གྱི་འབྲེལ་བ་ལ་བསམ་གཞིགས་བྱེད་སྐབས། འབྲེལ་བ་དེར་ཚོར་

ཤེས་ཙམ་མ་ཡིན་པར་དགེ་སྡིག་གི་དོན་སྤྱི་དང་། མཐར་ཐུག་གི་རེ་སྙེག་བཅས་

ཀྱིས་ཤུགས་རྐྱེན་ཐེབས་པ་དང་། འགྲོ་བ་མི་ནི་བླང་དོར་དང་ལྡན་པའི་སེམས་ཅན་

ཞིག་རེད། འདི་ནི་ལྟ་གྲུབ་ཅིག་མ་ཡིན་པར་ཚན་རིག་རང་བཞིན་ཀྱི་སྐད་ཆ་ཞིག་

ཡིན། ང་ཚོ་ནི་བླང་དོར་དང་ལྡན་པའི་སེམས་ཅན་ཞིག་ཡིན་ཞིང་། ང་ཚོས་སེམས་

ཅན་གཞན་དག་དང་མི་འདྲ་བར་རང་བཞིན་གྱིས་སོ་སོའི་མྱོང་བ་ལ་དགེ་སྡིག་དང་། 

བཟང་ངན་གྱིས་དབྱེ་ཞིབ་བྱེད་ཀྱི་ཡོད། 

ཁ་སང་ནང་པའི་མཁས་དབང་ཞིག་གིས་བླང་དོར་གྱི་འདུ་ཤེས་ཤིག་སྒོམ་

ཐམས་ཅད་ལ་ཁྱབ་ཡོད་པར་བརྗོད་སྐབས་ཁྱེད་ཚོས་དགའ་བསུའི་ཐལ་སྒྲ་བསྒྲགས་

སོང་། ཡིན་ཡང་། ཚན་རིག་པ་ཕལ་ཆེ་བས་ནང་པའི་ལྟ་ཚུལ་འདི་ལ་ཡ་ལན་ཅི་ཞིག་

སྤྲོད་དགོས་པ་རྟོགས་ཀྱི་མེད། ཁོང་ཚོས་རང་བྱུང་ཁམས་ལ་རིན་ཐང་ཐག་གཅོད་

ཅིག་མེད་པ་དང་། རང་བྱུང་ཁམས་ནི་བདེན་དོན་ཙམ་ཡིན་པར་བརྗོད་ཀྱི་ཡོད། ཅེ་

སྤྱང་གིས་ཡིད་དུ་འོང་བའི་དགོ་བ་གསོད་པ་དང་། ཡང་ན་ཨ་ཧཕི་རི་ཀའི་གླིང་ཆེན་

གྱི་དཀྱིལ་མར་འཚོ་སྡོད་བྱེད་པའི་ཧོ་ཁྲོ་༼Hutu༽མི་རིགས་ཀྱིས་ཁྲོ་ཙེ་༼Tutsi༽མི་

རིགས་དམར་གསོད་བྱེད་པ་གང་ཞིག་ཡིན་ཡང་། ང་ཚོས་ཁོང་ཚོའི་བྱ་སྤྱོད་འདི་ནི་

ཏཱ་ཝུན་གྱིས་གཏན་ལ་ཕབ་པའི་སྟོབས་ཀྱིས་འཚོ་བའི་དོན་སྤྱི་དང་མཐུན་པར་

རྟོགས་དགོས་ཟེར།

ངའི་ལྟ་ཚུལ་ལ། ནང་པའི་ལྟ་གྲུབ་ཀྱི་འགུག་ཤུགས་ནི་ང་ཚོས་ལྟ་གྲུབ་འདི་འགྲོ་

བ་མིའི་སེམས་ཁམས་རིག་པ་དེ་ཐོག་མར་རང་ཉིད་སྲུང་སྐྱོབ་བྱེད་དུ་འཇུག་པའི་

དབང་རྩའི་ཕྲ་ཕུང་དང་། དབང་རྩའི་བརྡ་གཏོང་བ། སྤྲི་དཀར་སྣེ་ལེན་པ་སོགས་ཀྱི་ངོ་

བོ་ཙམ་ལ་སྒྱུར་མཁན་ཚོར་ཁ་གཏད་གཅོག་བྱེད་ཀྱི་མཚོན་ཆ་རུ་བཀོལ་སྤྱོད་བྱེད་

ཆོག་པ་འདི་རེད། ང་ལ་དབང་རྩའི་ཚན་རིག་པའི་གྲོགས་པོ་སྐོར་ཞིག་ཡོད། ངས་

ཁོང་ཚོར་བརྩི་བཀུར་བྱེད་ཅིང་། ཁོང་ཚོ་དང་ལྷན་དུ་ཊན་ནེ་སི་༼tennis༽རྩེ་ཡི་ཡོད། 

ཁོང་ཚོས་མད་རེས་༼Mary༽རང་གི་ཉལ་ཁྲིའི་ཐོག་སྡོམ་ཞིག་མཐོང་ནས་སྐྲག་སོང་

ཞེས་པའི་སྐད་ཆའི་ཚབ་ཏུ་འབྱུང་འགྱུར་གྱི་ཉིན་ཞིག་ལ་འོག་གི་སྐད་ཆ་འདི་བཤད་

པའི་བསམ་ཚུལ་བཟུང་འདུག “མད་རེའི་ཀླད་འཇོང་དང་། མཐོང་བྱེད་ཀླད་རྒྱ་

གཉིས་ཀར་ཕྱི་ངོས་དཀར་པོའི་སྟེང་གི་ནག་ཐིག་ཆུང་ཆུང་དེ་སྣང་བས། ཁོ་མོའི་ཀླད་

འཇོང་འོག་མ་དང་མཚོ་རྟ་མའི་ནང་དུ་སྐར་ཆ་གཅིག་ལ་ལན་བཞི་ནས་བརྒྱད་ཙམ་

བསྐྱར་བཟློས་བྱེད་པའི་དབང་རྩའི་གློག་བརྡའི་བྱ་འགུལ་ཇེ་མང་དུ་ཕྱིན་འདུག” འདི་

ནི་ཁྱེད་ཚོར་ཀུ་རེ་སློང་བྱེད་ཀྱི་སྐད་ཆ་ཞིག་མིན།

ཚོགས་འདུ་འདིར་འཚང་ཁ་ཆེ་བའི་རྒྱུ་མཚན་གལ་ཆེན་ཞིག་ནི། ཁྱེད་ཚོ་མང་

པོ་ཞིག་ལ་ལོ་རྒྱུས་ཀྱི་བྱུང་བ་སྐོར་ཞིག་གིས་རང་ཉིད་ཀྱི་གཞི་རྩའི་ཞེ་འདོད་ལམ་

ལོག་ཏུ་ཁྲིད་ཡོད་པ་དང་། རང་གི་ཚོར་རྟོགས་ཀྱིས་གང་ཞིག་བརྗོད་པ་དེ་བདེན་པ་

ཡིན་པའི་ལྟ་གྲུབ་ཀྱི་རྒྱབ་རྟེན་འཚོལ་བའི་འདུན་པ་ཤུགས་ཆེན་ཞིག་ཡོད་པ་འདི་

ཡིན།

བདག་གི་གླེང་བྱ་གཉིས་པ་ནི་ནང་པའི་ལྟ་གྲུབ་ཀྱི་བདེན་འཛིན་ཁག་དང་། སྦྱོང་

བརྡར་ཐོབ་པའི་ཤེས་བཞིན་གྱི་བྱེད་ཐབས་བར་ལ་ཡོད་པའི་ཁྱད་པར་སྐོར་ཡིན། 

ཚོགས་འདུ་འདིའི་དམིགས་ཡུལ་གཙོ་བོ་ནི་ཤེས་བཞིན་ལ་གོམས་འདྲིས་ཆེ་བའི་

ནང་པ་ཚོས་འགྲོ་བ་མིའི་སེམས་ཀྱི་སྐོར་ལ་བྱེད་ཐབས་གཞན་གང་གིས་ཀྱང་རྟོགས་

མི་ཐུབ་པའི་གོ་རྟོགས་ཅི་ཞིག་གསར་རྙེད་བྱེད་ཐུབ་པར་བསམ་གཞིགས་བྱེད་རྒྱུ་

འདི་ཡིན། གོ་རྟོགས་དེའི་རིགས་ཀྱིས་ང་ཚོར་དངོས་ཡོད་གནས་ལུགས་ཀྱི་གཞི་

རྩའི་རང་བཞིན་གྱི་བདེན་དོན་ལ་འཇུག་ཐབས་ཁྱད་པར་བ་ཅི་ཞིག་སྟེར་ཐུབ་པའང་

དམིགས་ཡུལ་ཞིག་རེད། བདག་གིས་གླེང་བར་འདོད་པའི་ཁྱད་པར་འདི་གལ་ཆེན་

ཞིག་ཡིན་པའི་རྒྱུ་མཚན་ནི། ནང་པའི་ལྟ་གྲུབ་ལ་བླང་དོར་གྱི་རྟེན་གཞི་ཞིག་ཡོད་

པས་ཡིན། ཡིན་ཡང་། དུས་རབས་ཉི་ཤུ་པའི་ཡོ་རོབ་ཀྱི་བསམ་བློ་པ་གྲགས་ཅན་ཝེ་

ཏྲེ་གྷན་ཤི་ཐན་༼Wittgenstein༽གྱིས་རང་བྱུང་ཁམས་ཀྱི་དངོས་ཡོད་བདེན་དོན་ནི། 

མཚམས་རེར་བླང་དོར་གྱི་རྟེན་གཞི་དང་མི་མཐུན་པ་རྟོགས་ཡོད།

བདག་གིས་རང་གི་མཐའ་མའི་དཔྱད་བརྗོད་འདིའི་ནང་། ཤེས་བཞིན་གྱིས་ང་

ཚོར་སེམས་ཀྱི་སྐོར་ནས་མངོན་སུམ་གྱི་བདེན་དོན་གང་ཞིག་སྤྲོད་ཐུབ་མིན་གཙོ་

བོར་འཛིན་རྒྱུ་ཡིན། ངས་འདིར་ཞི་བདེ་ལྡན་ཞིང་སྙིང་རྗེ་ཆེ་བའི་སེམས་ཀྱི་ངང་ཚུལ་

ཞིག་འཚོལ་བཞིན་པའི་གང་ཟག་རང་ཉིད་ལ་ཤེས་བཞིན་ལས་བྱུང་བའི་སེམས་ཞི་

འཇགས་ཀྱི་ཁེ་ཕན་ཅི་ཞིག་ཡོད་པ་གླེང་གི་མེད། ངང་ཚུལ་འདིའི་རིགས་ནི་སྒོམ་དང་

ཤེས་བཞིན་གྱི་ནུས་རྩོལ་གཞན་རེད།

ནང་པ་ཚོས་གོམས་ཆ་ཐོབ་པའི་ཤེས་བཞིན་གྱིས་འགྲོ་བ་མིའི་སེམས་ཀྱི་སྐོར་

ལ་ཀླད་པ་བརྟག་པའི་འཕྲུལ་ཆས་ཀྱིས་ནམ་ཡང་མི་མཐོང་བའི་བདེན་དོན་རྙེད་པར་

བརྗོད་ཀྱི་ཡོད་ཀྱང་། ངས་འདིར་ཁྱེད་ཅག་ལ་དྲན་གསོ་བྱེད་འདོད་པ་ནི། ཌམ་མ་ཀི་

༼Danmark༽ནས་ཡིན་པའི་ང་རང་དགའ་སའི་དངོས་ཁམས་རིག་པ་སྨྲ་བ་ནེ་ལི་སི་

བྷོར་༼Niels Bohr༽གྱིས་བྱེད་ཐབས་གང་ཞིག་ལའང་སྣང་ཚུལ་ཞིག་གི་རང་བཞིན་

རྗེན་པར་སྟོན་པའི་ནུས་པ་ཞིག་མེད་པར་གསུངས་འདུག ང་ཚོས་དངོས་གཞིའི་

ཞིབ་འཇུག་ཚོད་ལྟའི་ནང་དབང་རྩའི་བྱ་འགུལ་དང་སྤྱོད་པ། ད་དུང་བག་ལ་ཉལ་བའི་

དབང་རྩའི་གནས་སྟངས་དང་གོམས་ཆ་ཐོབ་པའི་ཤེས་བཞིན་གྱི་འབྲས་བུ་གང་རུང་

ལ་བརྟག་དཔྱད་བྱས་ཀྱང་། བྱེད་ཐབས་སོ་སོས་སྣང་ཚུལ་ཞིག་གི་སྤྱིའི་ཁྱད་ཆོས་

བྱེ་བྲག་པ་ཞིག་གསལ་པོར་བཟོ་བ་ལས། སྣང་ཚུལ་དེའི་རང་བཞིན་ཧྲིལ་པོ་གསལ་

པོར་སྟོན་མི་ཐུབ།

སྡུག་ས་ནས་ལྟ་སྟངས་འདི་ལ་རྒྱུ་མཚན་གཉིས་ཡོད། དང་པོ། སྐྱེ་དངོས་ཀྱི་

བྱུང་བ་སྐོར་ཞིག་ཐ་ན་སྦྱོང་བརྡར་ཐོབ་པའི་ཤེས་ཚོར་གྱིས་ཀྱང་འཛིན་མི་ཐུབ་པའི་

ཚན་རིག་གི་བདེན་དཔང་མང་པོ་ཡོད་པ་དང་། བྱུང་བ་དེ་ཚོས་ང་ཚོའི་སྤྱོད་པ་དང་

ཚོར་བ་ལ་ཤུགས་རྐྱེན་ཐེབས་ཀྱི་ཡོད། དཔེར་ན། མི་དར་མ་ཚོར་བྷ་་་་བྷ་་་་བྷ་་་་ཞེས་

པའི་སྒྲ་འདི་ལ་གཟབ་ནན་གྱིས་ཉན་དུ་བཅུག་སྟེ། སྒྲ་འདིར་འགྱུར་བ་ཕྲ་མོ་ཅི་ཞིག་

བྱུང་བ་གོ་ཐུབ་མིན་ལ་བལྟས་པ་དང་། ཁོང་ཚོས་སྒྲ་དེར་བྱུང་བའི་འགྱུར་ལྡོག་ཕྲ་མོ་

རྣམས་གོ་ཐུབ་མི་འདུག འོན་ཀྱང་། ཁོང་ཚོའི་ཀླད་པས་འགྱུར་བ་ཕྲ་མོ་དེ་ཚོ་ཟིན་

ཡོད་པ་དང་། ཐ་ན་ཁོང་ཚོ་གཉིད་པའི་སྐབས་སུའང་ཀླད་པའི་ནང་དུ་སྒྲའི་རླབས་

རྒྱུན་གྱི་དབྱིབས་གཟུགས་གསལ་པོ་ཞིག་བྱུང་བ་ཀླད་པ་བརྟག་བྱེད་ཀྱི་འཕྲུལ་ཆས་

ཀྱིས་བསྟན་ཡོད། དེ་མཚུངས་སུ་ང་ཚོས་སོ་སོའི་གྲོགས་པོ་དང་། བཟའ་ཟླ། ལས་

རོགས་གང་རུང་ཞིག་ཞོགས་པར་ཐེངས་དང་པོ་མཐོང་དུས། ཤེས་ཚོར་ལ་མི་

འཇུག་པའི་རང་ཤུགས་ཀྱི་ཡ་ལན་ཕྲན་བུ་ཞིག་འབྱུང་གི་ཡོད།

རྒྱུ་མཚན་འདི་ལས་ཀྱང་གལ་ཆེན་ཞིག་སྟེ། བྱེད་ཐབས་སོ་སོའི་འབྲས་བུ་ལ་

ཐུན་མིན་གྱི་རྣམ་པ་ལྡན་པའི་ཚད་འཇལ་གྱི་སྒྲིག་གཞི་ཞིག་གིས་འགྲེལ་བརྗོད་བྱེད་

ཀྱི་ཡོད། གོམས་འདྲིས་ཐོབ་པའི་ཤེས་བཞིན་གྱི་འབྲས་བུ་དེ་གཞན་ལ་གོ་བརྡ་སྤྲོད་

པའི་ཚད་འཇལ་གྱི་སྒྲིག་གཞིའི་ནང་རྣམ་གྲངས་དང་ཚིག་དོན་འདུས་ཤིང་། སྐད་

བརྡའི་སྒྲིག་གཞི་དེས་ཤེས་བཞིན་ལ་མི་འཇུག་པའི་ཀླད་པའི་ཆ་ཤས་སུ་སྐར་ཆ་

ཤིན་ཏུ་ཕྲ་མོའི་ནང་བྱུང་བའི་དངོས་ཁམས་ཀྱི་བྱུང་བ་རྣམས་ཇི་བཞིན་མཚོན་ཐུབ་

ཀྱི་མ་རེད།

གོམས་འདྲིས་ཐོབ་པའི་ཤེས་བཞིན་ནི། མཐོང་ཚད་ཀྱི་བཀག་རྒྱ་ལྡན་པའི་

དྭངས་ཤེལ་ཞིག་ཡིན་ཞིང་། དྭངས་ཤེལ་དེ་བརྡར་ནས་གཙང་མ་བཟོས་ཚེ། སྣང་

འཛིན་གྱི་སྤུས་ཀ་ཇེ་ཡག་ཏུ་འགྲོ་ཡང་། མཐོང་ཚད་དང་ཁྱབ་ཚད་ཀྱི་བཀག་རྒྱ་ད་

དུང་སྔར་བཞིན་ལྷག་ཡོད། ཤེས་བཞིན་ལ་གོམས་འདྲིས་ཐོབ་པའི་མི་ཚོར་དཀའ་

ངལ་ཚབས་ཆེན་ཞིག་ཡོད་པ་ནི། ཁོང་ཚོས་སོ་སོའི་མྱོང་རྟོགས་མི་གཞན་ལ་གོ་

བརྡ་སྤྲོད་པར་ངེས་པར་དུ་ཚིག་བཀོལ་སྤྱོད་བྱེད་དགོས་པ་འདི་རེད། ཡིན་ཡང་། 

ཚིག་ནི་ཐུན་མིན་གྱི་སྣང་འཛིན་དང་ཚོར་ཤེས་དེ་དག་ལ་འགྲེལ་བརྗོད་བྱེད་ཆེད་

གསར་གཏོད་བྱས་པ་ཞིག་མིན་ཞིང་། ཚིག་ནི་ཧོད་མི་སབ་ཕེན་༼Homo sapiens༽

གྱིས་འཛམ་གླིང་དུ་ཡོད་པའི་ཆོས་ཀྱི་རྣམ་གྲངས་ཏེ། དུད་འགྲོ་དང་། ཁ་ཟས། ཁོང་

ཚོའི་འགུལ་བསྐྱོད་སོགས་ལ་འགྲེལ་བརྗོད་བྱེད་པ་དང་། ཡང་ན་མི་ཚོས་སྤྱོད་པ་ཇི་

ལྟར་སྟོན་དགོས་པའི་ལམ་སྟོན་བྱེད་ཆེད་གསར་གཏོད་བྱས་པ་ཞིག་རེད། དབང་

རྩའི་ཚན་རིག་པ་ཚོས་ང་ཚོར་བརྗོད་པ་ལྟར་ན། ཚིག་གིས་འགྲེལ་བརྗོད་བྱེད་པའི་

བྱ་དངོས་ཐམས་ཅད་ཀྱི་མཚོན་དོན་ནི་ཀླད་པའི་ཆ་ཤས་ཤིག་གིས་སྡུད་སྒྲིག་བྱེད་

ཀྱི་ཡོད། ཚིག་གིས་མཚོན་པར་བྱེད་པའི་བྱ་དངོས་རགས་མོ་ཡིན་ཞིང་གཡོ་འགུལ་

མེད་པ་དང་། ཡང་ན་དལ་བུར་གཡོ་འགུལ་བྱེད་པ་ཤ་སྟག་རེད། ཀླད་པའི་ཆ་ཤས་

གཞན་ཞིག་གིས་སྡུད་སྒྲིག་བྱེད་པའི་སྒེར་གྱི་སེམས་ཚོར་རྣམས་གོ་བརྡ་སྤྲོད་པར་

ཚིག་ནི་བརྒྱུད་ལམ་སྡུག་ཤོས་དེ་རེད། འཕེལ་འགྱུར་གྱི་ཁྲོད་དུ་ཀླད་པའི་ཆ་ཤས་

འདི་གཉིས་ཀའི་དབང་རྩའི་རྟེན་གཞི་སོ་སོར་གྱེས་ཡོད། སྒེར་གྱི་མྱོང་བ་ལ་འགྲེལ་

བརྗོད་བྱེད་པ་ནི། ལག་ཤུབས་གྱོན་ནས་འོད་མེད་པའི་དོང་རིང་ཞིག་གི་གཏིང་ནས་

ཤེལ་རྡོ་ཕྲ་མོ་ཞིག་ཡར་ལེན་པ་ལྟ་བུ་ཡིན།

གལ་ཏེ་ཤེས་བཞིན་ལ་གོམས་འདྲིས་ཡོད་མཁན་ཚོས་ལུས་པོ་དང་ཀླད་པའི་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  320  

ནང་གི་འགྱུར་ལྡོག་ཕྲ་མོ་དེ་དག་ལྐོག་ཏུ་སྐུང་བྱེད་ཀྱི་སེང་རས་བརྟོལ་ཐུབ་ཀྱང་། 

རང་གི་གོ་རྟོགས་དེ་གཞན་དང་མཉམ་སྤྱོད་བྱེད་པར་ཁོང་ཚོར་དཀའ་ངལ་ཆེན་པོ་

ཞིག་འཕྲད་རྒྱུ་རེད། གཅིག་བྱས་ན། ཚོར་བ་དེ་ཚོ་ལྐོག་ཏུ་ཡིབ་ནས་བདག་པོ་རང་

ཉིད་ཀྱི་འཚོ་བའི་འདུ་ཤེས་ཀྱི་ཆ་ཤས་སུ་གནས་རྒྱུ་ནི་རང་བྱུང་ཁམས་ཀྱི་གསང་

ཇུས་ཤིག་ཡིན་སྲིད། ཁྱེད་ཚོས་རང་ཉིད་ལྟོགས་པའི་སྐབས་སུ་ཧཕ་རན་སིའི་ལྕོག་

ལེ་ཟོས་པའི་རོའི་མྱོང་བ་དང་། མྱོང་བ་དེར་འགྲེལ་བརྗོད་བྱེད་པའི་རང་གི་སྐད་ཡིག་

བར་གྱི་སྟོང་ཆ་ལ་བསམ་གཞིགས་བྱོས་དང་། ཐ་ན་ཧཕ་རན་སིའི་རྩོམ་པ་པོ་མ་སད་

༼Marcel Proust༽ལའང་རོའི་མྱོང་བ་དེར་འགྲེལ་བརྗོད་བྱེད་པའི་དཀའ་ངལ་གཅིག་

མཚུངས་སུ་འཕྲད་རྒྱུ་རེད། ཁ་སང་སློབ་དཔོན་ཆེན་མོ་ཨ་ལན་གྱིས་སྐད་ཆ་འདི་

བཤད་སོང་། “ཤེས་པའི་ངང་ཚུལ་དམིགས་བསལ་བ་ཞིག་ཡོད་པ་དང་། ཁྱེད་ཀྱིས་

རང་གི་ཤེས་ཚོར་རྟོགས་ཀྱི་ཡོད།” ཚིག་གིས་སེམས་ཚོར་འདི་ལྟ་བུ་ལ་འགྲེལ་

བརྗོད་བྱེད་ཐུབ་རྒྱུ་ཧ་ལམ་ཡོང་མི་སྲིད་པ་ཞིག་རེད།

རྩོམ་པ་པོ་འཇོད་ལེ་ཡཱས་༼Julia Blackburn༽ཚིག་གི་ཞན་ཆ་ལ་གཤམ་གསལ་

ལྟར་འགྲེལ་བཤད་བྱས་འདུག “ངས་རྒྱུན་དུ་ཁ་ནས་བརྗོད་པའི་ཚིག་ལ་ཡིད་ཆེས་

བྱེད་ཀྱི་མེད། ང་ཚོས་སྐད་ཆའི་སྣེ་མོ་ཞིག་འཐེན་པ་དང་། མུན་པ་འཐིབ་པའི་སེམས་

ཀྱི་ཆ་ཤས་ཤིག་ནས་ཚིག་རྣམས་ཕྱི་ལ་འོང་ཞིང་། ལྷན་དུ་འབྱར་བའི་ཧྲད་སྒྲ་དེ་

ཚོས་རང་གི་བསམ་བློ་དང་ཚོར་བ་ལ་དབྱིབས་རྣམ་ཞིག་སྦྱིན་ཐུབ་པར་བསམ་གྱི་

ཡོད། ཡིན་ཡང་། ཚིག་ནི་གནད་ལ་མི་ཁེལ་ཞིང་། ཁ་ཕྱོགས་གཞན་ཞིག་ཏུ་འགྲོ་ཡི་

ཡོད། ཡང་ན་ཕར་དེད་ཚེ་རང་བཞིན་གྱིས་བརླག་འགྲོ་བའི་སྣང་ཚུལ་ཞིག་ལ་ང་

ཚོས་ཚིག་གིས་དབྱིབས་རྣམ་གསལ་པོ་ཞིག་སྦྱིན་ཐུབ་པའི་ཨུ་ཚུགས་བྱེད་ཀྱི་

ཡོད།”

བྱེད་ཐབས་སོ་སོས་ང་ཚོར་རང་ཉིད་ཀྱིས་རྟོགས་འདོད་པའི་སྣང་ཚུལ་ཞིག་གི་

ཁྱད་ཆོས་ཐ་དད་པ་རེ་སྟོན་པའི་རྩ་འཛིན་འདིའི་དཔེ་མཚོན་ལེགས་པོ་ཞིག་དངོས་

ཁམས་རིག་པའི་ནང་དུ་མཐོང་རྒྱུ་ཡོད་པ་དང་། འོད་ཀྱི་རྒྱང་ཤེལ་གྱིས་རྒྱུ་སྐར་དང་

སྐར་མ་མཐོང་ཐུབ་ཀྱང་། འཇིག་རྟེན་གྱི་ཆ་ཤས་གཙོ་བོར་གྱུར་པའི་བེམ་ནག་མཐོང་

མི་ཐུབ། འོད་ཀྱི་རྒྱང་ཤེལ་ལས་བྱུང་བའི་གནས་ཚུལ་ལ་འགྲེལ་བརྗོད་བྱེད་སྤྱད་ཀྱི་

ཐ་སྙད་དང་མ་འདྲ་བའི་བརྡ་ཆད་གཞན་ཞིག་གིས་བེམ་ནག་ལ་འགྲེལ་བརྗོད་བྱེད་ཀྱི་

ཡོད།

གོམས་འདྲིས་ཐོབ་པའི་ཤེས་བཞིན་ལས་བྱུང་བའི་འགྲེལ་བརྗོད་ནི། མིའི་ཀླད་

པ་ལ་འཕྲུལ་ཆས་ཀྱིས་བརྟག་པ་དང་། གཤིས་སྤྱོད་ལ་ཞིབ་ལྟ་བྱས་པ་གཉིས་ལས་

བྱུང་བའི་འགྲེལ་བརྗོད་དང་བསྡུར་ཐབས་མེད། ང་ཚོས་འགྲེལ་བརྗོད་གཅིག་འགྲེལ་

བརྗོད་གཞན་ཞིག་ལ་བསྒྱུར་མི་ཐུབ། ཨེ་ར་ཁིའི་༼Iraq༽དམག་འཁྲུག་སྐོར་གྱི་ངའི་

སེམས་ཚོར་ལས་བྱུང་བའི་ཤེས་བཞིན་གྱི་འབྲས་བུ་ནི། རེ་ཆར་ཏྲིའི་ཞིབ་འཇུག་

བརྟག་དཔྱད་ཁང་དུ་ང་ལ་སེམས་ཚོར་གཅིག་མཚུངས་ཤིག་ཡོད་སྐབས། ངའི་ཀླད་

པ་ལ་གློག་པར་བརྒྱབ་པའི་འབྲས་བུར་འགྲེལ་བརྗོད་བྱེད་པའི་ཚིག་གྲུབ་ཏུ་བསྒྱུར་

མི་ཐུབ། དངོས་ཁམས་རིག་པ་བ་ཧེ་མན་༼Hermann von Helmholtz༽གྱིས་སེན་ཐིག་

༼sine waves༽དང་འོད་རིམ་ལ་བརྟེན་ནས་རོལ་དབྱངས་ཀྱི་གདངས“Bach 

fugue”འདིར་འགྲེལ་བརྗོད་བྱེད་ཐུབ་པར་བསམ་པ་རེད། ཡིན་ཡང་། དུས་

རབས་བཅུ་དགུ་པའི་འཇར་མན་གྱི་རོལ་དབྱངས་རྩོམ་པ་པོ་བྷི་ར་མིས་༼Brahms༽

གླེང་མོལ་ཞིག་གི་ནང་ཧེ་མན་ལ་མོས་མཐུན་གནང་མེད་པ་དང་། ཁོང་གིས་མཚོན་

བྱེད་དང་རོལ་དབྱངས་སྡེབ་སྦྱོར། གདངས་དབྱངས་ཆ་མཐུན་སོགས་ཀྱི་ཐ་སྙད་

བཀོལ་སྤྱོད་བྱེད་དགོས་ཚུལ་བརྗོད་འདུག ང་ཚོས་ཕལ་ཆེར་ཉམས་འགྱུར་དང་

མཛེས་ཉམས། ཞི་ལྷོད་བག་ཕེབས་ལྟ་བུའི་ཐ་སྙད་བཀོལ་སྤྱོད་བྱས་ནས་རོལ་

དབྱངས་ཀྱི་གདངས་འདི་ལ་འགྲེལ་བརྗོད་བྱེད་རྒྱུ་རེད། མི་སུ་ཞིག་གིས་ཀྱང་བྱིའུ་

ཞིག་སྡོང་རྩེ་ནས་འཕུར་བ་མཐོང་སྐབས། ཀླད་པའི་ཆ་ཤས་གང་གིས་བྱ་འགུལ་

བྱེད་པ་དང་། བྱིའུ་དེའི་བྲང་ཁོག་དམར་པོ་ཡིན་པ་མཐོང་དུས་ཀླད་པའི་ཆ་ཤས་གང་

གིས་རྩོལ་བ་བྱེད་པ་ཤེས་བཞིན་བརྒྱུད་ནས་རྟོགས་མི་སྲིད། ང་ཚོས་རང་གི་མྱོང་བ་

རྣམས་གཅིག་མཐུན་དུ་སྒྱུར་སྐབས། བཟོ་བཅོས་ཀྱི་ཁ་སྐོང་ཕྲན་བུ་རེ་འབྱུང་གི་ཡོད་

པ་ཤེས་བཞིན་གྱིས་རྟོགས་མི་ཐུབ།

མཐའ་མར་ནང་པའི་མཁས་དབང་ཚོས་སོ་སོའི་བླང་དོར་གྱི་རྩ་འཛིན་ཁག་

གིས་ཤེས་བཞིན་གྱི་བྱ་འགུལ་ལ་ཤུགས་རྐྱེན་ཐེབས་པར་བརྗོད་སོང་། དེ་གཉིས་ནི་

སོ་སོར་འབྱེད་ཐབས་མེད་པ་ཞིག་རེད། འདི་ནི་ཤིན་ཏུ་གལ་ཆེན་ཞིག་ཡིན་ཞིང་། ང་

ཚོའི་གྲོས་བསྡུར་ནང་བསྐྱར་དུ་གླེང་བའི་རེ་བ་བྱེད་ཀྱི་ཡོད། འདིའི་བསྟན་དོན་ལ། 

བླང་དོར་གྱི་ལངས་ཕྱོགས་གཞན་ཞིག་བཟུང་ཡོད་པའི་གང་ཟག་ཅིག་ལ་མཚོན་ན། 

བྱུང་བ་གཅིག་པ་ཞིག་ཡིན་ཡང་ཤེས་བཞིན་གྱི་མྱོང་བ་ཐ་དད་པ་ཞིག་འབྱུང་རྒྱུ་

རེད།

འོན་ཀྱང་། བདག་གིས་སྦྱོང་བརྡར་ཐོབ་ཡོད་པའི་ཤེས་བཞིན་གྱིས་ད་ལྟའི་

ཚན་རིག་གི་བྱེད་ཐབས་གང་གིས་ཀྱང་བརྟག་མི་ཐུབ་པའི་ཚོར་བ་དང་སྣང་འཛིན་ཕྲ་

མོ་གསལ་སྟོན་བྱེད་ཐུབ་པའི་ཡིད་ཆེས་བཟུང་ཡོད། རྒྱུ་མཚན་འདིའི་ཐོག་ནས་ང་

རང་ཚོགས་འདུ་འདིར་ཡོང་བ་ཡིན་ཞིང་། གསལ་སྟོན་གྱི་གོ་རྟོགས་དེ་ནི་བེད་སྤྱོད་

ཆེན་པོ་ཡོད་ངེས། ངས་ལན་ཌར་ལ་མོས་མཐུན་བྱེད་ཀྱི་ཡོད་པ་དང་། ངའི་ཚོར་སྣང་

ལ་ཚོགས་འདུ་འདི་ལས་མང་མོས་ཤིག་བྱུང་ཡོད་པ་ནི། ཤེས་བཞིན་གྱི་བདེན་

དཔང་རྣམས་ཚན་རིག་གི་སེམས་ཁམས་རིག་པའི་ཞིབ་འཇུག་གི་ནང་དུ་བསྡུ་

དགོས་པ་འདི་ཡིན།

བདག་གིས་ནང་པའི་མཁས་པ་ཚོས་ལས་དོན་འདིར་ཕུལ་བའི་ལེགས་བྱས་ལ་

དགའ་བསུ་བྱེད་རྒྱུ་ཡིན་ཞིང་། ཁོང་ཚོར་སེམས་དང་། གཅིག་བྱས་ན་ཀླད་པའི་སྐོར་

ནས་ཀྱང་བཤད་རྒྱུ་གལ་ཆེན་སྐོར་ཞིག་ཡོད། དེ་ལྟ་ནའང་། ངས་ཁོང་ཚོའི་གོ་རྟོགས་

ནི་མངོན་སུམ་གྱི་ཞིབ་འཇུག་གི་གྲུབ་དོན་གཞན་ཐམས་ཅད་ལས་ལྷག་པའི་ཚད་

ལྡན་ནམ་བདེན་པ་ཡིན་པར་འདོད་ཀྱི་མེད། ཡིན་ཡང་། གོམས་འདྲིས་ཐོབ་པའི་

ཤེས་བཞིན་ནི་རིགས་རྒྱུན་ཚན་རིག་པ་དང་། ཕྲ་ཕུང་སྐྱེ་དངོས་རིག་པ་སྨྲ་བ། དབང་

རྩའི་ཚན་རིག་པ། ལོ་རྒྱུས་སྨྲ་བ། སེམས་ཁམས་རིག་པ་སྨྲ་བ། སྤྱི་ཚོགས་རིག་པ་

སྨྲ་བ། མི་རྒྱུད་རིག་པ་སྨྲ་བ། བརྩམས་སྒྲུང་འབྲི་མཁན། སྙན་ངག་པ་བཅས་དང་། དེ་

བཞིན་ང་ཚོས་ནམ་ཡང་ཡོངས་སུ་རྟོགས་མི་ཐུབ་པའི་སྣང་ཚུལ་ཞིག་ལ་ཞིབ་ཏུ་བལྟ་

འདོད་པ་ཐམས་ཅད་ཀྱི་ལག་ཆ་དང་། བདེན་དཔང་གི་འབྱུང་ཁུངས་རིན་ཐང་ཅན་

ཞིག་རེད།

འཇད་རོ་མེས་གོང་གི་གཏམ་བཤད་འདི་གནང་ནས་སྡིངས་ཆའི་ཐོག་གི་རྐུབ་

སྟེགས་སྟེང་མར་བསྡད་སོང་། ད་ནི་བགྲོ་གླེང་པ་ཚང་མར་སྤྱི་ཡོངས་ནས་ཅི་ཞིག་

བརྗོད་རྒྱུ་ཡོད་པར་བལྟ་བའི་དུས་ཚོད་ཡིན་ཞིང་། བགྲོ་གླེང་པའི་གྲལ་དུ་ལན་ཌར་

དང་འཇད་རོ་མེ། ཨ་མོ་རོད། ཨ་ལན། འཇོད་ཇི། ཐོམ་ཕི་སིན། ཨ་ཐོར། ཁོད་ཧན། 

ཏཱ་ལའི་བླ་བ་མཆོག ཐུབ་བསྟན་སྦྱིན་པ། སི་ཏྲེ་ཧྥིན། རེ་ཆར་ཏྲི། བགྲོ་གླེང་གི་ཐུན་

འདིའི་གཙོ་སྐྱོང་བ་ཧན་རེ་ཏྲོང་བཅས་ཡོད།

ཧན་རེ་ཏྲོང་།༽ བདག་ལ་སྐར་མ་བཞི་བཅུ་ཞེ་ལྔའི་ནང་གོང་གི་གཏམ་

བཤད་ཕྱུག་པོ་འདི་གཉིས་མ་ཟད། འདས་པའི་བགྲོ་གླེང་གི་ཐུན་གསུམ་ལས་བྱུང་

བའི་དྲི་བ་རྣམས་གླེང་སློང་བྱེད་དུ་འཇུག་པའི་འགན་ལྕི་མོ་ཞིག་ཡོད། ང་ཚོས་ཚང་

མ་གླེང་མི་ཐུབ་མོད། འཇད་རོ་མེས་རྒྱས་སྤྲོས་ཀྱིས་གླེང་བའི་ལྟ་ཚུལ་ཁག་གི་སྐོར་

ལ་གླེང་ན། འབྲེལ་ཡོད་ཀྱི་བརྗོད་དོན་རྣམས་ཤིང་སྡོང་གི་ཡལ་ག་ལྟར་རིམ་གྱིས་

འབུས་རྒྱུ་རེད། ང་ཚོས་ཐོག་མར་བླང་དོར་གྱི་གནད་དོན་གླེང་སྟེ། སྲོལ་རྒྱུན་གཉིས་

ཀའི་ནང་དེ་དང་ཤེས་རྟོགས་དང་། འགྲེལ་བརྗོད་དང་བཀོད་ཁྱབ་བར་གྱི་འབྲེལ་བ་

ཅི་ཞིག་ཡིན་པར་བལྟ་རྒྱུ་ཡིན། གཅིག་བྱས་ན། ང་ཚོས་ཐུན་མོང་གི་རྟེན་གཞི་ཞིག་

རྙེད་སྲིད།

ང་ཚོས་ད་དུང་ཚད་མ་རིག་པའི་གནད་དོན་སྐོར་ཞིག་ཀྱང་གླེང་དགོས་ཤིང་། 

ནང་པའི་ཕྱོགས་གཏོགས་ཀྱིས་བརྗོད་པའི་གང་ཟག་དང་པོའི་གོ་རྟོགས་ལ་གོ་བབ་

ཅི་འདྲ་ཞིག་སྤྲོད་རྒྱུ་ཡིན་ནམ། ང་ཚོས་གང་ཟག་དང་པོའི་མྱོང་རྟོགས་ཀྱི་གོ་བབ་དང་

ཁུངས་ལྡན་ལ་བཟུང་བའི་ཕྱོགས་གཉིས་ཀའི་ལྟ་ཚུལ་གྱི་ཁྱད་པར་དེ། གང་ཟག་

གསུམ་པའི་ཞིབ་འཇུག་གི་གྲུབ་དོན་གྱི་གོ་བབ་དང་ཇི་ལྟར་སྦྱོར་རྒྱུ་ཡིན་ནམ། གོ་

བབ་འདི་གཉིས་ནི་བདེན་པ་དང་དངོས་ཡོད་གནས་ལུགས་ལ་ཇི་ལྟར་འབྲེལ་ཡོད་

དམ།

ལན་ཌར་གྱིས་རང་གི་གཏམ་བཤད་དུ་ང་ཚོའི་མཉམ་འབྲེལ་འདི་ལ་ཕན་ནུས་

ལྡན་ཞིང་དོན་འཁྱོལ་ཡོང་བར་དགོས་པའི་གཞི་རྩའི་དངོས་ཡོད་ཀྱི་གནད་དོན་ཁག་

ཅིག་གླེང་སོང་། ང་ཚོས་ཀྱང་མཉམ་འབྲེལ་གྱི་ལས་གཞི་འདི་ལ་བཅངས་པའི་

ཕྱོགས་གཉིས་ཀའི་ཀུན་སློང་གི་རྟེན་གཞི་རྣམས་རྟོགས་ན་འདོད་ཡོད། མཉམ་འབྲེལ་

གྱི་ལས་གཞི་འདི་ལག་ལེན་དུ་འདེབས་པར་ཕྱོགས་གཉིས་ཀས་ཕན་ཚུན་གྱི་ཀུན་

སློང་གི་རྟེན་གཞི་ཅི་ཞིག་རྟོགས་དགོས་སམ། འདིའི་ཐད་ནས་གསལ་པོ་བྱུང་བའི་

རྗེས་སུ་ང་ཚོས་རང་གི་ཕུ་ཐུང་ཡར་བརྫེས་ནས་ལག་ལེན་དངོས་ལ་ཞུགས་ཆོག དེ་

ནས་ང་ཚོས་འདི་ལྟར་འདྲི་སྲིད། “ང་ཚོར་ཅི་ཞིག་བྱེད་འདོད་ཡོད་དམ། དེའི་རྗེས་མ་

ཅི་ཞིག་ཡིན་ནམ། འབྱུང་འགྱུར་ཅི་འདྲ་ཞིག་ཏུ་འགྱུར་རམ། དམིགས་ཡུལ་ཅི་ཞིག་

ཡོད་དམ།” ང་ཚོས་ཕྱི་དྲོ་འདིའི་གླེང་མོལ་གྱི་མཇུག་ཏུ་མཉམ་འབྲེལ་གྱི་ལས་གཞི་

དེའི་ཕྱོགས་གཅིག་གི་བྲོ་བ་ཞིག་མྱོང་ཐུབ་ཀྱི་རེད།

ངས་དང་པོར་ྋགོང་ས་མཆོག་ལ་བླང་དོར་དང་ཤེས་རྟོགས་བར་གྱི་འབྲེལ་བ་

དང་། ཤེས་བཞིན་ཅི་ཞིག་ཡིན་པའི་གོ་རྟོགས། ང་ཚོས་དེ་ལས་ཅི་ཞིག་སྦྱོང་ཐུབ་པ། 

ཤེས་བཞིན་ལ་ལེགས་བཅོས་བྱེད་རྒྱུ་ཡོད་མེད་བཅས་ཀྱི་སྐོར་ལ་གསུང་བཤད་

གནང་བའི་རེ་སྐུལ་ཞུ་རྒྱུ་ཡིན།

ཏཱ་ལའི་བླ་མ།༽ ཤེས་བཞིན་ནི་སེམས་ལ་བརྟག་དཔྱད་བྱེད་པའི་ཐབས་

ལམ་གྱི་མཆོག་ཏུ་བཟུང་སྟེ། ཤེས་བཞིན་གྱི་ཞིབ་འཇུག་གི་བརྒྱུད་རིམ་ལ་བརྟེན་

ནས་གང་ཞིག་གསར་རྙེད་བྱུང་བ་ཚད་མ་ཡིན་ཞིང་། དེས་ཆོས་རྣམས་ཀྱི་མཐར་

ཐུག་གི་རང་བཞིན་མཚོན་ཡོད་པར་བསམས་ན་ནོར་འཁྲུལ་ཡིན། ང་ཚོས་འཇིག་

རྟེན་ལོག་པར་འཛིན་པའི་འཁྲུལ་ཤེས་ཐེ་བའི་རང་ཉིད་ཀྱི་བློའི་ངང་ཚུལ་མང་པོ་ཞིག་

ལ་བརྟག་དཔྱད་བྱས་ཚེ། བློའི་ངང་ཚུལ་དེ་ཚོ་ཁག་ཅིག་ལྷན་སྐྱེས་དང་ཐོལ་བྱུང་གི་

རང་བཞིན་ཡིན་ནའང་། ཕལ་ཆེ་བ་རིགས་ཤེས་ཀྱི་རྣམ་པར་གྲུབ་ཡོད། ནང་པའི་

སྐད་བརྡ་རིག་པར་ང་ཚོས་འདི་ཚོར་ཀུན་བཏགས་ཀྱི་ལོག་ཤེས་ཟེར་ཞིང་། ཕྱོགས་

གཅིག་ནས་ཤེས་བཞིན་དང་འབྲེལ་བའི་བློའི་ནུས་རྩོལ་གྱི་འབྲས་བུ་རེད།

དཔེར་ན། རྟག་གཅིག་རང་དབང་བའི་བདག་ཅིག་མི་འདོད་པ་ནི། ནང་དོན་རིག་

པའི་གཞི་རྩའི་ལྟ་བ་ཞིག་ཡིན། ནང་པའི་ལྟ་གྲུབ་ཀྱི་ངོས་ནས་བཤད་ན། རྟག་གཅིག་

རང་དབང་བའི་བདག་ཅིག་གཙོ་བོར་འཛིན་པའི་ལྟ་གྲུབ་ཀྱི་འདོད་ཚུལ་རྣམས་ཀུན་

བཏགས་ཀྱི་དབང་གིས་ཡིན་པར་ངོས་འཛིན་བྱེད་ཅིང་། ཀུན་བཏགས་ནི་ཤེས་

བཞིན་ནམ་རིགས་ཤེས་ཀྱི་བརྒྱུད་རིམ་ཞིག་ཏུ་མཐོང་གི་ཡོད། ཡིན་ཡང་། ང་ཚོ་

ཚང་མས་མྱོང་བའི་བདག་ཅིག་ཡོད་པར་གཞན་གྱིས་རྩོད་སྒྲུབ་བྱེད་པ་དང་། ང་ཚོར་

མེ་ཏོག་ཅིག་སྣང་བའི་གཟུགས་འཛིན་ཤེས་པའི་མྱོང་བ་ཞིག་སྐྱེ་སྐབས། དབང་

ཤེས་ནི་མྱོང་བ་དེ་འཛིན་པར་བྱེད་པའི་ལག་ཆ་ལྟ་བུ་ཡིན་པ་དང་། རྒྱུ་མཚན་འདིའི་

ཕྱིར་མེ་ཏོག་དེ་མཐོང་མཁན་ནི་དབང་ཤེས་མ་ཡིན་པར་གཞན་ཞིག་ཡིན་དགོས། 

མེ་ཏོག་དེ་འཛིན་མཁན་ནི་དབང་ཤེས་ཀྱི་ངོས་ནས་འཇོག་མ་ཐུབ་པའི་རྒྱུ་མཚན་

གྱིས་རྟག་གཅིག་རང་དབང་བའི་བདག་ཅིག་འདོད་ཀྱི་ཡོད། མཚམས་རེར་ཤེས་

བཞིན་འདིའི་རིགས་ལ་སྒོམ་སྒྲུབ་ཀྱི་རྣམ་པའང་ཡོད་པ་རེད།

ཨ་ཐོར།༽ ངའི་བསམ་ཚུལ་ལ། གོང་གི་དྲི་བ་དེ་ནི་ང་ཚོས་གང་ཟག་དང་

པོའམ་གསུམ་པའི་ངོས་ནས་ནང་དོན་རིག་པའི་ཤེས་བཞིན་གྱི་ཞིབ་ལྟ་དེ་རྟོགས་

སྟངས་དང་འབྲེལ་ཡོད་རེད། འོན་ཀྱང་། ང་ཚོས་རང་ཉིད་ཀྱི་གྲོགས་པོ་སེམས་

ཁམས་རིག་པ་སྨྲ་བ་ཚོ་ནས་ཤེས་པ་ལྟར་ན། ཁོང་ཚོའི་ཆེད་ལས་ཀྱི་སྡེ་ཚན་དུའང་

ཤེས་བཞིན་ལ་གནས་བབ་གལ་ཆེན་ཞིག་ཡོད། ཁོང་ཚོས་སོ་སོའི་ཞིབ་འཇུག་ནང་

གང་ཟག་དང་པོའི་མྱོང་བའི་ངོ་བོ་ཅི་ཞིག་ཡིན་པ་དང་། དེ་ལ་གནས་བབ་ཅི་ཞིག་

ཡོད་པ་བརྗོད་ན་ཡག་པོ་འདུག དེ་མཚུངས་སུ་ནང་པ་ཚོས་གང་ཟག་གསུམ་པའི་

མྱོང་བའི་གལ་ཆེན་རང་བཞིན་དེ་སོ་སོའི་སྲོལ་རྒྱུན་དང་སྦྱར་ནས་བཤད་ཐུབ་བམ།

ཧན་རེ་ཏྲོང་།༽ང་ཚོས་གླེང་བཞིན་པ་གང་གི་རྒྱབ་ལྗོངས་ལ་དཔྱད་པའི་

ཚུལ་དུ་བརྗོད་ན། འདིར་ང་ཚོས་གང་ཟག་དང་པོའི་ལྟ་སྟངས་དེ་ནང་དོན་རིག་པར་

སྤྲོད་པ་དང་། གང་ཟག་གསུམ་པའི་ལྟ་སྟངས་དེ་ཚན་རིག་ལ་སྤྲོད་པའི་ཉེན་ཁ་ཞིག་

འདུག ལྟ་སྟངས་འདི་གཉིས་ཕྱོགས་སོ་སོའི་རྩ་འཛིན་གྱི་སྐྱ་ཐིག་ལྟ་བུ་ཡིན་ཞིང་། ང་

ཚོས་སྐྱ་ཐིག་འདི་ལ་ཁ་སྣོན་བྱས་ནས་ཕྱུག་ཏུ་གཏོང་རྒྱུ་གལ་ཆེན་ཞིག་ཡིན་པར་

སྙམ།

ཁོད་ཧན།༽ གང་ཟག་དང་པོའི་ལྟ་སྟངས་ལ་དོ་སྣང་བྱེད་པའི་སྲོལ་རྒྱུན་ཕྱུག་

པོ་ཞིག་སེམས་ཁམས་རིག་པ་ལའང་ཡོད། ཕལ་ཆེར་ངའི་བརྗོད་དོན་འདི་ནི་ཕྱིའི་

སློང་རྐྱེན་དང་དབང་ཤེས་བར་གྱི་འབྲེལ་བ་ལ་ཞིབ་འཇུག་བྱེད་པའི་སེམས་ཁམས་

རིག་པས་གསལ་པོར་མཚོན་ཐུབ། ཞིབ་འཇུག་དེའི་ནང་མཉམ་ཞུགས་བྱེད་མཁན་

ཚོར་སྦྱོང་བརྡར་སྤྲོད་པའི་ལུགས་སྲོལ་ཡོད་པ་དང་། ཁྱབ་ཁོངས་འདིར་མཚོན་ན། 

གང་ཟག་དང་པོའི་འགྲེལ་བརྗོད་ནི་གནས་ཚུལ་ཡོང་སའི་འབྱུང་ཁུངས་གཞན་དང་

གཅིག་མཚུངས་ཤིག་ཡིན་ཞིང་། འགྲེལ་བརྗོད་དེ་ཚོ་ལ་ད་དུང་བརྟག་དཔྱད་བྱས་

ནས་ཚད་འཇལ་གྱི་སྒྲིག་གཞི་གཞན་ལའང་འཇུག་གི་ཡོད།

རེ་ཆར་ཏྲི།༽ ངས་གཤིས་སྤྱོད་ཚན་རིག་གི་ནང་དུ་དར་བའི་ཤེས་བཞིན་གྱི་

བྱེད་ཐབས་དང་འབྲེལ་བའི་དོན་གནད་གཞན་ཞིག་ཁ་སྣོན་བྱེད་རྒྱུ་ཡིན་པ་དང་། 

བྱེད་ཐབས་ཡོད་ཚད་ཚིག་ལ་བརྟེན་མི་དགོས། ང་ཚོ་མང་པོ་ཞིག་གིས་འཇད་རོ་མེ་

དང་འདྲ་བར་ཚིག་གི་བཀོལ་སྤྱོད་ལ་དོགས་པ་དང་སེམས་ཁུར་བྱེད་ཀྱི་ཡོད། ཕྱིའི་

སློང་རྐྱེན་དང་དབང་ཤེས་བར་གྱི་འབྲེལ་བ་ལ་ཞིབ་འཇུག་བྱེད་པའི་སེམས་ཁམས་

རིག་པའི་ནང་། མཉམ་ཞུགས་པ་ཚོའི་འགྲེལ་བརྗོད་ནི་རྒྱུན་དུ་ཚིག་གི་ངོ་བོ་ནས་

འབྱུང་གི་མེད། ཁོང་ཚོས་ཚིག་ལ་མ་བརྟེན་པར་སློང་རྐྱེན་གྱི་ཤུགས་ཚད་ལ་ཚད་

འཇལ་བྱེད་ཆོག དཔེར་ན། མི་ཞིག་ལ་འོད་ཀྱི་ཤུགས་ཚད་འདྲ་མིན་བསྟན་ནས། སྒྲ་

ཞིག་གི་ཆེ་ཆུང་དེ་རང་ལ་སྣང་བཞིན་པའི་འོད་ཀྱི་ཤུགས་ཚད་དང་ཆ་མཉམ་པོར་

བསྒྱུར་དུ་འཇུག་གི་ཡོད། འདི་ནི་མཉམ་ཞུགས་པ་ཚོའི་མྱོང་བའི་སྐོར་གྱི་གནས་

ཚུལ་དེ་ཚིག་མ་ཡིན་པའི་བརྒྱུད་ལམ་གཞན་ཞིག་ལ་བརྟེན་ནས་ང་ཚོར་ཐོབ་པའི་

དཔེ་མཚོན་ཞིག་ཡིན།

ཨ་མོ་རོད།༽ ངའི་བསམ་པར་སྒོམ་ལ་ཆ་རྒྱུས་མེད་མཁན་ཚོ་ཤེས་བཞིན་

ཐམས་ཅད་ཁུངས་དག་པོར་འཛིན་པའི་ལོག་ལྟའི་དབང་དུ་འགྲོ་བའི་ཉེན་ཁ་ཆེ་ཞིང་། 

ྋགོང་ས་མཆོག་གིས་གསུངས་པའི་གནད་དོན་གཅིག་ནི། ང་ཚོའི་བློའི་ནང་དུ་གང་

བྱུང་བ་དང་། ཡང་ན་ང་ཚོས་ཤེས་རབ་ཀྱི་རང་བཞིན་དུ་འདོད་པའི་བློ་རིག་ཐམས་

ཅད་ཡང་དག་ཅིག་མིན་པ་འདི་རེད། ཆོས་ཉམས་ལེན་གྱི་གྲུབ་ཆའི་རྟེན་གཞི་ཞིག་ནི་

རང་དང་། རང་གི་ཆོས་གྲོགས་ཚོའི་འབྲེལ་བ་དང་། ལྷག་ཏུ་རང་དང་རང་གི་དགེ་

རྒན་བར་གྱི་འབྲེལ་བ་དེ་ཡིན། ངས་རང་གི་དགེ་རྒན་གྱི་དྲུང་དུ་སོང་སྟེ། ང་ལ་རྟོགས་

པ་སྐྱེས་བྱུང་ཞེས་བརྗོད་ན། དགེ་རྒན་གྱིས་ང་ལ་མར་སྡོད་དང་། ང་ཚོས་དེའི་སྐོར་

ལ་ཁ་བརྡ་བྱེད་དགོས་ཞེས་བརྗོད་རྒྱུ་རེད།

ཨ་ལན།༽ ངས་ཚིག་གི་བཀོལ་སྤྱོད་ལ་ལྟ་སྟངས་ཅུང་ཡག་པོ་ཞིག་བཟུང་

ཡོད། ང་ཚོས་དཔེ་མཚོན་ཞིག་ལ་བལྟས་ན། ཚད་མཐོའི་རྩིས་རིག་སྨྲ་བ་ཚོས་སོ་

སོས་མ་གཏོགས་མི་ཤེས་པའི་ཆེད་ལས་ཀྱི་བརྡ་ཆད་བཀོལ་བ་རེད། ཁོང་ཚོས་

ངས་མི་ཤེས་པའི་སྐད་བརྡ་ཞིག་བཀོལ་སྤྱོད་བྱས་ནས་དེའི་ཚིག་དོན་རྣམས་རང་གི་

བློ་ངོར་འཆར་ཐུབ་ཀྱི་ཡོད། འཇད་རོ་མེས་ཁོན་ཏྲོམ་འགུལ་ཤུགས་རིག་པའི་རྨང་

གཞི་འདིང་མཁན་ནེ་ལི་སི་བྷོར་དང་གཞན་དག་ལ་ཡི་རང་བྱེད་པའི་ཚོར་བ་དེ་ང་

ལའང་ཡོད་ཅིང་། ནེ་ལི་སི་བྷོར་དང་། ཧན་སི་བྷ་ཀི་སོགས་ཀྱིས་དངོས་ཁམས་རིག་

པ་སྨྲ་བ་མ་ཡིན་པའི་མི་ཞིག་གི་བློ་ངོར་འཆར་མི་ཐུབ་པའི་བརྗོད་གཞིའི་སྐོར་ལ་

གླེང་སློང་བྱས་ཡོད། དེང་དུས་ཀྱི་དངོས་ཁམས་རིག་པའི་ནང་དུ་ཡོད་པའི་ཆ་ངོས་

བཅུ་གཅིག་སྟོན་པའི་ཁྱད་འཕགས་ཐག་སྐུད་ཀྱི་རྣམ་གཞག་ངས་རང་གི་ཡིད་ལ་

འཆར་ཐུབ་ཀྱི་མི་འདུག འོན་ཀྱང་། ཐག་སྐུད་ཀྱི་རྣམ་གཞག་སྨྲ་བ་ཚོས་ཀྱང་ཕྱི་རོལ་

གྱི་མི་ཚོའི་བློ་ངོར་འཆར་མི་ཐུབ་པའི་བྱ་དངོས་ཀྱི་སྐོར་ནས་ནང་ཕན་ཚུན་ལ་གོ་

བརྡ་སྤྲོད་ཀྱི་ཡོད།

འདི་དང་ཆ་མཚུངས་པ་ཞིག་སྒོམ་ཆེན་པ་ཚོའི་ཁྲོད་དུའང་འབྱུང་གི་ཡོད། 

དཔེར་ན། ང་ཚོས་སྐད་ཅིག་ཙམ་ལ་ཕྱི་ནང་གི་བྱ་འགུལ་ཐམས་ཅད་མཚམས་

བཞག་སྟེ། ཤེས་བཞིན་པ་ཤེས་ཚོར་གྱིས་ཟིན་པར་བྱས་ན། འབུར་དུ་ཐོན་པའི་

ཤེས་པའི་ངོ་བོའི་ཁྱད་ཆོས་ཅི་ཞིག་རྙེད་རྒྱུ་ཡིན་ནམ། ནང་པ་ཚོས་གསལ་ཞིང་རིག་

པའི་ཁྱད་ཆོས་མཐོང་རྒྱུ་ཡིན་པར་བརྗོད་ཀྱི་ཡོད། ཡིན་ཡང་། གསལ་བ་ཞེས་པའི་

དོན་ནི་ཅི་ཞིག་ཡིན་ནམ། དེ་ནི་འོད་ཀྱི་གསལ་ཆ་དང་གཅིག་པ་མིན་ཞིང་། ཡུལ་གྱི་

ཆོས་རྣམས་གསལ་བ་ལྟ་བུའི་གསལ་ཆ་ཞིག་མིན། ཡིན་ཡང་། མྱོང་བ་དེ་སྟོན་བྱེད་

ཀྱི་ཚིག་འདི་ལས་ལྷག་པ་ཞིག་ང་ཚོར་མེད་པ་དང་།  ཚིག་མང་པོ་ཞིག་དཔེ་མཚོན་

གྱི་རང་བཞིན་དུ་བཀོལ་སྤྱོད་བྱས་ཡོད། ཕྱི་རོལ་གྱི་མི་ཞིག་གིས་སྒོམ་ཆེན་པ་ཚོས་

ཅི་ཞིག་བརྗོད་པ་ཤེས་མ་ཐུབ་ཀྱང་ཐུབ་པར་བསམས་ནས། སྒོམ་ཆེན་པ་ཚོའི་སྐད་

བརྡ་རིག་པ་སོ་སོའི་ཉིན་རེའི་མྱོང་བ་དང་སྦྱར་ཏེ་གོ་བ་ལེན་པའི་ཉེན་ཁ་ཆེན་པོ་

ཞིག་ཡོད།

རང་ཉིད་ནི་ལོ་ཙྭ་བ་ཞིག་ཡིན་པའི་ངོས་ནས་བརྗོད་ན། སྒོམ་ཆེན་པ་ཚོས་སོ་

སོའི་མྱོང་བ་རྣམས་གཅིག་མཐུན་གྱིས་གོ་བརྡ་སྤྲོད་ཆེད་སྐད་བརྡ་རིག་པ་ཞིག་

གསར་གཏོད་མཛད་ཡོད། ང་ཚོས་ཁོང་ཚོའི་བརྗོད་དོན་རྣམས་ཚོར་རྟོགས་བྱེད་པ་

ལ་ཚད་གཞི་འདྲ་མིན་ཞིག་ཡོད་ངེས། ཡིན་ཡང་། བརྗོད་དུ་མེད་པའི་སྒོམ་དང་ཤེས་

བཞིན་གྱི་མྱོང་བའི་ཁྱབ་ཁོངས་ཆེན་པོ་གཞན་ཞིག་ཀྱང་ཡོད་པ་དང་། ཁོང་ཚོས་

མྱོང་བའི་ཁྱབ་ཁོངས་དེ་ནི་ཚིག་དོན་ལ་བསྒྱུར་མི་ཐུབ་ཅེས་བཤད་རྒྱུ་རེད། གནས་

རིམ་འདི་ལྟ་བུར་ང་ཚོས་ཁོང་ཚོའི་བརྗོད་དོན་རྣམས་རང་གི་ཡིད་ལ་འཆར་བར་

བྱེད་པ་མཚམས་འཇོག་དགོས་ཤིང་། ཁོང་ཚོས་མངོན་སུམ་དུ་མྱོང་ཐུབ་ཀྱང་རང་

གི་བརྗོད་དོན་དེ་བློ་ངོར་འཆར་ཐུབ་ཀྱི་མེད།

འོ་ན་སྐད་ཡིག་བཀོལ་སྤྱོད་དེ་ཅི་འདྲ་ཞིག་ཡིན་ནམ་ཞེ་ན། ནང་པ་ཚོས་སྐད་

ཡིག་ནི་ཟླ་བར་ཀེར་བའི་མཛུབ་མོ་ལྟར་བཀོལ་སྤྱོད་བྱེད་ཀྱི་ཡོད། ང་ཚོས་སྐད་

ཡིག་བཀོལ་སྤྱོད་བྱས་ནས་རང་ཉིད་ཀྱི་ངོ་བོ་དེ་མྱོང་བའི་རྟོགས་པ་ཞིག་ལ་བརྩོན་

གྱི་ཡོད། བློའི་གནས་རིམ་འདི་ནི་ཚིག་དོན་ལ་བསྒྱུར་རྒྱུ་མེད་ཀྱང་། སྐད་ཡིག་གིས་

ང་ཚོ་དེར་བསླེབ་པར་རམ་འདེགས་བྱེད་རྒྱུ་རེད། ཨ་མོ་རོད་ཀྱིས་བརྗོད་པ་ལྟར། ང་

ཚོར་བློའི་ངང་ཚུལ་འདི་ལྟ་བུ་ཐོབ་པའི་རྗེས་སུ་སླར་ཡང་ཁ་ཚུར་ལ་ཕྱོགས་དགོས། 

ང་ཚོར་ཏིང་ངེ་འཛིན་དང་། བྱམས་པ། ཡང་ན་ཤེས་པ་དྭངས་མ་མྱོང་བའི་རྟོགས་པ་

སྐྱེས་ཀྱང་། འདིའི་ཐད་ཀྱི་གོ་བསྡུར་ཞིག་སློབ་མ་དང་དགེ་རྒན་བར་དུ་ངེས་པར་དུ་

འབྱུང་དགོས། ད་དུང་ནང་དོན་རིག་པ་ནི་དངོས་ཡོད་ལག་ལེན་གྱི་རང་བཞིན་

ཤུགས་ཆེ་ལ། ང་ཚོས་ཚིག་དོན་ལ་བསྒྱུར་མི་ཐུབ་པའི་རྟོགས་པ་ཞིག་རྒྱུད་ལ་སྐྱེས་

ཡོད་བསམས་ནས་ང་རྒྱལ་གྱིས་དུས་འདའ་བར་བྱེད་མི་ཆོག གལ་སྲིད་དངོས་ཡོད་

གནས་ལུགས་ཀྱི་རང་བཞིན་ཟིན་པའི་རྟོགས་པ་ཞིག་ཡིན་ན། དེ་ནི་རང་གི་སྒོ་

གསུམ་གྱི་སྤྱོད་པའི་ངོ་བོ་ལའང་འགྲོ་ཞིང་། དགེ་བའི་སྤྱོད་པ་འདྲ་མིན་གྱི་རྣམ་པ་

བཟུང་ནས་ཕྱིར་མངོན་གྱི་ཡོད། དཔྱད་པ་མཐར་གཏུགས་ན། གང་ཟག་དང་པོའི་

མྱོང་བ་དང་། གང་ཟག་གསུམ་པའི་ཞིབ་ལྟའི་སྐད་བརྡ་གཉིས་ཕན་ཚུན་ལ་བསྒྱུར་མི་

ཐུབ་ཀྱང་། གང་ཟག་དང་པོའི་མྱོང་བ་ནི་ཚན་རིག་གི་ཞིབ་ལྟར་འཇུག་པའི་གང་ཟག་

གསུམ་པའི་སྤྱོད་ལམ་བརྒྱུད་ནས་ཕྱིར་མངོན་རྒྱུ་རེད། གང་ཟག་གསུམ་པའི་ཁྱབ་

ཁོངས་སུ་བརྗོད་གཞི་འདི་ལ་ནང་པའི་བྱེད་ཐབས་དང་ཚན་རིག་གཉིས་ཀས་ཞིབ་

འཇུག་ཚོད་ལྟ་བྱེད་ཐུབ།

ཐོམ་ཕི་སིན།༽ ངས་གང་ཟག་དང་པོ་དང་གསུམ་པའི་ཁྱད་པར་གྱི་སྐོར་ལ་

སྐད་ཆ་ཞིག་བཤད་རྒྱུ་ཡིན། ང་ཚོས་དོགས་ཟོན་བྱེད་དགོས་ཤིང་། ཁྱད་པར་གཅིག་

པུའི་དབང་དུ་སོང་ན་མི་འགྲིག ལངས་ཕྱོགས་དང་ལྟ་སྟངས་མང་པོ་ཡོད། ཤེས་

བཞིན་ལག་བསྟར་བྱེད་མཁན་རང་ཉིད་ཙམ་ཡིན་པའི་གང་ཟག་དང་པོའི་ལངས་

ཕྱོགས་གཅིག་རེད། དེ་ནས་རང་གི་དགེ་རྒན་དང་། སློབ་སྟོན་པ། ཡང་ན་སྐྱེས་

གཡོག་སོགས་ཀྱིས་སོ་སོའི་མྱོང་བ་རང་ཉིད་ལ་བརྗོད་པ་ནི་གང་ཟག་གཉིས་པའི་ལྟ་

སྟངས་ཤིག་ཡིན། སྐབས་འདི་འདྲའི་འབྲེལ་བ་དེར་སྐད་ཡིག་དང་སྤྱི་ཚོགས་ཀྱིས་

མཚམས་སྦྱོར་བྱེད་པ་དང་། འདི་ལྟར་ང་ཚོའི་ཁོར་ཡུག་ནི་གང་ཟག་དང་པོའི་ལྟ་

སྟངས་སྣ་མང་གི་ངོ་བོ་ནས་གྲུབ་ཅིང་། ལྟ་སྟངས་སྣ་མང་འདི་ཚན་རིག་དང་སྒོམ་

གྱིས་སེམས་ལ་ཞིབ་འཇུག་བྱེད་པར་དགོས་ངེས་རེད།

གང་ཟག་དང་པོའི་ལྟ་སྟངས་སྣ་མང་གི་ནང་དུ་ང་ཚོར་གང་ཟག་གསུམ་པའི་ལྟ་

སྟངས་ཤིག་ཀྱང་ཡོད། གང་ཟག་གསུམ་པའི་ལྟ་སྟངས་དེར་མཚོན་ན། བཅོས་ཐབས་

ཀྱི་ཆེད་དུ་ཞིབ་འཇུག་བྱེད་པ་དང་། ཡང་ན་ཉམས་ཞིབ་ཀྱི་ཆེད་དུ་ཞིབ་འཇུག་བྱེད་

པའི་སེམས་ཁམས་རིག་པ་དང་མི་རྒྱུད་རིག་པ་སྨྲ་བ་སོགས་ཀྱི་ལྟ་སྟངས་ཏེ། ཞིབ་

ལྟ་བྱས་ཟིན་པའི་གཤིས་སྤྱོད་དང་བར་ཐག་ངེས་ཅན་ཞིག་ཡོད་པའི་ལྟ་སྟངས་ཤིག་

རེད། མཐའ་མར་གང་ཟག་སྒེར་དང་འབྲེལ་བ་མེད་པའི་ལྟ་སྟངས་ཤིག་སྟེ། ལྟ་སྟངས་

བྱེ་བྲག་པ་གང་གི་ཕྱོགས་སུའང་མ་སོང་བའི་ལྟ་ཚུལ་གྱི་དོན་སྤྱི་ཞིག་ཡིན། ནུབ་

ཕྱོགས་ཀྱི་ཚན་རིག་གི་སྡེ་ཚན་དངོས་ཁམས་རིག་པས་ལྟ་སྟངས་མཐའ་མ་འདི་ལ་

འབད་པ་བྱེད་ཀྱི་ཡོད། དེ་ལྟ་ནའང་། ལྟ་སྟངས་འདི་ལ་འབད་པ་བྱེད་པ་ནི་རྒྱུན་དུ་ལྟ་

སྟངས་སྣ་མང་ལས་གྲུབ་པའི་སྤྱི་ཚོགས་ཤིག་ཏུ་འབྱུང་གི་ཡོད། ང་ཚོས་ཧ་ཅང་རྙོག་

འཛིང་ཆེ་ཞིང་གྲུབ་ཆ་མང་བའི་སྤྱི་ཚོགས་ཀྱི་ཆ་འདི་རང་གི་བསམ་གཞིགས་ནང་

ནས་ཕྱིར་འདོན་མི་ཉན།

ཏཱ་ལའི་བླ་མ།༽ ང་ཚོས་ཞིབ་ཏུ་བརྟག་དཔྱད་བྱས་ཚེ། སེམས་ཀྱི་ངང་ཚུལ་

བྱེ་བྲག་པ་ཞིག་ལ་ཞིབ་ལྟ་བྱས་པའི་རང་ཉིད་སྒེར་གྱི་མྱོང་བ་གཞིར་བཞག་གི་ཤེས་

བཞིན་བརྒྱུད་ནས་བྱུང་བའི་མཇུག་སྡོམ་དང་། ཡང་ན་ཡུལ་གྱི་ཆོས་ཤིག་ལ་མངོན་

སུམ་དུ་ཞིབ་ལྟ་བྱས་པ་ལས་བྱུང་བའི་མཇུག་སྡོམ་གང་ཞིག་ཡིན་ཡང་། རང་གི་བློ་

དེ་ལ་རང་ཉིད་ཚད་མ་ཡིན་མིན་ཐག་གཅོད་ཐབས་ཤིག་མེད། སོ་སོའི་ཚད་མ་དེ་

གཞན་ཞིག་གིས་ཁུངས་སྐྱེལ་བྱེད་དགོས་ཤིང་། ནང་པའི་ཚད་མ་རིག་པར་ང་ཚོས་

བློ་ཞིག་ཚད་མ་ཡིན་མིན་གང་ཟག་གསུམ་པའི་ཞིབ་ལྟ་དང་འགལ་ཡོད་མེད་ལ་བལྟ་

དགོས། གང་ཟག་གསུམ་པའི་ཞིབ་ལྟ་དེ་ནི་མི་གཞན་ཞིག་གི་ཞིབ་ལྟ་དང་། ཡང་ན་

གང་ཟག་རང་ཉིད་ཀྱི་བློ་གཞན་གང་རུང་ཞིག་ཡིན་ཆོག དཔེར་ན། གང་ཞིག་དྲན་

པའི་དྲན་ཤེས་དང་། བློ་དེའི་ཕྱིས་སུ་བྱུང་བའི་སེམས་ཀྱི་མྱོང་བ་ལྟ་བུ་ཡིན། ཤེས་

བཞིན་དང་མངོན་སུམ་གྱི་ཞིབ་ལྟ་གང་ཞིག་ཡིན་ཡང་གང་ཟག་གསུམ་པའི་བདེན་

དཔང་ཞིག་དགོས་རྒྱུ་རེད། ནང་དོན་རིག་པར་ཆོས་གང་ཞིག་གྲུབ་ཡོད་མེད་དང་

བདེན་པ་ཡིན་མིན་ནི། ཆོས་དེ་ཚད་མར་གྲུབ་མ་གྲུབ་ཀྱི་ཐོག་ནས་འཇོག་ལ། བློ་བྱེ་

བྲག་པ་ཞིག་ཚད་མ་དང་བདེན་པ། ཡང་ན་འཁྲུལ་ཤེས་ཡིན་མིན་དེ་བློ་རིག་གཞན་

ཞིག་གིས་ཐག་གཅོད་བྱེད་ཀྱི་ཡོད།

ཁོད་ཧན།༽ ང་ཚོའི་ཕྱོགས་གཏོགས་ནས་བརྗོད་གཞི་འདི་ལ་ཁ་སྣོན་ཞིག་

བྱེད་རྒྱུ་ཡོད་པ་ནི། དཀའ་རྙོག་བསལ་བའི་བརྒྱུད་རིམ་ནང་ཡོད་པའི་ཤེས་བཞིན་

གྱི་སྐོར་རེད། སེ་མོན་༼Herb Simon༽ནི་ཡུལ་རྟོགས་ཚན་རིག་གསར་གཏོད་བྱེད་

མཁན་ནང་གི་གཅིག་ཡིན། ཁོང་གིས་མི་ཚོས་རིགས་པ་བཀོལ་སྤྱོད་བྱས་ནས་

དཀའ་རྙོག་ཇི་ལྟར་བསལ་བར་ཞིབ་འཇུག་བྱས་ཤིང་། དང་པོ་ནས་ཁོང་གིས་གནས་

ཚུལ་གྱི་འབྱུང་ཁུངས་གལ་ཆེན་ཞིག་ནི། མི་ཚོས་བཀོལ་བཞིན་པའི་ཐབས་བྱུས་ཀྱི་

འགྲེལ་བརྗོད་དེ་ཡིན་པར་ཤེས་རྟོགས་བྱས་ཡོད། ཁོང་གིས་འདི་ནི་གནས་ཚུལ་གྱི་

འབྱུང་ཁུངས་གནད་འགག་ཅན་ཞིག་ཏུ་རྩིས་ཏེ། འགྲེལ་བརྗོད་དེ་དག་ཚད་འཇལ་

རུང་བའི་གཞི་དང་། གདམ་ག་བྱེ་བྲག་པ་ཞིག་བྱེད་པར་མི་ཚོར་དགོས་པའི་ཡ་ལན་

གྱི་དུས་ཚོད་དང་ཇི་ལྟར་འབྲེལ་ཡོད་པར་རྩད་ཞིབ་བྱས་པ་རེད། མི་ཚོས་བཀོལ་

སྤྱོད་བྱེད་པའི་ནང་སེམས་ཀྱི་བརྒྱུད་རིམ་དེ་རྟོགས་པར། གནས་ཚུལ་གྱི་འབྱུང་

ཁུངས་གཉིས་ཀ་གཅིག་སྒྲིལ་བྱས་ནས་ཕན་ཐོགས་ཆེན་པོ་ཞིག་བྱུང་ཡོད།

སི་ཏྲེ་ཧིྥན།༽ ངའི་གཏམ་བཤད་ཀྱི་བརྗོད་བྱ་གཙོ་བོ་ནི་ཤེས་བཞིན་ཡིན་

སྟབས། ངས་ཡོད་ཚད་བསྐྱར་ཟློས་བྱེད་རྒྱུ་མིན། ཡིན་ཡང་། དྲན་གསོའི་ཚུལ་དུ་

བརྗོད་ན། ཤེས་བཞིན་གྱིས་མཚམས་རེར་སེམས་ཀྱི་ནུས་རྩོལ་མ་ལག་གི་ཁྱད་

ཆོས་སྟོན་པ་དང་མཚམས་རེར་སྟོན་ཐུབ་ཀྱི་མེད། ངས་ྋགོང་ས་མཆོག་གི་གམ་དུ་

གཏམ་བཤད་བྱས་ཏེ། གོ་རྟོགས་གསར་པ་ཞིག་བྱུང་བ་ནི། ཤེས་བཞིན་གྱི་འགྲེལ་

བརྗོད་དང་། འགྲེལ་བརྗོད་དེ་ཚོ་སྐུལ་སློང་བྱེད་སྟངས་གཉིས་ཀ་གལ་ཆེན་ཡིན་པ་

འདི་ཡིན། ངའི་དཔེ་སྟོན་དང་དྲི་བ་རྣམས་ཧ་ཝད་ཌིའི་སློབ་མ་རྣམས་ལ་ཕན་ཐོགས་

ཆེ་ཡང་། རིག་གཞུང་ཐ་དད་པའི་ཁོར་ཡུག་ཅིག་ཏུ་བེད་སྤྱོད་ཆེན་པོ་མེད། ངའི་ལྟ་

ཚུལ་ལ། ལན་ཌར་གྱིས་འགྲེལ་བརྗོད་སྐུལ་སློང་བྱེད་ཐབས་ཇུས་འགོད་བྱེད་པའི་

ལས་གཞིའི་ནང་ནང་པའི་ལས་རོགས་ཚོ་མཉམ་ཞུགས་བྱེད་དགོས་ཚུལ་བརྗོད་པ་

འདི་གནད་འགག་ཅིག་རེད། འདི་ནི་ང་ཚོས་འགྲེལ་བརྗོད་ལ་གསལ་བཤད་བྱེད་

པའི་གནད་དོན་ཞིག་མ་ཡིན་པར། ང་ཚོས་འགྲེལ་བརྗོད་དེ་སྐུལ་སློང་བྱེད་པའི་

བརྒྱུད་རིམ་འདི་ཇི་ལྟར་ཇུས་འགོད་བྱེད་པའི་གནད་དོན་ཞིག་ཡིན། ང་ཚོར་འདིའི་

ཐད་ལའང་ནང་པའི་ཕྱོགས་གཏོགས་ནས་རོགས་རམ་དགོས་རྒྱུ་རེད།

ཨ་མོ་རོད།༽ ངས་ནང་པའི་ཉམས་ལེན་གྱི་ཚད་མའི་སྐོར་ལ་སྐད་ཆ་ཕྲན་བུ་

བཤད་རྒྱུ་ཡིན། དེ་ནི་ཚོགས་འདུ་འདིའི་སྤྱི་ཁྱབ་ཀྱི་ཁྱད་ཆོས་དང་མཐུན་པ་ཞིག་

རེད། ལྷོའི་རིགས་ཀྱི་ནང་པའི་གསུང་རབ་ཅིག་ཏུ་སངས་རྒྱས་བཅོམ་ལྡན་འདས་ཀྱི་

བཀའ་གསུང་གལ་ཆེན་ཞིག་ཡོད། དེ་ཡང་བཅོམ་ལྡན་འདས་ནི་ཆོས་ཉམས་ལེན་པ་

ཐེ་བའི་བློ་སེམས་དཀར་བའི་མི་མང་པོ་འཚོ་སྡོད་བྱེད་སའི་གྲོང་གསེབ་ཅིག་ཏུ་

ཕེབས་པ་དང་། ཁོང་ཚོས་བཅོམ་ལྡན་འདས་ལ་ཞུ་རྒྱུར། “དྲང་སོང་དང་། བླ་མ། 

རྣལ་འབྱོར་པ་སོགས་མང་པོ་ཞིག་ང་ཚོའི་གྲོང་འདི་བརྒྱུད་ནས་ཕེབས་མྱོང་། ཁོང་

ཚོ་རེ་རེ་ལའང་སོ་སོའི་ལྟ་གྲུབ་རེ་ཡོད་པའི་ཁར། ཁོང་ཚོ་ཚང་མས་རང་ཉིད་ཀྱི་ལྟ་

གྲུབ་དེ་ཡང་དག་ཡིན་ཞིང་། གཞན་གྱི་ལྟ་གྲུབ་ནོར་ཡོད་པར་གསུངས་སོང་། རྒྱུ་

མཚན་འདིའི་དབང་གིས་ང་ཚོ་ནི་ཐེ་ཚོམ་གྱི་ནང་དུ་ལྷག་སྟེ། སུ་ལ་སྐྱབས་འཆོལ་བ་

དང་ཅི་ཞིག་བྱེད་དགོས་པ་ཤེས་ཀྱི་མེད།” བཅོམ་ལྡན་འདས་ཀྱིས་གསུངས་དོན། 

“ཁྱེད་ཚོས་དོགས་འཇུག་བྱས་པ་ནི་འགྲིགས་འདུག་པ་དང་། དོགས་འཇུག་བྱེད་

དགོས་ས་དེར་ཁྱེད་ཚོས་དོགས་འཇུག་བྱས་ཡོད།” དེ་ནས་བཅོམ་ལྡན་འདས་ཀྱིས་

རྨད་བྱུང་གི་བཀའ་གསུང་འདི་ཁོང་ཚོར་བསྩལ་ཡོད། “ཁྱེད་ཚོས་དེ་ལྟ་བུའི་སྐད་ཆ་

གོ་དུས། མི་ཚང་མས་ཁས་ལེན་བྱེད་པའི་གནས་ཚུལ་ཡོངས་ཁྱབ་ཡིན་པའི་རྒྱུ་

མཚན་གྱིས་ཡིད་ཆེས་བྱ་མི་རུང་། རང་ཉིད་ཀྱི་ཕ་མས་བྱེད་པའི་རྒྱུ་མཚན་གྱིས་

ཁྱེད་ཀྱིས་དེ་ལྟར་བྱ་མི་རུང་། ཆེས་གསར་ཐོན་ཡིན་པའི་རྒྱུ་མཚན་གྱིས་ཁྱེད་ཀྱིས་

དེ་ལྟར་བྱ་མི་རུང་། གསུང་རབ་ཀྱི་ནང་དུ་དྲངས་ཡོད་པའི་རྒྱུ་མཚན་གྱིས་ཁྱེད་ཀྱིས་

དེ་ལྟར་བྱ་མི་རུང་། གཏན་ཚིགས་དང་རིགས་པས་གྲུབ་ཡོད་པའི་རྒྱུ་མཚན་གྱིས་

ཁྱེད་ཀྱིས་དེ་ལྟར་བྱ་མི་རུང་། རྒྱུན་འཇགས་ཀྱི་གོ་རྟོགས་དང་འཚམས་པའི་རྒྱུ་

མཚན་གྱིས་ཁྱེད་ཀྱིས་དེ་ལྟར་བྱ་མི་རུང་། བཤད་པ་པོ་ལ་ཡིད་རྟོན་རུང་བ་དང་། 

ཡང་ན་རང་གི་དགེ་རྒན་གྱིས་གསུངས་པའི་རྒྱུ་མཚན་གྱིས་ཁྱེད་ཀྱིས་དེ་ལྟར་བྱ་མི་

རུང་། ཁྱེད་ཀྱིས་གང་ཞིག་ཡིན་ཡང་ཐོག་མར་ལག་བསྟར་བྱས་ཏེ། རང་གཞན་ལ་

ཕན་མིན་ལ་བལྟ་དགོས་ཤིང་། དེས་ཁྱེད་ཀྱི་འཚོ་བ་ཕྱུག་ཏུ་བཏང་ནས་ཞི་བདེ་དང་

གཞན་ཕན་བསྐྱེད་ཐུབ་བམ། དེ་ལྟར་ཡིན་ཚེ་རྗེས་སུ་འབྲངས་ནས་ཉམས་ལེན་བྱོས། 

གལ་སྲིད་རང་གི་འཚོ་བ་ནི་དཀའ་སྡུག་གི་གནས་སུ་བསྐྱལ་ནས་རང་གཞན་གཉིས་

ལ་གནོད་པ་བྱས་ན་སྤོངས་དགོས།” ནང་པའི་བྱེད་ཐབས་ལ་མཚོན་ན། གང་ཞིག་

ཚད་མ་ཡིན་མིན་ལག་ལེན་དངོས་ཀྱི་འབྲས་བུ་གཞིར་བཞག་གིས་གྲུབ་ཡོད་པ་

དང་། བདེན་པ་ནི་གང་ཞིག་གི་དོན་སྤྱིའི་ངོས་ནས་འཇོག་རྒྱུ་དེ་གལ་ཆེན་ཆགས་

མེད། གང་ཟག་རང་ཉིད་ནི་བདེན་པ་གཏན་ཁེལ་བའི་བྱེད་པོ་མཐའ་མ་དེ་ཡིན་ཡང་། 

མངོན་སུམ་གྱི་དཔྱད་པ་དང་ཞིབ་བསྡུར་མང་པོ་ཞིག་དེའི་སྔོན་འགྲོའི་ཚུལ་དུ་ཡོང་

དགོས་པ་ཡིན།

ཨ་ཐོར།༽ འཇོད་ཇིས་བླང་དོར་དང་། ཏིང་འཛིན། དེ་བཞིན་དངོས་ཡོད་

གནས་ལུགས་ཀྱི་རང་བཞིན་རྟོགས་པའི་ཤེས་རབ་བཅས་ཀྱི་རིམ་པ་གསུམ་གླེང་

ཞིང་། ང་ཚོས་ཤེས་རབ་ལ་རྣམ་པ་འདྲ་མིན་དུ་འགྲེལ་བཤད་བྱས་ཡོད། ལོག་ཤེས་

མང་པོ་ཡོད་པར་མ་ལྟོས་པར་ཐབས་ཤེས་འདྲ་མིན་བརྒྱུད་ནས་དངོས་ཡོད་གནས་

ལུགས་ཇི་བཞིན་རྟོགས་པའི་གོ་སྐབས་ཤིག་ཡོད་པར་འདོད་པ་རེད། འོན་ཀྱང་། 

ཚན་རིག་པ་ཕལ་ཆེ་བས་དངོས་ཡོད་གནས་ལུགས་ཀྱི་སྐོར་ལ་འདོད་ཚུལ་འདི་འདྲ་

ཞིག་འཛིན་མི་སྲིད། ང་ཚོས་ཁྱད་པར་འདིའི་སྐོར་ལ་གླེང་སློང་བྱས་ན་ཅི་འདྲ་ཡིན་

ནམ།

ངས་བརྗོད་འདོད་པའི་གནད་དོན་གཉིས་པ་ནི། དངོས་ཡོད་གནས་ལུགས་ཇི་

བཞིན་དུ་ཟིན་པའི་རྟོགས་པ་དེས་ལོག་ཤེས་ཐམས་ཅད་བཅོམ་ནས་འདོད་ཆགས་

ཀྱི་རྩ་བ་གཅོད་རྒྱུ་རེད། ནང་པ་ཚོས་འདི་ལྟར་ཕྱིར་ལྡོག་གི་ནུས་པ་ཡོད་པའི་རྩོད་

སྒྲུབ་ཅིག་གླེང་གི་ཡོད། དེ་ཡང་ཤེས་རྟོགས་འདིས་རང་གི་སྤྱོད་ལམ་ལ་ལེགས་

བཅོས་བྱེད་རྒྱུ་ཡིན་ཞིང་། བྱེད་པ་པོ་རང་ཉིད་དང་འབྲེལ་བ་མེད་པའི་ཤེས་རྟོགས་

ཤིག་མིན། གལ་ཏེ་ངས་དངོས་ཡོད་གནས་ལུགས་ཇི་བཞིན་ཏུ་རྟོགས་ན་ང་ལ་འཐོབ་

བྱའི་འབྲས་བུ་མང་བ་དང་། ཆ་འདི་ནི་བླང་དོར་དང་འབྲེལ་ཞིང་། ཤེས་རྟོགས་དང་བློ་

སྦྱོང་བར་གྱི་འབྲེལ་བའི་ངོ་བོ་དེ་ཡིན་པར་མ་ཟད། ཐར་པའམ་བཅིངས་གྲོལ་གྱི་རྒྱུ་

རུའང་འགྲོ་རྒྱུ་རེད། ཤེས་རྟོགས་ནི་ཐར་པ་སྒྲུབ་པའི་ལས་དོན་གྱི་ཆ་ཤས་གཙོ་བོ་

ཞིག་ཡིན། འདི་ནི་ཤེས་རྟོགས་སྐོར་གྱི་སྐད་ཆ་ཟབ་མོ་ཞིག་དང་། ཤེས་རྟོགས་དང་

དེའི་ཤུགས་བསྟན་གྱི་ཚན་རིག་གི་གོ་རྟོགས་དང་མི་མཐུན་པའི་ཁྱད་པར་གལ་ཆེན་

ཞིག་ཡིན།

ཨ་ལན།༽ ནང་དོན་རིག་པར་ད་དུང་རྟུལ་ཕོད་ཀྱི་འདོད་ཚུལ་གཞན་ཞིག་

ཡོད། ཤེས་རྟོགས་འཚོལ་བའི་དམིགས་ཡུལ་མཐར་ཐུག་དེ་དགེ་བ་སྒྲུབ་པ་དང་

འབྲལ་ཐབས་མེད་ལ། དགེ་བ་སྒྲུབ་པ་ནི་བདེ་སྐྱིད་ཀྱི་འབྱུང་ཁུངས་དང་འབྲལ་ཐབས་

མེད་པ་ཞིག་ཡིན། ཁྱེད་ཀྱིས་དངོས་ཡོད་གནས་ལུགས་ཇི་བཞིན་དུ་རྟོགས་པའི་ཚེ་

ན། མྱོང་རྟོགས་འདིས་ཞི་ཞིང་བདེ་བའི་འདུ་ཤེས་ཟབ་མོ་ཞིག་བསྐྱེད་རྒྱུ་རེད། ཁྱེད་

ཀྱིས་དངོས་ཡོད་གནས་ལུགས་ཇི་བཞིན་དུ་རྟོགས་པ་དང་དུས་མཉམ་དུ་དགེ་བའང་

འབྱུང་རྒྱུ་རེད། འདི་ཐམས་ཅད་ཕན་ཚུན་དམ་པོར་འབྲེལ་ཡོད། དགེ་བ་དང་ལྡན་

པའི་འཚོ་བ་བསྐྱལ་ན། འདིས་དངོས་ཡོད་གནས་ལུགས་ཇི་བཞིན་དུ་རྟོགས་པར་

གྲོགས་བྱེད་པར་མ་ཟད། བདེ་བའང་བསྐྱེད་རྒྱུ་རེད། འདི་རེ་རེ་གཅིག་ལ་གཅིག་

བརྟེན་ཡིན། སྙིང་རྗེ་སྒོམ་པ་ལྟ་བུའི་དགེ་བ་སྒྲུབ་པ་དང་། དངོས་ཡོད་ཇི་བཞིན་དུ་

རྟོགས་པར་བརྩོན་པ། མཐར་ཐུག་གི་བདེ་བ་འཚོལ་སྙེག་བྱེད་པ་བཅས་ནི་སྤྱི་

གཅིག་གི་ཆ་ཤས་སོ་སོ་ཡིན། འདི་ནི་བཅོམ་ལྡན་འདས་རང་ཉིད་ཀྱི་འཚོལ་སྙེག་གི་

ནང་དུ་བྱུང་ཞིང་། ཁོང་གི་གསུང་རབ་རྣམས་སུ་ཚད་མར་གྲུབ་ཡོད།

དོན་སྤྱི་འདི་གནའ་བོའི་ཀི་རེ་སིའི་རིག་གཞུང་གི་ནང་དུའང་ཡོད་པར་མ་ཟད། 

ཡེ་ཤུའི་ཆོས་ལུགས་ཀྱི་དུས་རབས་ཐོག་མའི་དུས་སྐབས་བར་དུ་གནས་ཐུབ་ཡོད། 

ཡིན་ཡང་། དེང་དུས་རང་ཉིད་གྲོལ་བར་བྱེད་པའི་བདེན་པ་འཚོལ་བར་དགེ་བ་དང་

ལྡན་པའི་འཚོ་བ་བསྐྱལ་དགོས་པའི་བསམ་བློ་འདི་ཧ་ལམ་མཐོང་རྒྱུ་མེད་པ་ཆགས་

ཡོད། གལ་སྲིད་ང་ཚོས་དམིགས་གཞི་འདི་དོན་དུ་གཉེར་ནས་ལམ་ལྷོང་བྱུང་ན་བདེ་

བའི་འདུ་ཤེས་ཁྱད་པར་བ་ཞིག་མྱོང་རྒྱུ་རེད། ནུབ་ཕྱོགས་ཀྱི་རིག་གཞུང་ལ་མཚོན་

ན། གནས་སྐབས་ཤིག་ལ་ང་ཚོའི་དྲན་ཤེས་ཉམས་ཡོད་པ་ལས། བསམ་བློ་འདི་ང་

ཚོའི་དཔལ་ཡོན་དང་ཡོངས་སུ་འབྲེལ་བ་མེད་པ་ཞིག་གཏན་ནས་མིན།

འཇད་རོ་མེ།༽ འདི་ལྟར་བཤད་ན་ང་ཚོས་ཁྱད་པར་དེ་མཐོང་ཐུབ་ཅིང་། 

ནུབ་ཕྱོགས་ཀྱི་ཚན་རིག་ལ་ལྟ་ཚུལ་འདི་འདྲ་ཞིག་མེད། ངས་ཡག་སྡུག་གི་སྐད་ཆ་

ཞིག་བཤད་ཀྱི་མེད་ནའང་། མང་ཚོགས་ཀྱིས་དགའ་བསུའི་ཐལ་སྒྲ་བསྒྲགས་པའི་རྒྱུ་

མཚན་འདི་ལ་ཐུག་ཡོད། རང་བྱུང་ཁམས་ཀྱི་སྐོར་ལ་བདེན་པ་ཡིད་དུ་འོང་བ་ཞིག་

གསར་རྙེད་བྱེད་པའི་ཚན་རིག་པ་མ་རབས་ཤིག་ཡོད་ཆོག འདི་ནི་རྙོག་དྲ་ཞིག་ཡིན་

ཞིང་། རྩོམ་པ་པོ་འཇོད་ལེ་ཡཱས་བརྗོད་པ་ལྟར། ཤེས་རྟོགས་ཞེས་པའི་ཚིག་འདིའི་

རང་ཚུགས་དེ་སྐབས་འདིར་ཤོར་ཡོད། ང་ཚོས་ཚིག་དེ་གོ་དོན་གཞན་ཞིག་ཏུ་

བཀོལ་སྤྱོད་བྱེད་པ་དང་། ང་ཚོས་འདི་ལ་གཟབ་ནན་བྱ་དགོས།

མཱ་ཐེའོ།༽ བླང་དོར་དང་དངོས་ཡོད་གནས་ལུགས་ཇི་བཞིན་དུ་རྟོགས་པའི་

བར་ཁྱད་པར་ཆེན་པོ་ཞིག་ཡོད་པར་སྙམ། ང་ཚོས་དངོས་ཡོད་གནས་ལུགས་ཇི་

བཞིན་དུ་རྟོགས་ཚེ། ཆོས་གང་ཞིག་གི་ཆེ་ཆུང་དེ་ཡང་དག་པར་ཞིབ་བསྡུར་བྱེད་

ཐུབ་པ་དང་། ཡང་ན་འཁྲུལ་སྣང་གང་ཞིག་གི་དབང་དུའང་མི་འཚུད་པའི་དོན་མིན། 

དངོས་ཡོད་གནས་ལུགས་ཇི་བཞིན་དུ་རྟོགས་པ་ཞེས་པའི་དོན་ནི། སྡུག་བསྔལ་

བསལ་བར་ང་ཚོས་དོན་གནད་གལ་ཆེན་སྐོར་ཞིག་ངེས་པར་དུ་རྟོགས་དགོས་པ་

འདི་ཡིན། དཔེར་ན། བྱ་དངོས་གང་ཞིག་སྐད་ཅིག་རེ་རེར་འགྱུར་བ་འགྲོ་བཞིན་དུ་ང་

ཚོས་དེ་ཚོ་རྟག་པར་བཟུང་ན། འདི་ནི་སྡུག་བསྔལ་གྱི་རྒྱུ་རུ་འགྲོ་རྒྱུ་རེད། ང་ཚོས་

རྟག་པར་བཟུང་བའི་བྱ་དངོས་ནི་དངོས་ཡོད་གནས་ལུགས་དེ་ཉིད་ཡིན་པར་འདོད་

ཀྱི་ཡོད། དེ་མཚུངས་སུ་ང་ཚོས་ཆོས་རྣམས་ལ་ངོ་བོ་ཉིད་ཀྱིས་གྲུབ་པའི་ཁྱད་ཆོས་

ཤིག་ཡོད་པར་འཛིན་ཞིང་། ཆོས་ཤིག་ཡིད་དུ་འོང་བར་མཐོང་ཚེ། དེ་ནི་རང་བཞིན་

གྱིས་དེ་ལྟར་གྲུབ་ཡོད་པར་བདེན་འཛིན་བྱས་ཏེ། ང་ཚོས་ཆོས་འདི་ཐོབ་པར་འབད་

བརྩོན་བྱེད། ང་ཚོས་ཆོས་རྣམས་ཀྱི་རྟེན་འབྲེལ་གྱི་དངོས་ཡོད་གནས་ལུགས་དེ་

ལོག་པར་མཐོང་ཞིང་། འདི་ནི་གཙོ་བོར་ཡུལ་དང་ཡུལ་ཅན་གྱི་འབྲེལ་བར་བརྟེན་

ནས་ཡོང་གི་ཡོད། ཆོས་ཐམས་ཅད་ནི་སྐད་ཅིག་ནས་སྐད་ཅིག་ལ་འགྱུར་བ་འགྲོ་

བཞིན་པ་ཤ་སྟག་རེད། ང་ཚོས་ཆོས་རྣམས་འདི་ལྟར་མ་མཐོང་ན། ང་ཚོའི་ཤེས་

རྟོགས་ནི་དངོས་ཡོད་གནས་ལུགས་དང་འགལ་ཡོད། མངོན་སུམ་གྱི་འཇིག་རྟེན་

འདིའི་རང་བཞིན་ཡང་དག་པར་མ་མཐོང་བའི་རྒྱུ་མཚན་ལ་བརྟེན་ནས་འདོད་ཆགས་

དང་རྣམ་རྟོག་སོགས་ཀྱི་དབང་དུ་སོང་སྟེ། མངོན་སུམ་གྱི་འཇིག་རྟེན་འདི་ལོག་པར་

འཛིན་རྒྱུ་རེད། འདི་ནི་སྡུག་བསྔལ་མང་པོའི་རྒྱུ་རྐྱེན་དུ་འགྲོ་ངེས།

འདི་ལྟར་ནང་པའི་ལྟ་ཚུལ་ལ། བླང་དོར་ནི་ཕྱི་རོལ་གྱི་བཀའ་རྒྱ་ཞིག་མིན་ཞིང་། 

ཕི་ལ་ཏྲོའི་རྣམ་རིག་གི་རྣམ་གཞག་དང་འདྲ་བའི་རང་རྐྱ་བའི་ལྐོག་གྱུར་གྱི་དོན་སྤྱི་

ཞིག་ཀྱང་མིན། ནང་པའི་བླང་དོར་གྱི་རྣམ་གཞག་ནི་བདེ་སྡུག་གི་རྒྱུ་འབྲས་ཀྱི་ཆོས་

ཉིད་ལ་གཞི་བཞག་ཡོད། དངོས་ཡོད་གནས་ལུགས་ལོག་པར་འཛིན་པའི་འཁྲུལ་

ཤེས་ནི་བདེ་སྡུག་གྲུབ་སྟངས་ཀྱི་ཆ་ནས་བླང་དོར་གྱི་རྣམ་གཞག་དང་དམ་པོར་

འབྲེལ་ཞིང་། འཇིག་རྟེན་ང་ཚོར་སྣང་སྟངས་དེ་རང་ཉིད་ཀྱི་སྤྱོད་ལམ་དང་བདེ་སྡུག་

གི་མྱོང་བ། དེ་བཞིན་ང་ཚོས་རྒྱུ་རྐྱེན་བྱས་པའི་གཞན་གྱི་བདེ་སྡུག་བཅས་ལ་འབྲེལ་

བ་ཡོད་པ་ཡིན།

ཏཱ་ལའི་བླ་མ།༽ ང་ཚོས་བླང་དོར་ཞེས་པའི་ཚིག་འདི་ཡར་གཡུག་མར་

གཡུག་བྱེད་ཀྱི་འདུག ངའི་ལྟ་ཚུལ་ལ། བླང་དོར་ནི་ང་ཚོའི་བདེ་སྡུག་གི་མྱོང་བའི་རྩ་

བ་དང་འབྲེལ་ཡོད། ང་ཚོས་སྡུག་བསྔལ་མི་འདོད་པ་དང་། ནམ་ཡང་སྡུག་བསྔལ་

ལས་གྲོལ་ན་བསམ་གྱི་ཡོད། སྡུག་བསྔལ་བསྐྱེད་པའི་རྒྱུ་རྐྱེན་འགོག་པ་ནི་ཡ་རབས་

སྤྱོད་བཟང་ཡིན། ང་ཚོའི་བྱ་སྤྱོད་ཐམས་ཅད་རྙོག་འཛིང་ཆེ་བའི་རྒྱབ་ལྗོངས་ཤིག་

ནས་འབྱུང་གི་ཡོད་སྟབས། བྱ་སྤྱོད་རང་སྟེང་དུ་བླང་དོར་གྱི་ཚད་གཞི་ཞིག་འཇོག་

རྒྱུ་ཧ་ཅང་ཁག་པོ་ཡིན། དཔེར་ན། ང་ཚོས་རང་གི་ཡིད་དུ་རྒྱབ་ལྗོངས་བྱེ་བྲག་པ་

ཞིག་གི་ནང་གནོད་འཚེ་ཅན་ཡིན་པའི་བྱ་སྤྱོད་ཅིག་འཆར་ཐུབ་ཅིང་། ང་ཚོས་རྒྱབ་

ལྗོངས་དེ་གཞིར་བཞག་གིས་བྱ་སྤྱོད་དེ་བསྟན་ན། འདི་ནི་ཡ་རབས་སྤྱོད་བཟང་ཞིག་

མིན། འོན་ཀྱང་། གནས་སྟངས་གཞན་ཞིག་ཏུ་བྱ་སྤྱོད་དེ་མ་བསྟན་ན་སྡུག་བསྔལ་གྱི་

རྒྱུ་རྐྱེན་དུ་འགྲོ་སྲིད། དེའི་ཕྱིར་བླང་དོར་ནི་ཡུལ་རང་ངོས་ནས་ཐག་གཅོད་བྱེད་རྒྱུ་

ཤིན་ཏུ་ཁག་པོ་རེད། བྱ་སྤྱོད་ཅིག་གི་དགེ་མཚན་ནི་བདེ་སྡུག་གི་རྒྱུ་རྐྱེན་དང་འབྲེལ་

བའི་ཐོག་ནས་འཇོག་དགོས་ཤིང་། བདེ་བ་དང་སྡུག་བསྔལ་ལ་མཚོན་ནའང་། འཕྲལ་

ཕུགས་གཉིས་དང་། གང་ཟག་ཅིག་གམ་ཚོགས་སྡེ་ཞིག་གི་ངོས་ནས་འཇོག་ཆོག 

འདིས་བླང་དོར་གྱི་རྙོག་འཛིང་དེ་ཆེ་རུ་བཏང་ཡོད།

ཁོད་ཧན།༽ འདི་ནི་ཧ་ཅང་གནད་འགག་ཆེ་བའི་བརྗོད་གཞི་ཞིག་རེད། 

འདིའི་སྐོར་གླེང་བས་ང་རང་དགའ་བྱུང་། སྐར་མ་འགའི་སྔོན་ལ་ཧན་རེ་ཏྲོང་གིས་

ནུབ་ཕྱོགས་ཀྱི་ཚན་རིག་གི་ལྟ་སྟངས་བྱས་ན། སྲིད་གཞུང་དང་ཡེ་ཤུའི་ཆོས་སྡེ་

གཉིས་ཁ་ཁ་ཡིན་པ་ལྟར། བླང་དོར་དང་ཚན་རིག་གི་འབྲས་བུ་གཉིས་ཀྱང་ཁ་ཁ་

ཡིན་པར་བརྗོད་སོང་། ངས་མང་པོ་ཞིག་མ་བཤད་པའི་སྔོན་ལ་ང་ཚོས་གླེང་བཞིན་

པ་ནི། ཚན་རིག་གི་ལག་ལེན་མ་ཡིན་པར་ཚན་རིག་གི་འབྲས་བུ་ཡིན་པ་གསལ་པོ་

བཟོ་འདོད་བྱུང་། སུ་གཅིག་གིས་ཀྱང་ཚན་རིག་པ་ཚོས་འབད་བརྩོན་བྱས་ནས་བླང་

དོར་དང་སྤྱོད་ལམ་གྱི་རྩ་འཛིན་ཞིག་ཡོད་པའི་ཐོག་ནས་ཚན་རིག་གི་འཚོལ་ཞིབ་ལ་

འཇུག་དགོས་པར་རྩོད་གླེང་བྱེད་ཀྱི་མེད། གནད་དོན་ནི་ཚན་རིག་གི་འབྲས་བུ་

རྣམས་རང་བྱུང་ཁམས་ཀྱི་འགྲེལ་བཤད་ཙམ་ཡིན་མིན་དང་། བླང་དོར་གྱི་ངོས་ནས་

བཤད་ན་དེ་དག་ལ་ཡག་སྡུག་གི་ཆ་ཞིག་ཡོད་མེད་འདི་རེད།

ང་རང་སྒེར་གྱི་ལྟ་ཚུལ་ལ། ༼ངས་རང་གི་ལས་རོགས་ཚོས་ཅི་ཞིག་བརྗོད་པར་ཉན་འདདོ་

ཆེན་པ་ོཡོད།༽ སྲིད་གཞུང་དང་ཡེ་ཤུའི་ཆོས་སྡེ་གཉིས་ཁ་ཁར་ཕྱེས་ཡོད་པ་འདི་ནི། 

ཚན་རིག་གིས་ནང་ཡུལ་ཅན་གྱི་འཇིག་རྟེན་མ་ཡིན་པར་ཕྱི་རོལ་གྱི་རང་བྱུང་ཁམས་

ལ་ཞིབ་འཇུག་བྱས་པ་ལས་བྱུང་ཡོད། ང་ཚོས་ལག་ལེན་སྨྲ་བ་ཚོའི་བླང་དོར་གྱི་ལྟ་

ཚུལ་ལ་བལྟས་ཚེ། གོང་དུ་འགྲེལ་བཤད་བྱས་ཡོད་པ་ལྟར་བླང་དོར་ནི་ནང་སེམས་

ཀྱི་ངང་ཚུལ་དང་སྡུག་བསྔལ་ལ་འབྲེལ་བ་ཡོད་པ་ཞིག་རེད། གལ་སྲིད་ང་ཚོས་ཚན་

རིག་རྒྱ་བསྐྱེད་བྱས་ཏེ། སེམས་ཁམས་རིག་པ་དང་དབང་རྩའི་ཚན་རིག་བརྒྱུད་ནས་

ནང་སེམས་ཀྱི་ངང་ཚུལ་དེ་ཚོར་ཞིབ་འཇུག་བྱས་ན། ཚན་རིག་ཀྱང་བླང་དོར་རིག་

པ་དང་འབྲེལ་མེད་དུ་གནས་མི་ཐུབ།

ང་ཚོས་སྡུག་བསྔལ་གྱི་སྐོར་ལ་སྦྱོང་བ་བྱས་ཏེ། ཡུན་བརྟན་པ་དང་མི་བརྟན་

པའི་སྡུག་བསྔལ་བསྐྱེད་པའི་རྒྱུ་རྐྱེན་དང་། ས་གནས་དང་སྤྱི་ཁྱབ་ཀྱི་སྡུག་བསྔལ་

བསྐྱེད་པའི་རྒྱུ་རྐྱེན། དེ་བཞིན་བླང་དོར་ཐག་གཅོད་ཀྱི་བརྒྱུད་རིམ་དང་། ཐག་གཅོད་

དེའི་རིགས་ཀྱི་མཇུག་འབྲས་སོགས་རྟོགས་ཚེ། མགྱོགས་པོར་ཚན་རིག་གིས་ཀྱང་

འགྲེལ་བཤད་ཙམ་བྱེད་པའི་ལངས་ཕྱོགས་ཤིག་བཟུང་ནས་བསྡད་ན་མི་འགྲིགས་

པར། བླང་དོར་གྱི་སྐོར་ལའང་གང་ཞིག་བརྗོད་དགོས་པའི་དུས་ཤིག་འཆར་རྒྱུ་རེད།

འཇད་རོ་མེ།༽ ལན་ཌར་གྱིས་ཚན་རིག་ནི་འཛམ་གླིང་རྟོགས་ཐབས་གཅིག་

ཙམ་ཡིན་པའི་སྐད་ཆ་འདི་བཤད་ནས་གནད་དོན་གལ་ཆེན་ཞིག་བསྟན་འདུག ང་

ཚོའི་སྤྱི་ཚོགས་སུ་ཡོད་པའི་དཀའ་རྙོག་ཅིག་དང་། ཁྱེད་ཚོ་མང་པོ་ཞིག་གིས་

འདེམས་སྒྲུག་བྱས་ནས་ལག་པ་བརྡབ་པའི་རྒྱུ་མཚན་ནི། འགྲོ་བ་མིའི་རིགས་ལ་

རང་གི་བླང་དོར་གྱི་ཡིད་ཆེས་ཁག་ལ་རྒྱབ་བརྟེན་གྱི་འབྱུང་ཁུངས་ཤིག་དགོས་པ་

འདི་རེད། ནུབ་ཕྱོགས་ཀྱི་སྤྱི་ཚོགས་སུ་ཚན་རིག་ནི་བླང་དོར་ཐག་གཅོད་བྱེད་

མཁན་ཞིག་ཆགས་ཡོད། ཡིན་ཡང་། རང་བྱུང་ཁམས་ཀྱི་བདེན་དོན་ཁག་ཅིག་གིས་

ང་ཚོའི་བླང་དོར་གྱི་རྩ་འཛིན་ལ་སུན་གཙེར་བྱེད་ཀྱི་ཡོད། དཔེར་ན། དོན་དངོས་སུ་

ཧོན་མི་སབ་ཕེན་ནི་ལོག་གཡེམ་བྱེད་པའི་རིགས་རྒྱུད་ཅིག་རེད། རྒྱུ་མཚན་འདིའི་

དབང་གིས་ང་ཚོས་རྒྱལ་ཁབ་ཀྱི་ཁྲིམས་ལ་བཅོས་བསྒྱུར་བྱེད་དགོས་པ་ཡིན་ནམ། 

དེ་ལྟར་ཡོང་ཐབས་མེད་པ་དང་། རྒྱུ་མཚན་འདིའི་རྐྱེན་གྱིས་མི་མང་གིས་ཚན་རིག་

པ་ཚོར། “སྐུ་ཞབས་ཚན་རིག་པ་ལགས། ཁྱེད་ཀྱིས་གསར་རྙེད་བྱས་པའི་བདེན་

དོན་ནི་དང་བ་འདྲེན་པ་ཞིག་ཡིན་ཡང་། ང་ཚོས་བདེན་དོན་དེ་གཞིར་བཞག་གིས་

སྲིད་ཇུས་ཤིག་ལག་བསྟར་བྱེད་རྒྱུ་མིན།” ཞེས་བརྗོད་པ་རེད། ང་ཚོས་རང་བྱུང་

ཁམས་ཀྱི་འགྲེལ་བཤད་ངོ་མ་ཡིན་པའི་ཚན་རིག་གི་བདེན་དོན་རེ་རེར་བསྟུན་ནས་

བྱ་བ་བྱེད་དགོས་ཚེ། ང་ཚོར་དཀའ་ཚེགས་ཆེན་པོ་ཞིག་འབྱུང་རྒྱུ་རེད། མི་མང་

པོས་དཀའ་ངལ་འདི་གནའ་སྔ་མོ་ནས་རྟོགས་ཤིང་། ང་ཚོར་བླང་དོར་གྱི་འདུ་ཤེས་

ཤིག་ལྡན་པའི་སྒོ་ནས་འཕེལ་འགྱུར་བྱུང་ཡོད། འདི་ནི་ནང་པའི་གོ་རྟོགས་ཟབ་མོ་

ཞིག་ཡིན་ཞིང་། འཕེལ་འགྱུར་རིག་པའི་ནང་དུ་ཐུན་མིན་གྱི་ཁྱད་ཆོས་ཤིག་རེད། ང་

ཚོས་བླང་དོར་གྱི་འདུ་ཤེས་དེར་བརྟེན་ནས་གང་ཞིག་ལག་ལེན་ལ་འདེབས་དགོས་

པའི་ཐག་གཅོད་བྱེད་པ་དང་། ང་ཚོའི་འདམ་ག་ཁག་ཅིག་ནི་རང་བྱུང་ཁམས་ཀྱི་

བདེན་དོན་དང་མི་མཐུན།

ཨ་ལན།༽ ངས་མངོན་སུམ་གྱི་ཚན་རིག་གི་དྲི་བ་ཞིག་འགོད་རྒྱུ་ཡིན། མཐར་

ཐུག་གི་བདེ་སྐྱིད་ཟེར་བ་ཞིག་ཡོད་དམ། ང་ཚོས་མཐར་ཐུག་གི་བདེ་སྐྱིད་ཅེས་པ་ནི་

ཅི་འདྲ་ཞིག་ཡིན་པའི་ངོས་འཛིན་བྱེད་དགོས། ངས་ལྐོག་གྱུར་གྱི་ལམ་ནས་བདེ་

སྐྱིད་འདི་གླེང་གི་མེད་ཅིང་། གནའ་བོའི་ཀི་རེ་སིའི་མི་ཚོས་ཡོ་ཌད་མོན་ནེ་༼eudai-

monia༽ཞེས་བརྗོད་པའི་དོན་སྤྱི་དེས་བསྟན་པའི་བདེ་ཐང་གི་འདུ་ཤེས་ཤིག་བཤད་

ཀྱི་ཡོད། ཡོ་ཌད་མོན་ནེ་ཞེས་པའི་དོན་ནི་ཉིན་རེའི་འཚོ་བའི་འགྱུར་ལྡོག་དང་། ལུས་

པོའི་བདེ་ཐང་དང་ན་ཚ། དགའ་སྤྲོ་དང་སྡུག་བསྔལ་སོགས་བརྒྱུད་ནས་འགྲོ་བའི་

འགྲོ་བ་མིའི་དར་རྒྱས་ཀྱི་འདུ་ཤེས་ཤིག་རེད། འདི་ལྟ་བུའི་ཆོས་ཤིག་ཡོད་དམ། ང་

ཚོས་དེ་ཇི་ལྟར་ངོས་འཛིན་བྱེད་དགོས་སམ། ངོས་འཛིན་བྱེད་ཐུབ་པའི་དབང་དུ་

བཏང་ཡང་། དཔེར་ན། ཊ་ཁེ་ཡོན་༼tachyon༽མ་རྙེད་པར་ང་ཚོས་ཊ་ཁེ་ཡོན་ངོས་

འཛིན་བྱེད་ཐུབ་བམ། མཐར་ཐུག་གི་བདེ་སྐྱིད་ཅིག་ཡོད་པའི་མངོན་སུམ་གྱི་བདེན་

དཔང་ཅི་ཞིག་མཐོང་རྒྱུ་ཡོད་དམ། ང་ཚོས་མཐར་ཐུག་གི་བདེ་སྐྱིད་དམ། ཡོ་ཌད་

མོན་ནེའི་ཚད་གཞི་ངེས་ཅན་ཞིག་རང་གི་སྤྱོད་ལམ་ནས་མངོན་པའི་མི་སྐོར་ཞིག་

རྙེད་དམ།

གལ་ཏེ་ང་ཚོས་བདེ་སྐྱིད་འདི་ངོས་འཛིན་བྱས་ནས་བདེན་དཔང་རྙེད་ཚེ། ད་

དུང་ང་ཚོས་ཚན་རིག་རང་བཞིན་གྱི་དྲི་བ་གཞན་ཞིག་འདྲི་ཆོག འཚོ་བ་བསྐྱལ་

སྟངས་ཅི་འདྲ་ཞིག་གིས་བདེ་སྐྱིད་འདི་བསྐྲུན་ཐུབ་རྒྱུ་ཡིན་ནམ། བློ་ཞུམ་ནས་

སེམས་གཅོང་ཡོད་པའི་མི་ཚོའི་གནས་སྟངས་ཡོད་ཚད་ངན་པ་མིན་ལ། མི་ཚོ་ཁོང་

ཁྲོ་ཆེན་པོ་ཟ་བའི་གནས་སྟངས་ཐམས་ཅད་ཀྱང་ངན་པ་མིན། མི་མང་པོ་ཞིག་གིས་

ཕྱིའི་རྒྱུ་རྐྱེན་ལ་མ་ལྟོས་པར་མྱོང་ཚོར་འདི་ཚོ་རང་གི་བློ་ངོ་ནས་འབྱུང་དུ་འཇུག་གི་

ཡོད། མཐར་ཐུག་གི་བདེ་སྐྱིད་ཅིག་ཡོད་ན། ང་ཚོས་དེ་ངོས་འཛིན་བྱས་ནས་བདེན་

དཔང་འཚོལ་བ་དང་། དེ་ནས་ང་ཚོས་དེར་ཚན་རིག་རང་བཞིན་གྱི་ཞིབ་འཇུག་བྱས་

ཏེ། འཚོ་བ་བསྐྱལ་སྟངས་དང་བསམ་བློའི་ཁྱེར་སོ། མྱོང་ཚོར་དང་ཡིད་བྱེད་སོགས་

གང་དག་གིས་བདེ་སྐྱིད་དེ་བསྒྲུབ་པར་ཕན་མིན་མངོན་སུམ་དུ་དཔྱད་པ་གཏོང་ཆོག 

དེ་མཚུངས་སུ་བྱ་སྤྱོད་དང་། བསམ་བློའི་ཁྱེར་སོ། སེམས་ཀྱི་བྱ་འགུལ་གང་དག་

གིས་མི་དགོས་པའི་སྡུག་བསྔལ་བསྐྱེད་པར་ཞིབ་འཇུག་བྱས་ཏེ། འདི་ནི་ཚན་རིག་

ཅིག་གི་ངོ་བོ་ལ་ཅིའི་ཕྱིར་བསྒྱུར་མ་ཆོག་པ་ཡིན་ནམ།

འཇད་རོ་མེ།༽ བདེ་སྐྱིད་ཟེར་བ་ནི་རྣམ་པ་གཅིག་ཏུ་གྲུབ་པའི་ཆོས་ཤིག་

མིན་པའི་རྒྱུ་མཚན་གྱིས་རེད། བདེ་སྐྱིད་ལ་རྣམ་གྲངས་མང་ཞིང་། དེ་དག་རེ་རེར་ངོ་

བོའི་ཁྱད་ཆོས་མ་འདྲ་བ་རེ་ཡོད། རྒྱུ་མཚན་འདི་ལ་བརྟེན་ནས་ང་ཚོས་སྣ་མང་ལས་

གྲུབ་པའི་བདེ་སྐྱིད་ཀྱི་ཚོགས་པ་ཞིག་བཙལ་དགོས་རྒྱུ་རེད།

ཨ་ལན།༽   འོ་ན་ང་ཚོས་ཚོགས་པ་འདི་ལ་འཚོལ་ཞིབ་བྱས་ན་མི་་་་་་་་    

འགྲིག་གམ།

ཧན་རེ་ཏྲོང་།༽ ལན་ཌར་གྱིས་ང་ཚོར་ཕྱོགས་གཉིས་ཀར་གདེང་འཇོག་

ཡོད་པའི་མཉམ་འབྲེལ་གྱི་ལས་དོན་ནང་མདུན་བསྐྱོད་ཇི་ལྟར་བྱེད་དགོས་པའི་ཐོག་

མའི་ཆ་རྐྱེན་གསལ་པོར་བརྗོད་སོང་། ང་ཚོས་བརྗོད་གཞི་འདི་དང་འབྲེལ་བའི་དྲི་བ་

ཁག་ལ་བསམ་གཞིགས་བྱེད་རྒྱུ་ཡིན། མཉམ་འབྲེལ་བྱས་ཚེ་འབྲས་བུ་ཆེན་པོ་ཐོན་

པའི་ཁྱབ་ཁོངས་གང་དག་ཡིན་ནམ། ང་ཚོ་ནི་འདི་ནས་ཕྱོགས་གང་དུ་འགྲོ་དགོས་

སམ། ཁྱེད་ཅག་གི་བསམ་ཚུལ་ལྟར་ན། ཕྱོགས་གཉིས་ཀས་རྗེས་མར་ཅི་ཞིག་བྱ་

དགོས་པ་ཡིན་ནམ།

ཁོད་ཧན།༽ ངས་ཁ་ཡག་བརྗོད་ཀྱི་མེད། འོན་ཀྱང་། ང་ཚོས་ཞིབ་འཇུག་

ཚོད་ལྟའི་གྲོས་བསྡུར་ནང་གི་བརྗོད་བྱ་ཁག་ཅིག་དངོས་ཡོད་ལག་ལེན་དུ་འདེབས་

ཐུབ་རྒྱུ་རེད། ང་ཚོས་རྒྱུན་དུ་ནང་པ་ཚོ་ཞིབ་འཇུག་གི་ཡུལ་ཞིག་ཏུ་བཟུང་སྟེ། ཁོང་

ཚོའི་ཐུན་མིན་གྱི་བློའི་ཡོན་ཏན་རྣམས་ང་ཚོའི་ལྟ་ཚུལ་ལ་ཅི་ཞིག་རྒྱུན་ལྡན་ཡིན་པ་

དེ་དང་ཞིབ་བསྡུར་བྱེད་ཀྱི་ཡོད། ང་ཚོས་ཁོང་ཚོ་ནི་གཞན་ལས་ལྷག་པ་ཅི་ཙམ་ཞིག་

ཡིན་པའི་དྲི་བ་འགོད་པ་དང་། ཕྱོགས་གལ་ཆེན་ཞིག་ནས་གཞན་ལས་ལྷག་པ་ཡིན་

ཚེ་ང་ཚོའི་དང་བ་འདྲེན་གྱི་ཡོད། ཡིན་ཡང་། གལ་ཏེ་ང་ཚོས་ཁོང་ཚོའི་བརྗོད་དོན་

རྣམས་བདེན་པར་བཟུང་སྟེ། ཁོང་ཚོ་ལ་མྱོང་ཚོར་དང་བློ་གཉིས་ཆ་མཉམ་དུ་བཞག་

ནས་སེམས་ཀྱི་བཏང་སྙོམས་ཤིག་བསྒྲུབ་པའི་ཐབས་ལམ་ཡོད་པར་ཡིད་ཆེས་བྱས་

ཚེ། ཕྱོགས་གཅིག་ནས་བཤད་ན། འདི་ནི་ཞིབ་འཇུག་གི་ནང་དུ་ཚད་འཇལ་གྱི་གཞི་

རྩའི་ཚད་གཞི་ཞིག་ཏུ་འཛིན་ཆོག ང་ཚོས་རང་ཉིད་ཀྱི་སེམས་ཁམས་ལ་ཚད་གཞི་

དེ་ལས་ཁྱད་པར་ཅི་ཞིག་ཡོད་པར་སྟོན་པའི་ཞིབ་འཇུག་ཚོད་ལྟ་གསར་རྩོམ་བྱེད་

དགོས། ཁོང་ཚོའི་བརྗོད་དོན་རྣམས་བདེན་པ་ཡིན་ཚེ། ང་ཚོས་སྡུག་བསྔལ་གྱི་

ཕྱོགས་ནས་ཀྱང་ཕན་ཚུན་མི་མཐུན་པའི་ཁྱད་པར་ངོས་འཛིན་བྱེད་ཐུབ་རྒྱུ་རེད། 

འདི་ནི་ཞིབ་འཇུག་ཚོད་ལྟ་ལ་བཅོས་བསྒྱུར་བྱེད་སྟངས་ཤིག་ཡིན།

ཨ་མོ་རོད།༽ ཁོད་ཧན་དང་ངེད་གཉིས་ཀྱིས་ཁ་སང་བརྗོད་གཞི་འདིའི་ཐད་

ལ་ཁ་བརྡ་བྱས་ཤིང་། ངས་ཁོང་ལ་སེམས་གཅོང་བཅོས་ཐབས་ཀྱི་སེམས་ཁམས་

རིག་པ་སྨྲ་བ་ཚོ་ཉིན་བཅུའི་སྒོམ་གྱི་མཚམས་ལ་མགྲོན་འབོད་བྱེད་དགོས་ཚུལ་

བརྗོད་པ་ཡིན།

ཁོད་ཧན།༽ སྐབས་དེར་ངའི་ངོ་གདོང་དཀར་པོར་གྱུར་སོང་།

འཇོད་ཇི།༽ ང་ལ་མཚོན་ན། ཉམས་ཞིབ་ཀྱི་ལས་དོན་བྱེ་བྲག་པ་འཆར་

འགོད་འཐེན་པར་ལྟོས་ན། ཚོགས་འདུ་འདིའི་དང་བ་འདྲེན་པའི་ཆ་ཤས་ཤིག་ནི་

འབྲས་བུ་ཐོན་པའི་མཉམ་འབྲེལ་གྱི་ཆ་རྐྱེན་དང་ཕན་ཚུན་གྱི་ལྟ་གྲུབ་རྣམས་གསལ་

པོར་བཟོས་ཡོད་པ་དེ་ཡིན། འདིའི་ཕྱོགས་ནས་མང་པོ་ཞིག་གསལ་པོ་ཆགས་སོང་། 

མཉམ་འབྲེལ་དེའི་ནང་དུ་ཅི་ཞིག་འདུས་ཡོད་པ་དང་། དཀའ་ངལ་ཅི་ཞིག་འབྱུང་བ། 

མཉམ་འབྲེལ་འདི་ལ་གཞི་རྩའི་ཆ་རྐྱེན་གང་དག་དགོས་པ། མཉམ་འབྲེལ་འདི་དང་

འབྲེལ་བའི་བླང་དོར་གྱི་གནད་དོན་ཁག་ཅིག་བཅས་རྟོགས་པར་མདུན་བསྐྱོད་ཆེན་

པོ་བྱས་ཡོད། ཉམས་ཞིབ་ཀྱི་ལས་དོན་བྱེ་བྲག་པ་ཞིག་ལ་མཚོན་ནའང་། བགྲོ་གླེང་

འདིས་ཉམས་ཞིབ་པ་གཅིག་གམ་ཚོགས་སྡེ་བྱེ་བྲག་པ་ཞིག་གི་འདོད་པ་ལྟར་དུ་ཞིབ་

འཇུག་གི་བརྗོད་བྱ་རྣམས་སོ་སོར་ཕྱེས་ཐུབ་ཡོད།

ལན་ཌར།༽ གང་ཟག་ཅིག་ལ་རང་གི་མྱོང་ཚོར་རྣམས་སྟངས་འཛིན་གྱི་བློའི་

ནུས་པ་ཡོད་མེད་དེར་ཞིབ་འཇུག་བྱེད་པའི་སེམས་ཁམས་རིག་པའམ་སེམས་

གཅོང་བཅོས་ཐབས་ཀྱི་ཚོད་ལྟ་ཅི་འདྲ་ཞིག་དགོས་པ་ཚན་རིག་པ་ལས་ནང་པ་ཚོས་

ང་ཚོར་ལེགས་པར་བརྗོད་ཐུབ་ཀྱི་རེད། ཚོད་ལྟ་དེ་ཚོ་ཁག་ཅིག་ནི་ཀླད་པ་བརྟག་

བྱེད་ཀྱི་འཕྲུལ་ཆས་ལ་མ་བརྟེན་པར་བྱེད་ཆོག་པ་དང་། དོན་ངོ་མར་ནང་པ་ཚོས་དྷ་

རམ་ས་ལར་བྱེད་ཐུབ་པ་ཞིག་རེད། དོན་སྙིང་ལྡན་པའི་ཉམས་ཞིབ་ཀྱི་མཉམ་འབྲེལ་

ཞིག་རྒྱུན་འཁྱོངས་བྱེད་དགོས་ཚེ། ཉམས་ཞིབ་དེ་ནི་རྒྱ་གར་དང་བོད་དུའང་དར་

དགོས་རྒྱུ་རེད། བོད་པའི་ནང་པ་ཚོས་ཚན་རིག་པ་ཚོ་དང་མཉམ་འབྲེལ་གྱིས་རྒྱལ་

ཁབ་འདི་ཚོའི་ནང་དུ་འབྱུང་འགྱུར་གྱི་ལོ་ངོ་འགའི་ནང་དུ་ཞིབ་འཇུག་ཚོད་ལྟ་བགྱིས་

ཏེ། གྲུབ་དོན་རྣམས་དཔར་སྐྲུན་བྱས་ན་འབྲས་བུ་ཆེན་པོ་ཞིག་འབྱུང་ངེས། འདི་ལྟར་

གཞན་གྱི་དཔེ་རུ་འགྱུར་བའི་ཞིབ་འཇུག་ཚོད་ལྟ་ཞིག་ལེགས་འགྲུབ་ཡོང་བར་འབད་

བརྩོན་བྱེད་ཆོག ཞིབ་འཇུག་ཚོད་ལྟ་འདི་ལྟ་བུ་ནི་ང་ཚོས་ནུབ་ཕྱོགས་སུ་བྱེད་པ་

རྣམས་དང་གཅིག་མཚུངས་མིན་ཞིང་། དེའི་ཕྱིར་ཧ་ཅང་དང་བ་འདྲེན་པ་ཞིག་ཡིན་

རྒྱུ་རེད། ང་ཚོས་ནུབ་ཕྱོགས་སུ་ཞིབ་འཇུག་ཚོད་ལྟ་དེ་ཚོ་བསྐྱར་ཟློས་བྱེད་ཆོག

མཱ་ཐེའོ།༽ ང་ནི་མཉམ་འབྲེལ་འདི་ལ་ཞུགས་ནས་ལོ་ངོ་གཉིས་གསུམ་ཞིག་

འགོར་ཡོད་པ་དང་། ངས་ང་ཚོའི་ལྟ་ཚུལ་རྣམས་མདོར་བསྡུས་ནས་བརྗོད་རྒྱུ་ཡིན། 

ངས་རང་ཉིད་སྒེར་གྱི་བདེ་ཐང་དང་། ལེགས་ཕྱོགས་ནས་རང་ཉིད་ལ་འགྱུར་བ་སོང་

བ་སོགས་གཞིར་བཞག་གིས་བློའི་སྦྱོང་བརྡར་གྱི་རིན་ཐང་མཐོང་བས་ཉམས་ཞིབ་

འདིར་ཞུགས་པ་ཡིན། མི་ཚོར་ལྷན་སྐྱེས་ཀྱི་ཁྱད་རྣམ་དང་གཤིས་རྒྱུད་སོགས་ཡོད་

ཀྱང་། ང་ཚོས་བཟང་ཕྱོགས་ཀྱི་འགྱུར་བ་དང་བདེ་ཐང་ནི་བློའི་སྦྱོང་བརྡར་ལ་བརྟེན་

ནས་འབྱུང་ཐུབ་པར་འདོད་ཀྱི་ཡོད། དེའི་ཕྱིར་བློའི་སྦྱོང་བརྡར་ཐོབ་པའི་མི་ཚོར་

ཞིབ་འཇུག་ཚོད་ལྟ་བྱས་ཏེ། དོན་དངོས་སུ་དེ་ལྟར་འབྱུང་གི་ཡོད་མེད་ལ་བརྟག་

དཔྱད་བྱེད་རྒྱུ་དང་བ་འདྲེན་པ་ཞིག་རེད། ང་ཚོས་བློའི་སྦྱོང་བརྡར་ཡོད་མེད་ཀྱི་བར་

ལ་ཁྱད་པར་མཐོང་ཚེ། འདི་ནི་རིན་ཐང་ཆེ་བའི་བདེན་དོན་ཞིག་ཡོད་པའི་མཚོན་

རྟགས་ལྟ་བུ་ཡིན། ད་ལྟའི་བྱ་བ་གཙོ་བོ་བློའི་སྦྱོང་བརྡར་བྱས་མ་མྱོང་མཁན་ཚོར་

ཡང་ཡང་ཞིབ་འཇུག་ཚོད་ལྟ་བྱས་ཏེ། བློའི་སྦྱོང་བརྡར་གྱི་དོན་སྤྱི་འདི་ཚད་མར་

བསྒྲུབ་རྒྱུ་འདི་ཡིན་པ་ངས་རང་གི་ལས་རོགས་ཚོར་མོས་མཐུན་བྱེད་ཀྱི་ཡོད། འདི་

ནི་གནད་འགག་ཅིག་རེད། ནང་པ་ཚོས་བརྗོད་པའི་བློའི་ཡོན་ཏན་དེའི་རིགས་རང་

གི་ཁོར་ཡུག་དང་རིགས་རྫས་ལ་བརྟེན་ནས་ང་ཚོར་ལྷན་སྐྱེས་སུ་ཡོད་པ་ཡིན་ཚེ། 

ང་ཚོས་རང་ཉིད་སུ་ཞིག་ཡིན་པ་དེ་དང་འོས་འཚམས་ཡིན་པའི་འཚོ་བ་སྐྱེལ་སྟངས་

ཤིག་འདེམས་དགོས་པ་ལས། གཞན་ལ་རོགས་རམ་མང་པོ་ཞིག་བྱེད་ཐུབ་རྒྱུ་མ་

རེད། འོན་ཀྱང་། གལ་ཏེ་ང་རང་ཕཱ་སི་ཏྲར་མཐོ་སློབ་ཏུ་ཡོད་སྐབས་ད་ལྟའི་འདི་འདྲ་

ཞིག་གཏན་ནས་མིན་པ་བདེན་པ་ཡིན་ཞིང་། བྱམས་སེམས་ཆེ་ཞིང་ཐབས་ལ་

མཁས་པའི་དགེ་རྒན་ཚོའི་ལམ་སྟོན་དང་། ང་རང་ཉིད་ཀྱི་འབད་བརྩོན་བཅས་བརྒྱུད་

ནས་འདི་ལྟར་ཆགས་པ་ཡིན་ན། ༼ང་རང་སྒརེ་གྱི་ངོས་ནས་འདི་ནི་བདནེ་པ་ཡིན་པའི་ཡིད་ཆེས་

བྱེད་ཀྱི ་ཡོད།༽ བློའི་སྦྱོང་བརྡར་གྱི་ཁེ་ཕན་འདི་ནི་ངས་འགྲོ་བ་མིའི་རིགས་ལ་འབུལ་

འདོད་པའི་ལེགས་སྐྱེས་ཤིག་ཡིན། བཟང་ཕྱོགས་ཀྱི་འགྱུར་བ་འདི་ཚོའི་བརྒྱུད་རིམ་

ལ་བརྟག་དཔྱད་བྱེད་པ་ནི་ཆེས་རླབས་ཆེ་བའི་ཉམས་ཞིབ་ཅིག་ཡིན། ཞིབ་འཇུག་

འདིའི་རིགས་ལ་དུས་ཚོད་རིང་པོ་དགོས་ཀྱང་རིན་ཐང་ཆེན་པོ་ཡོད།

ཧན་རེ་ཏྲོང་།༽ ང་ཚོས་འདིར་ནང་པའི་སྒོམ་སྒྲུབ་ཀྱི་སྲོལ་རྒྱུན་དང་། དེས་

སེམས་ཀྱི་ནུས་རྩོལ་ཁག་དང་བློ་ལ་སྦྱོང་བ་བྱེད་ཐུབ་མིན་གང་ཞིག་གསལ་སྟོན་

བྱེད་པར་དོ་སྣང་བྱས་ཡོད། ང་ཚོར་འདིའི་ཕྱོགས་ནས་དྲི་བ་ཞིག་ཡོད་པ་མ་ཟད། གོ་

ནོར་འབྱུང་བའི་ཉེན་ཁའང་ཡོད། ང་ཚོས་སྒོམ་སྒྲུབ་སྲོལ་རྒྱུན་གྱི་ཆ་ནས་ནང་དོན་

རིག་པའི་གོ་རྟོགས་ནི་གཞན་ལས་ཁྱད་དུ་འཕགས་ཤིང་། རང་གི་བློ་ལ་སྟངས་

འཛིན་བྱེད་པའམ་རང་གི་བློ་བཏང་སྙོམས་སུ་འཇོག་པའི་ཐབས་ལམ་ཁོ་ན་དེ་ཡིན་

ནམ། དྲི་བ་འདི་ལ་སུ་ཞིག་གིས་ལན་ཞིག་གནང་རྒྱུ་ཡིན་ནམ།

ཨ་མོ་རོད།༽ ནང་པ་ཚོས་བློ་ལ་སྦྱོང་བརྡར་བྱེད་པ་དང་། ཡང་ན་སེམས་ཀྱི་

ཡོན་ཏན་གོང་འཕེལ་དུ་གཏོང་བའི་ཐབས་ལམ་ང་ཚོ་གཅིག་པུར་མ་གཏོགས་མེད་

ཅེས་བསམ་གྱི་མེད་པ་གསལ་པོ་ཡིན། ང་ཚོའི་གསུང་རབ་ཅིག་ཏུ་མི་ཞིག་གིས་

བཅོམ་ལྡན་འདས་ལ་རང་གིས་བསྟན་པའི་ལམ་ནི་ཐར་པའི་ལམ་ཁོ་ན་དེ་ཡིན་མིན་

བཀའ་འདྲི་ཞུས་སྐབས། བཅོམ་ལྡན་འདས་ཀྱིས་རང་གིས་བསྟན་པའི་ལམ་ནི་ལམ་

བྱེ་བྲག་པ་ཞིག་ཡིན་པ་ལས་ལམ་ཁོ་ན་དེ་མིན་ཞིང་། ཚུལ་ཁྲིམས་དང་། ཏིང་ངེ་

འཛིན། དེ་བཞིན་དངོས་ཡོད་གནས་ལུགས་ཇི་བཞིན་དུ་རྟོགས་པའི་ཤེས་རབ་

བཅས་འདུས་པའི་བློའི་སྦྱོང་བརྡར་གང་གིས་ཀྱང་ལམ་འདི་སྟོན་ཐུབ་པར་གསུངས་

ཡོད། གསུང་རབ་གང་ཞིག་ཡིན་ཡང་གྲུབ་ཆ་འདི་དག་ཡོད་ཚེ། གང་ཟག་ཅིག་གིས་

དེར་བརྟེན་ནས་ཆོས་རྣམས་ཀྱི་རང་བཞིན་ཇི་བཞིན་དུ་རྟོགས་ཐུབ་རྒྱུ་རེད། རྩ་དོན་

འདི་ཚོ་ནི་སྐད་ཡིག་དང་དཔེ་མཚོན། མཚོན་རྟགས་སོགས་གང་ཞིག་བརྒྱུད་ནས་

བསྟན་ཡོད་མེད་གནད་འགག་ཅིག་མིན།

རེ་ཆར་ཏྲི།༽ ངས་ལན་ཌར་གྱི་བརྗོད་དོན་གལ་ཆེན་དེར་ཁ་སྣོན་ཞིག་བྱེད་

རྒྱུ་ཡིན། ད་ལྟ་མཉམ་འབྲེལ་ལ་དགའ་མོས་བྱེད་པའི་ང་ཚོ་ནི། གཤིས་སྤྱོད་ཀྱི་ཞིབ་

འཇུག་གི་ཚོད་ལྟ་རྣམས་རིག་གཞུང་གཞན་ཞིག་གི་ནང་དུ་འདྲེན་པ་དང་། ཡང་ན་

གསར་རྩོམ་བྱེད་པའི་དུས་སྐབས་ཤིག་ཏུ་སླེབས་ཡོད།

ཞིབ་འཇུག་བརྟག་དཔྱད་ཁང་གི་ཚན་རིག་པ་ཚོས་ཤེས་གསལ་ལྟར། མཉམ་

འབྲེལ་གྱི་ཉམས་ཞིབ་འདིའི་རིགས་སྒྲུབ་པའི་ཞོར་ཐོན་གྱི་འབྲས་བུ་ངོ་མཚར་བ་

ཞིག་སྟེ། བརྟག་དཔྱད་ཁང་དུ་གནས་ཚུལ་ཕྱོགས་སྡུད་བྱེད་ཀྱི་མེད་པའི་སྐབས་སུ་

དུས་ཚོད་སྟོང་པ་ཧ་ལས་པའི་མང་ཞིང་། དུས་ཚོད་སྟོང་པ་དེ་ཚོའི་ནང་གླེང་མོལ་

མང་པོ་ཞིག་འབྱུང་ཞིང་། གླེང་མོལ་དེ་དག་གི་ཁྲོད་དུ་བློའི་སྦྱོང་བརྡར་གྱི་ཤུགས་

རྐྱེན་ལ་ཞིབ་ཏུ་ལྟ་བྱེད་ཀྱི་ཚོད་ལྟ་གསར་པའི་བསམ་བློའང་འབྱུང་གི་ཡོད། ང་ཚོས་

མ་འོངས་པར་མཉམ་འབྲེལ་འདིའི་ཞོར་ཐོན་གྱི་འབྲས་བུ་དེ་དག་མཐོང་ཐུབ་ཀྱི་རེད།

ཨ་མོ་རོད།༽ ངས་འཇད་རོ་མེས་རང་གི་གཏམ་བཤད་དུ་བརྗོད་པའི་སྐད་ཆ་

ཞིག་གླེང་འདོད་བྱུང་། ཁོང་གིས་མྱོང་བ་དང་དངོས་ཡོད་གནས་ལུགས་ཕྲ་མོ་སྐོར་

ཞིག་ཚིག་གི་ནང་དུ་ཧ་ཅང་འཇུག་དཀའ་ཚུལ་བཤད་སོང་། ངས་ཁྱེད་ཅག་ལ་དྲན་

གསོ་ཞིག་གཏོང་འདོད་པ་ནི། བཅོམ་ལྡན་འདས་ཀྱིས་ཀྱང་དང་པོར་ཐར་པའི་ལས་

ལ་བརྩོན་དགོས་པའི་རིན་ཐང་མེད་པར་གཟིགས་ཤིང་། ཁོང་ལའང་གཞན་གྱིས་

སྐུལ་སློང་བྱེད་དགོས་བྱུང་བ་འདི་ཡིན།

ང་ཚོས་མཚམས་འདིར་གླེང་མོལ་མཇུག་བསྒྲིལ་བ་དང་། ཐོག་མ་ནས་ཏྭ་ལའི་

བླ་མ་མཆོག་གིས་མཐའ་མའི་གཏམ་བཤད་དེ་གནང་བའི་ཐག་གཅོད་བྱས་ཡོད། 

ཁོང་གིས་སྡིངས་ཆའི་སྟེང་གི་མཁས་དབང་དང་ཚན་རིག་པ་གཅིག་པུ་མ་ཡིན་པར་

ཚོགས་ཞུགས་པ་ཡོངས་ལ་ཚིག་འགའ་གསུང་རྒྱུ་རེད། ཧན་རེ་ཏྲོང་གིས་རེ་སྐུལ་

ཞུས་པ་ལྟར། ཁོང་ཡར་བཞེངས་ནས་གཏམ་བཤད་པའི་མདུན་ཅོག་གི་རྩར་ཕེབས་

སོང་། གསུང་སྒྱུར་ཐུབ་བསྟན་སྦྱིན་པའང་ཁོང་གི་འཁྲིས་སུ་ལངས་བསྡད་འདུག ཏཱ་

ལའི་བླ་མ་མཆོག་གིས་རང་གི་བརྗོད་དོན་རྣམས་གཞན་གྱིས་གསལ་པོར་རྟོགས་

དགོས་ཚེ། ཁོང་གིས་རྒྱུན་དུ་བོད་སྐད་དུ་གསུང་གི་ཡོད། གཤམ་གྱི་ཚན་པ་འདི་ནི་

ཁོང་གིས་གསུངས་ཤིང་ཐུབ་བསྟན་སྦྱིན་པས་ཐད་ཀར་དབྱིན་སྐད་དུ་བསྒྱུར་བ་

མར་ཡིག་ཐོག་ལ་ཕབ་པ་ཞིག་ཡིན།

ཏཱ་ལའི་བླ་མ།༽ ང་རང་ཚན་རིག་པ་དང་། ནང་པའི་མཁས་པ་ཚོ་དང་ལྷན་དུ་

ཉིན་གཉིས་ཀྱི་བགྲོ་གླེང་འདིར་ཞུགས་ཐུབ་བྱུང་། ངའི་དབྱིན་ཡིག་གི་ཤེས་ཚད་ནི་

ཧ་ཅང་མཐོ་བོ་ཞིག་མིན་སྟབས། བགྲོ་གླེང་འདིའི་ནང་གི་བསམ་ཚུལ་བརྗེ་ལེན་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  353  

ཐམས་ཅད་རྟོགས་མ་ཐུབ་ཀྱང་། ངས་མང་པོ་ཞིག་རང་གི་དབྱིན་ཡིག་གི་ཤེས་ཚད་

དམའ་པོ་འདིར་བརྟེན་ནས་ཤེས་ཐུབ་བྱུང་། དེ་ཚོས་རང་གི་རྣམ་རིག་གྲུང་དུ་བཏང་

ཞིང་སེམས་ལ་དགའ་སྤྲོ་ཞིག་ཀྱང་བསྐྱེད་སོང་། ལན་ཌར་དང་འཇད་རོ་མེ་གཉིས་

ཀྱིས་ང་ཚོའི་བགྲོ་གླེང་གི་གནད་འགག་སྐོར་ཞིག་མདོར་བསྡུས་ནས་བརྗོད་པ་དང་། 

ངས་ཁོང་ཚོར་ཉན་བཞིན་དགའ་སྤྲོ་བརྟས། ངས་བརྗོད་ཐུབ་པ་ནི་ངས་ཁྱེད་ཚོར་

མོས་མཐུན་བྱེད་ཀྱི་ཡོད་ཅེས་པ་འདི་ཡིན། དེ་རིང་ང་ནི་ལེགས་སོ་ཟེར་མཁན་གྱི་

བཀའ་བློན་ལྟ་བུ་ཞིག་ཡིན་པའི་ཚོར་སྣང་བྱུང་།

ངས་ད་དུང་གོ་སྐབས་འདི་བླངས་ནས་གཏམ་བཤད་པ་ཚང་མར་ཐུགས་རྗེ་ཆེ་

ཞུ་རྒྱུ་ཡིན་ཞིང་། ཁོང་ཚོས་གོ་རྟོགས་དང་གདེང་ཚོད་ཡོད་པའི་སྒོ་ནས་ཚིག་ཉུང་

དོན་གསལ་གྱིས་སོ་སོའི་གཏམ་བཤད་གནང་སོང་། ནང་དོན་རིག་པ་དང་ཚན་རིག་

གི་བགྲོ་གླེང་འདི་ལ་ཁེ་ཕན་ཡོད་པའི་བསམ་བློ་ནི་སྔ་མོ་ཞིག་ནས་ང་ལ་ཡོད་ཀྱང་། 

བགྲོ་གླེང་འདི་ཚོར་ཞུགས་ཐེངས་རེར་ངའི་སེམས་ཤུགས་ད་དུང་ཆེ་རུ་འགྲོ་བཞིན་

ཡོད། གླེང་མོལ་འདི་ཚོར་ཞུགས་ནས་མཇུག་བསྒྲིལ་ལ་ཉེ་སྐབས་དབྱིན་ཡིག་སྦྱོང་

བའི་ངའི་འདོད་པའང་ཆེ་རུ་འགྲོ་མོད། ཟླ་བ་འགའ་འདས་པའི་རྗེས་སུ་འདོད་པ་

དེའང་རིམ་གྱིས་ཉམས་འགྲོ་བ་དང་། འདི་ལྟར་ངའི་དབྱིན་ཡིག་ལ་ནམ་ཡང་ཡར་

རྒྱས་འབྱུང་གི་མེད། དོན་ངོ་མར་ང་ལོ་ཆེ་རུ་སོང་བ་དང་ལྷན་དུ་ངའི་དབྱིན་ཡིག་

ཀྱང་རྒས་ཀྱི་ཡོད།

དེང་རབས་སྤྱི་ཚོགས་ཀྱི་བདེན་དོན་ཞིག་ནི། མི་མང་པོ་ཞིག་གིས་ཚན་རིག་

ལ་ཡིད་ཆེས་དང་གདེང་འཇོག ཐ་ན་ཡི་རང་ཡང་བྱེད་ཀྱི་ཡོད་པ་འདི་ཡིན། ཡིད་

ཆེས་དང་ཡི་རང་འདི་ཚན་རིག་གིས་ཆག་སྒོ་དང་ཉམ་ཉེས་ལ་འབྱུང་རྐྱེན་བྱེད་པར་

དོགས་ནས་ཉམས་པར་བྱས་ན་མི་འགྲིག རྩ་བའི་ཆ་ནས་ཚན་རིག་ནི་འགྲོ་བ་མིའི་

རིགས་ལ་བདེ་སྐྱིད་བསྐྲུན་པའི་ཐབས་ལམ་ཞིག་རེད། ཡིན་ཡང་། མཚམས་རེར་

འཕྲུལ་ལས་ཀྱིས་མཇུག་འབྲས་ངན་པ་བསྐྱེད་ཀྱི་ཡོད། འདི་ནི་ཚན་རིག་དང་འཕྲུལ་

ལས་ལ་ངན་ཆ་ཞིག་ཡོད་པའི་རྒྱུ་མཚན་གྱིས་མིན་ཞིང་། ང་ཚོ་འགྲོ་བ་མིས་དེ་ཚོ་

བཀོལ་སྤྱོད་ལོག་པར་བྱས་པའི་རྐྱེན་གྱིས་རེད། མཐར་ཐུག་ན་ནོར་འཁྲུལ་ང་ཚོ་

འགྲོ་བ་མི་ལ་ཡོད་པ་ཡིན། ཚན་རིག་ནི་རང་ངོས་ནས་ངོ་མཚར་བ་ཞིག་དང་། འགྲོ་

བ་མིའི་རིགས་ལ་ཞབས་འདེགས་ཆེན་པོ་ཞིག་ཏུ་གྱུར་ཡོད།

ནང་བསྟན་གྱིས་ཆོས་ལུགས་གཞན་དང་འདྲ་བར་རྒྱུན་དུ་སྙིང་རྗེ་དང་། བྱམས་

པ། བཟོད་པ། ཆོག་ཤེས། ཚུལ་མཐུན་གྱི་སྤྱོད་པ་སོགས་གསུང་གི་ཡོད། འདི་ཚོ་ནི་

ཉིན་བདེ་བ་དང་མཚན་བདེ་བ་ཞིག་ཡོང་བར་བཀོལ་སྤྱོད་ཆེ། ཆོས་ལུགས་ཐམས་

ཅད་ཀྱིས་འདི་ཚོ་གཅིག་མཚུངས་སུ་གསུང་གི་ཡོད་པ་དང་། དེའི་ཕྱིར་འགྲོ་བ་མིའི་

རིགས་ལ་ཞབས་འདེགས་བསྒྲུབ་པའི་ནུས་པ་ནི་ཚང་མར་གཅིག་མཚུངས་སུ་

མཆིས། ནང་བསྟན་གྱིས་ང་ཚོར་འགྲོ་བ་མིའི་རིགས་ཙམ་མ་ཡིན་པར། ཚེ་རབས་

འདི་དང་ཕྱི་མ་རྣམས་བརྒྱུད་ནས་སེམས་ཅན་ཐམས་ཅད་ལ་སྙིང་རྗེ་བསྒོམ་དགོས་

པར་གསུང་གི་ཡོད། ནང་བསྟན་གྱི་གཞི་རྩའི་དམིགས་ཡུལ་ནི་སེམས་ཅན་ཐམས་

ཅད་ལ་ཕན་པ་བསྒྲུབས་ནས་ཞབས་འདེགས་ཞུ་རྒྱུ་འདི་ཡིན།

ད་བར་དུ་ཚན་རིག་གིས་ཕྱིའི་དངོས་ཁམས་ཀྱི་ཆོས་རྣམས་གཙོ་བོར་བཟུང་

ཞིང་། ནང་བསྟན་གྱིས་ཆོས་ལུགས་ཀྱི་སྲོལ་རྒྱུན་གཞན་དག་དང་འདྲ་བར་རྩ་བའི་

ཆ་ནས་ནང་སེམས་ཀྱི་རིན་ཐང་རྣམས་གཙོ་བོར་བཟུང་ཡོད། ང་ཚོ་འགྲོ་བ་མི་ལ་

དངོས་ཁམས་ཀྱི་ལུས་ཕུང་ཡོད་པར་མ་ཟད། ནང་ཡུལ་ཅན་གྱི་སེམས་ཁམས་ཀྱང་

ཡོད། བདེ་སྐྱིད་དང་དོན་སྙིང་ལྡན་པའི་མི་ཚེ་ཞིག་ཡོང་བར་ང་ཚོས་རང་གི་ལུས་

ཕུང་དང་སེམས་གཉིས་ཀར་ལྟ་རྟོག་བྱེད་དགོས་རྒྱུ་རེད། རྒྱུ་མཚན་འདིའི་ཐོག་ནས་

བལྟས་ཚེ། ཆོས་ཀྱི་སྲོལ་རྒྱུན་དང་ཕྱིའི་དངོས་པོའི་ཡར་རྒྱས་གཉིས་ཟུང་འབྲེལ་

བྱས་ན་ཧ་ཅང་འོས།

ནང་པའི་སྒོམ་སྒྲུབ་ཀྱི་སྲོལ་རྒྱུན་ནང་ཐོག་མ་ནས་དངོས་ཡོད་གནས་ལུགས་

ཀྱི་རང་བཞིན་ལ་བརྟག་དཔྱད་བྱེད་པ་ནི་གནད་དོན་གཙོ་བོ་ཞིག་ཆགས་ཡོད། གལ་

སྲིད་ང་ཚོས་བཅོམ་ལྡན་འདས་ཀྱིས་གསུངས་པའི་སྡུག་བསྔལ་བདེན་པ་དང་། ཀུན་

འབྱུང་བདེན་པ། འགོག་བདེན། ལམ་བདེན་བཅས་བདེན་པ་བཞི་ལ་བལྟས་ཚེ། སྡུག་

བསྔལ་གྱི་རང་བཞིན་བྲེ་བྲག་པ་རྣམས་ཐོག་མར་གསུངས་ནས་བདེན་པ་གཞན་

རྣམས་འོག་ཏུ་གསུངས་པའི་འགྲོ་སྟངས་ཤིག་ཡོད། འདི་ནི་དངོས་ཡོད་གནས་

ལུགས་ཇི་བཞིན་དུ་རྟོགས་པ་གཙོ་བོར་བཟུང་བ་ཞིག་ཡིན། བདེན་པ་བཞིའི་འབྲས་

བུ་རྣམས་གཙོ་བོར་བཟུང་བའི་འགྲོ་ལུགས་གཞན་ཞིག་ཡོད་ལ། འདི་ནི་དངོས་ཡོད་

གནས་ལུགས་ཀྱི་གོ་རྟོགས་གཞིར་བཞག་ལས་གྲུབ་པའི་སྤྱོད་ལམ་གྱི་བླང་དོར་

གཙོ་བོར་བཟུང་བ་རེད། དེ་ནས་གསུམ་པ་ནི། སྤྱོད་ལམ་གྱི་བླང་དོར་དེ་ལྟ་བུའི་

འབྲས་བུ་སྟོན་པའི་གསུང་རྣམས་ཡིན་ཞིང་། ནང་པའི་སྐད་བརྡ་རིག་པའི་ནང་ང་

ཚོས་དེར་ལམ་གྱི་འབྲས་བུ་ཞེས་བརྗོད་ཀྱི་ཡོད།

ནང་པའི་སྒོམ་སྒྲུབ་ཀྱི་གསུང་ཐམས་ཅད་གཞི་ལམ་འབྲས་གསུམ་གྱི་སྒྲོམ་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  356  

གཞིའི་ནང་གྲུབ་ཡོད། བཅོམ་ལྡན་འདས་ཀྱིས་གསུངས་པའི་མདོ་རུ་རང་གིས་མྱོང་

བའི་འབྲས་བུའི་ཁྱད་ཆོས་རྣམས་དེ་དག་བསྐྱེད་པའི་རྒྱུ་དང་རྐྱེན་ལ་བརྟེན་ཡོད་པའི་

ངོས་འཛིན་ཞིག་ཡོད་ཅིང་། དངོས་ཡོད་གནས་ལུགས་ཇི་བཞིན་དུ་རྟོགས་པར་ནང་

བསྟན་གྱིས་ལོག་ལྟ་གཉིས་ལ་གཡོལ་དགོས་པར་གསུངས་ཡོད། དེ་གཉིས་ནི་སྒྲོ་

འདོགས་ཀྱི་ལྟ་བ་དང་སྐུར་འདེབས་ཀྱི་ལྟ་བ་གཉིས་ཡིན། སྒྲོ་འདོགས་ཀྱི་ལྟ་བ་ནི་

གཞི་དངོས་པོ་ཞིག་ལ་གཏན་ནས་མེད་པའི་ཁྱད་ཆོས་དང་སྐྱོན་སོགས་ཡོད་པར་སྒྲོ་

འདོགས་པ་ལྟ་བུ་ཡིན་ཞིང་། སྐུར་འདེབས་ཀྱི་ལྟ་བ་ནི་གཞི་དངོས་པོ་ཞིག་ལ་ཡོན་

ཏན་དང་ཁྱད་ཆོས་ཡོད་པ་མཐོང་བཞིན་དུ་མེད་པར་འཛིན་པ་ལྟ་བུ་ཡིན། ལྟ་བ་ཡང་

དག་ཅིག་བསྐྱེད་བསྲིངས་བྱེད་པར་ཕྱོགས་ལྷུང་གི་ལྟ་བ་འདི་ཚོའི་དབང་དུ་འགྲོ་མི་

ཉན་པ་དང་། འདིར་ཡང་ང་ཚོས་མཐོང་གསལ་ལྟར། དངོས་ཡོད་གནས་ལུགས་ཇི་

བཞིན་དུ་རྟོགས་པ་གལ་ཆེན་ཞིག་ཡིན།

རྒྱ་ཆེ་ས་ནས་བརྗོད་ན། ཚན་རིག་གིས་ཀྱང་དངོས་ཡོད་གནས་ལུགས་ཇི་

བཞིན་དུ་རྟོགས་པར་བརྩོན་གྱི་ཡོད། འདིའི་ཕྱོགས་ནས་ནང་དོན་རིག་པ་དང་ཚན་

རིག་གི་བར་ལ་ཐུན་མོང་གི་རྟེན་གཞི་ཞིག་ཡོད།

ང་ཚོས་སླར་ཡང་དངོས་ཡོད་གནས་ལུགས་གཞིར་བཞག་གི་བླང་དོར་གྱི་

གནད་དོན་ལ་བལྟས་ནས་དྲི་བ་ཞིག་འགོད་ཆོག་སྟེ། འགྲོ་བ་མིའི་རིགས་མ་བྱུང་བའི་

ཡར་སྔོན་དུ་བླང་དོར་དང་འབྲེལ་བའི་ལྟ་བ་རྣམས་གླེང་ན་གོ་རྒྱུ་ཞིག་ཡོད་དམ། ཕལ་

ཆེར་གོ་རྒྱུ་ཡོད་ཀྱི་མ་རེད། ནང་པའི་ལྟ་ཚུལ་ལ། བླང་དོར་གྱི་གོ་རྟོགས་ནི་ང་ཚོའི་

གཞི་རྩའི་རེ་འདོད་ཀྱི་འཚོལ་སྙེག་དང་འབྲེལ་ཞིང་། རེ་འདོད་དེ་ནི་སྡུག་བསྔལ་ལས་



ཤར་ནུབ་ཀྱི་སེམས་ཁམས་རིག་པའི་བགྲོ་གླེང་།

  357  

རྒྱལ་ནས་བདེ་བ་བསྒྲུབ་རྒྱུ་འདི་ཡིན། སླར་ཡང་བདེན་པ་བཞིའི་ནང་གསེས་སྡུག་

བསྔལ་བདེན་པ་དང་ཀུན་འབྱུང་བདེན་པ་གཉིས་ལ་བལྟས་ཚེ། བཅོམ་ལྡན་འདས་

ཀྱིས་ང་ཚོར་སྡུག་བསྔལ་གྱི་རྒྱུ་རྐྱེན་ལས་ངེས་པར་དུ་རྒྱལ་དགོས་ཤིང་། འགོག་

བདེན་གྱི་རྒྱུ་རུ་འགྲོ་བའི་ལམ་བདེན་ལ་བརྟེན་དགོས་པར་གསུངས་ཡོད། བླང་དོར་

གྱི་གཞི་རྩའི་དོན་སྤྱི་ཞིག་འདི་རུ་ཡོད་དེ། ལམ་བདེན་ནི་མི་དགེ་བའི་ལས་ལ་

གཡོལ་ནས་དགེ་བའི་ལས་ལ་བརྩོན་རྒྱུ་འདི་ཡིན། འདི་ནི་སྡུག་བསྔལ་ལས་རྒྱལ་

ནས་བདེ་སྐྱིད་མྱོང་བའི་ང་ཚོའི་གཞི་རྩའི་རེ་འདུན་དང་ཐད་ཀར་འབྲེལ་བ་ཡོད།

སྤྱིར་བཤད་ན། ཚན་རིག་པ་ཚོས་ཀྱང་ང་ཚོར་ཕན་ངེས་ཅན་ཐོགས་པའི་གནད་

དོན་ཁག་ལ་ཞིབ་འཇུག་བྱེད་ཀྱི་ཡོད། ང་ཚོས་གནོད་འཚེ་མེད་པར་གཏོང་བ་དང་

དགེ་མཚན་ཆེ་བ་རྣམས་གོང་འཕེལ་ཡོང་བའི་འབད་བརྩོན་བྱེད་དགོས། འདི་ནི་ཇི་

ལྟར་བྱེད་དགོས་སམ་ཞེ་ན། ངའི་བསམ་པར་ང་ཚོས་འགལ་ཟླ་ཡིན་པའི་ནུས་

ཤུགས་ཀྱིས་ཕན་ཚུན་ལ་འགོག་རྐྱེན་ཇི་ལྟར་བྱེད་པ་དང་། དངོས་ཡོད་གནས་

ལུགས་ཀྱི་རང་བཞིན་གཉིས་རྟོགས་དགོས། དཔེར་ན། ནུས་ཤུགས་བྱེ་བྲག་པ་ཞིག་

གནོད་འཚེ་ཅན་ཡིན་ཚེ། ང་ཚོས་དེའི་ཁ་གཏད་ཀྱི་ནུས་ཤུགས་བཙལ་དགོས་པ་

དང་། ང་ཚོས་དེ་ནས་གཅིག་གོང་འཕེལ་དང་གཅིག་མར་ཉམས་པར་བྱེད་པའི་ཧུར་

ཐག་བྱེད་དགོས།

ནང་ཡུལ་ཅན་གྱི་འཇིག་རྟེན་དུའང་འདི་དང་གཅིག་མཚུངས་ཤིག་འབྱུང་གི་

ཡོད། མྱོང་ཚོར་ཁག་ཅིག་ཕན་ཐོགས་ཆེ་ཞིང་། ཞེ་སྡང་དང་ཁོང་ཁྲོ་ལྟ་བུ་གནོད་འཚེ་

ཅན་ཡིན། ང་ཚོས་ཞེ་སྡང་ཇི་ལྟར་ཞི་བར་བྱེད་དགོས་སམ། ང་ཚོས་དེའི་ཁ་གཏད་

ཀྱི་ནུས་ཤུགས་བཙལ་ནས་བཀོལ་སྤྱོད་བྱེད་དགོས་རྒྱུ་རེད། ལྡོག་ཕྱོགས་ཀྱི་ནུས་

ཤུགས་དེས་ཞེ་སྡང་ཞི་བར་བྱེད་ངེས་ཤིང་། འདི་ནི་རང་བྱུང་ཁམས་ཀྱི་ཆོས་ཉིད་

ངེས་ཅན་ཞིག་གི་གོ་རྟོགས་དང་འབྲེལ་ཡོད། རང་བྱུང་ཁམས་སུ་ཕན་ཚུན་ཁ་གཏད་

ཀྱི་ནུས་ཤུགས་སྐོར་ཞིག་ཡོད་པ་དང་། གཅིག་གི་ཤུགས་ཆེ་རུ་བཏང་ན། དེ་དང་ཆ་

མཐུན་པའི་ལྡོག་ཕྱོགས་ཀྱི་ནུས་ཤུགས་ནི་རང་བཞིན་གྱིས་ཉམས་རྒྱུ་རེད།

ངས་འདིར་ནང་བསྟན་དར་སྤེལ་གཏོང་གི་མེད། ང་ཚོས་གོང་དུ་ཇི་ལྟར་མདུན་

བསྐྱོད་བྱེད་དགོས་པའི་གནད་དོན་གལ་ཆེན་སྐོར་ཞིག་གླེང་ཡོད། བགྲོ་གླེང་འདིར་

བརྟེན་ནས་མཉམ་འབྲེལ་གྱི་ལས་གཞི་ཅི་ཞིག་ང་ཚོའི་བློ་ངོར་འཁོར་ཐུབ་པའི་

བསམ་ཚུལ་མང་པོ་བརྗོད་སོང་། ཡིན་ཡང་། ང་རང་སྒེར་གྱི་ཡིད་ཆེས་ལ། ང་ཚོས་

ལས་གཞི་འདིའི་རིགས་སོ་སོའི་མི་རབས་གཅིག་པུའི་བཀག་རྒྱའི་འོག་ཏུ་འཇོག་མི་

རུང་། ཕུགས་རྒྱང་རིང་པོའི་དམིགས་ཡུལ་བཟུང་ནས་ང་ཚོའི་མི་ཐོག་ལས་ཕར་

བརྒལ་ཐུབ་པ་ཞིག་བྱེད་དགོས།

ང་ཚོས་སེམས་ཀྱི་སློབ་གསོ་ཇེ་ལེགས་སུ་བཏང་སྟེ། ཚད་མཐོའི་འཕྲུལ་ལས་

དང་མཉམ་བསྐྱོད་བྱེད་ཐུབ་པའི་བསམ་བློ་ཞིག་བསྐྱེད་བསྲིངས་བྱ་དགོས། ང་ཚོས་

ནང་སེམས་ཀྱི་འཇིག་རྟེན་ལ་དོ་སྣང་ཚད་ལྡན་ཞིག་སྤྲོད་མ་ཐུབ་ཚེ། ད་ལྟའི་གནས་

སྟངས་ལ་གཞིགས་ན་ཉེན་ཁ་ཆེན་པོ་ཞིག་འབྱུང་ངེས་རེད། འཕྲུལ་ལས་ཐམས་ཅད་

ལོག་ཕྱོགས་ལ་བཀོལ་སྤྱོད་བྱེད་སྲིད། འདི་ནི་ཉིས་སྟོང་གཅིག་གི་ཟླ་དགུ་པའི་ཚེས་

བཅུ་གཅིག་ཉིན་རྒྱལ་ཁབ་འདིའི་ནང་བྱུང་བའི་གཏོར་བཤིག་དེར་ལྟོས་དང་གསལ་

པོ་ཡིན།

ང་དང་འདྲ་བར་ཚན་རིག་པ་ཚོར་ཡང་མྱོང་ཚོར་ཡོད་པ་དང་། ནང་པ་ཚོར་

མྱོང་ཚོར་གྱིས་གང་ཡོད། ང་ཚོ་མི་ཞིག་ཡིན་པའི་ཆ་ནས་མྱོང་ཚོར་དེ་ཚོའི་རྐྱེན་

གྱིས་དཀའ་ངལ་ནང་ལྷུང་གི་ཡོད། ང་ཚོ་ཚང་མ་གཅིག་མཚུངས་ཡིན། ང་ཚོ་འགྲོ་བ་

མི་ཞིག་ཡིན་པ་དེ་སྲིད་དུ་ང་ཚོར་མྱོང་ཚོར་འདི་ཚོ་ཡོད་ངེས་རེད། ང་ཚོས་འདི་ནི་

ཆོས་ལུགས་ཀྱི་གནད་དོན་ཞིག་ཏུ་མ་བསམ་པར། དགེ་བའི་མྱོང་ཚོར་དེ་དག་

རྟོགས་ནས་གོང་འཕེལ་དུ་གཏོང་ཞིང་། མི་དགེ་བའི་མྱོང་ཚོར་རྣམས་ཉམས་པར་

བྱེད་དགོས། འདི་ལྟར་བྱས་ན། ང་ཚོ་བདེ་ཞིང་ལྷོད་པོ་ཡོང་རྒྱུ་རེད། དེ་བཞིན་ང་ཚོས་

རང་གི་ཞིབ་འཇུག་གི་ནང་དུ་ནུས་པའང་འདོན་ཐུབ་ཀྱི་རེད། གལ་སྲིད་རང་གི་སེམས་

མ་བདེ་བ་དང་མ་དུལ་བ་ཡིན་ཚེ། འདིས་རང་གི་ལས་དོན་ལ་བར་ཆད་བྱེད་ངེས།

ངས་རྒྱུན་དུ་འདི་ལ་ཆོས་ལུགས་དང་མ་འབྲེལ་བའི་བཟང་སྤྱོད་ཟེར་གྱི་ཡོད། 

འདི་ནི་ཆོས་ལུགས་ལ་འབྲེལ་བ་མེད་དེ། ཡེ་ཤུ་དང་ཇེའུ་ཆོས་ལུགས། ཁ་ཆེ་དང་

ཧིན་དྷིའི་ཆོས་ལུགས་བཅས་ཀྱིས་འཇིག་རྟེན་བཀོད་པ་པོ་དང་དག་ཞིང་སོགས་

གླེང་གི་ཡོད། ནང་བསྟན་གྱིས་ཀྱང་སྐྱེ་བ་ཕྱི་མ་དང་མྱང་འདས་སོགས་གླེང་གི་ཡོད། 

ཆོས་ལུགས་དང་མ་འབྲེལ་བའི་བཟང་སྤྱོད་ལ་མཚོན་ན། ང་ཚོས་ཆོས་ལུགས་ཀྱི་ལྟ་

བ་འདི་ཚོ་གླེང་མི་དགོས་ཤིང་། ང་ཚོའི་དམིགས་ཡུལ་ནི་མི་བཟང་པོ་ཞིག་བྱེད་རྒྱུ་

འདི་ཡིན།

འདི་ནི་ང་ཚོའི་དམིགས་ཡུལ་ཡིན་ཞིང་། སའི་གོ་ལའི་སྟེང་དུ་འགྲོ་བ་མིའི་

རིགས་རྩ་སྟོང་མ་སོང་བར་དུ་ང་ཚོས་དམིགས་ཡུལ་འདི་བཟུང་ནས་རྒྱུན་འཁྱོངས་

བྱ་དགོས། ཐུགས་རྗེ་ཆེ།།

ལེའུ་དགུ་པ། ལོ་ངོ་གཅིག་གི་རྗེས་ཀྱི་བསྐྱར་ཞིབ།

ང་ཚོ་ཤེས་བཞིན་གྱི་ཞིབ་ལྟ་ལ་ཐོག་མཐའ་བར་གསུམ་དུ་བརྟེན་དགོས།

འཇམ་མི་སི།

༄༅། །སེམས་དང་ཚེ་སྲོག་གི་ཚོགས་འདུ་བཅུ་གཅིག་པ“སེམས་ལ་དཔྱད་

པ”ཞེས་པ་འགོ་འཛུགས་སྐབས། ཐོམ་ཕི་སིན་གྱིས་ང་ཚོ་ཡུལ་ཅན་གྱི་རང་བཞིན་

སྣང་མེད་དུ་བསྐྱུར་བའི་གོམས་སྲོལ་ལས་གྲོལ་ནས། ཡུལ་རྟོགས་ཚན་རིག་ལ་ད་

ཕན་བྱུང་མ་མྱོང་བའི་ཚད་གཞི་ཞིག་གི་ཐོག་ནས་ཤེས་པ་རང་ཉིད་ལ་ཞིབ་འཇུག་བྱ་

དགོས་ཚུལ་བརྗོད་སོང་། ཚན་རིག་པ་ཚོས་བློའི་སྦྱོང་བརྡར་མེད་མཁན་ཚོ་ཞིབ་

འཇུག་གི་ཡུལ་དུ་བཀོལ་སྤྱོད་བྱས་ཏེ། ཁོང་ཚོར་སོ་སོའི་བློའི་ངང་ཚུལ་དག་གི་

མྱོང་བ་རྣམས་བརྗོད་དུ་འཇུག་གི་ཡོད། འོན་ཀྱང་། ཁོང་གིས་བརྗོད་དོན་ལ། ང་ཚོས་

གང་ཟག་དང་པོའི་བྱེད་ཐབས་ཚད་ལྡན་ཞིག་དར་སྤེལ་བྱས་ནས་བཀོལ་སྤྱོད་བྱེད་

ཀྱིན་པའི་གང་ཟག་གསུམ་པའི་བྱེད་ཐབས་དང་ཟུང་འབྲེལ་བྱ་དགོས་ཤིང་། ཤེས་

པའི་དབང་རྩའི་རྟེན་གཞི་འཚོལ་བའི་ཞིབ་འཇུག་གི་ནང་མྱོང་བའང་དབང་རྩའི་ནུས་

རྩོལ་མ་ལག་བཞིན་གལ་ཆེན་དུ་འཛིན་པའི་ཕྱོགས་བསྡུ་ཆ་སྙོམས་ཀྱི་ཤེས་པའི་

ཞིབ་འཇུག་ཅིག་འབྱུང་བར་བརྩོན་དགོས། ཁོང་གིས་ཡུལ་ཅན་གྱི་མྱོང་བ་གཙོ་བོར་

ཨ་ཐོར། ༼Arthur Zajonc༽

འཛིན་དགོས་པའི་རྒྱབ་རྟེན་དུ་འཇམ་མི་སིའི་ཉམས་ཞིབ་དྲངས་པ་དང་། ཚོགས་

ཞུགས་པ་མང་པོ་ཞིག་ལ་མཚོན་ན། འཇམ་མི་སི་ནི་མིག་དཔེ་བལྟ་ས་གལ་ཆེན་

ཞིག་ཆགས་འདུག ཐོམ་ཕི་སིན་གྱིས་དྲངས་པའི་ཚན་རིག་གི་མི་སྣ་གཞན་ནི་ཝར་

རེ་ལ་ཡིན་ཞིང་། ཁོང་གིས“དབང་རྩའི་སྣང་ཚུལ་རིག་པ”ཞེས་པའི་ཚིག་འདི་

གསར་གཏོད་མཛད་ནས་ཞིབ་འཇུག་བྱེད་ཐབས་ཀྱི་མདུན་ལམ་ཞིག་བསྟན་ཡོད། 

དེ་ནི་དབང་རྩའི་ཚན་རིག་དང་། སྣང་ཚུལ་རིག་པའི་ཞིབ་ལྟ། སྒོམ་སྒྲུབ་ཀྱི་སྦྱོང་

བརྡར་བཅས་ཟུང་སྦྲེལ་གྱིས་ཤེས་པའི་ཞིབ་འཇུག་ལ་རྨང་གཞི་ཞིག་འདིང་རྒྱུ་འདི་

རེད།

དཔེ་དེབ་འདིས་བསྟན་ཡོད་པ་ལྟར། ནང་པའི་མཁས་པ་དང་ཉམས་ལེན་པ་

ཚོས་ཐོམ་ཕི་སིན་གྱི་རེ་འདོད་བཞིན་གང་ཟག་དང་པོའི་མྱོང་རྟོགས་གཞིར་བཞག་

གིས་སྒོམ་སྒྲུབ་སྦྱོང་བརྡར་གྱི་རིམ་པ་དང་། ཤེས་བཞིན་གྱི་ཞིབ་ལྟའི་འབྲས་བུ་

གཉིས་ཀའི་འགྲེལ་བཤད་རྒྱས་པ་ཞིག་མཁོ་སྤྲོད་བྱས་ཡོད། ང་ཚོས་ཚོགས་ཐོག་ཏུ་

ཤེས་རྟོགས་བྱུང་བ་ནི། སྒོམ་ཆེན་པ་ཚོས་བློ་ལ་སྦྱོང་བརྡར་ཐོབ་མེད་པའི་ཞིབ་

འཇུག་བྱེད་མཁན་ཚོའི་ཚབ་བྱས་ཏེ། ཚན་རིག་པ་ཚོ་དང་མཉམ་འབྲེལ་བྱེད་པའི་

འོས་འགན་འཁུར་འགོ་བརྩམས་ཟིན་པ་འདི་རེད། ནང་པའི་མཁས་དབང་ཚོར་སྒོམ་

སྒྲུབ་ཀྱི་ཡོན་ཏན་ཙམ་དུ་མ་ཟད། ཡུལ་ཅན་གྱི་མྱོང་བའི་སྐོར་ལ་བསམ་གཞིགས་

བྱེད་སྤྱད་ཀྱི་ལྟ་གྲུབ་དང་རྣམ་གཞག་གི་སྒྲོམ་གཞི་ཚད་མཐོན་པོ་ཞིག་ཡོད་པའང་ང་

ཚོས་རྟོགས་ཡོད། ནང་པ་ཚོས་ཀླད་པའི་ནུས་རྩོལ་མ་ལག་དང་འབྲེལ་བའི་གནད་

དོན་ཁག་ལ་གསལ་བཤད་བྱེད་མ་ཐུབ་ཀྱང་། ཁོང་ཚོས་དབྱེ་ཞིབ་གནང་བའི་ཡུལ་

ཅན་སེམས་ཁམས་ཀྱི་རྣམ་གྲངས་ཕྲ་མོ་དང་། རང་གི་སེམས་ཀྱི་ངང་ཚུལ་ལ་སྟངས་

འཛིན་བྱས་ནས་དུས་ཡུན་རིང་པོར་རྒྱུན་འཁྱོངས་བྱེད་ཐུབ་པ་གཉིས་ཀས་ཡུལ་

རྟོགས་ཚན་རིག་གི་གཞི་རྩའི་བདེན་འཛིན་ངེས་ཅན་ཞིག་ལ་དཀའ་ངལ་སྤྲད་ཡོད། 

ཚོགས་ཐོག་གི་ཚན་རིག་པ་ཚོས་བློ་རྒྱ་ཡངས་པའི་འཚོལ་ཞིབ་ཀྱི་འདུ་ཤེས་ཤིག་

བཟུང་སྟེ། ནང་པའི་ལྟ་ཚུལ་དེ་དག་ལ་ཞིབ་འཇུག་ཚོད་ལྟ་བརྒྱུད་ནས་བརྟག་དཔྱད་

གཏོང་བའི་གོ་སྐབས་ཤིག་བྱུང་ན་བཟང་ཚུལ་བརྗོད་པ་དང་། མང་པོ་ཞིག་གིས་

སེམས་ལྟ་བུའི་ཁྱབ་ཁོངས་འདི་འདྲའི་གལ་ཆེན་ཞིག་ལ་འཇུག་པའི་ཚན་རིག་

གསར་པ་ཕུན་སུམ་ཚོགས་པ་ཞིག་འབྱུང་བར་སྤྲོ་བའང་བརྟས་འདུག

ཉིན་གཉིས་རིང་གི་ཚོགས་འདུ་འདིའི་ཤུགས་རྐྱེན་ལ་དཔྱད་ཞིབ་བྱེད་པར་

གཏམ་བཤད་པ་དང་། བགྲོ་གླེང་གི་མཉམ་ཞུགས་པ། ད་དུང་ཚོགས་འདུའི་ཟུར་

ཞུགས་པ་བཅས་ཀྱི་བསམ་ཚུལ་བཟང་ངན་གཉིས་ཀ་བསྡུ་ལེན་བྱས་པ་ངས་གཤམ་

གྱི་ཤོག་བུ་འདི་དག་གི་སྟེང་དུ་བཀོད་ནས་བགྲོ་གླེང་འདི་ལ་བཟུང་བའི་ཕྱོགས་འདྲ་

མིན་གྱི་ལྟ་ཚུལ་རྣམས་སྟོན་ཐབས་བྱ་རྒྱུ་ཡིན།

ལྟ་ཚུལ་སྣ་ཚོགས།

རིག་གཞུང་ཐ་དད་པའི་བར་གྱི་གྲོས་བསྡུར་ནང་བདེན་དོན་ཡིན་བསམ་པ་

ཐམས་ཅད་ནི་རྣམ་གཞག་གིས་དཀྲིས་ནས་ཡོད་པ་མྱུར་དུ་གསལ་པོ་ཆགས་འགྲོ་བ་

དང་། སེམས་ཁམས་ལ་ཕྱོགས་པའི་ང་ཚོའི་ཉམས་ཞིབ་ཀྱིས་ཕྱིར་མ་ཕྱུང་བའི་སོ་

སོའི་བདེན་འཛིན་དང་དམིགས་འདུན་མཚོན་གྱི་ཡོད། འདི་ནི་ཐ་ན་ཕྱོགས་གཉིས་

ཀར་མཐུན་འབྲེལ་གྱི་བསམ་བློ་ཆེན་པོ་ཞིག་ཡོད་ཀྱང་། སེམས་དང་ཚེ་སྲོག་གི་

ཚོགས་འདུ་བཅུ་གཅིག་པའི་སྟེང་དུ་ལྷང་ལ་བུད་པ་ནང་པའི་སེམས་ཁམས་རིག་

པའི་མྱོང་ཚོར་གྱི་ལྟ་སྟངས་དང་། ནུབ་ཕྱོགས་ཚན་རིག་གི་ལྟ་སྟངས་གཉིས་ཀྱི་

འགལ་བ་དེས་མངོན་པར་བྱས་ཡོད། ནང་པའི་མཁས་དབང་འཇོད་ཇིས་ང་ཚོར་བོད་

སྐད་དུ་མྱོང་ཚོར་ལ་བརྡ་ཆད་ཅིག་མེད་ཚུལ་བརྗོད་སོང་། མྱོང་ཚོར་ནི་ཞིབ་ཕྲ་ཆེ་

བའི་མངོན་པའི་ལུགས་ཀྱི་སེམས་བྱུང་གི་རྣམ་གྲངས་སུ་མྱོང་ཚོར་མ་ཡིན་པའི་ལེ་

ལོ་དང་མ་རིག་པ་ལྟ་བུའི་སེམས་བྱུང་དང་ལྷན་དུ་བཞག་ཡོད། འོན་ཀྱང་། དབང་རྩའི་

ཚན་རིག་པ་རེ་ཆར་ཏྲིས་ཚངས་ཐིག་གི་ཐོག་ནས་མྱོང་ཚོར་གྱི་སློང་ཤུགས་ཕྱོགས་

གཅིག་དང་། མྱོང་ཚོར་གྱི་དགེ་མཚན་ཡོད་མེད་དམ་བདེ་མི་བདེའི་ཁྱད་ཆོས་

ཕྱོགས་གཞན་ལ་ཕྱེས་ནས་གཏམ་བཤད་གནང་ཞིང་། སྒྲིག་གཞི་འདིའི་ནང་མྱོང་

ཚོར་ཐམས་ཅད་ནི་ཕན་ཚུན་འཕྲེད་དུ་བཅད་ནས་བཞག་པའི་ཚངས་ཐིག་གཉིས་

ཀྱིས་མཚོན་པར་བྱས་ཡོད། ཁྱད་པར་འདིས་ཕྱོགས་གཉིས་ཀྱི་འགལ་ཟླ་རྣམས་

གསལ་པོར་བསྟན་ཞིང་། ལན་ཌར་གྱིས་ང་ཚོའི་བགྲོ་གླེང་གི་ཐུན་མཐའ་མའི་ནང་དུ་

བརྗོད་དོན་ལ། “ཤེས་ཡོན་གྱི་སྡེ་ཚན་འདི་གཉིས་ཀའི་སེམས་ཀྱི་རྣམ་གྲངས་འབྱེད་

ཚུལ་ལ་རྩ་འཛིན་གཅིག་མཚུངས་ཤིག་མེད། གནས་རིམ་ངེས་ཅན་ཞིག་ཏུ་གཉིས་

ཀར་ཡང་ནོར་འཁྲུལ་ཡོད་སྲིད་ཀྱང་། ཕན་ཚུན་མི་མཐུན་པའི་བྱེད་ཐབས་ཀྱི་ལངས་

ཕྱོགས་གཉིས་ཡོད་པ་འདི་ནི། ཧ་ཅང་རིན་ཐང་དང་ལྡན་པ་ཞིག་ཡིན།”

ལན་ཌར་གྱི་བརྗོད་དོན་ནི་སྲོལ་རྒྱུན་གཉིས་ཀར་ཐུན་མོང་གི་རྟེན་གཞི་གང་དུ་

མེད་ན་དེར་ང་ཚོར་སྦྱང་བྱ་ཆེས་མང་པོ་ཡོད་པ་འདི་རེད། རེ་ཆར་ཏྲིས་བརྗོད་པ་

ལྟར། ང་ཚོས་ལུས་ཕུང་དང་སྤྱོད་པ་ལ་དོ་སྣང་ཤུགས་ཆེར་སྤྲད་པ་འདིས་ནུབ་

ཕྱོགས་པའི་མྱོང་ཚོར་གྱི་རྣམ་གྲངས་འཇོག་ཚུལ་ལ་ཤུགས་རྐྱེན་ཆེན་པོ་ཐེབས་

ཡོད། ནང་དོན་རིག་པའི་སེམས་བྱུང་གི་རྣམ་གྲངས་ནི་གཙོ་བོར་ཆོས་ཉམས་ལེན་

གཞིར་བཞག་ལས་བྱུང་ཞིང་། ཉོན་མོངས་ལས་གྲོལ་བའི་ཐར་པ་འཚོལ་སྙེག་གིས་

མངོན་པའི་ལུགས་ཀྱི་ཤེས་རྟོགས་དང་། ཉམས་ལེན་གྱི་བཀོད་སྒྲིག་ལ་ཤུགས་རྐྱེན་

ཆེན་པོ་ཐེབས་ཚུལ་འཇོད་ཇིས་ནན་ཏན་གྱིས་བརྗོད་སོང་། འདིས་ཆོས་མངོན་པའི་

སེམས་བྱུང་ལྔ་བཅུ་ང་གཅིག་ཐམས་ཅད་ལ་ལུས་ཕུང་དང་འབྲེལ་བའི་ཆ་ཞིག་མེད་

པ་ཤུགས་སུ་སྟོན་ཐུབ།

རྒྱུ་མཚན་འདི་ལ་བརྟེན་ནས་ཆོས་མངོན་པའི་སེམས་བྱུང་གི་འགྲེལ་བཤད་

རྒྱས་པ་དེས་ཚན་རིག་པ་སྐོར་ཞིག་གི་དང་བ་བསླངས་ཡོད་ཀྱང་། གཞན་ཁག་ཅིག་

ལ་མཚོན་ན། དེས་སོ་སོའི་རེ་ལྟོས་ཀྱི་གནད་དོན་རྣམས་གླེང་མི་འདུག་པ་དཔེར་ན། 

ཕི་རིན་སི་ཏྲོན་མཐོ་སློབ་ནས་ཡིན་པའི་ཨ་ནས་རང་གི་བསམ་ཚུལ་གཤམ་དུ་

གསལ་བ་ལྟར་བཀོད་འདུག

ང་ལ་མཚོན་ན། ཞིབ་ཕྲ་ཡིན་པའི་སེམས་བྱུང་གི་དབྱེ་བ་དེ་ཚོས་ཕན་མ་སོང་། 

ངས་དེ་ཚོ་ནི་རང་གི་མྱོང་བ་དང་འབྲེལ་སྦྱོར་བྱེད་ཐུབ་པ་ཞིག་ཏུ་མཐོང་མེད་པ་དང་། 

དབྱེ་བ་འདི་ནི་ཐ་ན་ནུབ་ཕྱོགས་ཀྱི་ཆོས་ལུགས་དང་། ལྟ་གྲུབ་རིག་པ་ལས་བྱུང་བ་

ཞིག་ཡིན་པའི་དབང་དུ་བཏང་ཡང་ངའི་ལྟ་ཚུལ་གཅིག་ཏུ་གནས་རྒྱུ་རེད། ངས་ལྐོག་

གྱུར་གྱི་དོན་སྤྱི་དེ་ལྟ་བུའི་གནས་རིམ་དུ་བསམ་བློ་གཏོང་གི་མེད་ཅིང་། ང་ལ་

དགོས་པ་ནི་ཅི་ཞིག་འབྱུང་གི་ཡོད་པའི་དངོས་ཡོད་ཀྱི་སྐད་ཆ་དང་འདོད་ཚུལ། ཡང་

ན་དཔེ་མཚོན་དང་སྦྱར་བའི་འགྲེལ་བརྗོད་ཡིན། དེ་ཡང་རབ་བྱུང་ན་སེམས་ཁམས་

དང་དབང་རྩའི་ནུས་རྩོལ་མ་ལག་དང་སྦྱར་ནས་འགྲེལ་བརྗོད་བྱེད་རྒྱུ་འདི་ཡིན། 

སེམས་བྱུང་གི་རྣམ་གཞག་དེས་ངས་འདྲི་འདོད་པའི་དྲི་བའི་རིགས་ལ་ལན་ཞིག་མི་

སྟེར་ཞིང་། དེ་ནི་བསམ་བློ་གཏོང་སྟངས་གཞན་ཞིག་རེད།

ནང་པ་ཚོར་སེམས་བྱུང་གི་རྣམ་གྲངས་རྒྱས་པ་འདི་དང་མཚུངས་པའི་མྱོང་

ཚོར་དང་། སེམས་ཀྱི་སྣང་བརྙན། ཡིད་བྱེད་སྟངས་འཛིན་སོགས་ཀྱི་ཉམས་ལེན་གྱི་

འགྲེལ་བཤད་ཀྱང་རྙོག་འཛིང་ཆེན་པོ་ཞིག་ཡོད། མཱ་ཐེའོ་ཡིས་ང་ཚོར་སེམས་ཀྱི་

སྣང་བརྙན་བསྐྱེད་པའི་ཉམས་ལེན་ཁག་ཅིག་འགྲེལ་བཤད་བྱས་པའི་ནང་ཁྱད་ཆོས་

སྣ་ཚོགས་ལྡན་པའི་ལྷ་བརྒྱ་ཕྲག་སྒོམ་པའང་ཚུད་འདུག ཏཱ་ལའི་བླ་མ་མཆོག་གིས་

ཀྱང་ཡིད་བྱེད་ཀྱི་རྣམ་པ་མང་པོ་ཞིག་དང་། དེ་ཚོར་སྦྱོང་བརྡར་བྱེད་སྟངས་ཀྱི་དཔྱད་

བསྡུར་ཞིབ་ཚགས་ཤིག་ང་ཚོར་གནང་སོང་། ཚན་རིག་པ་དང་ཚོགས་ཞུགས་པ་

ཚོའི་ཁྲོད་དུ་ཉམས་ལེན་དང་གོ་རྟོགས་དེ་དག་ལ་ཡི་རང་གི་ཚོར་བ་ཞིག་སྐྱེས་ཡོད་

པ་མངོན་དུ་གྱུར་འདུག་པ་དང་། མཱ་ཐེའོ་ཡིས་གཏམ་བཤད་གནང་བའི་རྗེས་སུ་སི་ཏྲེ་

ཧཕིན་གྱིས་གཤམ་གྱི་སྐད་ཆ་འདི་བརྗོད་སྐབས་མི་མང་གིས་དགའ་བསུའི་ཐལ་མོ་

བརྡབས་སོང་། “ཞིབ་ལྟ་དེ་དག་གིས་ང་ཚོར་ཚན་རིག་གི་ཚོགས་སྡེ་རུ་སྣང་བརྙན་

གྱི་སྐོར་ལ་ཕྲན་བུ་ཞིག་མ་གཏོགས་རྟོགས་མེད་པ་དང་། ང་ཚོའི་ཞིབ་འཇུག་ནི་ཁྱབ་

རྒྱ་ཆུང་བའི་དྲན་གསོ་གཏོང་རྒྱུ་རེད་་་༌། ང་ཚོས་རྩིག་གྱང་མཐོ་རུ་གཏོང་བའི་སོ་

ཕག་འགའ་ཤས་ཤིག་བཟོ་འགོ་བརྩམས་ཡོད་པར་བསམ་ཡང་། ང་ཚོས་ཞིབ་

འཇུག་གི་བརྒྱུད་རིམ་ཐོག་མའི་སྐབས་སུ་འདོད་ཚུལ་ཅི་ཞིག་གཟུང་དགོས་མིན་ལ་

ངེས་པར་དུ་སེམས་ཆུང་བྱ་དགོས།”

ཚན་རིག་པ་ཚོ་ཏཱ་ལའི་བླ་མ་མཆོག་དང་ལྷན་དུ་ཚོགས་འདུ་འདིར་ཞུགས་པའི་

རྒྱུ་མཚན་མང་ཞིང་། ཁག་ཅིག་ནི་ཚན་རིག་གི་ཆེད་དུ་ཡིན་ཞིང་གཞན་སྐོར་ཞིག་ལ་

སྒེར་གྱི་དོན་དག་ཅིག་ཆགས་འདུག ཚོགས་ཞུགས་པ་ཉུང་ཤས་ཤིག་བོད་བརྒྱུད་

ནང་བསྟན་ལ་རྒྱུས་མངའ་ཆེ་ཡང་། ཕལ་ཆེ་བས་ནང་དོན་རིག་པ་ལས་ནུབ་ཕྱོགས་

ཀྱི་ཚན་རིག་ལ་སེམས་ཁམས་རིག་པའི་ཤེས་ཡོན་ཚད་མཐོ་པོ་ཞིག་ཡོད་པའི་

བསམ་ཚུལ་བཟུང་སྟེ། ལུས་རྩལ་པ་གྲགས་ཅན་ལྟར་ནང་པ་ཚོ་སྒོམ་ཆེན་པ་ཡིན་

ཡང་། ཁོང་ཚོར་ནང་སེམས་ཀྱི་འཇིག་རྟེན་དང་དེའི་འཕེལ་རྒྱས་ཀྱི་སྐོར་ལ་དོན་སྤྱི་

དམའ་བོ་ཞིག་ལས་མེད་པར་འདོད་ཡོད། འོན་ཀྱང་། ཚན་རིག་པ་ཚོ་ཏཱ་ལའི་བླ་མ་

མཆོག་དང་ནང་པའི་མཁས་དབང་གཞན་ཚོར་ཐུག་ནས་གོ་བསྡུར་བྱེད་སྐབས། 

ཁོང་ཚོས་ནང་པ་ཚོའི་སྦྱངས་སྟོབས་དང་ལྟ་གྲུབ་ཀྱི་ཟབ་ཚད་མྱུར་དུ་རྟོགས་སོང་། 

ནང་པའི་མངོན་སུམ་རང་བཞིན་གྱི་འདོད་ཚུལ་རྣམས་རྣམ་གཞག་གི་བསམ་

གཞིགས་རྣལ་མ་ཞིག་གཞིར་བཞག་གིས་གྲུབ་ཅིང་། ཁོད་ཧན་གྱིས་བརྗོད་དོན་ལ།  

“ཉམས་མྱོང་འདིའི་ཆ་ཤས་གཙོ་བོ་ཞིག་ནི་སོ་སོའི་ལྟ་ཚུལ་དོག་མོ་འདི་དོར་ནས་

ཁོང་ཚོའི་འདོད་ཚུལ་གྱི་རྒྱབ་ལྗོངས་སུ་ཡོད་པའི་ལྟ་བ་དང་བ་འདྲེན་པ་དེ་ཚོ་རྟོགས་

རྒྱུ་དེ་ཡིན།”

འདི་ལྟར་ནུབ་ཕྱོགས་ཀྱི་ཚན་རིག་པ་ཚོས་ནང་པའི་མཁས་དབང་ཚོའི་ཁྲོད་དུ་

རང་ཉིད་ལ་ལས་རོགས་ངོ་མ་ཞིག་ཡོད་པར་རྟོགས་ཤིང་། ཁོང་ཚོས་ནང་པའི་

མཁས་དབང་དང་ཉམས་ལེན་པ་ཚོའི་སེམས་ཀྱི་ཞིབ་འཇུག་ལ་རོགས་རམ་བྱེད་

ཐབས་འཚོལ་འགོ་བརྩམས་པ་རེད། ཚོགས་ཐོག་ཏུ་ནམ་སེ་གཙོས་ཚན་རིག་པ་

སྐོར་ཞིག་གིས་ནང་པ་ཚོས་གཤིས་སྤྱོད་ཀྱི་ཞིབ་འཇུག་ཚོད་ལྟ་སྟབས་བདེ་ཞིག་གི་

ལམ་ནས་སོ་སོའི་ཡིད་བྱེད་ཀྱི་གནས་ཆ་དང་། ད་དུང་བློའི་ནུས་རྩོལ་གཞན་ལ་ཚད་

འཇལ་བྱེད་ཆོག་པའི་བསམ་ཚུལ་བརྗོད་བྱུང་། ཁོད་ཧན་གྱིས་ནང་པ་ཚོར་གཤམ་

གྱི་སྐད་ཆ་འདི་བཤད་སྐབས་མང་ཚོགས་ཀྱིས་དགའ་བསུ་ཞུས་ནས་ཐལ་མོ་

བརྡབས་སོང་། “ངའི་བསམ་ཚུལ་ལ། ཚད་འཇལ་སའི་ཡུལ་ས་ཡ་གཅིག་འདུག 

འོན་ཀྱང་། ཁྱེད་ཀྱི་བསམ་ཚུལ་ལ། ངས་གང་ཞིག་ལ་ཚད་འཇལ་བྱེད་འོས་ན་དེར་

ཚད་འཇལ་བྱེད་རྒྱུ་ཡིན།”

སེམས་དང་ཚེ་སྲོག་གི་ཚོགས་འདུ་བཅུ་གཅིག་པའི་རྗེས་སུ་ཐུབ་བསྟན་སྦྱིན་

པ་དང་གླེང་མོལ་བྱེད་སྐབས། ངས་ཁོང་ལ་རྒྱ་གར་དུ་ཡོད་པའི་དགོན་སྡེ་ཁག་ལ་

ཞིབ་འཇུག་འདི་ལྟ་བུ་ལས་འཐོབ་བྱ་ཅི་ཞིག་ཡོད་པར་དྲིས་ཤིང་། ཁོང་གིས་འདི་ནི་

གལ་ཆེན་ཞིག་ཡིན་པར་བརྗོད་སོང་། ཏཱ་ལའི་བླ་མ་མཆོག་གིས་ཚན་རིག་པ་དང་

མཉམ་འབྲེལ་བྱེད་པར་དགའ་མོས་གནང་གི་ཡོད་ཀྱང་། བོད་ཀྱི་བླ་མ་དང་མཁས་

དབང་མང་པོ་ཞིག་གིས་བཙན་བྱོལ་དུ་སྡོད་པའི་རིང་བོད་ཀྱི་ཆོས་དང་རིག་གཞུང་

སྲུང་སྐྱོབ་བྱེད་པ་གཙོ་བོར་འཛིན་གྱི་ཡོད། རྒྱུ་མཚན་དེའི་ཕྱིར་ཁོང་ཚོས་ནུབ་

ཕྱོགས་ཀྱི་ཚན་རིག་དགོན་སྡེ་ཁག་གི་སློབ་གཞི་ལ་འཇོག་པར་དོགས་ཟོན་བྱེད་པ་

ནི་རྟོགས་ཐུབ་པ་ཞིག་རེད། ཡིན་ཡང་། ཐུབ་བསྟན་སྦྱིན་པའི་ལྟ་ཚུལ་ལ། ཁོང་ཚོ་ནི་

སོ་སོའི་བློ་སྦྱོང་བའི་ལས་དོན་ལ་གྲོགས་བྱེད་པའི་ཚན་རིག་གི་ཞིབ་འཇུག་ནང་ཐད་

ཀར་མཉམ་ཞུགས་བྱེད་ཐུབ་ཚེ། འདིས་ཁོང་ཚོར་དགོན་སྡེ་ཁག་གི་སློབ་ཚན་དུ་

ཚན་རིག་ཀྱང་འཇོག་པའི་སེམས་ཤུགས་ཆེན་པོ་ཞིག་སྤྲོད་ཐུབ་རྒྱུ་རེད།

དཔེ་དེབ་འདིའི་སྔོན་གླེང་དུ་བརྗོད་པ་ལྟར། ད་རེས་ཀྱི་ཚོགས་འདུ་འདིའི་བར་

དུ་སེམས་དང་ཚེ་སྲོག་གི་ཚོགས་འདུ་མི་མང་མེད་པའི་ཁོར་ཡུག་ཏུ་སྐོང་ཚོགས་

བྱས་ཡོད། ད་ཐེངས་ཀྱི་བགྲོ་གླེང་ལ་མི་མང་ཆིག་སྟོང་ལྷག་ཅིག་ཞུགས་ཤིང་། ཁོང་

ཚོ་ཕལ་ཆེ་བ་ནི་ཤེས་རིག་ཆེད་སྦྱོང་གི་ཚོགས་སྡེ་ཁག་ནས་ཕེབས་པ་ཤ་སྟག་ཡིན། 

ཧ་ཝད་ཌིའི་སེམས་ཁམས་རིག་པ་སྨྲ་བ་ཌམ་ཉིག་གིས་ཚོགས་ཞུགས་པ་མང་པོ་

ཡོད་པའི་མཇུག་འབྲས་ཤིག་ལ་ཞིབ་ལྟ་བྱས་ཏེ་འགྲེལ་བརྗོད་བྱས་འདུག མཇུག་

འབྲས་དེ་ནི་ཁོང་གིས་རྙོག་དྲ་ཞིག་ཏུ་མཐོང་ཡོད་པ་གཤམ་གྱི་སྐད་ཆ་འདིའི་ནང་

གསལ་པོ་རེད།

ཕན་འབྲས་ཆེན་པོ་ཐོན་ཆོག་པའི་བགྲོ་གླེང་ཞིག་གཞན་གྱི་ཕམ་ཉེས་གླེང་བྱེད་

ཀྱི་ཚོགས་འདུ་ལྟར་གྱུར་པ་དང་། དེའི་ནང་དུ་ཚན་རིག་ནི་ཡུལ་ཅན་གྱི་མྱོང་བའི་

གལ་ཆེན་རང་བཞིན་སྣང་མེད་བྱེད་ཅིང་། ཕུགས་རྒྱང་མ་མཐོང་བའི་ལས་དོན་ཞིག་

ཏུ་བརྩིས་སོང་། འོན་ཀྱང་། དོན་དངོས་སུ་དེང་རབས་ཀྱི་སེམས་ཁམས་རིག་པའི་

ཁྱབ་ཁོངས་མང་པོས་ཡུལ་ཅན་གྱི་མྱོང་བ་ལ་ཡུལ་རང་བཞིན་གྱི་བྱེད་ཐབས་བརྒྱུད་

ནས་ཞིབ་འཇུག་བྱེད་པའི་འབད་བརྩོན་གནང་གི་ཡོད། དཔེར་ན། ངས་སྣེ་ཁྲིད་

བཞིན་པའི་སེམས་ཁམས་རིག་པའི་ཞིབ་འཇུག་ནི་གཅིག་ཡིན། ངའི་བསམ་ཚུལ་

ལ། དེ་ལྟར་གྱུར་པའི་རྒྱུ་མཚན་ྋགོང་ས་མཆོག་དང་། ནང་པའི་དགེ་སློང་ཚོ་མ་

རེད། དེ་ལས་ལྡོག་སྟེ། ཚན་རིག་པ་ཚོ་རང་ཉིད་ལན་པ་རེད། དེ་ཡང་མཇུག་འབྲས་

འདི་ནི་ཁོང་ཚོས་རང་ཉིད་དམའ་སར་འཛིན་པའི་གནོང་འགྱོད་ཀྱི་བྱ་སྤྱོད་བསྟན་

ནས་བྱུང་ཞིང་། མང་ཚོགས་ཀྱིས་དགའ་བསུའི་ཐལ་མོ་བརྡབས་ནས་བྱ་སྤྱོད་དེ་ཚོ་

རྒྱུན་འཁྱོངས་བྱེད་པའི་རྐྱེན་བྱས་ཡོད། གཅིག་བྱས་ན། ཚན་རིག་པ་ཚོས་ྋགོང་ས་

མཆོག་ལ་བསྟན་པའི་དད་གུས་དེ་ནི་བགྲོ་གླེང་འདིའི་རིགས་ཀྱི་ནང་དུ་འོས་

འཚམས་མིན་ཞིང་། བདེན་པ་འཚོལ་སྙེག་གི་ནང་དུ་བརྩི་བཀུར་ལ་གནས་ཡུལ་

ཞིག་ཡོད་པ་ལས་དད་གུས་ལ་གནས་ཡུལ་ཞིག་མེད། གལ་སྲིད་ཚོགས་འདུ་འདི་ལ་

དད་གུས་ཀྱི་རྣམ་པ་ཤུགས་ཆེན་ཞིག་མེད་ཚེ། འབྲས་བུ་ཅུང་ཆེན་པོ་ཞིག་ཐོན་ཡོད་

སྲིད།

གལ་སྲིད་ཁག་ཅིག་གིས་མང་ཚོགས་ཀྱིས་ཕྱོགས་ལྷུང་གི་སྒོ་ནས་གཏམ་

བཤད་པ་ཚོར་ཡ་ལན་བྱིན་ཡོད་པར་མཐོང་ཡོད་ཚེ། མི་གཞན་ཚོར་དེ་ནི་ལོ་རྒྱུས་

རང་བཞིན་གྱི་བྱུང་བ་ཞིག་མཐོང་བའི་སྤྱི་སྡོམ་གྱི་ཚོར་བའི་སྒུལ་ཤུགས་ཤིག་ཏུ་

སྣང་འདུག ཉུང་མཐའ་ཡང་ཚོགས་ཞུགས་པ་འགའ་ཤས་ལ་མཚོན་ན། སྡིངས་ཆའི་

སྟེང་གི་བགྲོ་གླེང་ནི་ཤེས་རིག་ཆེད་སྦྱོང་གི་རང་བཞིན་ལས་འདས་ཤིང་། དེས་རང་

ཉིད་སྒེར་གྱི་འདམ་ག་ལའང་བསམ་གཞིགས་བྱེད་དུ་བཅུག་འདུག དཔེར་ན། ཨད་

མི་ཨ་ཡེ་ཏྲེ་ནས་ཡིན་པའི་སྤྱི་ཚོགས་འགྱུར་ལྡོག་གི་རྣམ་གཞག་སྨྲ་བ་ཤོ་མན་གྱིས་

ང་ལ་ལན་འདི་བསྐུར་སོང་། “ངས་ཚོགས་འདུ་འདིའི་རྗེས་ནས་རང་ཉིད་ཀྱི་ད་ལྟའི་

འཚོ་བ་ལ་ཅི་ཞིག་འགྲིགས་མེད་པ་གསལ་པོར་མཐོང་བ་སྟེ། ང་ནི་དམིགས་གཏད་

ཅིག་མེད་པར་ས་ཆ་མང་པོ་ཞིག་ཏུ་ལས་གཞི་མང་པོ་ཞིག་གི་ནང་ཚུད་འདུག ངས་

ད་དུང་འབྱུང་འགྱུར་གྱི་ལོ་ངོ་མང་པོར་ཅི་ཞིག་བྱ་དགོས་པའང་གསལ་པོར་རྟོགས་

བྱུང་། ངས་བྱེད་འདོད་པ་ནི་རང་གི་བྱ་བ་ཐམས་ཅད་ཚན་རིག་དང་། ཆོས་ལུགས། 

སྤྱི་ཚོགས་བཅས་ཀྱི་འགྱུར་ལྡོག་གི་འབྲེལ་བ་ལ་བརྟག་དཔྱད་བྱེད་པའི་ལས་དོན་

གཅིག་གི་ཕྱོགས་སུ་བསྡུ་རྒྱུ་འདི་ཡིན། ཚོགས་འདུའི་ཉིན་གཉིས་ཀར་ཆོས་ལུགས་

དང་ཚན་རིག་གི་གནད་དོན་གླེང་ཡོད་མོད། ང་ལ་མཚོན་ན། དེ་ཚོ་སྤྱི་ཚོགས་ཀྱི་

འགྱུར་ལྡོག་ལ་ཇི་ལྟར་འབྲེལ་ཡོད་མེད་འདི་ང་ཚོའི་སྐབས་ཐོག་གི་དྲི་བ་གལ་ཆེན་

ཞིག་ཡིན་པར་སྣང་།”

ང་ཚོ་སླར་ཡང་བརྗོད་གཞི་གཙོ་བོར་ཁ་ཕྱོགས་ན། ཚན་རིག་དང་ནང་དོན་

རིག་པའི་བར་གྱི་ཁྱད་པར་གལ་ཆེན་ཞིག་ནི། དེང་རབས་ཀྱི་ཚན་རིག་གིས་སྐྱེ་

དངོས་རིག་པའི་འཕེལ་འགྱུར་དང་། བློའི་ཁྱད་ཆོས་བྱེ་བྲག་པའི་བར་དུ་ཡོད་པའི་རྒྱུ་

འབྲས་ཀྱི་འབྲེལ་བ་གལ་ཆེན་དུ་འཛིན་པ་འདི་རེད། ནུབ་ཕྱོགས་ཀྱི་ཚན་རིག་གི་

སྲོལ་རྒྱུན་ནང་ཁོང་ཁྲོ་དང་། འཇིགས་སྣང་། མིག་ཤེས་སོགས་འཕེལ་འགྱུར་གྱི་ཐོན་

སྐྱེད་དུ་རྟོགས་དགོས་ཤིང་། ཁྱད་རྣམ་འདི་ཚོ་ལ་འཕེལ་འགྱུར་གྱི་ཁྲོད་དུ་རིགས་

རྒྱུད་རང་གི་རིགས་རྫས་རྣམས་ཀྱི་ནུས་པ་མཐོར་འདེགས་བྱེད་པའི་ཁྱད་ཆོས་ལྡན་

པ་རེད། འཇོད་ཇིས་བརྗོད་པ་ལྟར། ནང་དོན་རིག་པས་ཁོང་ཁྲོ་དང་འཇིགས་སྣང་

སོགས་ཀྱི་ཐོག་མའི་བྱུང་ཚུལ་ལ་འཕེལ་འགྱུར་རིག་པའི་འགྲེལ་བཤད་ཅིག་བྱེད་ཀྱི་

མེད། དེ་ལས་ལྡོག་སྟེ། ནང་དོན་རིག་པས་མྱོང་ཚོར་དེ་ཚོས་ང་ཚོར་ཤུགས་རྐྱེན་ཇི་

ལྟར་ཐེབས་ཀྱི་ཡོད་པ་གཙོ་བོར་གླེང་གི་ཡོད། འཇིགས་སྣང་དང་། ཆགས་སེམས། 

ཞེ་སྡང་། འདོད་རྔམ། ཕྲག་དོག་སོགས་སྐྱེས་མ་ཐག་ཏུ་ང་ཚོས་མྱོང་ཚོར་འདི་དག་

ལ་ཡ་ལན་ཇི་ལྟར་སྟེར་དགོས་སམ། ང་ཚོ་ནི་མྱོང་ཚོར་འདི་ཚོའི་དབང་དུ་སོང་ནས་

མཇུག་འབྲས་ངན་པའི་སྤྱོད་པ་ལ་དབང་མེད་དུ་འཇུག་དགོས་པ་ཡིན་ནམ། མྱོང་

ཚོར་འདི་ཚོ་སྐྱེས་མ་ཐག་ཏུ་རང་གི་ཚོར་ཤེས་ཀྱིས་ཟིན་པའི་སྒོ་ནས་ཉོན་མོངས་དེ་

ཚོར་དབང་བསྒྱུར་བྱེད་ཐུབ་བམ། སྟོབས་ཤུགས་ཆེ་བའི་མྱོང་ཚོར་འདི་ཚོའི་འོག་ང་

ཚོར་རང་དབང་གི་ཚད་གཞི་ཅི་འདྲ་ཞིག་ཡོད་དམ། ད་དུང་ནང་པ་ཚོས་ཤེས་པའི་

མྱོང་བ་དང་། སེམས་ཀྱི་ངང་ཚུལ་འདྲ་མིན་ལ་འཇུག་པའི་ཡོངས་ཁྱབ་ཀྱི་ཤེས་ཚོར་

ཞིག་ཀྱང་རྒྱུན་དུ་བརྗོད་ཀྱི་ཡོད། ཤེས་ཚོར་དེ་ནི་མྱོང་ཚོར་གྱི་དབང་གིས་རང་གི་

བློའི་བཏང་སྙོམས་ཉམས་པ་རྟོགས་པ་དང་། ཡང་ན་བློའི་གནས་ཆའི་སྤུས་ཀ་ལ་

དཔྱད་པ་གཏོང་བར་དགོས་ངེས་ཡིན། ནང་པའི་ལྟ་ཚུལ་ལ། མི་ཞིག་སྐྱེས་དུས་ནས་

རང་དབང་མེད་ཀྱང་རང་དབང་སྒྲུབ་པའི་ནུས་པ་ཡོད་པ་ཡིན། ཨ་ལན་གྱིས་བརྗོད་

པ་ཇི་བཞིན་སྒོམ་སྒྲུབ་ཀྱི་ལམ་ནི་རང་དབང་འདི་འཚོལ་བྱེད་ཀྱི་ཉམས་ལེན་བརྒྱུད་

རིམ་རིང་པོ་ཞིག་ཡིན་ཞིང་། ནང་པས་རང་དབང་འདི་ལ་ཐར་པའམ་བཅིངས་གྲོལ་

ཞེས་བརྗོད་ཀྱི་ཡོད།

ངས་ཐུབ་བསྟན་སྦྱིན་པ་དང་གླེང་མོལ་བྱས་ཏེ་ཤེས་རྟོགས་བྱུང་བ་གཞན་ཞིག་

ནི། སེམས་དང་ཚེ་སྲོག་ཚོགས་པའི་ཚོགས་འདུ་བཅུ་གཅིག་པའི་ཐོག་བགྲོ་གླེང་བ་

ཚོའི་བར་དུ་མཛའ་འབྲེལ་ཞིག་མྱུར་དུ་བྱུང་བས་ཏཱ་ལའི་བླ་མ་མཆོག་ཐུགས་དགྱེས་

ཡོད་པ་འདི་ཡིན། ང་ཚོས་ཚོགས་འདུ་དེའི་སྟེང་ནང་པའི་འདོད་ཚུལ་བྱེ་བྲག་པ་སྐོར་

ཞིག་དང་། ཚད་མ་དང་བླང་དོར་གྱི་གནད་དོན་ཁག་ཅིག་ལའང་བགློ་གླེང་བྱས་ཡོད། 

ཚོགས་འདུའི་རྗེས་སུ་ནང་པ་དང་ཚན་རིག་པ་མང་པོ་ཞིག་གིས་ང་ལ་གློག་འཕྲིན་

བརྒྱུད་ནས་ལྟ་ཚུལ་བསྐུར་བ་ལྟར་ན། ཁོང་ཚོས་སྔོན་འགྲོའི་བསམ་བློ་བརྗེ་རེས་

འདི་ལས་བརྒལ་ནས་ཚོགས་ཐོག་ཏུ་བྱུང་བའི་དྲི་བ་གལ་ཆེན་སྐོར་ཞིག་ལ་འཚོལ་

ཞིབ་ཆ་ཚང་བྱེད་པའི་གོ་སྐབས་ཤིག་འདོད་འདུག དཔེར་ན། ལྟ་གྲུབ་སྨྲ་བ་ཐོམ་ཕི་

སིན་གྱིས་ལོ་ངོ་གཅིག་གི་རྗེས་སུ་ཚོགས་འདུ་འདིའི་སྐོར་ལ་བསྐྱར་དུ་བསམ་

གཞིགས་བྱས་ཏེ། ཚན་རིག་པ་ཚོས་ཅི་ཞིག་སེམས་ཀྱི་ཚན་རིག་ཚད་ལྡན་ཞིག་ཏུ་

ཁས་ལེན་བྱེད་དམ། གང་ཟག་དང་པོའི་ལྟ་སྟངས་རྣམས་ཚན་རིག་དེའི་ནང་དུ་སྡུད་

པའི་ལྟ་ཚུལ་གུ་ཡངས་ཅི་འདྲ་ཞིག་ཁོང་ཚོར་ཡོད་དམ་ཞེས་དྲི་བ་འགོད་བཞིན་

གཤམ་གྱི་སྐད་ཆ་འདི་བཤད་འདུག

ཚན་རིག་པ་ཚོའི་ངོས་ནས་བརྗོད་ན། སེམས་ཀྱི་ཚན་རིག་ནི་ཅི་ཞིག་ཡིན་

དགོས་པའི་ཚད་མ་རིག་པའི་ལྟ་ཚུལ་ཞིག་དགོས་ངེས་རེད། དཔེར་ན། ཚན་རིག་

གིས་ནང་དོན་རིག་པར་དང་བ་བྱེད་པའི་ཀུན་སློང་ནི། ཡིད་བྱེད་དང་སེམས་ཀྱི་སྣང་

བརྙན་སོགས་ཀྱི་ནུས་རྩོལ་མ་ལག་དང་། དེ་དག་གི་དབང་རྩའི་རྟེན་གཞིའི་འབྲེལ་བ་

རྣམས་ཞིབ་ཏུ་རྟོགས་འདོད་པ་ཡིན་ནམ། མཐར་གཏུགས་ན་སེམས་ཀྱི་ཚན་རིག་ནི་

འབྱུང་ཁམས་དང་དེའི་བྱེད་ལས་སོགས་ཀྱི་གནས་རིམ་འདྲ་མིན་དུ་གྲུབ་པའི་ཀླད་

པའི་ཚན་རིག་ཅིག་ལས་ཅི་ཡང་མ་ཡིན་ནམ། ཡང་ན་འཐུས་སྒོ་ཚང་བའི་སེམས་ཀྱི་

ཚན་རིག་ཅིག་ལ་གང་ཟག་དང་པོ་དང་། མྱོང་བ་སྣང་ཚུལ་གྱི་གྲུབ་ཆ་ཞིག་ངེས་པར་

དུ་དགོས་སམ།

མཉམ་འབྲེལ་གྱི་ཆ་རྐྱེན།

ལན་ཌར་གྱིས་ཚོགས་འདུ་མཇུག་སྒྲིལ་བའི་གཏམ་བཤད་ནང་། ཚན་རིག་དང་

ནང་དོན་རིག་པ་ལྟ་བུའི་སྲོལ་རྒྱུན་གང་རུང་ཞིག་གི་བར་མཉམ་འབྲེལ་བྱེད་པར་

དགོས་ངེས་ཡིན་པའི་ཆ་རྐྱེན་གླེང་ཡོད། ཁོང་གིས་བརྗོད་པའི་ཆ་རྐྱེན་དང་པོ་ནི་གུ་

ཡངས་ཀྱི་བསམ་བློ་དང་ལྟ་ཚུལ་ཡིན་ཞིང་། ང་རང་སྒེར་གྱི་བསམ་ཚུལ་ལ། ཆ་རྐྱེན་

འདི་ནི་ཨད་མི་ཨ་ཡེ་ཏྲེར་སྐོང་ཚོགས་བྱས་པའི་སེམས་དང་ཚེ་སྲོག་གི་བགྲོ་གླེང་

ཐེངས་བཅུ་གཅིག་པ་ལ་མངོན་གསལ་དུ་ཚང་འདུག ཚོགས་འདུ་འདིའི་སྔ་ཕྱི་གང་

དུའང་མཉམ་ཞུགས་པ་ཚོས་ཕ་རོལ་པོའི་ལྟ་བ་དང་འདོད་ཚུལ་ལ་བརྩི་བཀུར་དང་

ཤེས་འདོད་ཀྱི་བློ་བསྟན་སོང་། མི་མང་པོས་འདི་ལྟར་ཡོང་མི་ཐུབ་པ་དང་། ལྷག་ཏུ་

ཆོས་ལུགས་ཀྱི་སྲོལ་རྒྱུན་ཞིག་གི་ངོས་ནས་འདི་ལྟར་ཡོང་རྒྱུ་ཁག་པོ་ཡིན་པར་

བསམས་ཡོད། འོན་ཀྱང་། མ་མཐའ་ཡང་ཏཱ་ལའི་བླ་མ་མཆོག་གིས་ཉམས་ལེན་

གནང་བཞིན་པའི་ནང་བསྟན་གྱིས་དད་པ་དང་ལུང་སྒྲོས་ལས་རྒྱུ་མཚན་དང་མངོན་

སུམ་གྱི་མྱོང་བ་གཙིགས་ཆེན་དུ་འཛིན་པ་དང་། འདིས་མཉམ་འབྲེལ་དང་བགྲོ་གླེང་

ལ་ཐུན་མིན་གྱི་གོ་སྐབས་ཤིག་བྱིན་ཡོད། སྔོན་མར་བྱུང་བའི་བགྲོ་གླེང་གི་སྐབས་

སུ་ཏཱ་ལའི་བླ་མ་མཆོག་གིས་ཚན་རིག་གིས་མངོན་སུམ་གྱི་བདེན་དཔང་རང་ཚུགས་

ཐུབ་པ་ཞིག་སྤྲོད་ཐུབ་ཚེ། ཁོང་གིས་དེ་དང་མ་མཐུན་པའི་ནང་པའི་ཆོས་ལུགས་ཀྱི་

འདོད་ཚུལ་འདོར་རྒྱུ་ཡིན་སྐོར་གསུངས་མྱོང་། དེ་ལྟ་ནའང་། ཁོང་གིས་ཤེས་རྟོགས་

གནང་ཡོད་པ་ནི། མཚམས་རེར་ཚན་རིག་པ་ཚོས་བདེན་དཔང་ཚད་ལྡན་དང་རྨང་

གཞི་བརྟན་པོ་མེད་བཞིན་དུ་སོ་སོའི་འདོད་ཚུལ་བདེན་དོན་དུ་སྒྲོག་གི་ཡོད་པ་འདི་

རེད། བགྲོ་གླེང་གཞན་ཚོའི་ནང་ཏཱ་ལའི་བླ་མ་མཆོག་ནི་གནད་དུ་ཁེལ་བའི་རྩོད་གླེང་

དང་བགྲོ་གླེང་གི་མཉམ་ཞུགས་པ་ཞིག་ཡིན་ཞིང་། ཁོང་གིས་རང་ཉིད་ཀྱི་མཐོང་སྣང་

ལ་རྒྱུ་མཚན་ཡང་དག་མེད་པའི་འདོད་ཚུལ་ལ་དོ་སྣང་རྒྱ་ཆེར་སྤྲོད་པ་དང་། མངོན་

སུམ་རིག་པ་གཞིར་བཞག་ལས་གྲུབ་པའི་བརྗོད་དོན་གྱི་ཚད་བཀག་ལ་རྩད་ཞིབ་

གནང་གི་ཡོད།

ཚན་རིག་དང་མཉམ་འབྲེལ་འབྲས་ལྡན་ཞིག་ཡོང་བར་ཆོས་ལུགས་ཀྱི་སྲོལ་

རྒྱུན་ལ་ཁྱད་ཆོས་ཅི་ཞིག་ཚང་དགོས་སམ། མྱོང་བ་དང་རྒྱུ་མཚན་ལ་བཅངས་པའི་

ཆོད་སེམས་ཤིག་དགོས་ཤིང་། ཆོས་ལུགས་ཀྱིས་ལུང་འཛིན་རང་བཞིན་གྱི་ལངས་

ཕྱོགས་མཁྲེགས་པོ་ཞིག་བཟུང་ན་འགོག་རྐྱེན་ཚབས་ཆེན་འབྱུང་རྒྱུ་རེད། ངས་བོད་

བརྒྱུད་ནང་བསྟན་ནི་མཉམ་འབྲེལ་འདི་ལ་སྲོལ་རྒྱུན་གཞན་དག་ལས་ཁྱད་དུ་

འཕགས་པའི་འོས་འཚམས་ཤིག་ཡིན་པར་འདོད་ཀྱི་མེད། འོན་ཀྱང་། སྲོལ་རྒྱུན་

འདི་ལ་ང་ཚོའི་མཉམ་འབྲེལ་ལ་དགོས་ངེས་ཀྱི་ཁྱད་ཆོས་ཁག་ཚང་ཡོད་པ་བདེན་

དཔང་གིས་གྲུབ་འདུག གཅིག་བྱས་ན། ནུབ་ཕྱོགས་ཀྱི་ཇེའུ་དང་ཡེ་ཤུའི་ཆོས་

ལུགས་ནང་། ལྟ་གྲུབ་རིག་པའི་ལམ་ནས་གྲུབ་ཅིང་མྱོང་བ་གཙོ་བོར་འཛིན་པའི་གྲུབ་

མཐའ་ཁག་ལའང་མཉམ་ཞུགས་ཀྱི་ཆ་རྐྱེན་ཚང་རྒྱུ་རེད།

ཚན་རིག་ལ་མཚོན་ན། ཞིབ་འཇུག་ཚོད་ལྟ་ནི་ཅི་འདྲའི་གལ་ཆེན་ཞིག་ཡིན་པ་

ང་ཚོ་ཚང་མར་རྒྱུས་མངའ་ཡོད། ཚན་རིག་པ་ཞིག་གིས་ཚོད་ལྟ་བརྒྱུད་ནས་མཐའ་

མའི་གྲུབ་དོན་ལ་ཤུགས་རྐྱེན་ཐེབས་སྲིད་པའི་རྒྱུ་རྐྱེན་ཐམས་ཅད་ལ་གོ་རིམ་དང་

ལྡན་པའི་སྒོ་ནས་སྟངས་འཛིན་བྱས་ཏེ། ཞིབ་འཇུག་གི་འཇུག་ཡུལ་གཙོ་བོ་དེ་

ལོགས་སུ་འབྱེད་ཐུབ་ཀྱི་ཡོད། ཡིན་ཡང་། ང་ཚོར་རྒྱུས་མངའ་མེད་པ་ནི། ནང་པའི་

ཉམས་ལེན་པ་ཚོས་ཀྱང་བློ་ལ་ཞིབ་ཏུ་འཚོལ་ཞིབ་བྱེད་པའི་ཤེས་བཞིན་རང་བཞིན་

གྱི་བྱེད་ཐབས་སྐོར་ཞིག་དར་སྤེལ་གྱི་འབད་བརྩོན་བྱས་ཡོད་པ་འདི་རེད། ཕྱོགས་

འདི་ནས་བཤད་ན། སྲོལ་རྒྱུན་འདི་གཉིས་ཀས་མངོན་སུམ་ཡིན་ཞིང་། སྟངས་འཛིན་

བྱས་ཡོད་པའི་འཚོལ་ཞིབ་ལ་རིན་ཐང་ཆེན་པོ་སྤྲོད་ཀྱི་ཡོད། ཡིན་ཡང་། འཚོལ་ཞིབ་

དེ་ཚོའི་ཁ་ཕྱོགས་ལ་ཁྱད་པར་ངེས་ཅན་ཞིག་མཆིས། ད་དུང་སྲོལ་རྒྱུན་གཉིས་ཀས་

བདེན་པ་ཞིག་གི་ཁུངས་སྐྱེལ་ར་སྤྲོད་དང་། ཁུངས་མེད་སུན་འབྱིན་གྱི་གལ་ཆེན་

དེའང་ངོས་འཛིན་བྱེད་ཀྱི་ཡོད། ཏཱ་ལའི་བླ་མ་མཆོག་གིས་སྒོམ་གྱི་མྱོང་བ་ལ་རིགས་

པ་དང་། གང་ཟག་གཞན་གྱི་མོས་མཐུན། སྲོལ་རྒྱུན་གྱི་དབང་ཚད་ལྟ་བུས་ཇི་ལྟར་

རྒྱབ་རྟེན་བྱེད་དགོས་ཚུལ་གསུངས་ཤིང་། གང་ཟག་ཅིག་གིས་མཁས་དབང་དང་

ཉམས་ལེན་པ་ཚོའི་ཚོགས་སྡེ་ཞིག་གི་མཉམ་འབྲེལ་ལ་བརྟེན་ནས་རང་ཉིད་ནི་རང་

གི་ལོག་ཤེས་ཀྱི་དབང་དུ་སོང་ཡོད་མེད་རྟོགས་ཀྱི་ཡོད། གཟབ་ནན་འདི་ལྟ་བུ་ལ་རྒྱུ་

མཚན་ལྡན་ཞིང་། ནང་པའི་སྒོམ་སྒྲུབ་ཀྱི་འཚོལ་ཞིབ་བྱེད་ཐབས་དང་། ཚན་རིག་

པའི་ཚོགས་སྡེའི་ནང་དུ་ལག་བསྟར་བྱེད་ཀྱིན་པའི་ཉམས་ཞིབ་ཀྱི་བྱེད་ཐབས་བར་

ལ་ད་དུང་མཐུན་ཆོས་གཞན་ཞིག་ཡོད་པའི་མཚོན་རྟགས་ཤིག་རེད། ལན་ཌར་

གྱིས་རྒྱུ་མཚན་འདི་ཚོ་དྲངས་ནས་སེམས་དང་ཚེ་སྲོག་གི་བགྲོ་གླེང་བཅུ་གཅིག་པ་

ནི་ཚན་རིག་ལས་བྲོས་བྱོལ་ཞིག་མིན་པའི་གསལ་བཤད་བྱས་ཡོད། དེ་ལས་ལྡོག་

སྟེ། འདི་ནི་ཚན་རིག་གི་སྲོལ་རྒྱུན་ལ་རྒྱུས་མེད་ཡིན་ཡང་རང་གི་བྱེད་ཐབས་དང་མི་

འགལ་བའི་ལྟ་སྟངས་གཞན་དག་ཚན་རིག་གི་དཔྱད་བསྡུར་གྱི་རྩོམ་རིག་ཏུ་འཇོག་

པའི་བགྲོ་གླེང་ཞིག་ཡིན།

ཚོགས་ཞུགས་པ་ཚང་མས་སྲོལ་རྒྱུན་གཉིས་ཀྱི་ཁྱད་པར་གཙོ་བོ་དེ་སོ་སོའི་

དམིགས་གཞི་ཡིན་པའི་ངོས་འཛིན་བགྱིས་ཡོད། ཏཱ་ལའི་བླ་མ་མཆོག་གིས་ཚོགས་

འདུའི་མགོ་མཇུག་གཉིས་ཀའི་གཏམ་བཤད་ནང་ཚན་རིག་དང་། ལྷག་ཏུ་དངོས་

ཁམས་ཚན་རིག་གི་གྲུབ་འབྲས་ལ་བསྟོད་བསྔགས་ཆེན་པོ་མཛད་དེ། ནང་བསྟན་ལ་

དེ་དང་བསྡུར་རུང་བའི་གྲུབ་འབྲས་ཤིག་མེད་ཀྱང་། སེམས་ལ་དུས་རབས་མང་པོར་

ཞིབ་འཇུག་བྱས་པའི་རྒྱུ་མཚན་གྱིས་ནང་དོན་རིག་པ་ལ་ཚན་རིག་གི་ཁ་སྐོང་དུ་

འགྱུར་བའི་ནུས་སྟོབས་ཁག་ཅིག་ཡོད་ཚུལ་དང་། གནའ་བོའི་རྒྱ་གར་གྱི་ལྟ་གྲུབ་

དང་སྒོམ་སྒྲུབ་སྲོལ་རྒྱུན། བྲེ་བྲག་ཏུ་དཔལ་ནཱ་ལནྜའི་སྲོལ་རྒྱུན་གཞིར་བཞག་ལས་

བྱུང་བའི་བོད་ཀྱི་ནང་དོན་རིག་པས་ད་དུང་སེམས་ཀྱི་ཁྱད་ཆོས་དང་བློའི་སྦྱོང་

བརྡར་སྐོར་ནས་གོ་རྟོགས་གལ་ཆེན་སྤྲོད་ཐུབ་པའང་གསུངས་སོང་། ནུབ་ཕྱོགས་

སུ་སེམས་ཁམས་རིག་པ་ནི་ལོ་ན་ཕྲ་བའི་ཚན་རིག་ཅིག་ཡིན་སྟབས། ཁོང་གི་

དགོངས་ཚུལ་ལ། ནང་དོན་རིག་པའི་ཉམས་མྱོང་ཕྱུག་པོ་དེས་ཞིབ་འཇུག་གི་ཁྱབ་

ཁོངས་གལ་ཆེན་འདིར་རམ་འདེགས་ངེས་ཅན་ཞིག་ཕལ་ཆེར་བྱེད་ཐུབ།

ཝར་རེ་ལས་སེམས་དང་ཚེ་སྲོག་གི་བགྲོ་གླེང་ལ་བཅངས་པའི་ཐོག་མའི་རེ་བ་

ཡང་ཚན་རིག་འདི་ལྟར་རྒྱ་བསྐྱེད་བྱེད་རྒྱུ་དེ་རེད། བློ་ལ་སྦྱོང་བརྡར་ཐོབ་པའི་གང་

ཟག་དང་པོའི་ཤེས་བཞིན་གྱི་འབྲས་བུ་རྣམས། ཡུལ་རྟོགས་ཚན་རིག་གི་ནང་དུ་

བཅུག་པའི་གྲུབ་འབྲས་ཐོག་མ་དེ་ང་ཚོའི་ཚོགས་ཐོག་ཏུ་མངོན་གསལ་ཡིན་ཞིང་། 

ཚོགས་འདུའི་མཇུག་ཏུ་ཕྱོགས་གཉིས་ཀས་ལས་གཞི་འདི་བསྒྲུབ་ཐུབ་པའི་སེམས་

ཤུགས་བསྟན་སོང་། ཐ་ན་དོགས་ཟོན་དང་ཐེ་ཚོམ་ཆེས་ཆེ་བའི་ཚོགས་ཐོག་གི་

གཏམ་བཤད་པ་འཇད་རོ་མེ་ལའང་གདེང་ཚོད་བྱུང་ནས་འདི་ལྟར་བརྗོད་ཡོད། 

“ངས་ལན་ཌར་དང་མོས་མཐུན་བྱེད་ཀྱི་ཡོད། ངའི་ཚོར་སྣང་དུ་ཚོགས་འདུ་འདི་

ལས་མང་མོས་ཤིག་བྱུང་ཡོད་པ་ནི། ཤེས་བཞིན་གྱི་བདེན་དཔང་རྣམས་ཚན་རིག་

གི་སེམས་ཁམས་རིག་པའི་ཞིབ་འཇུག་གི་ནང་ཚུར་བསྡུ་དགོས་པ་འདི་རེད།” 

འཇམ་མི་སིས་མྱོང་བ་གལ་ཆེན་དུ་བཟུང་བ་དེར་བསྐྱར་དུ་བདེན་ཁ་བྱིན་ཏེ། 

སེམས་ཁམས་རིག་པ་སྨྲ་བའི་ཚོགས་སྡེའི་ནང་ཡོད་པའི་ཤེས་བཞིན་གྱི་དོགས་

ཚོམ་དེར་དགག་བཞག་ཚད་ལྡན་ཞིག་བྱས་ཡོད། འོན་ཀྱང་། ད་དུང་ལས་ཚེགས་ཆེ་

ཤོས་ཤིག་ལྷག་ཡོད་པ་ནི། ཝར་རེ་ལས་དབང་རྩའི་སྣང་ཚུལ་རིག་པ་ཞེས་ཟེར་བའི་

གསར་དུ་དར་བཞིན་པའི་ཁྱབ་ཁོངས་འདིའི་ཞིབ་འཇུག་ལག་ལེན་རྣམས་རྩ་

འཛུགས་བྱེད་པར་དམིགས་པའི་ཡུན་རིང་གི་མཉམ་འབྲེལ་དེ་རེད།

ནང་དོན་རིག་པ་དང་ཚན་རིག་གི་ལེགས་པའི་ཆ་ལས་གྲུབ་པའི་མཉམ་འབྲེལ་

གྱི་ཞིབ་འཇུག་འདི་ལ་མཚོན་ན། ཕྱོགས་གཉིས་འདྲ་མཉམ་ཡིན་པའི་ཐུན་མོང་གི་

དམིགས་གཞི་དང་། ཐུན་མོང་གི་ལས་དོན་ཞིག་དགོས་རྒྱུ་རེད། དེའི་ཕྱིར་ཉུང་

མཐའ་ཡང་ནང་པའི་ཉམས་ལེན་པ་འགས་ནུབ་ཕྱོགས་ཀྱི་ཚན་རིག་གི་འགྲོ་ལུགས་

ལ་སྦྱངས་ནས་ཞིབ་འཇུག་གི་ཚོད་ལྟ་འཆར་འགོད་བྱེད་པའི་ཚན་རིག་པ་ཚོར་ལས་

རོགས་བྱེད་ཐུབ་དགོས། སྒོམ་ཆེན་པ་ཚོར་ཞིབ་འཇུག་གི་བརྗོད་གཞིའི་ཐོག་ལ་གོ་

རྟོགས་ཆེན་པོ་ཡོད་སྟབས། ཁོང་ཚོར་ནུབ་ཕྱོགས་ཀྱི་ཚན་རིག་གི་གོ་རྟོགས་ཚད་

ལྡན་ཞིག་ཡོད་ཚེ། ཁོང་ཚོས་ཞིབ་འཇུག་ཚོད་ལྟ་འཆར་འགོད་བྱེད་པའི་བརྒྱུད་རིམ་

ནང་ནུས་པ་རིན་ཐང་བྲལ་བ་ཞིག་འདོན་ཐུབ་ངེས། མཉམ་ལས་འདི་ནི་ཞིབ་འཇུག་

ཚོད་ལྟ་འཆར་འགོད་བྱེད་པ་གཅིག་པུའི་ཐོག་ཏུ་ཚོད་འཛིན་བྱེད་མི་ཉན་པ་དང་། 

ཚོགས་ཐོག་ཏུ་རེ་ཆར་ཏྲི་དང་ཁོད་ཧན་གཉིས་ཀྱིས་བརྗོད་པ་ཇི་བཞིན་རྣམ་གཞག་

གི་བསམ་གཞིགས་ལའང་མཉམ་ཞུགས་བྱེད་དགོས། ནུབ་ཕྱོགས་ཀྱི་ཚན་རིག་གི་

བྱེད་ཐབས་ཀྱིས་ནང་དོན་རིག་པའི་སེམས་ཀྱི་རྣམ་གཞག་གི་ཆ་ཤས་ཁག་ཅིག་

ཁུངས་སྐྱེལ་བྱས་ནས་ཞིབ་ཕྲར་བསྒྱུར་བ་དང་། ཡང་ན་ཁུངས་མེད་སུན་འབྱིན་ཡང་

བྱེད་ཆོག ཚན་རིག་པ་མང་པོ་ཞིག་གིས་བརྗོད་པ་ལྟར། ཉིན་ཞིག་ལ་ནང་པ་ཚོ་སོ་

སོའི་སྤྱི་ཚོགས་སུ་ལག་ལེན་དངོས་ཀྱི་ཉམས་ཞིབ་པ་ཆགས་ཏེ། གཤིས་སྤྱོད་ཞིབ་

འཇུག་གི་བྱེད་ཐབས་སྟབས་བདེ་ཞིག་བཀོལ་བཞིན་སོ་སོའི་ཉམས་ཞིབ་ཀྱི་གྲུབ་

འབྲས་རྣམས་ཚན་རིག་གི་དུས་དེབ་ཏུ་འགྲེལ་བརྗོད་བྱེད་སྲིད། ང་ཚོའི་བགྲོ་གླེང་

ལས་ཚོར་སྣང་ཞིག་བྱུང་བ་ནི། སྲོལ་རྒྱུན་གཉིས་ཀས་ཕན་ཚུན་ལ་བླང་དོར་དང་

བྱེད་ཐབས། རྣམ་གཞག་དང་ལྟ་གྲུབ་སོགས་ཀྱི་གནས་རིམ་དུ་མ་ནས་བློ་བསྐྱེད་

སྟེར་རྒྱུ་ཡོད་པ་འདི་ཡིན།

སེམས་དང་ཚེ་སྲོག་གི་ཚོགས་འདུ་བཅུ་གཅིག་པ་ཚོགས་ནས་ལོ་གཅིག་གི་

རྗེས་སུ་ངས་སྒེར་གྱི་ཁ་བརྡ་ཞིག་གི་ནང་དབང་རྩའི་ཚན་རིག་པ་རེ་ཆར་ཏྲི་ལ་ང་

ཚོའི་བགྲོ་གླེང་ལ་གྲུབ་འབྲས་ཅི་ཞིག་ཐོན་ཡོད་པའི་སྐད་ཆ་དྲིས་པ་ཡིན། ཁོང་གིས་

གཤམ་གྱི་ལན་འདི་ང་ལ་སྤྲད་སོང་།

ངས་ཚོགས་འདུ་དེ་ཉིད་བེད་སྤྱོད་ཆེ་ཞིང་ལོ་རྒྱུས་ཀྱི་རང་བཞིན་ཞིག་ཏུ་མཐོང་

བྱུང་། དེ་ཡང་ང་ཚོའི་ཚོགས་འདུ་འདིས་ཚན་རིག་གི་ཚོགས་ཞུགས་པ་མང་པོར་

བགྲོ་གླེང་འདིའི་རིགས་ཀྱི་ཕན་ཡོན་དང་ནུས་པ་སྟོན་ཐུབ་ཡོད། ཚོགས་འདུ་འདིའི་

ནུས་ཤུགས་གཅིག་ནི། ད་བར་དུ་བརྟན་ཞིང་འགྱུར་བ་མེད་པར་འདོད་པའི་བློ་དང་

མྱོང་ཚོར་གྱི་བརྒྱུད་རིམ་བློའི་སྦྱོང་བརྡར་ལ་བརྟེན་ནས་ཡར་རྒྱས་སུ་གཏོང་ཐུབ་

པའི་བསམ་ཚུལ་འདི་རེད། ཡར་རྒྱས་འདི་འབྱུང་ཐུབ་པའི་རྒྱུ་མཚན་ནི། ང་ཚོའི་

ཀླད་པ་ཐོག་མ་ནས་འགྱུར་བ་མེད་པའི་ངོ་བོར་གྲུབ་མེད་པས་ཡིན། ཞིབ་ལྟ་འདི་ཚོ་

ནི་འབྱུང་འགྱུར་གྱི་མཉམ་འབྲེལ་དང་། བློའི་སྦྱོང་བརྡར་གྱིས་སེམས་དང་མྱོང་ཚོར་

གྱི་བྱེད་ལས་ནང་ཅི་ཞིག་བཅོས་བསྒྱུར་བྱེད་པའི་ནུས་རྩོལ་མ་ལག་གི་གོ་རྟོགས་

བཅས་ཀྱི་རྟེན་གཞིར་འགྲོ་སྲིད།

ཐོམ་ཕི་སིན་གྱིས་གཤམ་གྱི་ཚིག་འདི་ཚོ་བརྒྱུད་ནས་ཝར་རེ་ལའི་འབྱུང་

འགྱུར་གྱི་རེ་བ་དེ་བརྗོད་འདུག “ཝར་རེ་ལའི་དམིགས་འདུན་ནི། ཕྱོགས་གཅིག་

ནས་མ་འོངས་པའི་ཡུལ་རྟོགས་ཚན་རིག་པ་ཚོར་སྒོམ་གྱི་ཉམས་ལེན་དང་། ཀླད་

པའི་གློག་པར་གྱི་འཕྲུལ་ལས། རྩིས་རིག་གི་དཔེ་གཟུགས་བཟོ་སྟངས་བཅས་ཀྱི་

སྦྱོང་བརྡར་སྤྲོད་དགོས་ཤིང་། ཕྱོགས་གཞན་ནས་སྒོམ་ཆེན་པ་ཚོར་དབང་རྩའི་ཚན་

རིག་དང་། ཚོད་ལྟ་གཙོ་འཛིན་གྱི་སེམས་ཁམས་རིག་པ་གཉིས་སློབ་རྒྱུ་འདི་ཡིན། 

ལྟ་སྟངས་འདི་གཉིས་ཀས་ཕན་ཚུན་ཕྱུག་ཏུ་གཏོང་བ་དང་དུས་མཉམ་དུ་བཀག་སྡོམ་

ཡང་བྱེད་རྒྱུ་རེད། ཡིན་ཡང་། འདི་ཚོ་ཟུང་འབྲེལ་གྱིས་འཇམ་མི་སིའི་བློ་ལ་དང་

པོར་ཤར་བའི་སེམས་ཀྱི་ཚན་རིག་ཕྱུག་པོ་དེ་འགྲུབ་རྒྱུ་རེད།” ང་ཚོའི་བགྲོ་གླེང་

གིས་ཝར་རེ་ལའི་དམིགས་འདུན་འདི་བསྒྲུབ་མ་ཐུབ་ཀྱང་། ཚོགས་ཐོག་ཏུ་དེར་སྤྲོ་

བ་ཞིག་བསྟན་ཡོད་པར་མ་ཟད། ཚན་རིག་པ་ཚོས་དེའི་ཕྱོགས་སུ་གོམ་སྟབས་ཐོག་

མ་ཇི་ལྟར་བསྒྱུར་དགོས་པའི་ཚོར་སྣང་ཞིག་ཀྱང་བྱུང་ཡོད།

ཉམས་ཞིབ།

རེ་ཆར་ཏྲི་དང་ཁོང་གི་ལས་རོགས་མཱ་ཐེའོ་གཉིས་ཀྱིས་མཉམ་འབྲེལ་གྱི་ཞིབ་

འཇུག་གི་དཔེ་མཚོན་རེ་བ་ཆེ་ཤོས་ཤིག་བྱིན་ཡོད། ཉམས་ཞིབ་པ་གཉིས་ཀའི་ཐུན་

མོང་མ་ཡིན་པའི་ལོ་རྒྱུས་ནི་མཉམ་འབྲེལ་ལ་ལམ་ལྷོང་ཡོང་བར་གལ་ཆེན་ཞིག་

ཆགས་པ་དང་། འབྱུང་འགྱུར་ང་ཚོས་ལས་གཞི་འདིའི་རིགས་འཆར་འགོད་བྱེད་

པར་ངེས་པར་ཡིད་ལ་འཛིན་དགོས། ལོ་སུམ་ཅུའི་གོང་དུ་སྒོམ་སྒྲུབ་ཀྱི་སློབ་མ་དང་

བོད་བརྒྱུད་ནང་བསྟན་གྱི་གྲྭ་པ་ཞིག་ཏུ་མ་གྱུར་པའི་སྔོན། མཱ་ཐེའོ་ཡིས་ཕཱ་སི་ཏྲར་

མཐོ་སློབ་ནས་ཕྲ་ཕུང་རིགས་རྒྱུན་ཚན་རིག་གི་འབུམ་རམས་པའི་གོ་གནས་བླངས་

ཡོད། འདི་ལྟར་ཁོང་ལ་ཝར་རེ་ལས་བསམས་པའི་ཚན་རིག་གི་ཤེས་ཡོན་དང་། 

སྒོམ་སྒྲུབ་ཀྱི་སྦྱོང་བརྡར་གཉིས་ཀ་ལྡན་པ་རེད། དེ་མཚུངས་རེ་ཆར་ཏྲི་ནི་མྱོང་ཚོར་

གྱི་དབང་རྩའི་ཚན་རིག་གི་སྣེ་ཁྲིད་མི་སྣ་ཞིག་ཡིན་པའི་ཁར། སྒོམ་ལའང་ལོ་མང་

པོར་དོ་སྣང་བྱས་མྱོང་མཁན་ཞིག་ཡིན། མཐོ་སློབ་མཐར་ཕྱིན་སྐབས་ཁོང་ནི་རྒྱ་གར་

དང་ཤྲི་ལངྐའི་ནང་ཕྱོགས་བསྐྱོད་བྱས་ཏེ། སྒོམ་སྒྲུབ་ཀྱི་བྱེད་ཐབས་ལ་སྦྱོང་བ་མི་

དམན་པ་ཞིག་བྱས་ཡོད།

མཱ་ཐེའོ་དང་རེ་ཆར་ཏྲི་གཉིས་ཀྱིས་ཧཕ་རན་སིར་ཡོད་པའི་ཝར་རེ་ལའི་ཞིབ་

འཇུག་བརྟག་དཔྱད་ཁང་ནས་ཡིན་པའི་ཨམ་ཊོན་ནེ་༼Antoine Lutz༽དང་མཉམ་

འབྲེལ་གྱིས་ནང་པའི་སྒོམ་ཆེན་པ་ཚོར་ལོ་རྒྱུས་རང་བཞིན་གྱི་བརྟག་དཔྱད་སྐོར་

ཞིག་བྱས་ཏེ། ༢༠༠༤ ལོར་ཞིབ་འཇུག་དེ་ཚོའི་གྲུབ་དོན་ཐོག་མ་རྣམས་རྒྱལ་ཡོངས་

ཚན་རིག་གི་དུས་དེབ་ཐོག་བཀོད་པ་རེད། ཞིབ་འཇུག་དེ་ཚོས་ཡུན་རིང་ལ་ཉམས་

ལེན་བྱས་མྱོང་བའི་ནང་པའི་སྒོམ་ཆེན་པ་ཚོས་སྒོམ་གྱི་སྐབས་སུ་ཀླད་པའི་གློག་

འགུལ་གྱི་གྷ་མ་༼gamma༽རླབས་རྒྱུན་གྱི་གཡོ་འགུལ་དང་འཕེལ་འགྲིབ་ཀྱི་སྙོམས་

སྒྲིག་བསྐྱེད་ནས་ཡུན་རིང་པོར་རྒྱུན་འཁྱོངས་བྱེད་ཐུབ་པ་བསྟན་ཡོད། གྷ་མའི་

རླབས་རྒྱུན་གྱི་གཡོ་འགུལ་དེ་ཚོ་ནི་ད་བར་ཞིབ་འཇུག་བྱས་པའི་ནང་ཚད་མཐོ་

ཤོས་རེད། ཞིབ་འཇུག་གི་གྲུབ་དོན་དེ་དག་གིས་ཡིད་བྱེད་དང་མྱོང་ཚོར་གྱི་བློའི་

ནུས་རྩོལ་ཁག་ལ་སྦྱོང་བརྡར་བྱེད་ཆོག་པའི་ལྟ་ཚུལ་ལ་རྒྱབ་སྐྱོར་བྱེད་པ་བརྟག་

དཔྱད་པ་ཚོས་གསལ་བཤད་བྱས་འདུག རེ་ཆར་ཏྲི་དང་། ཨམ་ཊོན་ནེ། མཱ་ཐེའོ་

བཅས་ཀྱིས་ཝེ་སི་ཁིམ་སི་མཐོ་སློབ་ཏུ་ཡོད་པའི་གཤིས་སྤྱོད་དང་ཀླད་པའི་བྱེད་

ལས་ཀྱི་གློག་པར་ཞིབ་འཇུག་བརྟག་དཔྱད་ཁང་དུ་མཉམ་འབྲེལ་གྱི་ལས་དོན་འདི་

རྒྱུན་འཁྱོངས་བྱེད་བཞིན་མཆིས་ཤིང་། མ་འོངས་པའང་གྲུབ་འབྲས་མང་པོ་བསྐྲུན་

རྒྱུ་རེད།

སྒོམ་ལ་ཞིབ་འཇུག་བྱེད་པ་འདིར་ལོ་རྒྱུས་ཅུང་རིང་པོ་ཞིག་ཡོད་པར་མ་ཟད། 

བརྗོད་གཞི་འདིའི་ཐོག་ལ་རྩོམ་ཡིག་ཀྱང་མང་པོ་སྤེལ་ཡོད། ཞིབ་འཇུག་གི་ཁྱབ་

ཁོངས་འདིས་འཕེལ་རྒྱས་ཀྱི་གོམ་པ་གསར་པ་ཞིག་ལེན་པར་རིང་པོ་འགོར་གྱི་མ་

རེད། རེ་ཆར་ཏྲི་དང་ཨམ་ཊོན་ནེ། མཱ་ཐེའོ་བཅས་ཀྱི་ཞིབ་འཇུག་གི་གྲུབ་དོན་རྣམས་

བསྐྱར་ཟློས་བྱས་ཏེ། སྒོམ་གྱི་ཉམས་ལེན་ལ་བརྟེན་ནས་སེམས་ཀྱི་ནུས་རྩོལ་གཞན་

ཡང་ཡར་རྒྱས་སུ་འགྲོ་བ་སྟོན་ཐུབ་ཚེ། ཡུལ་རྟོགས་ཚན་རིག་གིས་སེམས་ཀྱི་བྱེད་

ལས་དང་། དེ་དག་ལ་སྦྱོང་བརྡར་སྤྲོད་ཐུབ་མིན་གྱི་རང་གི་རྣམ་གཞག་གི་དཔེ་

གཟུགས་ལ་བསྐྱར་བཅོས་བྱས་ནས་གོ་རྟོགས་གསར་པ་འདི་ལའང་དང་ལེན་བྱེད་

དགོས་རྒྱུ་རེད། དེ་ལས་ལྡོག་སྟེ། འབྱུང་འགྱུར་གྱི་ཞིབ་འཇུག་བརྟག་དཔྱད་ཀྱིས་

ནང་པའི་སྒོམ་ཆེན་པ་ཚོའི་ཉམས་ལེན་དང་རྣམ་གཞག་རྣམས་ལ་སུན་ཕྱུང་ཚེ། ཁོང་

ཚོས་གོ་རྟོགས་གསར་པ་འདི་དང་བསྟུན་ནས་སོ་སོའི་འདོད་ཚུལ་རྣམས་ལ་བཅོས་

སྒྲིག་བྱེད་དགོས། འདི་གཉིས་གང་ཞིག་ཡིན་རུང་ཤུགས་རྐྱེན་ཆེ་བའི་ཞིབ་འཇུག་

གི་འབྲས་བུ་ཞིག་ཆགས་རྒྱུ་རེད། སེམས་དང་ཚེ་སྲོག་གི་ཚོགས་འདུ་བཅུ་གཅིག་

པའི་སྐོར་གྱི་ཁ་བརྡ་ཞིག་གི་ནང་ཨ་ལན་གྱིས་ང་ལ་བཤད་དོན། “ནང་པ་ཚོར་ཞིབ་

འཇུག་གི་གྲུབ་དོན་གྱི་དཔྱད་གཞི་མང་པོ་མེད་པ་དང་། ལན་ཌར་གྱིས་ང་ཚོའི་བགྲོ་

གླེང་མཇུག་བསྡུ་བའི་གཏམ་བཤད་དུ་བརྗོད་པ་ལྟར། ཚོགས་ཐོག་གི་ནང་པ་ཚོས་ད་

ལྟའི་ཚན་རིག་གི་སེམས་ཀྱི་གོ་རྟོགས་དང་འགལ་བའམ། དེ་ལས་འདས་པའི་འདོད་

ཚུལ་མང་པོ་ཞིག་གླེང་ཡོད། ཡིན་ཡང་། འདོད་ཚུལ་དེ་དག་ལ་རྒྱབ་སྐྱོར་བྱེད་པའི་

ཡུལ་རང་བཞིན་གྱི་དཔྱད་གཞིའི་གནས་ཚུལ་ཁུངས་བཙན་པོ་ཞིག་མེད། ད་ནི་ཚན་

རིག་གི་རང་བཞིན་གྱི་ཞིབ་འཇུག་གི་ལམ་ནས་སྒོམ་གྱི་ཉམས་ལེན་མང་པོ་ཞིག་ལ་

དོན་ངོ་མར་དེ་དག་ལ་ཡོད་པར་འདོད་པའི་ཕན་ཡོན་གྱི་ཁྱད་ཆོས་དེ་ཚོ་ཡོད་མེད་

ཐག་གཅོད་པའི་དུས་ལ་བབས་འདུག”

ཉམས་ཞིབ་འདི་དང་འབྲེལ་བ་ཡོད་པ་ཞིག་སྟེ། ཐོམ་ཕི་སིན་གྱིས་ནང་པ་ཚོའི་

འདོད་ཚུལ་གྱི་རྣམ་པ་དང་། དེ་དག་གི་རྟེན་གཞིའི་སྐོར་ལ་བསམ་གཞིགས་བྱས་

ནས་གཤམ་གྱི་སྐད་ཆ་འདི་ང་ལ་བསྐུར་སོང་།

ནང་པ་ཚོར་མཚོན་ན། སེམས་ཀྱི་སྣང་བརྙན་གྱི་གནས་ཆ་དང་བརྟན་ཆ། དེ་

བཞིན་སྒོམ་ཆེན་པ་ཞིག་གིས་སེམས་བྱུང་རྣམས་འཛིན་པའི་དུས་ཡུན་ཕྲ་མོ་སོགས་

ཀྱིས་མཚོན་པའི་བརྗོད་དོན་མང་པོ་ཞིག་གི་གནས་བབ་ཀྱི་སྐོར་ལ་ཚད་མ་རིག་པའི་

ཞིབ་བརྟག་གི་ལྟ་སྟངས་ཤིག་དགོས་པར་སྙམ་བྱུང་། འདོད་ཚུལ་དེ་དག་ནི་ཞིབ་ལྟ་

དང་། སྣང་ཚུལ་རིག་པ། ཡང་ན་རྣམ་གཞག་བཅས་གང་ཞིག་གི་ངོས་ནས་བཞག་པ་

ཡིན་ནམ། དེ་ཚོ་ནི་རྣལ་འབྱོར་པ་ཚོས་ཐོལ་བྱུང་དུ་འགྲེལ་བརྗོད་བྱས་པ་ཡིན་ནམ། 

ཡང་ན་ལྟ་གྲུབ་སྨྲ་བའི་མཁས་དབང་དང་རྣལ་འབྱོར་པ་གཉིས་ཀས་རྣམ་གཞག་གི་

འདོད་ཚུལ་དུ་བཞག་པ་ཡིན། ནང་པ་ཚོའི་འདོད་ཚུལ་འདིའི་རིགས་ཀྱི་ནང་རྣམ་

གཞག་དང་ཞིབ་ལྟ་གཉིས་ཇི་ལྟར་འབྲེལ་ཡོད་དམ།

ང་ཚོས་ད་དུང་སེམས་ལ་འཛིན་དགོས་རྒྱུ་ཞིག་ནི། ཚན་རིག་པ་དང་ནུབ་

ཕྱོགས་ཀྱི་ནང་པ་ཚོའི་བར་གྱི་གླེང་མོལ་དང་། ཚན་རིག་པ་དང་ནུབ་ཕྱོགས་ཀྱི་ཚན་

རིག་དང་རིག་གཞུང་ལ་འབྲེལ་བ་ཧ་ལམ་ཅི་ཡང་མེད་པའི་བོད་ཀྱི་ནང་པ་ཚོའི་བར་

གྱི་གླེང་མོལ་གཉིས་ལ་ཁྱད་པར་ངེས་ཅན་ཡོད་པ་འདི་རེད། ང་ཚོའི་ཚོགས་ཐོག་གི་

ནུབ་ཕྱོགས་ཀྱི་ནང་པ་ཚོར་ནང་པའི་ལྟ་གྲུབ་ཀྱི་སྐད་བརྡ་དེ་སྲོལ་རྒྱུན་འདི་ལ་རྒྱུས་

མངའ་མེད་མཁན་ཚོར་འགྲེལ་བརྗོད་བྱེད་པའི་ཉམས་མྱོང་ལྡན་ཞིང་། ཁོང་ཚོས་

ཚན་རིག་པ་དང་ལྷན་དུ་བགྲོ་གླེང་འབྲས་བུ་ཅན་ཞིག་ཡོང་ཐབས་སུ་སོ་སོའི་གཏམ་

བཤད་ལ་ཆེད་དུ་བཅོས་སྒྲིག་གནང་ཡོད། བགྲོ་གླེང་བ་ཁོང་ཚོས་ནང་བསྟན་གྱི་

རིགས་པ་དང་མངོན་སུམ་གྱི་ཆ་གཙོ་བོར་བཟུང་སྟེ། དེའི་ལྐོག་གྱུར་དང་ཆོས་

ལུགས་ཀྱི་ཆ་རྣམས་དོར་ཡོད།

དེ་ལས་ལྡོག་སྟེ། དགོན་པའི་སློབ་གསོ་གཙོ་བོར་ཐོབ་པའི་བོད་ཀྱི་ནང་པ་ཚོར་

ཚན་རིག་པ་ལ་གོ་བརྡ་སྤྲོད་པའི་དཀའ་ངལ་ཆེན་པོ་ཡོད། ཁོང་ཚོས་སོ་སོའི་སྲོལ་

རྒྱུན་ཆོས་ལུགས་ཀྱི་ཆ་གཙོ་བོར་བཞག་ནས་གླེང་བ་དང་། རྒྱུ་མཚན་འདིའི་ཕྱིར་

ཚན་རིག་པ་ཚོས་ཁོང་ཚོའི་བརྗོད་དོན་རྣམས་སོ་སོའི་གོ་རྟོགས་དང་མཐུད་སྦྱོར་

བྱེད་མ་ཐུབ་པའི་དཀའ་ངལ་འབྱུང་གི་ཡོད། ཕི་རིན་སི་ཏྲོན་མཐོ་སློབ་ནས་ཡིན་པའི་

ཨ་ནས་ང་ཚོའི་སྐབས་བབས་ཀྱི་བརྗོད་གཞི་དང་འབྲེལ་བའི་སྐད་ཆ་འདི་བཤད་

འདུག “ངས་བོད་པ་ཚོར་ལྟོས་ན་མཱ་ཐེའོ་དང་། ཨ་ལན་གྱིས་ཕན་ཐོགས་པ་མཐོང་

བྱུང་། འདི་ནི་ཧ་ལས་དགོས་པ་ཞིག་ཀྱང་མིན་ཞིང་། ཁོང་ཚོས་ང་ཚོའི་བསམ་བློའི་

རྒྱབ་ལྗོངས་ཀྱི་བདེན་འཛིན་རྣམས་ཤེས་པ་དང་། ང་ཚོའི་བསམ་བློའི་སྒྲོམ་གཞི་

གཞིར་བཞག་གིས་འགྲེལ་བཤད་བྱེད་ཀྱི་ཡོད།” མ་འོངས་པར་ང་ཚོས་མཉམ་

འབྲེལ་གྱི་ལས་དོན་རྩ་འཛུགས་བྱེད་པར་གནད་དོན་འདི་དག་ཡིད་ལ་འཛིན་རྒྱུ་

གལ་ཆེན་ཡིན།

སེམས་དང་ཚེ་སྲོག་ཚོགས་པས་རྒྱབ་སྐྱོར་གྱི་མ་དངུལ་བཏང་བར་བརྟེན་

ནས། རེ་ཆར་ཏྲི་སོགས་ཀྱི་མཉམ་འབྲེལ་གྱི་འདུ་ཤེས་དང་ཆོད་སེམས་དེ་ལྟ་བུ་ཡོད་

པའི་ཞིབ་འཇུག་གི་མཉམ་ལས་འགའ་ཞིག་འགོ་བརྩམས་ཡོད། མཉམ་འབྲེལ་གྱི་

ལས་དོན་རེ་རེར་བྱེད་ཐབས་དང་རྣམ་གཞག དེ་བཞིན་ལག་བསྟར་བཅས་ཀྱི་དཀའ་

ངལ་ཁྱད་པར་བ་རེ་འཕྲད་ཡོད། དཔེར་ན། ཕྱི་ལོ་ ༢༠༠༠ ལོའི་སེམས་དང་ཚེ་སྲོག་

གི་བགྲོ་གླེང་ཞིག་གི་རྗེས་སུ་གཉིས་ཀ་ཁ་ལེ་ཧཕོར་ནེ་མཐོ་སློབ་ནས་ཡིན་པའི་

སེམས་ཁམས་རིག་པ་སྨྲ་བ་ཕོ་ལི་དང་། འཕྲོད་བསྟེན་གཙོར་བཟུང་གི་སེམས་

ཁམས་རིག་པ་སྨྲ་བ་མ་ཀེ་རེ་ཏྲི་༼Margaret Kemeny༽གཉིས་ཀྱིས་ནང་པའི་ཉམས་

ལེན་པ་ཨ་ལན་དང་མཉམ་འབྲེལ་བྱས་ཏེ་ཞིབ་འཇུག་གི་ལས་གཞི་ཞིག་འགོ་

བཙུགས་ཡོད། ཁོང་ཚོས་བུད་མེད་དགེ་རྒན་ཚོར་དགེ་མཚན་མེད་པའི་མྱོང་ཚོར་

རྣམས་སྟངས་འཛིན་བྱས་ནས་བློའི་བཏང་སྙོམས་བསྐྱེད་པའི་ནང་པའི་ཉམས་ལེན་

གྱི་སྦྱོང་བརྡར་སྤྲོད་བཞིན་བརྟག་དཔྱད་བྱེད་ཀྱི་ཡོད། དགེ་རྒན་དེ་ཚོར་ཞིབ་འཇུག་

གི་བར་སྐབས་གསུམ་དུ་ཞིབ་དཔྱད་བྱས་ཏེ། སྟངས་འཛིན་བྱས་ཡོད་པའི་མི་

ཚོགས་ཤིག་དང་བསྡུར་གྱི་ཡོད། ཧ་ཝད་ཌི་མཐོ་སློབ་ནས་ཡིན་པའི་སི་ཏྲེ་ཧཕིན་

གྱིས་སེམས་ཀྱི་སྣང་བརྙན་བསྐྱེད་ནས་རྒྱུན་འཁྱོངས་བྱེད་པའི་སྒོམ་པ་བ་ཚོའི་ནུས་

པ་ལ་བརྟག་དཔྱད་བྱེད་འགོ་བཙུགས་ཤིང་། ད་དུང་ཞིབ་འཇུག་གི་ལས་གཞི་གཞན་

ཞིག་ཏུ་ཕི་རིན་སི་ཏྲོན་མཐོ་སློབ་ནས་ཡིན་པའི་ཁོད་ཧན་གྱིས་ཡིད་བྱེད་དང་འབྲེལ་

བའི་སྒོམ་པ་བ་ཚོའི་ནུས་པ་ལ་ཉམས་ཞིབ་བྱེད་ཀྱི་ཡོད། ཞིབ་འཇུག་འདི་གཉིས་

ཀར་ནང་པའི་མཁས་དབང་དང་ཉམས་ལེན་པ་ཚོས་བརྗོད་པའི་འདོད་ཚུལ་ཡ་

མཚར་བ་དེ་ཚོར་ཚོད་ལྟ་བྱེད་འགོ་བརྩམས་ཟིན། སི་ཏྲེ་ཧཕིན་དང་ཁོད་ཧན་གཉིས་

ཀྱིས་སོ་སོའི་རང་ངོས་ནས་ཞིབ་འཇུག་གི་ལས་གཞི་འདི་སྒྲུབ་ཀྱི་ཡོད། སེམས་དང་

ཚེ་སྲོག་ཚོགས་པས་ད་དུང་བྷར་ཁི་ལེར་ཡོད་པའི་ཁ་ལེ་ཧཕོར་ནེའི་མཐོ་སློབ་ནས་

ཡིན་པའི་སེམས་ཁམས་རིག་པ་སྨྲ་བ་ཁད་ཊི་ནར་དང་། རེ་ཌི་མཐོ་སློབ་ནས་ཡིན་

པའི་སེམས་ཁམས་རིག་པ་སྨྲ་བ་ཌམ་ཉིག་གཉིས་ལའང་འབྲེལ་ཡོད་ཀྱི་ཞིབ་འཇུག་

བྱེད་སྤྱད་ཀྱི་མ་དངུལ་བཏང་ཡོད། མཐའ་མར་ཨ་ལན་གྱིས་སྣེ་ཁྲིད་པའི་སམ་ཏྲ་བྷ་

བྷི་ར་རྣམ་པར་ཤེས་པའི་ཞིབ་འཇུག་ཁང་གིས་ཞིབ་འཇུག་གི་ལས་གཞི་གཉིས་སྒྲུབ་

བཞིན་པ་སྟེ། གཅིག་གིས་ཏ་ཝུར་ཡོད་པའི་ཁ་ལེ་ཧཕོར་ནེ་མཐོ་སློབ་དང་མཉམ་

འབྲེལ་གྱིས་ཞི་གནས་ལ་ཞིབ་འཇུག་བྱེད་པ་དང་། གཅིག་གིས་ཨད་ལི་ཨད་དུ་ཡོད་

པའི་ཁ་ལེ་ཧཕོར་ནེ་མཐོ་སློབ་དང་མཉམ་འབྲེལ་གྱིས་ཡིད་བྱེད་ཀྱི་དཀའ་ངལ་ཡོད་

མཁན་ཚོར་སྒོམ་གྱིས་ཅི་ཞིག་ཕན་མིན་ལ་བརྟག་དཔྱད་གཏོང་གི་ཡོད།

ཉམས་ཞིབ་འདིའི་རིགས་ལ་ན་གཞོན་ཚན་རིག་པ་ཚོའི་དང་བ་ཡོང་ཆེད། 

༢༠༠༤ ལོར་སེམས་དང་ཚེ་སྲོག་ཚོགས་པས་ཞིབ་འཇུག་པ་བཅུ་ཙམ་ལ་ཨ་སྒོར་

སྟོང་ཕྲག་བཅུ་རེའི་མ་དངུལ་སྤྲད་ཡོད། ཁོང་ཚོ་ཚང་མ་ ༢༠༠༤ ལོའི་སེམས་དང་ཚེ་

སྲོག་ཚོགས་པའི་དབྱར་ཁའི་ཉམས་ཞིབ་ཀྱི་ཟབ་སྦྱོང་ལ་ཞུགས་མྱོང་མཁན་ཡིན་

ཞིང་། ན་གཞོན་ཞིབ་འཇུག་པ་འདི་ཚོས་སེམས་དང་ཚེ་སྲོག་གི་ཚོགས་འདུ་ཐེངས་

བཅུ་གཅིག་པའི་སྐབས་ཀྱི་དྲི་བ་འདྲ་མིན་ལ་རྩད་ཞིབ་བྱེད་པའི་འདོད་པ་ཆེན་པོ་ལྡན་

ཞིང་། ཁོང་ཚོས་འཇོན་གྱིས་གསར་བསྒྲིགས་བྱས་པའི་དྲན་པ་གཞི་རྟེན་གྱི་སེམས་

ངལ་ཉུང་གཏོང་ལྟ་བུའི་བྱེད་ཐབས་དང་། ཛམ་ནས་བོད་བརྒྱུད་ནང་བསྟན་བར་གྱི་

སྒོམ་སྒྲུབ་ཀྱི་བྱེད་ཐབས་འདྲ་མིན་བཀོལ་སྤྱོད་ཀྱིས་ཞིབ་འཇུག་བྱེད་རྒྱུ་རེད། ཞིབ་

འཇུག་གི་ལས་གཞི་དེ་ཚོ་ཐམས་ཅད་འདིར་བརྗོད་མི་ཐུབ་ཀྱང་། ཀློག་པ་པོ་ཚོས་

ཉམས་ཞིབ་ཀྱི་ལས་དོན་འདིའི་འབད་བརྩོན་གྱི་ཁྱབ་རྒྱ་དང་གལ་ནན་གྱི་རང་བཞིན་

རྟོགས་པར་ངས་དེ་ཚོའི་ཁྲོད་ནས་ལས་གཞི་གཉིས་ལ་འགྲེལ་བཤད་མདོར་བསྡུས་

ཤིག་བྱེད་འདོད་བྱུང་།

བྷར་ཁི་ལེར་ཡོད་པའི་ཁ་ལེ་ཧཕོར་ནེའི་མཐོ་སློབ་ཀྱི་ཧད་ལན་ཝེ་ལི་སི་དབང་

རྩའི་ཚན་རིག་ཉམས་ཞིབ་ཁང་གི་མཐར་ཕྱིན་སློབ་མ་ཞིག་གིས་རྒྱུན་བརྟན་ཞིང་

གཡོ་བ་མེད་པའི་ཤུགས་འབྱུང་གི་སེམས་ཀྱི་ནུས་རྩོལ་ཏེ། ཞི་གནས་ལ་ཞིབ་

འཇུག་བྱེད་པའི་གྲོས་འཆར་བཏོན་ཡོད། ཞིབ་ཏུ་བཤད་ན། ཞི་གནས་སྐོར་གྱི་ད་

ཡོད་ཞིབ་འཇུག་གི་འབྲས་བུ་རྣམས་གཞི་ལ་བཞག་སྟེ། “ངང་ཚུལ་བརྟན་པའི་ཚོར་

བྱེད་གློག་བརྡའི་འགུལ་དཔང”ནི་དུས་ཐོག་གི་བརྡ་སྟོན་བྱེད་ཅིག་ཏུ་བཀོལ་སྤྱོད་

བྱེད་པར་འོས་འཚམས་ཡིན་སྲིད་ཅིང་། འགུལ་དཔང་དེ་ནི་ཞི་གནས་ལ་ཚད་འཇལ་

བྱེད་ཅིག་གམ། ཡང་ན་དབང་རྩའི་འབྱུང་ཁམས་ཀྱི་རྟེན་གཞི་ཞིག་ཏུ་བཀོལ་སྤྱོད་

བྱེད་ཆོག་པ་འདི་རེད། ཁོང་གིས་ཚད་འཇལ་བྱེད་འདི་ནི་གཟའ་ནད་ཀྱིས་ལུས་པོའི་

ནུས་པ་ཁག་ཅིག་ཉམས་པར་བྱས་ཡོད་པའི་ཚབ་ཏུ་འཕྲུལ་ཆས་ལུས་ཐོག་ལ་འཇོག་

པར་སྒུག་བཞིན་པའི་ནད་པ་སྐོར་ཞིག་ལ་འོས་འཚམས་ཡིན་མིན་ཞིབ་བསྡུར་བྱ་རྒྱུ་

ཡིན་ཞིང་། ལུས་ཐོག་ཏུ་བཞག་པའི་རྗེས་སུ་འཕྲུལ་ཆས་དེ་ཚོས་ང་ཚོར་ཞི་གནས་

ཀྱི་དབང་རྩའི་རྟེན་གཞི་ལ་སྟངས་འཛིན་བྱེད་པའི་ཐབས་ལམ་མཁོ་སྤྲོད་བྱེད་སྲིད། 

འཕྲུལ་ཆས་དེ་ཚོ་ལུས་ཐོག་ཏུ་མ་བཞག་པའི་གོང་དུ་ཞིབ་འཇུག་བྱེད་སའི་ནད་པ་དེ་

ཚོར་དྲན་པ་གཞི་རྟེན་བྱས་ནས་སེམས་ངལ་ཉུང་དུ་གཏོང་ཐབས་ཀྱི་སྦྱོང་བརྡར་སྤྲོད་

རྒྱུ་ཡིན་པ་དང་། ངང་ཚུལ་བརྟན་པའི་ཚོར་བྱེད་གློག་བརྡའི་འགུལ་དཔང་ནི་ཡིད་

བྱེད་ལ་ཚད་འཇལ་བྱེད་དུ་བཀོལ་རྒྱུ་རེད།

སེམས་དང་ཚེ་སྲོག་གི་ཚོགས་འདུ་བཅུ་གཅིག་པའི་སྐབས་སུ་འགྲོ་བ་མིའི་

ཤེས་ཚོར་གྱི་གནས་རིམ་དུ་ཡོད་པའི་ཡིད་ཤེས་ཞེས་པ་ཞིག་ཀྱང་གླེང་ཡོད། ནང་

པའི་ཉམས་ལེན་པ་ཚོས་ཤེས་ཚོར་གྱི་རྣམ་པ་ཁྱད་པར་བ་འདི་ངོས་འཛིན་བྱས་ཏེ། 

སྒོམ་གྱི་སྐབས་སུ་སེམས་དམིགས་པ་ལས་འཕྲོ་ཡོད་མེད་ལ་ལྟ་བ་ལྟ་བུར་བཀོལ་

སྤྱོད་བྱེད། ཞིབ་འཇུག་གི་ལས་གཞི་གཉིས་པའི་ནང་། སམ་དགྲེ་ཡ་གྷོ་རུ་ཡོད་པའི་

ཁ་ལེ་ཧཕོར་ནེའི་མཐོ་སློབ་ཀྱི་གློག་ཀླད་གཞིར་བཞག་གི་དབང་རྩའི་ཚན་རིག་ཁང་

ནས་ཡིན་པའི་མཐར་ཕྱིན་སློབ་མ་ཞིག་གིས་ཛམ་གྱི་སྒོམ་སྒྲུབ་ཉམས་ལེན་པ་དང་། 

ཉམས་ལེན་འདི་ལྟ་བུ་ཅི་ཡང་བྱས་མ་མྱོང་མཁན་གཉིས་ཀའི་སྟེང་དུ་ཡིད་ཤེས་ལ་

ཞིབ་འཇུག་བྱེད་རྒྱུ་རེད། དབུགས་ཀྱི་རྒྱུ་བ་དམིགས་པར་བཟུང་བའི་སྒོམ་ལ་

ཞུགས་ནས་ཡིད་ཤེས་ཀྱིས་བློ་རྩེ་དམིགས་པ་ལས་གཞན་དུ་གཡེང་བ་ཚོར་ཚེ། མི་

ཚོས་མཛུབ་མོས་གློག་བརྡ་ཞིག་གནོན་དགོས། གློག་བརྡ་དེ་གནོན་པའི་སྔ་རྗེས་

གཉིས་སུ་བརྒྱུད་ལམ་ཉིས་བརྒྱ་དང་ལྔ་བཅུ་ང་དྲུག་ལྡན་པའི་ཀླད་པའི་གློག་འགུལ་

གྱི་པར་ཆས་ཤིག་གིས་བརྒྱབ་པའི་ཀླད་པའི་འདྲ་པར་རྣམས་ལ་ཁོང་ཚོས་ཉམས་

ཞིབ་བྱས་ཏེ། རླབས་རྒྱུན་གྱི་འགྱུར་ལྡོག་དང་ཀླད་པའི་གཡས་གཡོན་གྱི་དབང་རྩའི་

འགྱུར་འགྲོས་སོགས་ལ་ཞིབ་ལྟ་བྱེད་རྒྱུ་ཡིན་ཞིང་། ལྷག་ཏུ་ཀླད་པའི་མདུན་དངོས་

ཀྱི་དཀྱིལ་མར་ཡོད་པའི་རླབས་རྒྱུན་ལ་དོ་སྣང་ཆེན་པོ་བྱ་རྒྱུ་རེད།

ན་གཞོན་ཉམས་ཞིབ་པ་གཞན་ཚོས་ཞིབ་འཇུག་གི་མ་དངུལ་ཕྲན་བུ་དེ་ཚོ་

བཀོལ་སྤྱོད་བྱས་ཏེ། སྒོམ་གྱི་སྐབས་སུ་གཟུགས་འཛིན་ཤེས་པའི་རྟེན་གཞིའི་ཀླད་

རྒྱའི་ནང་བྱུང་བའི་ཡིད་བྱེད་ཀྱི་འགྱུར་འགྲོས་དང་། ཡིད་བྱེད་དང་མྱོང་ཚོར་སྟངས་

འཛིན་གྱི་བྱེད་ལས་གཙོ་བོ། ཛམ་གྱི་སྒོམ་ཆེན་པ་ཚོར་བརྟེན་ནས་ཡིད་བྱེད་ཀྱི་

མཉེན་ལྕུག་གི་རང་བཞིན། སེམས་མ་དུལ་བར་ཕན་པའི་དྲན་པ་སྐྱོང་བའི་སྒོམ་ལས་

བྱུང་བའི་འཕྲོད་བསྟེན་གྱི་ཁེ་ཕན་དང་། དེ་ཚོའི་དབང་རྩ་དང་སེམས་ཁམས་རིག་

པའི་མ་ལག་བཅས་ལ་ཞིབ་འཇུག་བརྟག་དཔྱད་བྱ་རྒྱུ་རེད། རེ་ཆར་ཏྲིས་ཞིབ་འཇུག་

གི་མ་དངུལ་སྐོར་ལ་འདི་ལྟར་བརྗོད་འདུག “ང་ཚོས་རྣམ་དཔྱོད་ཆེ་བའི་ན་གཞོན་

ཚན་རིག་པ་བཅུ་ལ་ཞིབ་འཇུག་གི་ལས་གཞི་འགོ་འཛུགས་བྱེད་ཀྱི་མ་དངུལ་སྟེར་

ཐུབ་པ་འདི་ནི་ཧ་ཅང་ལེགས་ཤིང་། འདིས་དར་ཁྱབ་འགྲོ་བཞིན་པའི་ཉམས་ཞིབ་

འདི་མུ་མཐུད་ནས་འཕེལ་རྒྱས་སུ་འགྲོ་བའི་རྒྱུ་རྐྱེན་བསྐྲུན་ངེས་རེད།”

སེམས་དང་ཚེ་སྲོག་གི་དབྱར་ཁའི་ཉམས་ཞིབ་ཟབ་སྦྱོང་།

ཕྱི་ལོ་ ༢༠༠༤ ལོ་དང་། སླར་ཡང་ ༢༠༠༥ ལོའི་དབྱར་ཁའི་སྐབས་སུ་སེམས་

དང་ཚེ་སྲོག་ཚོགས་པས་བདུན་ཕྲག་གཅིག་གི“དབྱར་ཁའི་ཉམས་ཞིབ་ཟབ་

སྦྱོང”ཞེས་པ་ཞིག་སྤྲད་དེ། ཨད་མི་ཨ་ཡེ་ཏྲེའི་སེམས་དང་ཚེ་སྲོག་གི་ཚོགས་འདུ་

ལས་བྱུང་བའི་དྲི་བ་དང་བརྗོད་གཞི་ཁག་ལ་མངོན་སུམ་གྱིས་ཞིབ་འཇུག་ཚོད་ལྟའི་

ལམ་ནས་འཚོལ་ཞིབ་བྱེད་པའི་གོ་སྐབས་ཤིག་བྱིན་ཡོད། ཟབ་སྦྱོང་འདི་ཚོ་ནི་ 

༡༩༤༠ ནང་མ་ཁི་སི་དང་ས་ལི་ཝ་ཌོ་༼Max Delbruck and Salvador Luria༽གཉིས་

ཀྱིས་གསར་འཛུགས་བྱས་པའི་ངོ་བོ་འཛིན་པའི་གྲུབ་རྫས་སྐོར་གྱི་སྐྱེ་དངོས་རིག་

པའི་དབྱར་ཁའི་ཟབ་སྦྱོང་ཡོངས་གྲགས་དེ་དང་ཕྱོགས་ངེས་ཅན་ཞིག་ནས་གཅིག་

མཚུངས་ཡིན། ཁོང་གཉིས་ནི་དེང་སང་ཐུན་མོང་དུ་གྱུར་ཡོད་པའི་ཚད་འཇལ་གྱི་

སྒྲིག་གཞི་དང་། ངོ་བོ་འཛིན་པའི་གྲུབ་རྫས་ཀྱི་གནས་རིམ་གྱི་བྱེད་ཐབས་གསར་པ་

དེ་ཚོའི་ཕྱོགས་སུ་སྐྱེ་དངོས་རིག་པ་བའི་མི་རབས་ཤིག་ཁྲིད་མཁན་ཡིན་པར་བརྗོད་

ཀྱི་ཡོད། ༢༠༠༤ ལོར་སེམས་དང་ཚེ་སྲོག་གི་དབྱར་ཁའི་ཉམས་ཞིབ་ཟབ་སྦྱོང་

གསལ་བསྒྲགས་བྱེད་སྐབས། དེའི་དམིགས་ཡུལ་ནི་གཤམ་གསལ་ལྟར་འགྲེལ་

བཤད་བྱས་འདུག

སེམས་དང་ཚེ་སྲོག་གི་དབྱར་ཁའི་ཉམས་ཞིབ་ཟབ་སྦྱོང་གི་དམིགས་ཡུལ་ནི། 

བློ་དང་མྱོང་ཚོར་ལ་ཞིབ་འཇུག་བྱེད་པའི་དབང་རྩའི་ཚན་རིག་པ་དང་། ནང་པའི་

སྒོམ་སྒྲུབ་ཀྱི་ཉམས་ལེན་པ་དང་མཁས་དབང་ཚོའི་བར་དུ་མཉམ་འབྲེལ་གྱི་ཉམས་

ཞིབ་རྒྱ་བསྐྱེད་བྱེད་ཆེད་ཡིན། ཕུགས་ཀྱི་དགོས་དམིགས་ནི་སྒོམ་གྱི་ཉམས་ལེན་

གྱིས་སེམས་དང་། གཤིས་སྤྱོད། ཀླད་པའི་བྱེད་ལས་སོགས་ལ་ཤུགས་རྐྱེན་ཅི་

ཞིག་ཐེབས་པ་དང་། འགྲོ་བ་མིའི་རིགས་ཀྱི་མྱོང་བ་དང་ཤེས་པ་ལ་གསལ་འགྲེལ་

བྱེད་པར་སྒོམ་གྱི་བྱེད་ཐབས་ལ་བྱེད་ལས་ཅི་ཞིག་ཡོད་པ་བཅས་ལ་ཞིབ་འཇུག་

བྱེད་པར་དང་བ་ཡོད་པའི་དབང་རྩའི་ཚན་རིག་པའི་མི་རབས་གསར་པ་ཞིག་སྐྱེད་

བསྲིངས་བྱ་རྒྱུ་འདི་ཡིན་ཞིང་། དེ་བཞིན་ནང་པའི་མཁས་དབང་ཚོ་ལའང་དེང་

རབས་སེམས་ཀྱི་ཚན་རིག་གི་ཤེས་བྱ་རྟོགས་འདོད་ཡོད་པ་རེད།

མཐོ་སློབ་མཐར་ཕྱིན་གྱི་སློབ་མ་དང་། འབུམ་རམས་པའི་གོ་གནས་བླངས་

ཡོད་པའི་སློབ་མ་བཅས་ན་གཞོན་ཚན་རིག་པ་ལྔ་བཅུ་ང་དགུ་ཟབ་སྦྱོང་འདིར་མཉམ་

ཞུགས་བྱས་པའི་ཐོག མཐོ་སློབ་ཁག་གི་ཆེད་ལས་ཀྱི་མི་སྣ་སུམ་ཅུ་ཡང་མཉམ་

ཞུགས་གནང་ཡོད། ༢༠༠༤ ལོའི་ཉམས་ཞིབ་ཀྱི་ཟབ་སྦྱོང་འདིའི་རྗེས་སུ་རེ་ཆར་ཏྲིས་

གཤམ་གསལ་གྱི་སྐད་ཆ་འདི་བཤད་འདུག

ངས་ཉམས་ཞིབ་ཀྱི་ཟབ་སྦྱོང་འདི་ནི་བཀོད་སྒྲིག་བྱེད་སྟངས་དང་། བརྗོད་བྱའི་

འདུས་དོན་གཉིས་ཀའི་ཆ་ནས་ཁྱད་པར་བ་ཞིག་ཏུ་མཐོང་བྱུང་། མཉམ་ཞུགས་བྱེད་

པར་འདེམས་སྒྲུགས་བྱས་པའི་ན་གཞོན་མཁས་པ་ཕལ་ཆེ་བ་འཇོན་ཐང་ཡོད་མཁན་

ཤ་སྟག་རེད། ཁོང་ཚོ་ནི་ཨ་རིའི་མཐོ་སློབ་ཡག་ཤོས་ཁག་ནས་ཡོང་ཞིང་། སོ་སོའི་

ཆེད་ལས་ལ་སྦྱོང་བརྡར་ཤུགས་ཆེན་བྱེད་ཀྱི་ཡོད། མཉམ་ཞུགས་པ་ཉུང་ཤོས་ཤིག་

གིས་སྒོམ་གྱི་ཉམས་ལེན་ཡང་བྱེད་ཅིང་། ཁོང་ཚོས་མཉམ་འབྲེལ་གྱི་ཉམས་ཞིབ་

འདི་ལྟ་བུ་ལ་སྔ་མོ་ནས་རེ་ལྟོས་བྱས་འདུག ཚན་རིག་གི་གྲོས་བསྡུར་གྱི་བར་

མཚམས་སུ་སྒོམ་གྱི་ཐུན་ཐུང་ངུ་རེ་བཀོད་སྒྲིག་བྱས་ཡོད་པའི་ཟབ་སྦྱོང་འདི་ནི་ང་

ཞུགས་མྱོང་བའི་ཚན་རིག་གི་ཚོགས་འདུ་གཞན་དང་ཡོངས་སུ་ཐ་དད་པ་ཞིག་རེད། 

ཟབ་སྦྱོང་འདིས་མི་ཚང་མར་སེམས་འགུལ་ཐེབས་ཤིང་། འདི་ནི་སེམས་དང་ཚེ་

སྲོག་གི་ལོ་རེའི་ལས་གཞི་ཞིག་ཏུ་འགྱུར་བའི་རེ་བ་བཟུང་འདུག

རེ་ཆར་ཏྲིས་མཐོང་བ་ལྟར། ཉུང་མཐའ་ཡང་མཉམ་ཞུགས་པ་འགས་སོ་སོའི་

འཚོ་བའི་ཆ་ཤས་གཉིས་གཅིག་ཏུ་སྒྲིལ་བའི་འབད་བརྩོན་བྱེད་ཀྱི་ཡོད། གཅིག་བྱས་

ན། མཉམ་ཞུགས་པ་མང་པོ་ཞིག་གིས་ཀྱང་དེ་ལྟར་བྱེད་པར་ཧུར་བརྩོན་བྱེད་ཀྱི་

ཡོད་སྲིད། སྲོལ་རྒྱུན་གྱི་འགྲོ་ལུགས་ལྟར་ན། གང་ཟག་ཅིག་གིས་འཚོ་བའི་ཁྱབ་

ཁོངས་འདི་གཉིས་ཁ་ཁར་འཇོག་པ་སྟེ། ཚན་རིག་གི་ཚོགས་སྡེ་ནང་ཆོས་ལུགས་ཀྱི་

ཆོད་སེམས་དང་། ཚན་རིག་གི་འཚོལ་ཞིབ་གཉིས་གཅིག་ཏུ་མི་བསྲེས་པའི་མངོན་

གྱུར་མ་ཡིན་པའི་བླང་དོར་གྱི་འགྲོ་སྟངས་རྒྱུ་མཚན་ལྡན་པ་ཞིག་ཡོད། འདི་གཉིས་

བསྲེས་ན་ཉེན་ཁ་ཆེ་བ་ནི་མངོན་གསལ་ཡིན་ཞིང་། བཀོད་པ་པོའི་རིང་ལུགས་

འཛིན་མཁན་ཚོས་དར་སྤེལ་བྱེད་ཀྱིན་པའི་ཚན་རིག་ལྟར་སྣང་བ་ནི་ཡོངས་ཁྱབ་ཀྱི་

དཔེ་མཚོན་ཞིག་ཡིན། དེའི་ནང་དུ་འཕེལ་འགྱུར་རིག་པ་ལ་ཚན་རིག་བཅོས་མ་ཞིག་

གིས་འགྲེལ་བཤད་བྱས་ཏེ། དམ་པའི་གསུང་རབ་ཏུ་ཡོད་པའི་འཇིག་རྟེན་བཀོད་

ཚུལ་གྱི་ལྟ་བ་དེའང་ནང་དུ་སྡུད་ཐབས་བྱས་ཡོད། དེ་མཚུངས་སུ་ཆོས་ལུགས་ཀྱི་

རང་བཞིན་མེད་པའི་ལྟ་བས་ཀྱང་ཚན་རིག་ཕྱིན་ཅི་ལོག་ཏུ་འགྲེལ་བརྗོད་བྱས་ཡོད་

པ་དང་། ན་རྫེ་དང་མར་ཁེ་སིའི་རང་ལུགས་ཀྱི་སྲིད་གཞུང་ཁག་གི་འོག་ཏུ་དེ་ལྟར་

བྱུང་བ་རེད། གལ་ཏེ་ཚན་རིག་ལ་ནང་དོན་རིག་པ་དང་མཉམ་འབྲེལ་བྱས་ནས་ཕན་

འབྲས་འབྱུང་དགོས་ན། ང་ཚོས་ཅི་ཞིག་གིས་༼ད་ེབཞིན་ཆོས་ལུགས་དང་ལྟ་གྲུབ་གཞན་གང་

ཞིག་ཡིན་ཡང་།༽ནང་དོན་རིག་པ་ནི་ཕམ་ཉེས་བྱུང་བའི་འབྲེལ་བ་དེ་དག་ལས་ལོགས་

སུ་ཕྱེས་ཡོད་པ་རྟོགས་དགོས་རྒྱུ་རེད། ང་ཚོས་གནད་དོན་འདི་གླེང་ན་སེམས་དང་

ཚེ་སྲོག་གི་ཚོགས་འདུ་བཅུ་གཅིག་པའི་སྔ་ཕྱི་མང་པོར་བྱུང་བའི་ཤེས་ཡོན་དང་

རིན་ཐང་བར་གྱི་འབྲེལ་བ་ལའང་ཞིབ་ལྟ་བྱེད་དགོས།

ཤེས་ཡོན་དང་རིན་ཐང་།

ང་ཚོའི་ཚོགས་འདུའི་སྔོན་གྱི་དགོང་མོ་དེར་ཨད་མི་ཨ་ཡེ་ཏྲེའི་བློ་དང་ཀླད་

པའི་ཚན་རིག་གི་སྡེ་ཚན་གྱིས་ནང་པའི་ལྟ་གྲུབ་ཀྱི་སྐོར་ལ་བགྲོ་གླེང་ཞིག་སྐོང་

ཚོགས་བྱས་ཡོད། ཡུལ་རྟོགས་ཚན་རིག་གི་ཐོག་ནས་འབུམ་རམས་པའི་གོ་གནས་

ལེན་བཞིན་པའི་སྡེ་ཚན་འདིའི་སློབ་མ་ར་ཅེ་ཤི་༼Rajesh Kasturirangan༽བགྲོ་གླེང་

དེའི་ནང་མཉམ་ཞུགས་བྱས་ཤིང་། ཁོང་གིས་བརྗོད་པ་ལྟར་ན། སློབ་མ་ལྔ་བཅུ་ལྷག་

དང་དགེ་རྒན་ཚོ་ལྷན་དུ་འཛོམས་པ་དང་། གྲངས་འབོར་འདིས་ཁོང་ཚོའི་སྡེ་ཚན་གྱི་

སློབ་མའི་ཆ་ཤས་ངེས་ཅན་ཞིག་ཟིན་ཡོད། ཚོགས་ཞུགས་པ་ཚང་མར་ཕྱི་ཉིན་དེར་

ཏཱ་བླ་མ་མཆོག་དང་། ཡུལ་རྟོགས་ཚན་རིག་པ་ཚོ་ཐུག་འཕྲད་བྱས་ནས་འབྲས་བུ་

ཁྱད་པར་བ་ཞིག་འབྱུང་རྒྱུ་ཡིན་པའི་ཚོར་སྣང་བྱུང་ཞིང་། ར་ཅེ་ཤིས་ཕྱིས་སུ་གཤམ་

གསལ་གྱི་བསམ་ཚུལ་འདི་བྲིས་འདུག

ང་ལ་མཚོན་ན། ཨད་མི་ཨ་ཡེ་ཏྲེའི་སེམས་དང་ཚེ་སྲོག་གི་ཚོགས་འདུའི་

བརྗེད་མི་ཐུབ་པའི་ཆ་ཞིག་ནི། ཚོགས་འདུ་དེ་ཉིད་མ་ཡིན་པར་དེའི་སྔ་ཉིན་ང་ཚོའི་

སྡེ་ཚན་དུ་ཚོགས་པའི་བགྲོ་གླེང་དེ་ཡིན། ང་ཚོས་ནང་བསྟན་གྱི་ལྟ་གྲུབ་རང་བཞིན་

གྱི་ཁྱད་ཆོས་ངེས་ཅན་ཞིག་གི་སྐོར་ལ་གོ་བསྡུར་བྱས་ཏེ། ཤེས་རིག་ཆེད་སྦྱོང་གི་

རྣམ་པ་ཅུང་ཙམ་ཡོད་པའི་སྒོ་ནས་བགྲོ་གླེང་འགོ་བཙུགས་པ་ཡིན། དེ་ནས་ཚོགས་

ཞུགས་པ་གཅིག་གིས་སྒེར་གྱི་ཆག་སྒོ་ཞིག་གླེང་སྟེ། རང་ཉིད་ནི་ཆེད་ལས་ཀྱི་དབང་

རྩའི་ཚན་རིག་པ་ཞིག་ཡིན་ཡང་ཆག་སྒོ་དེ་རྟོགས་མ་ཐུབ་ཚུལ་བརྗོད་སོང་། འདིས་

མི་མང་པོ་ཞིག་བདེ་བོ་མེད་པ་བཟོས་ཤིང་། ཚོགས་ཁང་གི་ནང་དུ་ཡོད་པའི་ཚན་

རིག་པ་མང་པོ་ཞིག་ལ་མངོན་གསལ་ཆགས་པ་ནི། ཁོང་ཚོས་ནང་དོན་རིག་པ་ལ་

དང་བ་བྱེད་པའི་རྒྱུ་མཚན་དེ་དབང་རྩ་དང་ཡུལ་རྟོགས་ཚན་རིག་གི་དཔེ་གཟུགས་

རྣམས་དང་། རང་ཉིད་འགྲོ་བ་མི་ཞིག་ཡིན་པའི་ངོས་ནས་བྱུང་བའི་སོ་སོའི་མྱོང་བའི་

བར་གྱི་འགལ་བ་འདི་རེད། འགལ་བ་འདི་ནི་མངོན་གསལ་དུ་གླེང་མེད་པ་དང་། 

གཅིག་བྱས་ན་གླེང་བདེ་བོ་མེད་པ་ཞིག་ཀྱང་ཡིན། ཚན་རིག་གིས་ཡུལ་གྱི་སྐོར་ལ་

ཤེས་རྟོགས་འཚོལ་ཐབས་ཀྱི་བྱེད་ཐབས་ངོ་མཚར་བ་ཞིག་སྤྲད་ཡོད་པ་ཇི་བཞིན། 

ནང་དོན་རིག་པས་ཡུལ་ཅན་གྱི་སྐོར་ལ་བྱེད་ཐབས་དེ་འདྲ་ཞིག་སྤྲོད་སྲིད་པ་འདིས་

ཚན་རིག་པ་མང་པོའི་དང་བ་བསླངས་འདུག སེམས་དང་ཚེ་སྲོག་གི་བགྲོ་གླེང་བཅུ་

གཅིག་པས་ནང་དོན་རིག་པ་ནི་བློ་དང་དབང་རྩའི་ཚན་རིག་གི་ལས་རོགས་ཚད་

ལྡན་ཞིག་ཡིན་པར་བསྒྲུབས་ཐུབ་ཡོད་མེད་དེ་དྲི་བ་གཞན་ཞིག་རེད། འོན་ཀྱང་། 

ངས་ཡུན་རིང་ཞིག་ལ་བརྗེད་མི་སྲིད་པ་ནི། ང་ཚོའི་སྡེ་ཚན་གྱི་ཚོགས་འདུ་དེར་

ཞུགས་ནས་གསར་བྱུང་གི་མྱོང་བ་ཞིག་ལ་མཉམ་སྤྱོད་བྱས་པ་འདི་ཡིན།

བརྗོད་གཞི་འདི་ལྟ་བུ་ཞིག་ཧ་ཝད་ཌི་ནས་ཡིན་པའི་སེམས་ཁམས་རིག་པ་སྨྲ་

བ་འཇད་རོ་མེའི་མཐའ་སྡོམ་གྱི་གཏམ་བཤད་དུའང་ཡོད་པ་དང་། ཁོང་གིས་སེམས་

དང་ཚེ་སྲོག་གི་ཚོགས་འདུ་བཅུ་གཅིག་པར་འཚང་ཁ་ཆེ་བའི་རྒྱུ་མཚན་ལ་བསམ་

གཞིགས་གནང་སྟེ། ཤེས་རྟོགས་དང་རིན་ཐང་གི་འབྲེལ་བ་ལ་བཟུང་བའི་ནུབ་

ཕྱོགས་པ་དང་ནང་པའི་ལྟ་གྲུབ་བར་གྱི་གཞི་རྩའི་ཁྱད་པར་གླེང་ཡོད། ང་ཚོས་རྒྱུན་

དུ་ཚན་རིག་པ་ནི་བླང་དོར་རིག་པ་དང་འབྲེལ་བ་མེད་པར་བསམས་ནས་ཤེས་

རྟོགས་དང་བླང་དོར་གཉིས་ཀྱི་ཁྱབ་ཁོངས་ཁ་ཁ་ཡིན་པའི་ལྟ་ཚུལ་འཛིན་ཞིང་། ལྟ་

སྟངས་འདི་ལ་ནུབ་ཕྱོགས་ཀྱི་སྲོལ་རྒྱུན་ནང་ལོ་རྒྱུས་རིང་པོ་ཞིག་ཡོད་པ་དང་། 

དུས་རབས་བཅུ་བདུན་པའི་དབྱིན་ཇིའི་ལྟ་གྲུབ་སྨྲ་བ་ཧེའོ་མིས་༼David Hume༽ཅི་

ཞིག་ཡིན་པ་དང་ང་ཚོས་ཅི་ཞིག་བྱེད་དགོས་པ་གཉིས་ཏེ། འགྲེལ་བཤད་གྱི་སྐད་ཆ་

དང་བསླབ་སྡོམ་གྱི་སྐད་ཆའི་བར་ལ་ཁྱད་པར་ཕྱེས་པ་ནས་བཟུང་ཐུན་མོང་གིས་

ཁས་ལེན་བྱས་ཡོད། ལྟ་ཚུལ་འདི་ནི་ད་དུང་ཡེ་ཤུའི་ཆོས་ལུགས་རིག་པའི་ནང་དུ་

ཁ་ལེ་བྷ་ཐི་༼Karl Barth༽སོགས་ཀྱིས་འགན་འཁྲི་ལ་དབྱེ་བ་ཕྱེས་ནས་རང་བྱུང་

ཁམས་ཀྱི་ཤེས་རྟོགས་དེ་ཚན་རིག་གི་ཁྱབ་ཁོངས་དང་། སྤྱོད་ལམ་གྱི་ཐག་གཅོད་དེ་

ཆོས་ལུགས་ཀྱི་འོས་འགན་ཡིན་པའི་བསམ་བློ་སྤེལ་བས་ཤུགས་ཇེ་ཆེར་སོང་བ་

རེད། ཁྱབ་ཁོངས་ཀྱི་ས་མཚམས་འདི་ནི་ཆེས་ཐུན་མོང་དུ་གྱུར་ནས་ཆོས་ཉིད་ལྟ་བུ་

ཆགས་ཡོད། འོན་ཀྱང་། ཚོགས་ཐོག་གི་ནང་པའི་མཁས་དབང་དང་ཉམས་ལེན་པ་

ཚོས་འདི་དང་འགལ་བའི་ལྟ་བ་ཞིག་གི་རིན་ཐང་ལ་ཐེངས་དུ་མར་རྩོད་སྒྲུབ་གནང་

ཞིང་། ནང་པའི་ལྟ་གྲུབ་ཏུ་རིན་ཐང་དང་ཤེས་རྟོགས་གཉིས་ནི་འབྲལ་ཐབས་མེད་པ་

དང་། ལྟ་ཚུལ་འདི་ནི་ང་ཚོའི་ལངས་ཕྱོགས་ཀྱི་འགལ་ཟླར་གྱུར་ཡོད་སྟབས། ང་

ཚོས་ལྟ་ཚུལ་འདིའི་རྒྱབ་རྟེན་གྱི་རྩོད་སྒྲུབ་རྣམས་ལ་བསྐྱར་ཞིབ་བྱེད་པར་རིན་ཐང་

ཡོད་ངེས།

དང་པོ་ནི་ལྟ་གྲུབ་ཀྱི་རང་བཞིན་ཞིག་ཡིན་ཞིང་། འཇོད་ཇིས་གང་ཟག་དང་པོའི་

ལྟ་སྟངས་དེ་ཤེས་པའི་ཞིབ་འཇུག་གི་བྱེད་ཐབས་ནང་འདུས་མ་ཐག་འགྲེལ་བརྗོད་

ཅིག་རང་བཞིན་གྱིས་འབྱུང་གི་ཡོད་པར་བརྗོད་སོང་། ང་ཚོས་ཕྱི་རོལ་གྱི་ཡུལ་ཞིག་

ཡིད་ལ་བྱེད་སྐབས། རང་གི་འདུན་པའི་ཡུལ་དུ་གྱུར་པའི་ཆོས་རྣམས་ང་ཚོར་སྣང་

གི་ཡོད། དེ་ཡང་ང་ཚོའི་ཚོར་ཤེས་ནི་རྒྱུན་དུ་ཆོས་ག་གེ་མོ་ཞིག་གི་སྐོར་ཡིན་པ་

དང་། ང་ཚོའི་ཚོར་ཤེས་དེ་ཆོས་གང་ཞིག་གི་སྐོར་དུ་འགྱུར་བར་འགྲེལ་བརྗོད་ཅིག་

འབྱུང་དགོས་རྒྱུ་རེད། དེའི་ཕྱིར་གང་ཟག་དང་པོའི་མྱོང་བ་བཀོལ་སྤྱོད་བྱེད་པའི་

ནང་འགྲེལ་བརྗོད་ནི་རང་བཞིན་གྱིས་ཡོད་པར་མ་ཟད། འགྲེལ་བརྗོད་དེའི་ནང་ཐ་

སྙད་ཀྱི་ལུགས་དང་མཐུན་པའི་ལྟ་ཚུལ་ཞིག་འདུས་ཡོད། འདི་ལྟར་བླང་དོར་ནི་ཤེས་

ཚོར་གྱིས་ཟིན་ཡོད་མེད་ལ་མ་ལྟོས་པར་ང་ཚོའི་བློའི་ཆ་ཤས་ཤིག་ཏུ་གྲུབ་པ་རེད། 

ཡུལ་རྟོགས་ཚན་རིག་པ་ཁོད་ཧན་གྱིས་བརྗོད་གཞི་འདིའི་ཐད་ནས་རང་གི་ལྟ་ཚུལ་

བཤད་དོན། “སྲིད་གཞུང་དང་ཡེ་ཤུའི་ཆོས་སྡེ་གཉིས་ཁ་ཁར་ཕྱེས་ཡོད་པ་འདི་ནི། 

ཚན་རིག་གིས་ནང་ཡུལ་ཅན་གྱི་འཇིག་རྟེན་མ་ཡིན་པར་ཕྱི་རོལ་གྱི་རང་བྱུང་ཁམས་

ལ་ཞིབ་འཇུག་བྱས་པ་ལས་བྱུང་ཡོད། ང་ཚོས་ལག་ལེན་སྨྲ་བ་ཚོའི་བླང་དོར་གྱི་ལྟ་

ཚུལ་ལ་བལྟས་ཚེ། གོང་དུ་འགྲེལ་བཤད་བྱས་ཡོད་པ་ལྟར་བླང་དོར་ནི་ནང་སེམས་

ཀྱི་ངང་ཚུལ་དང་སྡུག་བསྔལ་ལ་འབྲེལ་བ་ཡོད་པ་ཞིག་རེད། གལ་སྲིད་ང་ཚོས་ཚན་

རིག་རྒྱ་བསྐྱེད་བྱས་ཏེ། སེམས་ཁམས་རིག་པ་དང་དབང་རྩའི་ཚན་རིག་བརྒྱུད་ནས་

ནང་སེམས་ཀྱི་ངང་ཚུལ་དེ་ཚོར་ཞིབ་འཇུག་བྱས་ན། ཚན་རིག་ཀྱང་བླང་དོར་རིག་

པ་དང་འབྲེལ་མེད་དུ་གནས་མི་ཐུབ།”

རྩོད་སྒྲུབ་གཉིས་པ་ནི། ནང་པའི་ཤེས་ཡོན་གྱི་སློབ་གསོའི་དགོས་དམིགས་

ནས་འགོ་བཙུགས་འདུག སློབ་གསོ་དེར་སྦྱང་བའི་ཤེས་རྟོགས་དང་དེ་ལག་ལེན་ལ་

འདེབས་པའི་སྒོམ་པའི་ཆ་གཉིས་ཡོད་པ་དང་། ནུབ་ཕྱོགས་ཀྱི་འགྲོ་ལུགས་ལྟར། 

འཐད་ལྡན་གྱི་གཞུང་ལ་ངེས་ཤེས་བསྐྱེད་པ་དང་། གཏན་ཚིགས་བཀོལ་སྤྱོད་བྱེད་

པ་ནི་བོད་ཀྱི་ནང་པའི་དགོན་སྡེའི་ཤེས་རིག་ཆེད་སྦྱོང་དུ་ཧ་ཅང་གཙིགས་ཆེན་

འཛིན་གྱི་ཡོད། ད་དུང་ངེས་ཤེས་དེ་ལ་སྒོམ་སྒྲུབ་ཉམས་ལེན་གྱི་སློབ་གསོ་ཁ་སྣོན་

བྱས་ནས་མཐར་ཐུག་གི་དམིགས་གཞི་ནི་ལྟ་གྲུབ་དང་ཆོས་ལུགས་ཀྱི་གོ་རྟོགས་

གཅིག་པུ་མ་ཡིན་པར། གང་ཟག་རང་ཉིད་ལ་ལེགས་ཕྱོགས་ནས་བཅོས་སྒྱུར་བྱེད་

རྒྱུ་འདི་རེད། ནང་པ་ཚོས་ཡང་ཡང་ནན་གྱིས་བརྗོད་པ་ལྟར་ཁོང་ཚོའི་ལྟ་ཚུལ་ལ། 

སེམས་ནི་བཅོས་སྒྱུར་བྱེད་རུང་བ་ཞིག་ཏུ་མཐོང་ཞིང་། སྒོམ་གྱི་དགོས་དམིགས་ནི་

བློ་སྦྱངས་ནས་འདོད་ཆགས་དང་། ཞེ་སྡང་། གཏི་མུག་བཅས་སེམས་ཀྱི་དུག་

གསུམ་ལྟ་བུའི་ཉོན་མོངས་རྣམས་བསལ་རྒྱུ་འདི་ཡིན། སྒོམ་ནི་འཚོ་སྟངས་དང་མྱོང་

སྟངས་གསར་པ་ཞིག་ཏུ་ཁྲིད་པར་བྱེད་པའི་ཐབས་ལམ་གཙོ་བོ་ཡིན་ཞིང་། དེ་འདྲའི་

འཚོ་སྟངས་དང་མྱོང་སྟངས་ལ་བརྟེན་ནས་ཐར་པ་ཐོབ་པ་དང་། འདི་ནི་ཉོན་མོངས་

ཐམས་ཅད་ལས་གྲོལ་བ་ཞིག་ཏུ་རྟོགས་ཀྱི་ཡོད། ནང་པའི་ལྟ་ཚུལ་ལ། འགྲོ་བ་མིའི་

རིགས་ཀྱི་དར་རྒྱས་ནང་ང་ཚོས་ཅི་ཞིག་རྟོགས་ཡོད་པ་ཙམ་དུ་མ་ཟད། ང་ཚོ་ཅི་

ཞིག་ཆགས་རྒྱུ་ཡིན་པའང་ཤིན་ཏུ་གལ་ཆེན་རེད། ཤེས་རིག་ཆེད་སྦྱོང་གི་སྦྱོང་

བརྡར་ནི་སློབ་གསོའི་གྲུབ་ཆ་མེད་དུ་མི་རུང་བ་ཞིག་ཡིན་མོད། ནང་པ་ཚོའི་འཇིག་

རྟེན་ལྟ་ཚུལ་གཞིར་བཞག་ན། སྡུག་བསྔལ་གྱི་རྒྱུ་རུ་འགྲོ་བའི་བདག་དང་འཇིག་རྟེན་

ལ་བཟུང་བའི་ལོག་ལྟའང་སོ་སོའི་རྣམ་དཔྱོད་ཀྱིས་ཟིན་པར་བྱས་ཏེ། གོ་རྟོགས་འདི་

ནི་རང་གི་སྤྱོད་ལམ་ནང་དོན་དངོས་སུ་ལག་བསྟར་བྱེད་དགོས། འདི་ལྟ་བུའི་སློབ་

གསོ་ལ་བླང་དོར་གྱི་ཁྱད་ཆོས་ཤིག་རང་བཞིན་གྱིས་གྲུབ་ཡོད། ནུབ་ཕྱོགས་སུའང་

ཀི་ལོང་བྷི་ཡ་མཐོ་སློབ་ནས་ཡིན་པའི་འཇའ་ཀི་དང་། ༼Jack Mezirow༽ ཧ་ཝད་ཌི་

མཐོ་སློབ་ནས་ཡིན་པའི་ར་བྷོ་ཏྲི་༼Robert Kegan༽སོགས་ཀྱིས་བླང་དོར་གྱི་སྤྱོད་

ལམ་ཡང་འདུས་ཡོད་པའི་སློབ་གསོ་སྤེལ་དགོས་པའི་ལྟ་ཚུལ་གླེང་གི་ཡོད་ཀྱང་། 

ནུབ་ཕྱོགས་ཀྱི་སློབ་གསོ་སྤྱིའི་ནང་བླང་དོར་རིག་པས་གོ་བབ་གལ་ཆེན་ཞིག་

བཟུང་མེད། དེ་ལས་ལྡོག་སྟེ། ང་ཚོས་ཞིབ་བརྟག་གི་རྣམ་དཔྱོད་དང་། སྔ་མོ་ནས་རྩ་

འཛུགས་བྱས་ཡོད་པའི་ཤེས་ཡོན་གྱི་ངེས་ཆ། ཚོང་ལས་སུ་བསྒྱུར་རུང་བའི་ཡོན་

ཏན་བཅས་གཙོ་བོར་འཛིན་གྱི་ཡོད།

མྱོང་ཚོར་སྐོར་གྱི་བགྲོ་གླེང་གི་སྐབས་སུ་བྷར་ཁི་ལེར་ཡོད་པའི་ཁ་ལེ་ཧཕོར་

ནེའི་མཐོ་སློབ་ཀྱི་སེམས་ཁམས་རིག་པ་སྨ་བ་ཁད་ཊི་ནར་གྱིས་མྱོང་ཚོར་ནི་དུས་

ཡུན་རིང་པོར་མི་གནས་པའི་ཚན་རིག་གི་ལྟ་ཚུལ་དང་། མྱོང་ཚོར་ཡུན་རིང་པོར་

གནས་པར་བྱེད་པའི་སྦྱོང་བརྡར་གྱི་ནང་པའི་གོ་རྟོགས་གཉིས་ཕན་ཚུན་བསྡུར་ཡོད། 

བགྲོ་གླེང་གི་ཐུན་དེའི་ནང་ཏཱ་ལའི་བླ་མ་མཆོག་གིས་སྐད་ཅིག་ཙམ་ལས་མི་གནས་

པའི་མྱོང་ཚོར་དང་། སྒོམ་པ་དང་རིགས་ཤེས་ལ་བརྟེན་ནས་བསྐྱེད་པའི་སྙིང་རྗེ་ལྟ་

བུ་ཡུན་རིང་ལ་གནས་པའི་མྱོང་ཚོར་གཉིས་ཞིབ་བསྡུར་གནང་སྟེ་གསུངས་དོན། 

“དེ་དང་ཆབས་ཅིག་མྱོང་ཚོར་གྱི་རིགས་གཞན་ནི་རྒྱུ་མཚན་གཞིར་བཞག་གིས་

གྲུབ་པ་ལྟར་ཡིན། དཔེར་ན། ཁྱེད་ཀྱིས་ཡུན་རིང་ལ་སྒོམ་པའི་འབྲས་བུ་རུ་སྙིང་རྗེའི་

ཚོར་བ་ཤུགས་དྲག་པོ་ཞིག་སྐྱེ་བ་ལྟ་བུ་རེད། མྱོང་ཚོར་འདིའི་རིགས་ལ་བསམ་

གཞིགས་བྱས་པའི་རྒྱུ་མཚན་ཞིག་ཡོད་པ་དང་། ང་ཚོས་མྱོང་ཚོར་གྱི་རིགས་འདི་

གཉིས་ཀྱི་བར་ལ་ཁྱད་པར་ཞིག་འབྱེད་དགོས་རྒྱུ་རེད།”

ནང་པའི་སློབ་གསོས་མ་རིག་པ་ལ་རྒྱུ་རྐྱེན་བྱས་ནས་སྡུག་བསྔལ་བསྐྱེད་པའི་

མི་དགེ་བའི་སེམས་བྱུང་རྣམས་ངོས་འཛིན་བྱེད་པ་དང་། འགྲོ་བ་མིའི་གཤིས་རྒྱུད་

ཀྱི་ངོས་ནས་དེ་དག་ལ་ཕར་རྒོལ་བྱེད་སྤྱད་ཀྱི་ཐབས་ལམ་སྒོམ་ཀྱི་ཉམས་ལེན་

སོགས་གསར་རྩོམ་བྱས་ཏེ་གོ་རྟོགས་ཟབ་མོ་བསྐྲུན་པ་བཅས་གཙོ་བོར་བཟུང་ཡོད། 

ནང་པའི་ཐར་པ་ནི་ཤེས་རྟོགས་ཀྱི་ལས་དོན་ཞིག་ཡིན་པར་མ་ཟད། དེ་དང་དུས་

མཉམ་དུ་འབྱུང་བཞིན་པའི་སྤྱོད་ལམ་བླང་དོར་གྱི་ལས་དོན་ཞིག་ཀྱང་རེད།

ཤེས་རྟོགས་དང་རིན་ཐང་བར་གྱི་འགལ་བ་ལ་ནང་པའི་དོགས་འཇུག་གི་

དགག་སྒྲུབ་གསུམ་པ་ནི། ནང་པ་ཚོར་ཡོད་པའི་བླང་དོར་རིག་པའི་གོ་རྟོགས་གཞིར་

བཞག་གིས་གྲུབ་ཡོད་པ་དང་། འཇད་རོ་མེས་བརྗོད་པ་ལྟར་ནུབ་ཕྱོགས་པའི་ལྟ་

ཚུལ་ལ། ཚན་རིག་པ་ཞིག་གིས་ཀུན་སློང་བཟང་ངན་གང་ཞིག་བཟུང་བ་དང་། མི་

བཟང་ངན་ཅི་ཞིག་ཡིན་མིན་སོགས་ཚན་རིག་རང་ལ་འབྲེལ་བ་མེད་ཅིང་། རིན་ཐང་

འཇོག་ཚུལ་གྱི་ངོས་ནས་བརྗོད་ན། ཚན་རིག་ནི་བར་གནས་ཤིག་ཡིན། ནང་པའི་

བླང་དོར་རིག་པའི་ནང་འབྲེལ་བ་འདི་ལ་ས་མཚམས་དེ་འདྲའི་གསལ་པོ་ཞིག་མེད་

པ་དང་། ཁྱད་པར་འདི་ནི་ ༢༠༠༢ ལོར་དྷ་རམ་ས་ལར་སྐོང་ཚོགས་བྱས་པའི་སེམས་

དང་ཚེ་སྲོག་གི་ཚོགས་འདུའི་ཐོག་ཏཱ་ལའི་བླ་མ་མཆོག་དང་། ལན་ཌར་ཀྱིས་རིགས་

རྫས་བཟོ་ལས་སྐོར་གྱི་རྙོག་འཛིང་ཆེ་བའི་བླང་དོར་གྱི་གནད་དོན་ཁག་ལ་གླེང་སློང་

བྱེད་སྐབས་མངོན་དུ་གྱུར་ཡོད། ཏཱ་ལའི་བླ་མ་མཆོག་གི་དགོངས་ཚུལ་ཞིག་གིས་

ལན་ཌར་ཧ་ལས་སུ་བཅུག་པ་དང་། དེ་ནི་ནང་པའི་བླང་དོར་རིག་པའི་ནང་བྱ་སྤྱོད་

ཅིག་བཟང་ངན་གང་ཞིག་ཡིན་པ་ཐག་གཅོད་མཁན་གཙོ་བོ་ཀུན་སློང་ཡིན་པ་འདི་

རེད། བྱ་སྤྱོད་གཅིག་མཚུངས་ཤིག་ཡིན་ཡང་ཀུན་སློང་ལ་བརྟེན་ནས་དགེ་མི་དགེ་

གཉིས་སུ་འགྲོ་ཆོག དཔེར་ན། འདོད་རྔམ་ནི་ཚན་རིག་གི་ལས་གཞི་ཞིག་གི་ཀུན་

སློང་དུ་སོང་ཡོད་ཚེ། འདིས་ལས་གཞི་དེ་མི་དགེ་བར་བསྒྱུར་ཡོད།

འཇད་རོ་མེས་མཇུག་སྡོམ་གྱི་གཏམ་བཤད་དུ་འགྲོ་བ་མི་ནི་བླང་དོར་དང་ལྡན་

པའི་སེམས་ཅན་ཞིག་རེད་ཅེས་བརྗོད་སོང་། སེམས་ཅན་གཞན་དང་མ་འདྲ་བར་ང་

ཚོས་སོ་སོའི་མྱོང་བ་ལ་བཟང་ངན་གྱི་ཁྱད་པར་འབྱེད་ཀྱི་ཡོད། ཁོང་གིས་འགྲོ་བ་

མིའི་རིགས་ཀྱི་ངོ་བོ་ནི་ཡ་རབས་ཡིན་པའི་ལྟ་བ་འདི་ལ་བློ་འབྱེད་དུས་སྐབས་ནས་

བཟུང་སྤྱི་ཚོགས་ཀྱི་འཕོ་འགྱུར་དང་ཚན་རིག་གི་འགྲེལ་བཤད་སོགས་ཀྱིས་གནོན་

ཤུགས་མང་པོ་སྤྲད་ཡོད་ཚུལ་བཤད་སོང་། རྒྱུ་མཚན་དེའི་རྐྱེན་གྱིས“ཨ་རི་བ་མང་

པོས་འགྲོ་བ་མིའི་རང་བཞིན་ལ་བཅངས་པའི་དངོས་གཙོ་རིང་ལུགས་ཀྱི་ལྟ་ཚུལ་ལ་

ཕར་རྒོལ་བྱེད་པའི་ལྟ་གྲུབ་རིག་པའི་དགག་སྒྲུབ་དང་། ཚན་རིག་གི་བདེན་དཔང་

འཚོལ་བའི་འདོད་པ་ཆེན་པོ་མངོན་གྱི་ཡོད།” ཁོང་གིས་ད་དུང་མུ་མཐུད་ནས་

བརྗོད་དོན། “འགྲོ་བ་མིས་རང་ཉིད་ནི་ཅེ་སྤྱང་ཞིག་ཏུ་བསམ་པར་དགའ་མོས་བྱེད་

ཀྱི་མེད།” གལ་སྲིད་ནུབ་ཕྱོགས་ཀྱི་སྤྱི་ཚོགས་དང་ཚན་རིག་གིས་ང་ཚོ་ནི་དེ་ལྟ་བུ་

ཡིན་པའི་འགྲེལ་བརྗོད་བྱས་ན། ང་ཚོས་ལམ་ཁ་གཞན་ཞིག་འཚོལ་རྒྱུ་རེད། འགྲོ་བ་

མིའི་རིགས་ཀྱི་ལས་དོན་རྣམས་ཤེས་རྟོགས་དང་རིན་ཐང་། ཡང་ན་ཚན་རིག་དང་

ཆོས་ལུགས་ཀྱི་ཁྱབ་ཁོངས་སོ་སོར་ཡོངས་སུ་འབྱེད་ཐུབ་པ་ཞིག་མིན། ཁ་ཞེ་

གཉིས་མེད་ཀྱིས་ཚན་རིག་དང་དུ་ལེན་ཞིང་། འགྲོ་བ་མིའི་རིགས་ཀྱི་ངོ་བོ་མཐོར་

འདེགས་བྱེད་པའི་ལྟ་བ་རྒྱུན་འཁྱོངས་ཀྱི་འཇིག་རྟེན་ལྟ་ཚུལ་ཞིག་ང་ཚོས་རང་

བཞིན་གྱིས་འཚོལ་རྒྱུ་རེད། མང་ཚོགས་ཀྱིས་སེམས་དང་ཚེ་སྲོག་གི་ཚོགས་འདུ་

བཅུ་གཅིག་པར་དོ་སྣང་ཤུགས་ཆེན་སྤྲད་པ་འདིས། མི་ཚོས་འགྲོ་བ་མིའི་རིགས་ཀྱི་

ངོ་བོ་མཐོར་འདེགས་ལ་བདེན་ཁ་སྤྲོད་པའི་ཆོས་ལུགས་ཀྱི་སྲོལ་རྒྱུན་ཁག་དང་། 

ཚན་རིག་གཉིས་མཐུན་འགྲིག་བྱེད་པའི་གལ་ནན་གྱི་ལས་གཞི་གང་ལའང་དགའ་

བསུ་བྱེད་རྒྱུ་ཡིན་པའི་འཇད་རོ་མེའི་ལྟ་ཚུལ་ལ་རྒྱབ་སྐྱོར་བྱས་འདུག

མཇུག་སྡོམ།

ང་རང་སྒེར་གྱི་ངོས་ནས་བརྗོད་ན། ཨད་མི་ཨ་ཡེ་ཏྲེའི་ཡུལ་རྟོགས་ཚན་རིག་

གི་སློབ་མ་ཚོར་ལོ་རྒྱུས་རང་བཞིན་གྱི་བྱུང་བ་ཞིག་འབྱུང་རྒྱུ་ཡིན་པའི་ཚོར་སྣང་

སྐྱེས་པ་ནི་དོན་དངོས་དང་མཐུན་ཞིང་། རླབས་ཆེན་གྱི་སྲོལ་རྒྱུན་གཉིས་ཚན་རིག་

པ་དང་མཁས་དབང་གི་འདུ་ཚོགས་རྒྱ་ཆེན་ཞིག་གི་གམ་དུ། སེམས་ལ་བརྟག་

དཔྱད་བྱེད་པའི་ཉིན་གཉིས་ཀྱི་བགྲོ་གླེང་འདིར་མཉམ་ཞུགས་གནང་ཡོད། གསར་

འགྱུར་ལས་རིགས་ཀྱི་མིའང་བརྒྱ་ཕྲག་ལས་བརྒལ་བ་ཞིག་འཛོམས་ནས་བརྒྱུད་

ལམ་གཙོ་བོ་ཁག་དང་། ཚན་རིག་གི་དུས་དེབ་སོགས་སུ་གསར་འགྱུར་མང་པོ་

སྤེལ་ཞིང་། བགྲོ་གླེང་འདི་ནི་རང་ངོས་ནས་གླེང་མོལ་དང་མཉམ་འབྲེལ་ཞིག་གི་མགོ་

ཡིན་ཡང་། འདི་ནི་ཏཱ་ལའི་བླ་མ་མཆོག་དང་། ཚན་རིག་པ་ཚོའི་བར་དུ་འབྱུང་གི་

ཡོད་པའི་སེམས་དང་ཚེ་སྲོག་གི་བགྲོ་གླེང་འགོ་བཙུགས་ནས་ལོ་ངོ་བཅུ་དྲུག་ཕྱིན་

པའི་འབྲས་བུ་ཞིག་རེད། ཨད་མི་ཨ་ཡེ་ཏྲེར་བཏབས་པའི་ས་བོན་རྣམས་མ་འོངས་

པའི་ལོ་རབས་གཅིག་དང་གཉིས་ཀྱི་ནང་དུ་སྐྱེས་ནས་དར་རྒྱས་ཡོང་བར། བགྲོ་གླེང་

དེ་དག་དང་། དབྱར་ཁའི་ཉམས་ཞིབ་ཟབ་སྦྱོང་། མ་དངུལ་མཐུན་སྦྱོར། མཉམ་

འབྲེལ་གྱི་ལས་གཞི་བཅས་རྒྱུན་འཁྱོངས་བྱེད་དགོས། དེ་ལྟ་ནའང་། ནང་བསྟན་ཁོ་

ན་མ་གཏོགས་མཉམ་འབྲེལ་འདིའི་ནང་ཞུགས་མི་ཆོག་པའི་ངེས་པ་མེད་ཀྱང་། ཏཱ་

ལའི་བླ་མ་མཆོག་གིས་ཆོས་ལུགས་མ་ཡིན་པའི་ཆོས་ཞེས་གསུང་གི་ཡོད་པ་ལྟ་

བུའི་ཁྱད་ཆོས་ལྡན་པའི་ཆོས་ཀྱི་སྲོལ་རྒྱུན་ཏེ། མྱོང་བ་དང་རྒྱུ་མཚན་གཙོ་བོར་

འཛིན་ཞིང་ཆོས་ལུགས་གཞིར་བཞག་ལས་གྲུབ་མེད་པའི་བླང་དོར་རིག་པ་དང་ལེན་

བྱེད་པའི་སྲོལ་རྒྱུན་ཞིག་ཡིན་དགོས། ང་ནི་ནང་པ་ཞིག་མིན་ཡང་ཚན་རིག་དང་འགྲོ་

བ་མིའི་ཆོས་དང་བླང་དོར་གྱི་གོ་རྟོགས་ཚད་ལྡན་གཉིས་ཟུང་འབྲེལ་བྱེད་འོས་པའི་

ཏཱ་ལའི་བླ་མ་མཆོག་གི་དགོངས་པ་ལ་མོས་མཐུན་བྱེད་ཀྱི་ཡོད། འཇད་རོ་མེས་

བརྗོད་པ་ལྟར། ང་ནི་འགྲོ་བ་མིའི་རང་བཞིན་ལ་བཅངས་པའི་དངོས་གཙོ་རིང་ལུགས་

ཀྱི་ལྟ་ཚུལ་འདོར་མཁན་ནང་གི་གཅིག་ཡིན། ངས་ཚན་རིག་གིས་འགྲོ་བ་མིའི་

རིགས་ལ་ཕམ་ཉེས་ཅི་ཡང་མ་བྱས་པའི་ཐོག་ནས་རང་གི་འཚོལ་ཞིབ་ཀྱི་ཁྱབ་

ཁོངས་རྒྱ་བསྐྱེད་བྱས་ཏེ། འགྲོ་བ་མིའི་སེམས་ཀྱང་དེའི་ནང་དུ་བསྡུ་མི་ཐུབ་པའི་རྒྱུ་

མཚན་ཅི་ཡང་མཐོང་མ་བྱུང་།

ཨད་མི་ཨ་ཡེ་ཏྲེ་མཐོ་སློབ་ཀྱི་འགན་འཛིན་ཝེ་སི་ཏྲིས་ང་ཚོའི་ཚོགས་འདུ་འགོ་

འཛུགས་ཀྱི་སྐབས་སུ་བརྗོད་པའི་གཏམ་ཞིག་དྲངས་ནས་ངས་དཔེ་དེབ་འདི་མཇུག་

སྡོམ་བྱེད་རྒྱུ་ཡིན། ཁོང་གིས་ང་ཚོས་ཇི་ལྟར་སྦྱོང་བ་དང་དྲན་པ་དང་བསམ་པ། གོ་

བརྡ་སྤྲོད་པ་བཅས་ཏེ། ཀླད་པས་ཇི་ལྟར་རྩོལ་ནུས་བྱེད་པ་དང་། སེམས་ཅི་ཞིག་

ཡིན་པའི་ཞིབ་འཇུག་འདི་ལས་ལྷག་པའི་ཉམས་ཞིབ་ཀྱི་བརྗོད་གཞི་ཟབ་ཅིང་རིན་

ཐང་ལྡན་པ་ཞིག་མེད་པར་བརྗོད་སོང་། དཔེ་དེབ་འདིའི་ནང་དུ་བཀོད་པའི་བགྲོ་གླེང་

བརྒྱུད་ནས་ང་ཚོས་ཤེས་རིག་གི་གསང་བ་མཐར་ཐུག་དེ་རྟོགས་པའི་གོམ་པ་ཆུང་

ངུ་འགའ་སྤོས་ཤིང་། སྡེ་ཚན་ཐ་དད་པའི་བར་གྱི་རྒྱུན་ལྡན་གྱི་བགྲོ་གླེང་ལས་ཀྱང་ཕ་

རོལ་དུ་བརྒལ་བའི་འབད་བརྩོན་བྱུང་ཡོད། རྒྱུ་མཚན་ནི་ཝེ་སི་ཏྲིས་བརྗོད་པ་ལྟར་

རེད། “ཞིབ་འཇུག་དེ་དག་གིས་འཕྲུལ་ལས་དང་ཚན་རིག་གི་སྡེ་ཚན་དུ་གཏོགས་

པའི་ང་ཚོ་ད་དུང་རང་གི་བརྗོད་གཞི་དང་རིང་དུ་གྱེས་ཏེ། འཛམ་གླིང་གི་ཆོས་དང་ལྟ་

གྲུབ་ཀྱི་སྲོལ་རྒྱུན་ཁག་གི་དོགས་འདྲི་དང་། གོ་རྟོགས་ལ་བསམ་གཞིགས་བྱེད་

དགོས་པའི་སྐུལ་སློང་བྱེད་ཀྱི་ཡོད།” ང་ཚོ་འདི་ལྟར་རྒྱང་དུ་བཞུད་པ་ནི་ཚན་རིག་

ལས་བྲོས་བྱོལ་ཞིག་མ་ཡིན་པར། དེའི་བྱེད་ཐབས་དང་ཁྱབ་ཁོངས་རྒྱ་བསྐྱེད་བྱེད་

པའི་རྒྱང་བཞུད་ཅིག་ཡིན།། །། 

སྒྱུར་རྩོམ་འདི་ལ་ཞུ་དག་གནང་མཁན་ནི། འབྲིང་བ་འཇིགས་མེད་དང་། འབྲུག་

དཀོན་མཆོག  མེ་འོད། བློ་བཟང་རབ་རྒྱས་བཅས་ཡིན། གཞན་ཡང་གཞོན་ནུ་དོན་

འགྲུབ་ཀྱིས་ལུང་འདྲེན་དང་དཔེ་ཆའི་མིང་སོགས་འཚོལ་སྡུད་དང༌། གྲོགས་སྐོར་

ཞིག་གིས་སྒྱུར་རྩོམ་གྱི་རགས་ཟིན་བཀླགས་ནས་བསམ་ཚུལ་དང་ལམ་སྟོན་གནང་

བ། དེ་བཞིན་ལུང་རྟོགས་དགེ་འདུན་གྱིས་པར་སྐྲུན་དང་འགྲེམས་སྤེལ་གྱི་ཐད་ནས་

རོགས་རམ་བྱས་པ་བཅས་ཚང་མར་བདག་གིས་བཀའ་དྲིན་ཆེ་ཞུ་རྒྱུ་ཡིན།

